
ᐃᖃᓗᐃᑦ, ᓄᓇᕗᑦ 
ᕿᑎᖅᑰ, ᓄᕕᐱᕆ 25, 2004 

 
ᒪᓕᒐᓕᐅᖅᑏᑦ ᐅᐸᒃᑐᑦ: 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ, ᑕᐃᕕᑎ ᐊᓚᕋᓚᒃ, ᔭᐃᒥᓯ ᐋᕆᐊᒃ, ᓖᕙᐃ ᐹᓇᐸᔅ, ᐊᖓᔪᖅᑳ ᓚᕖᓐᓂᐊ ᐸᕋᐅᓐ, 
ᑕᒑᖅ ᑰᓕ, ᔫ ᐋᓚᓐ ᐃᕝᔭᕈᑕᐃᓚᒃ, ᐊᖓᔪᖅᑳ ᐲᑕ ᕿᓚᕝᕙᖅ, ᓯᑏᕝ ᒪᑉᓴᓚᒃ, ᐸᑎᖅ ᓇᑦᑎᖅ, ᐅᖃᖅᑎ ᔫᐱ 
ᓄᑕᕋᒃ, ᓯᕗᓕᖅᑎ ᐹᓪ ᐅᑲᓕᖅ, ᑮᑦ ᐲᑕᓴᓐ, ᐊᖓᔪᖅᑳ ᐃᐊᑦ ᐲᑯ, ᐊᖓᔪᖅᑳ ᓗᐃ ᑕᐹᖅᔪᒃ, Hᐊᓐᑕ ᑐᑐ. 
 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐅᖃᖅᑎ (ᑐᓵᔨᒃᑯᑦ): ᐅᓐᓄᓴᒃᑯᑦ. ᓯᕗᓕᖅᑎ ᐊᒻᒪᓗ ᒥᓂᔅᑕᐃᑦ ᐊᒻᒪᓗ ᒪᓕᒐᓕᐅᖅᑏᑦ. ᐊᐱᕆᔪᒪᓪᓗᒍ ᑰᓕ 
ᑐᒃᓯᐊᓂᒃᑯᑦ ᒪᑐᐃᖅᓯᓂᖃᖁᓪᓗᒍ. 
 
>>ᑐᒃᓯᐊᕐᓂᖅ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᓪᓗᒥᒧᑦ ᑲᑎᒪᒡᔪᑎᒃᓴᑦ. ᑲᑎᒪᒡᔪᑎᒃᓴᖅ 2. ᒥᓂᔅᑕᐃᑦ ᐅᖃᐅᓯᖏᑦ. ᐊᖓᔪᖅᑳ 
ᓕᐅᓇ ᐊᒡᓗᒃᑲᖅ. 
 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 
 
ᐊᖓᔪᖅᑳᑉ ᐅᖃᐅᓯᖓ 031 - 2(2): ᐊᖓᔪᖅᑳ ᓯᒪᐃᓚᒃ ᐅᐸᒃᓯᒪᔾᔮᖏᒻᒪᑦ ᒪᓕᒐᓕᐅᖅᕕᒻᒧᑦ 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑎ. ᑐᓴᖅᑎᑦᑎᔪᒪᓪᓗᖓ ᒪᓕᒐᓕᐅᖅᑎᓂᒃ ᑖᓐᓇ ᐊᖓᔪᖅᑳ 
ᑕᐃᕕᑦ ᓯᒪᐃᓚᒃ ᐅᐸᒃᓯᒪᔾᔮᖏᒻᒪᑦ ᒪᓕᒐᓕᐅᖅᕕᒻᒧᑦ ᓄᕕᐱᕆ 25-ᒥ ᐊᒻᒪᓗ 26-ᒥ ᑲᑎᒪᖃᑕᐅᓂᐊᕐᒪᑦ 
ᒐᕙᒪᑐᖃᒃᑯᑦ ᐊᒻᒪᓗ ᑲᓇᑕᐅᑉ ᐊᕕᑦᑐᖅᓯᒪᔪᖏᑕ ᑲᑎᒪᓂᖏᓐᓂᒃ ᐋᑐᕚᒥ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᑦ ᐅᖃᐅᓯᖏᑦ. ᐊᖓᔪᖅᑳ ᐲᑕ ᕿᓚᕝᕙᖅ. 
 
ᐊᖓᔪᖅᑳᑉ ᐅᖃᐅᓯᖓ 032 - 2(2): ᓄᓇᕗᑦ ᒐᕙᒪᖓ ᐆᒻᒪᖁᑎᓕᕆᓂᓕᕐᒧᑦ ᐱᓕᕆᐊᒃᓴᑦ 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐅᖃᖅᑎ. ᐅᓪᓗᒥ ᐅᖃᕈᒪᓪᓗᖓ ᑐᓴᐅᒪᑎᑦᓯᔪᒪᓪᓗᖓᓗ ᓄᓇᕗᑦ 
ᒐᕙᒪᖓ ᐆᒻᒪᖁᑎᓕᕆᓂᕐᒧᑦ ᐱᓕᕆᐊᒃᓴᖁᑎᒋᔭᖓᓐᓂᒃ. ᐅᓇ ᐱᒻᒪᕆᐅᔪᖅ ᐱᓇᓱᐊᒐᕆᔭᐅᔪᖅ 
ᐃᑲᔪᖅᓲᑎᖃᕐᓂᐊᕐᓂᕆᔭᖓᓐᓂᒃ ᐱᓇᓱᒐᖃᓪᓚᕆᓐᓂᑎᓐᓂᒃ ᐅᑲᐅᓂᖅᓴᒥᑦ ᐆᒻᒪᖁᑎᓄᑦ ᐊᑐᓗᐊᖅᑕᐃᓕᒪᓂᕐᒧᑦ 
ᐱᑕᖃᕈᓐᓇᓕᖁᓪᓗᒍ ᓄᓇᕘᒥ. ᐊᑐᓕᖅᑎᑦᓯᓂᖅ ᐆᒻᒪᖁᑎᓂᒃ ᐊᑐᓗᐊᖅᐃᓕᒪᓂᕐᒧᑦ ᐱᓇᓱᐊᒐᕆᔭᐅᔪᓂᒃ 
ᒐᕙᒪᒃᑯᓐᓂ ᑮᓇᐅᔭᓂᒃ ᐊᑐᓗᐊᖏᔾᔪᑕᐅᓕᕈᑕᐅᔪᓐᓇᖅᑐᖅ, ᐳᒃᖡᒋᐊᕈᑕᐅᔪᓐᓇᖅᓱᓂᓗ ᒐᓴᓖᑐᖅᑐᓄᑦ 
ᐳᔪᐊᒡᒋᕐᔪᑕᐅᒋᐊᖃᓐᓂᕈᑕᐅᖃᑦᑕᓲᓂ ᐊᒻᒪᓗ ᐃᖅᑲᓇᐃᔮᒃᓴᖅᑕᕈᑕᐅᔪᓐᓇᕐᓂᐊᕆᓪᓗᓂᓗ ᓄᓇᓕᒋᔭᐅᔪᓂ. 
 
ᐅᖃᖅᑎ, ᖃᐅᔨᒪᔪᐃᓐᓇᐅᔪᒍᑦ ᐅᖅᓱᐊᓘᑉ ᐊᑭᑦᑐᐸᓪᓕᐊᓂᕆᔭᖓᓄᑦ ᓄᓇᕐᔪᐊᓕᒫᒥ ᐆᒻᒪᖅᑯᑎᓄᑦ 
ᐊᑭᑦᑐᕈᑕᐅᕙᓪᓕᐊᓂᕆᔭᖓᓄᑦ. ᖃᐅᔨᒪᔪᐃᓐᓇᐅᒋᓪᓗᑕᓗ ᓄᓇᕐᔪᐊᓕᒫᒥ ᓯᓚᐅᑉ ᐊᓯᓪᔨᐸᓪᓕᐊᓂᕆᔭᖓᓂᓪᓗ 
ᐱᑦᔪᑕᐅᒋᐊᕐᕕᒋᖃᑦᑕᕐᓂᖓᓄᑦ ᐃᓄᓐᓄᑦ ᐱᓕᕆᐊᕆᓂᕆᖃᑦᑕᖅᑕᖏᓐᓄᑦ ᐊᑦᑐᐃᓂᖃᖃᑦᑕᓕᕐᓂᖓᓄᑦ 
ᐃᓄᓐᓄᒃ, ᐃᓕᖅᑯᓯᕆᔭᐅᔪᓂᒃ ᐊᒻᒪᓗ ᐱᕙᓪᓕᐊᔾᔪᑕᐅᔪᓂᓪᓗ ᐱᓗᐊᖅᑐᒥᒃ ᑕᒫᓂ ᐅᑭᐊᖅᑕᖅᑐᒥ.  
 
ᐆᒻᒪᖅᑯᑎᓕᕆᓂᕐᒧᑦ ᐱᓕᕆᐊᕐᓴᕆᔭᑦᑎᒍᑦ ᐃᑲᔪᖃᑕᐅᓂᐊᖅᑐᒍᑦ ᑲᓇᑕᒥ ᑭᐅᑑᑉ ᒐᓴᓂᒃ 
ᐊᑐᖏᓐᓂᖅᓴᐅᔾᔪᑕᐅᓇᓱᐊᖅᑐᒧᑦ ᐱᓇᓱᐊᒐᕆᔭᐅᔪᒥᒃ. ᓄᖑᑎᕆᓇᓱᐊᕐᓂᖅ ᒐᓴᓖᑐᖅᑐᓄᑦ  

ᐳᔪᐊᒡᒋᕐᔪᑕᐅᒋᐊᒃᑲᓐᓂᕈᑕᐅᖃᑦᑕᓲᓂᒃ ᐊᒻᒪᓗ ᐃᖅᑲᓇᐃᔮᒃᓴᖅᑖᕈᑕᐅᔪᓐᓇᕐᓂᐊᕐᕆᓪᓗᓂᓗ ᓄᓇᓕᒋᔭᐅᔪᓄᑦ. 
 
ᐅᖃᖅᑎ, ᐅᓇ ᐱᖓᓲᓕᖓᓂᖃᑦᑎᑕᐅᓯᒪᓂᖃᑦᑐᖅ ᐱᓕᕆᐊᒃᓴᖅ: ᐊᓐᓇᐅᒪᑎᑦᑎᓂᖅ ᖁᓕᓂᒃ, 
ᐃᖅᑲᓇᐃᔭᖅᑎᓄᑦ ᐃᓕᓐᓂᐊᕐᕋᔅᓴᖅ, ᐃᓕᓴᐅᑕᐅᔪᓐᓇᖅᑐᖅ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᒋᔭᐅᔪᓄᑦ ᖃᓄᖅ 
ᐆᒻᒪᖅᑯᑎᓄᑦ ᐊᑐᓗᐊᖅᑕᐃᓕᒪᔪᓐᓇᕆᐊᖏᓐᓄᑦ. "ᐊᓐᓇᐅᒪᑎᑦᓯᓂᖅ ᖁᓕᓂᒃ" ᓂᕆᐅᒋᔭᕗᑦ ᒐᕙᒪᒃᑯᑦ 
ᐆᒻᒪᖁᑎᓂᒃ ᐊᑐᕐᓂᕆᖃᑦᑕᓲᖏᓐᓄᑦ ᐳᒃᖠᒋᐊᕈᑕᐅᒋᐊᒃᑲᓐᓂᕈᑕᐅᓂᐊᕋᓱᒋᔭᐅᓂᕆᔭᖓᓂᒃ, ᑕᐃᒍᖅᑕᐅᓂᖓ 
ᑐᑭᓕᖅᑐᖅᑕᐅᓯᒪᓂᕆᔭᖓᑦᑎᒍᑦ, 10-ᐳᓴᓐᒥᒃ. 
 
ᓴᓇᒋᐊᖅᓯᓂᕐᒧᑦ ᐱᓕᕆᐊᖅ, ᓄᓇᕗᒻᒥ ᐆᒻᒪᖅᑯᑎᓄᑦ ᐊᐅᓚᑦᑎᓂᕐᒧᑦ ᐱᓕᕆᐊᖅᑎᒍᑦ, ᐆᑦᑑᑎᐅᔪᖅ 
ᒐᕙᒪᑐᖃᒃᑯᑦ ᐃᓪᓗᖁᑎᖏᑕ ᐸᕐᓇᒍᑎᖏᓐᓄᑦ. ᓄᐃᑕᐅᓂᐊᖅᑐᖅ ᐆᑦᑐᕈᑎᐅᓗᓂ ᐃᖃᓗᓐᓂ ᑕᒪᒃᑯᐊ 
ᓄᓇᓕᓐᓂ ᐱᔪᓐᓇᓪᓚᕆᑦᑐᑦ ᐱᓕᕆᕕᐅᔪᑦ ᑳᑦᑐᓛᒃᑕᐅᓯᒪᓗᑎᒃ ᐱᓕᕆᕕᖓᑎᒍᑦ ᓄᓇᓐᓂ ᒐᕙᒪᑯᓂᓪᓗ 
ᐱᔨᑦᓯᖅᑎᒃᑯᑦ ᓴᓇᒋᐊᖅᑕᐅᓗᑎᒃ ᒐᕙᒪᒃᑯᑦ ᐃᓪᓗᖁᑎᒋᔭᖏᑦ. ᓴᓇᒋᐊᖅᓯᓂᕐᒧᑦ ᐱᓕᕆᐊᖅ ᐆᒻᒪᖅᑯᑎᓄᑦ 
ᐊᑐᖅᐹᓕᖏᑎᑦᑎᓂᐊᖅᑐᖅ ᐅᖓᑖᓄᑦ 20-ᐳᓴᓐ ᐊᒻᒪᓗ ᓄᓇᓕᓐᓂ ᐃᖅᑲᓇᐃᔮᒃᓴᓂᒃ ᓄᐃᑦᑎᓂᐊᖅᑐᓂ. 
 
ᖄᒃᑲᓐᓂᐊᒍᑦ ᐆᒻᒪᖅᑯᑎᖃᑦᑎᐊᕐᓂᒃᑯᑦ ᓄᓇᕗᕗᑦ ᐃᓪᓗᖃᑦᑎᐊᕐᓂᕐᒧᑦ ᐊᑐᖅᑕᐅᖃᑦᑕᖅᑐᓄᑦ ᐊᑐᐊᖅᓯᔾᔪᑎ 
ᐱᖓᔪᒋᔭᖓ ᐆᒻᒪᖅᑯᑎᓄᑦ ᐊᐅᓚᑦᑎᓂᕐᒧᑦ ᐱᓕᕆᐊᖑᔫᑉ. ᐊᑐᖅᑕᐅᓯᒪᔪᖅ ᓴᓇᓂᖃᑦᑎᓪᓗᒋᑦ ᓄᑖᓂᒃ 
ᐃᓪᓗᒃᓴᓂᒃ, ᐊᑐᐊᖅᓯᔾᔪᑎ ᓇᓗᓇᐃᖅᓯᓂᐊᖅᑐᖅ ᑖᒃᑯᐊ ᓄᑖᑦ ᐃᓪᓗᒃᓴᐃᑦ ᓴᓇᔭᐅᓂᖏᓐᓂᒃ ᐃᓱᒪᖃᑦᑐᑎᒃ 
ᐆᒻᒪᖅᑯᑎᒧᑦ ᐊᐅᓚᑦᑎᓂᕐᒥᒃ. 
 
ᕿᓂᖅᑐᒍᑦ ᑮᓇᐅᔭᑎᒍᑦ ᐃᑲᔪᖅᑐᖅᑕᐅᓂᕐᒥᒃ ᐱᓕᕆᐊᖅᑎᓐᓄᑦ ᐆᒻᒪᖅᑯᑎᓕᕆᓂᕐᒥᒃ ᒐᕙᒪᑐᖃᒃᑯᑦ 
ᐆᒻᒪᖅᑯᑎᓄᑦ ᓄᑖᙳᕆᐊᖅᑎᑦᑎᕙᓪᓕᐊᓂᖏᓐᓄᑦ. ᐊᓯᓕᒫᖏᑦ ᐱᓕᕆᐊᕐᒧᑦ ᑮᓇᐅᔭᖅᑐᕈᑎᐅᔪᑦ 
ᐅᑎᖅᑎᑕᐅᓂᐊᖅᑐᑦ ᑕᒪᒃᑯᑎᒎᓇ ᐆᒻᒪᖅᑯᑎᓄᑦ ᐊᑐᖅᑕᐅᖏᓐᓂᑯᓄᑦ, ᒐᕙᒪᑐᖃᒃᑯᓐᓂᑦ ᑮᓇᐅᔭᖅᑖᖑᓯᒪᔪᑦ, 
ᐊᒻᒪᓗ ᐊᑐᓗᐊᖅᑕᐃᓕᒪᓂᒃᑯᑦ ᐊᐅᓚᑦᑎᓂᕐᒧᑦ ᑮᓇᐅᔭᖅᑐᕈᑎᓄᑦ. 
 
ᐅᖃᖅᑎ, ᑭᖑᓪᓕᖅᐹᖅ, ᔫᒥ ᐃᓕᓐᓂᐊᖅᕕᖓᓂ ᐱᓕᕆᐊᖅ ᐱᒋᐊᕈᑎᑦᑎᐊᕙᐅᓯᒪᔪᖅ ᑕᒪᑐᒧᖓ ᐆᒻᒪᖅᑯᑎᓄᑦ 
ᐊᐅᓚᑦᑎᓂᕐᒧᑦ ᐱᓕᕆᐊᕐᒧᑦ. ᓄᑖᖅ ᐃᓕᓐᓂᐊᖅᕕᒃ ᓴᓇᓯᒪᓂᖃᑦᑐᖅ ᐆᒻᒪᖅᑯᑎᒥᒃ ᐊᑐᑦᑎᐊᓂᒃᑯᑦ ᐊᒻᒪᓗ 
ᓴᓇᔭᐅᓚᐅᖅᑐᓂ ᒪᓕᒃᑐᑎᒃ ᑭᖑᓪᓕᖅᐹᕐᒥ ᐆᒻᒪᖅᑯᑎᓂᒃ ᐊᑐᑦᓯᐊᕐᓂᕐᒧᑦ ᐃᒡᓗ ᒪᓕᒃᑕᐅᔭᕆᐊᓕᒃ 
ᒪᓕᒃᑕᐅᓪᓗᑎᒃ ᓯᓚᕐᔪᐊᓕᒫᒥ ᐊᕙᑎᖃᑦᓯᐊᕐᓂᕐᒧᑦ ᐱᓇᓱᐊᒐᕆᔭᐅᔪᖅᑎᒍᑦ, ᓯᕗᓕᖅᑎᐅᓂᖅ ᐆᒻᒪᖅᑯᑎᓄᑦ 
ᐊᒻᒪᓗ ᐊᕙᑎᓕᕆᓂᕐᒧᑦ ᓴᓇᓯᒪᓂᖓ. ᑖᓐᓇ ᐆᒻᒪᖅᑯᑎᓄᑦ ᐊᑐᖅᑎᐊᕐᓂᕐᒧᑦ ᓴᓇᔭᐅᓯᒪᓂᖓ ᓴᖅᑮᓂᐊᖅᑐᖅ 
ᓄᖑᑎᕆᕚᓪᓕᕐᓗᓂ ᐊᐅᓚᑦᑎᓂᕐᒧᑦ ᑮᓇᐅᔭᖅᑐᕈᑎᓂᒃ ᐃᓕᓴᕕᒃ ᓇᐸᓂᕆᔭᖓᓂ. 
 
ᑖᒃᑯᐅ ᐆᒻᒪᖅᑯᑎᓕᕆᓂᕐᒧᑦ ᐊᐅᓚᑦᑎᓂᕐᒧᑦ ᒪᓕᒐᒃᓴᐃᑦ ᐊᑐᖅᑕᐅᓂᖃᕐᓂᐊᖅᑐᑦ ᑕᒪᐃᓐᓄᑦ ᓯᕗᓂᒃᓴᒥ ᒐᕙᒪᒃᑯᑦ 
ᐱᓕᕆᐊᕆᓂᕆᖃᑦᑕᕐᓂᐊᖅᑕᖏᓐᓄ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. ᐅᓪᓗᒥᒧᑦ ᑲᑎᒪᒡᔪᑎᒃᓴᐃᑦ. ᑲᑎᒪᒡᔪᑎᒃᓴᖅ 3. 
ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐊᒡᓗᒃᑲᖅ. 
 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 057 - 2(2): ᐃᓕᑕᖅᓯᓂᖅ ᒪᕐᕉᒃ ᑕᓗᕐᔪᐊᕐᒥᐅᑖᒃ ᐱᔨᑦᑎᕋᖅᑎᐅᔫᒃ 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑎ. ᐊᓕᐊᓇᐃᒍᓱᑉᐳᖓ ᐃᓕᑕᖅᓯᒍᓐᓇᕐᕋᒪ ᐃᓚᖏᓐᓂᒃ 
ᐱᒻᒪᕆᐅᔪᓂᒃ ᐃᓄᓐᓂᒃ ᑕᒪᐅᖓ ᑎᑭᓯᒪᔪᑦ ᑕᓗᕐᔪᐊᕐᒥᑦ ᐊᒻᒪᓗ ᐋᑐᕚᒥᒃ ᐳᓛᕆᐊᖅᓯᒪᓪᓗᑎᒃ. ᒪᕐᕉᒃ ᐃᓅᒃ 
ᐱᓕᕆᑲᐃᓐᓇᖅᑑᒃ ᐱᔨᑦᑎᖃᑦᑎᐅᓪᓗᑎᒃ ᑕᒫᓂ ᐱᓇᓱᐊᕈᓯᕐᒥ ᒪᓕᒐᓕᐅᖅᕕᒻᒥ. 

ᐅᖃᖅᑎ, ᖃᐅᔨᒃᑲᐃᔪᒪᓪᓗᖓ ᐃᓕᒃᓯᓐᓂᒃ ᑖᓐᓇ ᓂᐊᓕ ᐋᓐ ᐅᑯᑦᑐᒃ ᐊᒻᒪᓗ ᓕᓐᓯ ᐊᓇᐃᔭᒃ, ᐃᒃᓯᕚᖅᑑᒃ 
ᑐᓄᐊᓂ. ᑖᒃᑯᐊ ᐃᓅᓱᒃᑑᒃ ᐊᕐᓈᒃ ᑎᑭᓯᒪᔫᒃ ᑕᓗᕐᔪᐊᕐᒥᒃ ᐃᖃᓗᓐᓄᑦ ᐃᓚᐅᒍᓐᓇᕈᒪᓪᓗᑎᒃ ᑲᑎᒪᓂᖃᑦᑎᓪᓗᑕ 
ᐊᒻᒪᓗ ᖃᐅᔨᕚᓕᑎᑦᑎᔪᒪᓪᓗᑎᒃ ᐃᓕᓐᓄᐊᖃᑎᒥᓂᒃ ᐅᑎᕈᑎᒃ ᑕᓗᕐᔪᐊᕐᓄᑦ. 
 
ᐱᒻᒪᕆᐊᓘᒻᒪᓪᓕ ᐅᖃᐅᓯᕆᓗᒍ ᐃᓚᒋᔭᖓ ᐱᑦᔪᑕᐅᔪᑦ ᑕᒫᓃᓐᓂᖏᓐᓄᑦ ᐱᑦᔪᑎᖃᑦᑐᑎᒃ ᐱᓇᓱᐊᒃᑲᐅᓂᖏᓐᓄᑦ 
ᐃᓕᓐᓂᐊᖅᑏᑦ ᐊᒻᒪᓗ ᐅᖃᐅᑕᐅᓯᒪᑦᑎᐊᕐᓂᖏᓐᓄᑦ ᐱᒃᑯᒋᔭᐅᓪᓗᑎᒃ ᐃᓕᓐᓂᐊᖅᑐᓕᕆᔨᓄᑦ ᑕᓗᕐᔪᐊᕐᒥ. 
 
>>ᐸᑦᑕᑐᖅᑐᑦ 
 
ᐅᖃᖅᑎ, ᐱᓕᕆᓇᓱᐊᑦᑎᐊᕐᓂᖅ ᐊᒻᒪᓗ ᑲᑦᑐᖓᓂᕐᓗ ᐃᓕᑕᕆᔭᐅᓂᖃᕆᐊᖃᑦᑐᖅ. ᖁᕕᐊᓲᑎᒋᔪᒪᓪᓗᒋᑦ ᐊᒻᒪᓗ 
ᑎᓕᐅᕐᕈᒪᓪᓗᒋᑦ ᐱᓇᓱᐊᖅᑕᒥᓂᒃ ᓄᖅᑲᐅᔾᔨᑦᑕᐃᓕᓗᑎᒃ ᖃᐅᔨᒪᒍᒪᓂᖏᑎᒍᑦ. 
 
ᐊᒻᒪᑕᐅᖅ, ᐅᖃᖅᑎ, ᐃᓕᑕᖅᓯᔪᒪᓪᓗᖓ ᐊᓯᐊᓂᒃ ᐱᒻᒪᕆᐅᔪᒥᑦᑕᐅᖅ ᐃᓄᒻᒥ ᒪᓕᒐᓕᐅᖅᕕᒻᒥ. ᒥᔅᑕ. ᔮᓂ ᑰᑑᒃ, 
ᓂᕈᐊᖅᑕᐅᕕᒋᓯᒪᔭᓐᓂ ᐃᑲᔪᖅᑎᒐ ᑕᓗᕐᔪᐊᕐᓂᒃ ᐃᒃᓯᕚᑐᖅ ᐅᕙᖓ ᑐᓄᐊᓂ. ᔮᓂ ᑰᑑᒃ ᑕᒪᐅᖓ 
ᑎᑭᒍᓐᓇᖅᓯᒪᒻᒥᒻᒪᑦ ᑖᒃᑯᓂᖓ ᐱᔨᑦᑎᕋᖅᑎᐅᓂᐊᖅᑑᓐᓂᒃ ᑎᑭᖃᑎᖃᑦᑐᓂ ᐸᖅᑭᑦᑎᐊᕈᒪᓪᓗᓂᒋᒃ. 
 
ᐊᒻᒪᑕᐅᖅ, ᐃᓕᑕᖅᔪᒪᓪᓗ ᓂᕈᐊᖅᑎᒋᓯᒪᔭᓐᓂᒃ, ᐊᒻᒪᑕᐅᖅ ᐱᖃᓐᓂᕆᔭᕋ: ᓵᓐᑐᕋ ᓚᐃᐅᓪ, ᐅᓛᖅ 
ᑎᑭᖅᑲᐅᕐᒥᔪᖅ ᐋᑐᕚᒥᒃ, ᐃᒃᓯᕚᖅᑐᖅ ᓴᓂᐊᓂ ᔮᓂᐅᑉ. ᐃᓕᓐᓂᐊᖃᑕᐅᔪᖅ ᓄᓇᕗᒻᒥ ᓯᕗᓂᒃᓴᕗᑦ 
ᐃᓕᓐᓂᐊᕈᑎᒥ ᐋᑐᕚᒥ ᐊᕐᕌᒍᓄᑦ ᒪᕐᕉᓐᓄᑦ. ᐃᒃᓯᕚᖅᑐᖅ ᓴᓂᐊᓂ ᑖᓂᐅᓪ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐲᑕᓴᓐ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 058 - 2(2): ᐊᐃᑉᐸᖓ ᐊᕐᕌᒍᖓᑕ ᐋᒡᒑᓂᖅ ᐋᖓᔮᓐᓇᖅᑐᒧᑦ ᐳᓚᕋᕐᓂᖅ 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᐅᓪᓗᒥ ᒪᑭᑉᐳᖓ ᐃᓕᓴᖅᓯᔪᒪᓪᓗᖓ ᐊᕐᕌᒍ ᐊᐃᑉᐸᖓᓂ ᕿᑎᕐᒥᐅᑦ 
ᐃᓕᓐᓂᐊᖏᓐᓇᓂᖅ ᐋᒡᒑᕐᓂᖅ ᐋᖓᔮᓇᖅᑐᓄᑦ. 
 
ᖃᐅᑕᒫᐸᓗ ᑐᓴᖃᑦᑕᕋᑦᑕ ᐃᒥᐊᓗᒻᒥ ᐊᒻᒪ ᐋᖓᔮᓇᖅᑐᓂ ᐊᑲᐅᖏᓕᐅᕈᑕᐅᕙᒻᒪᑕ ᓄᓇᑦᑎᓐᓂ. ᐹᓖᓯᒃᑯᑦ 
ᐅᖃᐅᔨᕙᑦᑐᑦ 100ᐳᓴᓐᐸᓗᖏ ᖃᓄᐃᓘᕈᑕᐅᕙᑦᑐᑦ ᖃᐅᔨᓴᖅᑕᐅᕙᑦᑐᑦ ᐊᑦᑐᐊᓂᖃᕐᖓᑕ ᐃᒥᐊᓗᒻᒥ ᐊᒻᒪ 
ᐋᖓᔮᕐᓇᖅᑐᓂ. 
 
ᐃᓚᖓ ᐱᐅᖏᓛᖑᖃᑕᐅᔪᖅ ᐃᒥᐊᓗᓐᓂᕐᒧ ᓱᕈᓰᑦ ᐱᔭᐅᒐᐃᒻᒪᑕ ᐃᓄᓕᕆᔨᓄ ᓴᐳᒻᒥᔭᐅᓂᐊᕐᒪᑕ. 
 
ᐊᒥᓲᔪᑦ ᕿᑎᕐᒥᐅᑦ, ᑲᑎᖓᔪᑦ, ᐊᒻᒪ ᑎᒥᐊᔪᑦ ᐅᔅᓱᕈᖅᑐᑎ ᐃᖅᑲᓇᐃᔭᕐᐸᒻᒪᑕ ᐃᑲᔪᕋᓱᐊᖅᑐᑎ ᐋᖓᔮᓇᖅᑐᓂ 
ᐊᔪᓕᖅᓯᒪᔪᓄ ᐊᒻᒪ ᐃᓅᓯᖃᖔᓕᕐᑎᓪᓗᒋ ᐱᐅᓂᖅᓴᒥ. ᐊᓯᖏᑦ, ᐅᖃᖅᑎ, ᐃᓕᓐᓂᐊᑎᑦᑐᒋ ᒪᒃᑯᑦᑐᕗᑦ 
ᐊᑦᑕᓇᕐᓂᖏᓐᓂ ᐃᒥᐊᓗᐃᑦ ᐊᒻᒪ ᐋᖓᔮᓇᖅᑐᐃᑦ. 
 
ᐃᓚᖓ ᑎᒥᐅᔪᖅ ᕿᑎᕐᒥᐅᑦ ᑯᐊᐳᕇᓴᓐ. ᐊᖏᔪᖅᑳᖓ ᕿᑎᕐᒥᐅᑦ ᑯᐊᐳᕇᓴᒃᑯᑦ, ᓵᓕ ᓚᐃᔪ, 
ᐱᒋᐊᖅᑎᑦᑎᓚᐅᕐᑐᑦ ᐊᕐᕌᒍᑕᒫᑦ ᐃᓕᓐᓂᐊᖏᓐᓇᕐᓂᖅ ᐋᒡᒑᕐᓂᖅ ᐋᖓᔮᕐᓇᖅᑐᓄᑦ ᐳᓚᕋᕐᓗᑎ ᓄᓇᓕᓕᒫᖑᔪᓂ 
ᕿᑎᕐᒥᐊᓂ ᐃᓕᓐᓂᐊᕕᒃᔪᐊᓂ ᐅᖃᖃᑎᖃᖅᑐᑎ ᓱᕈᓯᕐᓄ ᐃᒥᐊᓗᓐᓂ ᐊᒻᒪ ᐋᖓᔮᓇᖅᑐᓂ. 

ᐳᓚᕋᕐᓂᐅᔪᖅ ᑲᑎᖓᔪᑦ ᐃᓄᐃᑦ ᐊᐅᓪᓚᖃᑦᑕᑐᐃᓐᓇᖏᑦᑐᑦ ᐊᒻᒪ ᐅᖃᐅᔪᐃᑐᐃᓐᓇᕐᓇᑎ. ᐳᓚᕋᕐᓂᐅᔪᖅ 
ᖁᕕᐊᓱᒍᑕᐅᕙᒻᒪ ᓄᓇᓕᓕᒫᖑᔪᒧ. ᐳᓚᕋᖅᑐᑦ ᐅᖃᖃᑎᖃᖃᑦᑕᖅᑐᑦ ᐊᒻᒪ ᑕᑯᓐᓇᖅᑎᑕᐅᓪᓗᑎ ᐅᓐᓄᓴᒃᑯᑦ 
ᐊᒻᒪ ᐅᕕᐊᓱᒃᑎᑕᐅᓪᓗᑎ ᐃᓐᓄᒃᑯᑦ. ᖃᐅᔨᒪᔭᐅᔪᑦ ᓂᒡᔭᐅᓯᔭᖅᑏᑦ ᐅᑭᐅᑕᖅᑐᒥ ᐊᒻᒪ ᐃᙱᖅᑏᑦ ᔪᐊᔾ ᑐᑲᕈ, ᔮᓐ 
ᑏᔅ ᐊᒻᒪ ᕙᕕ ᐱᕕᐅ ᐃᓚᐅᖃᑕᐅᕙᑦᑐᑦ ᑖᒃᑯᓂᖓ ᐳᓚᕋᕐᓂᐅᔪᓂ. 
 
ᐱᖃᑎᒋᔭᐅᓚᐅᖅᑐᑦ ᑯᕆᔅᑎ ᐳᕉᔅᑐᒧ ᐱᕈᓚᐅᖅᑐᖅ ᕿᑎᕐᒥᐅᓂ ᐊᒻᒪ ᒪᒃᑯᑦᑐᓄ ᒪᓕᑦᑕᐅᒍᒥᓇᖅᑐᓂ. 
ᐅᖃᖅᑎᐅᓪᓗᓂ ᕕᐅ ᑕᐃᕙᑦᓴᓐ ᓛᒐ ᐊᖏᕋᕐᒥ ᐃᐊᒪᑕᓐᒥ; ᖃᐅᔨᒪᔭᐅᔪᖅ ᐊᒥᓱᓄ ᕿᑎᕐᒥᐅᓄ 
ᓇᔪᖃᑦᑐᖅᓯᒪᔪᖅ ᓛᒐ ᑐᔪᕐᒥᕕᒻᒥ ᐊᐅᓚᑦᑎᕙᑦᑐᖅ. 
 
ᓂᔾᔭᐅᓯᔭᕐᓂᖏᑎᒍᑦ ᐊᒻᒪ ᐅᓂᒃᑳᕐᓂᖏᑎᒍ, ᐅᖃᓪᓚᐸᑦᑐᑦ ᓱᕈᓯᕐᓄᑦ ᐊᒻᒪ ᓄᓇᓕᓕᒫᖑᔪᒧ ᐊᑐᖃᑦᑕᕐᓂᑯᖏᓐᓂ 
ᐃᒥᐊᓗᒻᒥ. 
 
ᐅᖃᓪᓚᖃᑦᑕᕐᓂᖏᑦ ᐱᔾᔪᑎᒋᓪᓗᒋᑦ ᐃᓄᓐᓂ ᐊᒥᓱᓂ ᖁᔭᓐᓇᒦᕋᒃᓴᖃᕐᐳᑦ: ᐸᓖᓯᒃᑯᑦ ᐃᑲᔪᖅᑐᑎ 
ᓅᑦᑎᕆᓂᖏᓐᓂ ᓱᓇᒃᑯᑖᖏᓐᓂ ᓄᓇᓕᐅᔪᓂ; ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐃᑲᔪᕐᓂᖏᓐᓄ ᑮᓇᐅᔭᑎᒍᑦ; 
ᐊᓯᖏ ᓄᓇᓕᐅᔪᓂ ᓇᐅᒃᑯᑐᐃᓐᓇᖅ ᐃᑲᔪᕈᓐᓇᕐᓂᖏᓐᓄ. 
 
ᐃᓕᓐᓂᐊᖅᑏᑦ ᐊᒻᒪ ᓄᓇᓕᐅᔪᑦ ᑕᐃᒪᐃᑦᑐᓂ ᑕᑯᒍᒪᔪᑦ. ᐊᑕᐃᓯᖅ ᐃᓄᒃ ᑕᓗᕐᔪᐊᒥ ᐅᖃᐅᔨᓚᐅᖅᑐᖅ ᓵᓕ 
ᓇᐃᔪᒥ ᐃᒥᐊᓗᒻᒧ ᓄᖅᑲᕆᐊᒃᓴᖅ ᐃᓱᒪᓕᓚᐅᕐᑐᖅ ᐳᓚᕋᕐᓂᐅᔪᖅ ᐱᔾᔪᑎᒋᓪᓗᒍ. ᐊᑕᐅᓯᖅ ᐃᓄᒃ ᑕᐃᒫᒃ 
ᐃᓱᒪᑉᐸᑦ, ᐳᓚᕋᕐᓂᐅᔪᖅ ᑲᔪᓯᑦᑎᐊᖅᑐᖅ. ᐅᐱᒋᒍᒪᔭᒃᑲ ᐋᖅᑭᒃᓱᐃᓯᒪᔪᑦ, ᑕᑯᓐᓇᑎᑦᑎᔩᑦ ᐊᒻᒪ ᐅᖃᖅᑎᑦ 
ᐃᑲᔪᕈᓐᓇᓚᐅᖅᑐᑦ ᕿᑎᕐᒥᐅᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐃᓚᒋᔭᐅᔪᑦ ᐅᖃᐅᓯᒃᓴᖏᑦ. ᓇᑦᑎᖅ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 059 - 2(2): ᐃᖅᑲᖅᑐᐃᔨᑎᒍᑦ ᐅᖃᖃᑎᖃᕆᐊᖃᖏᓐᓂ ᐊᐃᑉᐸᕐᒥᓂ 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᓪᓗᒥ ᒪᑭᑉᐳᖓ ᐅᖃᐅᓯᖃᕐᓗᖓ ᐃᓱᒫᓘᑕᐅᔪᑦ ᓴᖅᑭᑕᐅᔪᑦ 
ᐃᓐᓇᑐᖃᕐᓄᑦ. 
 
ᐃᓛᓐᓂᒃᑯᑦ ᐊᐃᑉᐸᕇᑦ ᓯᕗᓪᓕᖅᐹᒥ ᑲᑎᑦᑎᓪᓗᒋ ᐊᑲᐅᖏᓕᐅᕈᑎᖃᕐᐸᒻᒪᑕ, ᐊᒻᒪ ᐊᑲᐅᖏᓕᐅᕈᑎᖃᕐᑎᓪᓗᒋ 
ᐸᓖᓯᒃᑯᑦ ᐅᖄᓚᕕᐅᒐᔪᓲᖑᒻᒪᑕ. ᐊᖏᕋᕆᔭᐅᔪᒥ ᐊᑲᐅᖏᓕᐅᕈᑎᑕᖃᖅᑎᓪᓗᒍ, ᐊᒻᒪ ᐸᓖᓯᒃᑯᑦ ᑎᒍᓯᒐᐃᒻᒪᑕ 
ᐊᐃᑉᐸᕐᒥᓐᓂᒃ, ᐱᕋᔭᑦᑕᐃᓕᒪᑎᑕᐅᕙᒻᒪᑦ ᐊᒻᒪ ᐅᖃᖃᑎᒌᒋᐊᖃᕈᓐᓃᖅᑐᑎ; ᐊᐃᑉᐸᕐᒥᓄᑦᑕᐅᖅ 
ᐅᖃᖃᑎᒌᒋᐊᖃᕈᓐᓃᖅᑐᓂᒃᑕᐅᖅ ᐊᐃᑉᐸᕆᔭᖓ. 
 
ᑕᐃᒪᐃᓐᓂᖓᓄ, ᐊᔭᐅᕆᐊᖅᑲᕋ ᐊᖓᔪᖅᑳ ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓄ ᐊᒻᒪ ᐊᖓᔪᖅᑳ 
ᐃᖅᑲᖅᑐᐃᕕᓕᕆᓂᕐᒧ ᐱᐅᓯᑎᒋᐊᖅᑕᐅᖁᓪᓗᒋ ᕿᒫᕕᐅᔪᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐃᓚᒋᔭᐅᔪᑦ ᐅᖃᐅᓯᒃᓴᖏᑦ. ᑰᓕ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 060 - 2(2): ᐆᒻᒪᖅᑯᑎᓄ ᐊᑭᖏᓐᓂ ᕿᒥᕈᔩᑦ ᑲᑎᒪᔨᖏ - ᐊᑭᖏᓐᓄ 

ᐱᔪᒪᔾᔪᑎᐅᔪᖅ 

ᑰᓕ (ᑐᓵᔨᒃᑯᑦ): ᐅᓪᓗᒥ ᒪᑭᑉᐳᖓ ᓇᓗᓇᐃᕈᒪᓪᓗᒍ ᐊᑲᐅᒃᓴᖏᓐᓂᕐᓂ ᖁᓪᓕᖅ ᑯᐊᐳᕇᓴᒃᑯᑦ ᐊᑭᖏᓐᓄ 
ᐱᔪᒪᔾᔪᑎᖓᓂ, ᐅᕝᕙᓘᓐᓃᑦ ᐃᓕᓗᒍ ᐊᖓᔪᖅᑳᑉ ᐱᒍᒪᓂᖏᑎᒍᑦ, ᖁᓪᓕᖅ ᑯᐊᐳᕇᓴᒃᑯᑦ ᐊᑭᖏᓐᓄ 
ᐱᔪᒪᔾᔪᑎᖓ ᕿᒥᕈᔭᐅᔪᖅ ᐆᒻᒪᖅᑯᑎᓄ ᐊᑭᖏᓐᓂ ᕿᒥᕈᔩᑦ ᑲᑎᒪᔨᖏᓐᓂ. 
 
(ᑐᓵᔨᒃᑯᑎᒎᕈᓐᓃᖅᑐᖅ) ᐊᑭᖏᓐᓄ ᐱᔪᒪᔾᔪᑎᐅᔪᖅ ᓇᓗᓇᕐᒪᑦ ᐆᒻᒪᖅᑯᑏᑦ ᖃᒥᑲᐃᓐᓇᖃᑦᑕᕐᓂᖏᓐᓂ 
ᐊᑐᖃᑦᑕᕐᓂᖏᓐᓄ ᖁᕙᓯᑦᑐᓂ ᐆᒪᖅᑯᑎᓂ. ᓇᓗᓇᖅᑎᒋᐊᒃᑲᓂᕐᓗᒍ, ᐅᖃᐅᓯᐅᖃᑦᑐᖅᑐᑦ ᒥᓕᐊᖏᓐᓂ 
ᐆᒻᒪᑦᑯᑎᕐᑐᕈᑏᑦ ᐃᑲᕋᑕᒫᑦ ᐊᑭᖃᖅᑐᑎ ᐅᐊᓴᖏᓐᓂ,. ᓇᓪᓕᐊ ᓄᓇᓕᐅᔪᖅ ᑕᑯᓐᓇᕈᕕᐅᒃ. 
 
ᑕᐃᒪᐃᓐᓂᖓᓄ, ᐆᑦᑐᕋᓱᓚᐅᕋᒪ ᓇᓗᓇᐃᕋᓱᑦᑐᒍ ᖃᑦᑎᓂᓪᓚᕆ ᑮᓇᐅᔭᓂ ᐱᓚᐅᕐᒪᖔᑕ ᐆᒻᒪᖅᑯᑎᓕᕆᔨᒃᑯᑦ, 
ᓄᓇᕗᒻᒥ ᐆᒻᒪᖅᑯᑎᓕᕆᔨᒃᑯᑦ ᐅᕝᕙᓘᓐᓃᑦ ᖁᓪᓕᖅ ᑯᐊᐳᕇᓴᒃᑯ ᐅᕝᕙᓘᓐᓃᑦ ᑭᓇᑐᐃᓐᓇᖅ, 
ᑐᑭᓯᒋᐊᕐᕕᒃᓴᐅᔪᓂ ᐊᑐᖅᑐᑦ ᐊᑭᖏᓐᓄ ᐱᔪᒪᔾᔪᑎᐅᔪᒥ. 
 
ᐊᒥᓲᓂᖏᑦ ᓴᖅᑭᑎᖅᑲᐅᔭᒃᑲ ᑲᖏᕐᖠᓂᕐᒧᑦ 12,182,831 ᖃᐅᒪᔾᔪᑏᑦ ᐃᑲᕐᕋᐃᑦ, ᖃᐅᔨᓚᐅᕆᓪᓗᒍ 10.1.3-ᒥ 
ᐃᓚᒍᑕᖓᓂ ᖏ, ᐃᓚᓪᓗᒋᑦ 31.89 ᐅᐊᓴᑦ ᐊᑐᓂᑦ ᖃᐅᒪᔾᔪᑏᑦ ᐃᑲᕐᕋᑕᒫᑦ. ᑖᓐᓇ ᐊᑯᓐᓂᖓᓂ ᓄᓇᓕᓐᓄᑦ 
ᐃᖏᕐᕋᓂᕆᔭᐅᒻᒪᑦ ᑲᖏᖅᖠᓂᕐᒥ ᖃᐅᔨᔭᐅᓯᒪᔪᖅ 11.4.1-ᒥ ᐃᓚᒍᑕᖓᓂ ᖠ. ᑕᐃᒪ, ᐅᖃᕈᓐᓇᖅᑐᖓᓕ, 
ᓄᓇᕗᑦ ᐆᒻᒪᖅᑯᑎᓕᕆᔨᒃᑯᑦ-ᖁᓪᓕᖅ ᐆᒪᖅᑯᑎᓕᕆᔨᒃᑯᑦ ᓄᐊᑦᑎᒐᔭᖅᑐᒥᓃᑦ $3.9 ᒥᓕᐊᓐᓂᒃ ᑲᖏᖅᖠᓂᕐᒥ 
2003-ᒥ 2004-ᒥᓗ. 
 
ᐅᖃᖅᑲᐅᒐᒪᐃᓛᒃ ᐅᖃᖅᑎᑦ, ᐅᖃᕈᓐᓇᑕᒃᑯᓪᓕ, ᓄᐊᑦᑎᒐᔭᖅᑐᒥᓃᑦ ᑕᐃᒪᓐᓇᓂᒃ. ᐊᒻᒪᓗ, ᑖᓐᓇ 
ᐃᓚᓕᐅᔾᔨᓯᒪᒐᓂ ᐊᑭᓕᖅᑕᐅᔭᕆᐊᖃᖅᓯᒪᔪᑐᖃᕐᓂᒃ ᑎᑎᕋᖅᑕᐅᓯᒪᙱᑦᑐᓂᒃ ᑕᕝᕙᓂ. 
 
ᐊᑲᖅᓴᖏᓪᓚᕆᒃᑲᒪ ᖁᓪᓕᖅ ᐆᒪᖅᑯᑎᓕᕆᔨᒃᑯᑦ ᑮᓇᐅᔭᑦ ᐱᓯᒪᔭᖏᑦ ᐊᕕᑦᑐᖅᓯᒪᙱᒻᒪᑕ ᓄᓇᓕᑦᑎᒍᑦ ($ᒍ-ᒥ: 
ᓈᓴᐅᑎᑎᒍᑦ ᑕᐃᒪᐃᓪᓗᐊᓕᖅᑎᑕᐅᓯᒪᓂᖏᑦ ᐊᑐᖅᑐᒋᑦ ᑎᑎᕋᖅᑕᐅᓯᒪᔪᑦ ᖃᐃᑕᐅᓯᒪᔪᑦ ᖃᓂᒋᐸᓗᑦᑕᖓᓄᑦ 
ᑎᑎᕋᖅᓯᒪᑐᐃᓐᓇᕐᖓᑕ.  
 
ᐅᖃᖅᑎᑦ, ᐅᖃᐅᑎᒍᓐᓇᕆᒃᑭᑦ ᓈᒻᒪᖏᑦᑐᒥᒃ ᑕᒪᓐᓇ ᓴᖅᑮᓯᒪᒻᒪᑦ ᐊᑲᐅᒋᔭᐅᙱᓐᓂᖓ ᐱᓪᓗᒍ 
ᖃᐅᔨᔭᐅᓇᓱᑦᑎᓪᓗᒍ ᑕᒪᓐᓇ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ, ᐹᓇᐸᔅ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 061 - 2(2): ᒪᓕᑦᑕᐅᔭᕆᐊᓖᑦ ᐱᕋᔭᔅᓯᒪᔪᓄᑦ 
 
ᐹᓇᐸᔅ: ᖁᔭᓐᓇᒦᒃ, ᐅᖃᖅᑎ. ᐅᓪᓗᒥ ᓇᖏᖅᓯᕗᖓ ᓇᓗᓇᐃᖅᓯᔪᒪᓪᓗᖓ ᐃᓱᒫᓘᑎᐅᔪᓂᒃ 
ᓂᕈᐊᖅᑎᒋᓯᒪᔭᖏᓐᓂᒃ ᐅᕙᖓ ᖃᐅᓱᐃᑦᑐᕐᒥ ᐱᔾᔪᑎᒋᓪᓗᒋᑦ ᒪᓕᑦᑕᐅᔭᕆᐊᖃᖅᑎᑕᐅᕙᑦᑐᑦ ᐱᕋᔭᔅᓯᒪᔪᓄᑦ 
ᐃᖅᑲᖅᑐᐃᔨᓂᑦ. ᑕᒪᒃᑯᐊ ᒪᓕᑦᑕᐅᔭᕆᐊᖃᖅᐸᑦᑐᑦ ᐋᖅᑭᑦᑕᐅᕙᒻᒪᑕ ᑎᒍᔭᐅᖅᑲᕙᑦᑐᓄᑦ ᐊᓂᑎᑕᐅᙳᓱᑦᑐᓄᑦ 
ᐅᕝᕙᓘᓐᓃᑦ ᐱᕋᔭᔅᓯᒪᔪᓄᑦ ᒪᓕᒋᐊᖃᖅᑎᑕᐅᔪᓄᑦ ᑎᒍᔭᐅᖅᑲᙱᖔᖅᑐᑎᒃ.  
 
ᐅᖃᖅᑎᑦ, ᐊᔾᔨᒌᙱᑦᑐᓂᒃ ᒪᓕᒐᔅᓴᖅᑕᖃᐅᖅᐸᒻᒪᑦ ᐃᖅᑲᖅᑐᐃᔨᐅᑉ ᐋᖅᑭᒍᓐᓇᖅᑕᖏᓐᓂᒃ, ᓲᕐᓗ ᐋᖅᑮᓗᓂ 
ᑭᓪᓕᖃᖅᑎᑎᓪᓗᑎᒃ ᐱᕋᔭᔅᓯᒪᔪᓂᒃ ᐅᐸᔅᓯᖁᓇᒋᑦ ᖃᐅᔨᒋᐊᖁᓇᒋᓪᓘᓐᓂᑦ ᐃᓚᖏᓐᓂᒃ 
ᖃᓄᐃᓯᒪᔭᖏᓐᓂᓘᓐᓃᑦ, ᐃᒥᖅᑕᐃᓕᑎᑕᐅᓪᓗᑎᒃ ᐋᖓᔮᕐᓇᑐᖅᑐᖅᑕᐃᓕᑎᑕᐅᓪᓗᑎᒃ, ᖁᑭᐅᓯᔭᕆᐊᖃᕋᑎᒃ, 
ᐊᒻᒪᓗ ᐃᓅᓯᓕᕆᔭᐅᔅᓴᐃᓐᓇᕆᐊᖃᖅᑎᑕᐅᓪᓗᑎᒃ ᐊᒻᒪᓗ ᓄᓇᓕᓐᓂᑦ ᐱᔨᑦᑎᕋᖅᑎᑕᐅᓗᑎᒃ. ᑖᒃᑯᐊ 
ᐃᓚᐃᓐᓇᕆᒻᒪᒋᑦ ᐆᑦᑑᑎᒋᔭᒃᑲ. 

ᐅᖃᖅᑎᑦ, ᑕᒪᒃᑯ ᒪᓕᑦᑕᐅᔭᕆᖃᓲᑦ ᐊᑦᑕᕐᓇᖅᑐᒦᖁᓇᒋᑦ ᑭᒃᑯᑐᐃᓐᓇᐃᑦ ᐋᖅᑭᑦᑕᐅᓯᒪᓲᖑᒻᒪᑕ ᐊᒻᒪᓗ 
ᓄᓇᓕᐅᔪᑦ; ᑭᓯᐊᓂᓕ, ᐱᔨᑦᑎᕋᐅᑎᑕᖃᐅᕐᖓᑦ ᐊᑐᖅᑕᐅᔭᕆᐊᖃᖅᐸᑦᑑᒐᓗᐊᓂᒃ 
ᐊᑐᐃᓐᓇᐅᑎᑕᐅᖃᑦᑕᖏᑦᑐᓂᒃ ᓄᓇᓕᕋᓛᖑᓂᖅᓴᐅᔪᓂᒃ ᐱᔾᔪᑎᒋᓪᓗᒍ ᐃᓱᒪᓕᕆᔨᑕᖃᐅᙱᓗᐊᕐᓂᖓᓄᑦ.  
 
ᐅᖃᖅᑎ, ᓈᒻᒪᓈᓕᖅᑲᑦ ᐊᐱᖅᓱᑲᑕᓐᓂᐊᕋᒪ ᑕᒪᓐᓇ ᐱᓪᓗᒍ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ, ᐅᖃᐅᓯᔅᓴᖏᑦ, ᑐᑐ 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 062 - 2(2): ᖃᖓᑕᓲᑦ  
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᖁᕕᐊᓱᑉᐳᖓ ᐅᓪᓗᒥ ᓇᖏᖅᓯᔭᕆᐊᔅᓴᖅ ᐱᔾᔪᑎᒋᓪᓗᒍ ᖃᖓᑕᓲᒃᑯᑦ 
ᐱᔨᑦᑎᕋᕐᓂᐅᕙᑦᑐᖅ ᓄᓇᕗᒥ. ᐅᖃᖅᑎ, ᑕᒫᓂ ᐱᓇᓱᐊᕈᓯᕐᒥ ᒪᓕᒐᓕᐅᖅᑏᑦ ᑕᕝᕙᓂ ᒪᓕᒐᓕᐅᕐᕕᒻᒥ 
ᑲᑎᖃᑎᖃᕈᓐᓇᓚᐅᕐᖓᑕ ᑲᑎᖃᑎᒌᓐᓂᓚᑦᑖᖑᙱᑐᒃᑯᑦ ᐊᖏᔪᖅᑲᐅᑎᖏᓐᓂᒃ ᑕᒪᒃᑮᓐᓂᒃ 
ᖃᖓᑕᓲᖃᖅᑎᑦᑎᔨᐅᔪᓂᒃ.  
 
ᖃᐅᔨᒪᔪᖓ ᐊᒥᓱᑦ ᐱᕕᖃᕐᓂᖏᓐᓂ ᐅᖃᐅᓯᖃᖃᑦᑕᓚᐅᕐᖓᑕ ᐃᓱᒫᓘᑎᖏᓐᓂᒃ ᐱᔾᔪᑎᒋᓪᓗᒋᑦ 
ᖃᖓᑕᓲᖃᕐᓂᐅᕙᑦᑐᑦ ᓄᓇᖏᓐᓂ. ᐅᖃᖅᑎ, ᖁᕕᐊᓇᖅᑐᖅ ᑕᑯᔭᕆᐊᔅᓴᖅ ᖃᖓᑕᓲᖃᖅᑎᑦᑎᔨᓪᓗᐊᑕᕗᑦ 
ᐊᑭᑦᑐᕋᐅᑎᖃᑎᒌᓐᓇᓱᓪᓚᕆᒻᒪᑎᒃ, ᐊᑭᑦᑐᕋᐅᑎᓂᒃ ᐊᑐᖃᑦᑕᕐᖓᓂᓛᒃ ᓂᐅᕕᖃᑦᑕᖅᑐᖁᑎᑦᑎᓐᓄᑦ. 
 
ᖃᐅᔨᒪᔪᑎᑦ, ᐅᖃᖅᑎ, ᖃᖓᑕᓲᖃᖅᑎᑦᑎᔨᓪᓗᐊᑕᕗᑦ ᐊᐃᑉᐹ ᓇᒻᒥᓂᕆᔭᐅᒻᒪᑦ ᐃᓄᓐᓄᑦ ᓄᓇᕗᒥ, ᓄᓇᓯ 
ᑯᐊᐳᕇᓴᒃᑯᓐᓄᑦ. ᖃᐅᔨᒪᔪᖓ ᐃᑲᔪᖅᓰᖏᓐᓇᖃᑦᑕᕋᑦᑕ ᐊᖏᔪᒻᒪᕆᒻᒥᒃ ᓴᖅᑭᔮᕐᓂᖃᖅᑐᒥᒃ ᑕᒫᓂ ᓄᓇᕗᒥ 
ᑲᓇᐃᑎᐊᓐ ᓄᐊᔅᑯᓐᓄᑦ.  
 
ᐅᖃᖅᑎ, ᑕᒪᒃᑮᒃ ᖃᖓᑕᓲᖃᖅᑎᑦᑎᔨᓗᐊᑕᕗᒃ ᐃᑲᔪᖃᑦᑕᖅᓯᒪᒻᒪᑎᒃ ᐊᑯᓂ ᐱᒻᒪᕆᐅᔪᓄᑦ ᐃᑲᔪᕋᓱᐊᖅᑎᓄᑦ 
ᐱᕚᓪᓕᑎᑦᑎᕙᑦᑐᓄᑦ ᐅᑭᐅᖅᑕᖅᑐᒧᑦ. ᐊᖃᕐᕌᒍᑕᒫᑦ, ᐆᑦᑑᑎᒋᓗᒍ, ᑕᐅᓴᖏᓐᓃᓗᐊᖅᑐᓂᒃ ᖁᓕᓂᒃ 
ᓄᐊᑦᑎᕙᒻᒪᑕ ᖁᕕᐊᓱᕝᕕᐅᓂᐅᓴᓕᕋᐃᒻᒪᑦ ᕘᔅᑦ ᐃᐊᒃᑯᑦ ᐊᕐᕋᒍᑕᒫᑦ ᐊᖏᔪᖅᑳᖏᑦ ᐃᑲᔪᖅᑎᐅᔪᓄᑦ 
ᓂᕆᑎᑦᑎᕙᑦᑐᑎᒃ ᐊᒻᒪᓗ, ᓇᓗᓇᙱᑦᑐᖅ ᒪᓕᒐᓕᐅᖅᑏᑦ ᑕᒫᓃᑦᑐᑦ ᐱᖃᑕᐅᓛᕐᒥᒻᒪᑕ ᓂᕆᑎᑦᑎᑎᓪᓗᒋᑦ 
ᐱᓇᓱᐊᕈᓯᐅᓂᐊᖅᑐᒥ ᐅᖓᓕᐊᓂᓗᑭᐊᖅ.  
 
ᖃᖓᑕᓲᒃᑯᑦ ᐊᐅᓪᓚᖃᑦᑕᕐᓂᖅ ᐊᖅᑯᑎᓪᓚᕆᒋᒐᑦᑎᒍ. ᐊᓯᖏᑦ ᖃᖓᑕᓲᖅᑏᑦ ᐱᓕᕆᖃᑦᑕᑎᓪᓗᒋᑦ 
ᐱᓕᕆᐊᒥᓐᓂᒃ ᐊᐅᓚᐃᓐᓇᑎᑦᑎᒐᓱᐊᖅᑐᑎᒃ, ᖃᓄᖅᑑᕈᑎᔅᓴᓂᒃ ᕿᒥᕐᕈᔭᕆᐊᖃᖅᑐᒍᑦ ᐱᕚᓪᓕᕈᑎᔅᓴᐃᑦ 
ᐊᖏᓪᓕᒋᐊᒃᑲᓐᓂᖁᓪᓗᒋᑦ ᓄᓇᖃᖅᑎᑎᓐᓄᑦ ᐊᒻᒪᓗ ᑎᓕᐅᕆᒋᐊᒃᑲᓂᕐᓗᑕ ᒪᑭᒪᔾᔪᑎᔅᓴᐃᑦ ᐱᕈᒃᑲᓐᓂᖁᓪᓗᒋᑦ 
ᐳᓚᕋᑦᑐᓕᕆᖃᑦᑕᕐᓂᖅ ᐊᖏᓪᓕᒋᐊᖅᑎᓪᓗᒍ ᓄᓇᕗᒥ. 
 
ᐅᖃᖅᑎ, ᐊᐱᖅᓲᑕᐅᕋᑖᓚᐅᖅᑐᒥ, ᑯᐃᓐ ᑭᒡᒐᑐᖅᑎᖓ ᑲᓇᑕᒥ ᐊᒻᒪᓗ ᐅᐃᖓ ᐊᐱᖅᓱᖅᑕᐅᓚᐅᕐᖓᑎᒃ ᐊᑯᓂ 
ᖃᓄᐃᑦᑐᒃᑰᖅᐸᓚᐅᕐᒪᖔᑎᒃ ᐅᑭᐅᖅᑕᖅᑐᒥ, ᖁᕕᐊᓱᓚᐅᖅᑐᖓ ᑕᑯᓐᓇᕈᓐᓇᓚᐅᕋᒃᑭᒃ 
ᑎᓕᐅᕆᒋᐊᒃᑲᓂᖅᑎᓪᓗᒋᒃ ᑲᓇᑕᒥᐅᑕᐅᔪᓂᒃ ᐅᑭᐅᖅᑕᖅᑐᒨᖁᔨᖃᑦᑕᖁᔨᓪᓗᑎᒃ ᐊᒻᒪᓗ 
ᖃᐅᔨᒋᐅᕆᐊᖅᑐᖃᑦᑕᖁᔨᓪᓗᑎᒃ ᐊᑐᐃᓐᓇᐅᑎᑕᑦᑎᓐᓂᒃ. 
 
ᑭᓯᐊᓂᓕ, ᐊᑭᑐᓂᖅᓴᐅᒍᓐᓇᕐᒪᑦ ᖃᖓᑕᓂᐊᖅᑐᒧᑦ ᑐᕌᓐᑐᒥᒃ ᐸᖕᓂᖅᑑᒧᑦ ᑕᕆᐅᑉ ᐊᑭᐊᓐᓄᓪᓕ 
ᐊᐅᓚᕐᓂᐊᕐᓗᓂ ᐊᑭᑭᓐᓂᖅᓴᐅᑎᓪᓗᒍ. ᕿᒥᕐᕈᒋᐊᕋᑦᑐᒍ ᖃᓄᑭᐊᖅ ᖃᖓᑕᓲᓕᕆᔨᓂᒃ ᐋᖅᑮᖃᑎᖃᖅᓯᒪᓗᑕ 
ᑮᓇᐅᔭᓕᐅᕋᓱᐊᕐᓂᖅ ᐱᕈᑉᐸᓪᓕᐊᑎᑕᐅᓗᓂ ᐅᓄᕈᓐᓃᖅᑎᑦᑎᒋᐊᕐᓗᑕ ᑖᔅᓱᒥᖓ ᐊᕐᕕᐊᕈᑎᒻᒪᕆᐅᔪᒥᒃ. 
 
ᖃᓄᐃᖏᑎᐊᖅᑐᒥᒃ ᐃᖏᕐᕋᖃᑦᑕᖅᑐᓕᕆᓂᖅ ᓄᓇᕗᒻᒧ ᐊᒻᒪᓗ ᓂᕆᐅᑦᑎᐊᕐᓂᐊᕐᒥᒐᒪ ᐊᒥᓱᒃᑲᓐᓂᒃ ᐊᕐᕌᒍᓂ 
ᑎᒥᐅᔪᑦ ᐱᓕᕆᖃᑎᒌᑦᑎᐊᕐᓂᖏᓐᓂᒃ ᑕᒪᑐᒧᖓ ᐱᒻᒪᕆᐅᔪᓄᑦ ᐅᓯᑲᑦᑕᐸᑦᑐᓄᑦ. 

ᐊᐱᕆᔪᒪᓪᓗᖓ ᒪᓕᒐᓕᐅᖅᑎᓕᒫᓂᒃ ᖁᔭᓐᓇᒦᖃᑎᒋᓗᒋᑦ ᑕᒪᒃᑮᓐᓂᒃ ᐅᓯᑲᑦᑕᖅᑎᑦᑎᓐᓂᒃ 
ᑲᑎᖃᑎᒋᔪᓐᓇᕋᑦᑎᒍ ᑕᒫᓂ ᐱᓇᓱᐊᕈᓯᕐᒥ ᐊᒻᒪᓗ ᑐᓵᒍᓐᓇᖅᑐᑎᒃ ᐃᓱᒫᓘᑎᒋᔭᑦᑎᓐᓂᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐲᑯ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 063 - 2(2): ᐲᕗᕐᔅ, ᑲᑉᔅ ᐊᒻᒪᓗ ᐳᐃ ᓯᑲᐅᑦᓯᓄᑦ ᐃᑲᔪᖅᑏᑦ 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᓐᓅᓚᐅᖅᑐᖅ, ᐃᓚᐅᒍᓐᓇᖅᑎᑕᐅᓚᐅᕐᒥᒐᒪ 
ᐱᒋᐊᖅᑎᑕᐅᓂᖓᓄᑦ ᐊᒻᒪᓗ ᐃᓚᓕᐅᑎᓂᖏᓐᓄᑦ ᐲᕗᕐᔅ, ᑲᑉᔅ ᐊᒻᒪᓗ ᐳᐃ ᓯᑲᐅᑦᓯ ᐃᖃᓗᓐᓂ. 
 
ᐊᒥᓱᓪᓗ ᐊᖓᔪᖅᑳᕆᔭᐅᔪᑦ ᐅᐸᒃᓯᒪᓪᓗᑎᒃ, ᑖᒃᑯᐊ ᓱᕈᓯᑯᓗᐃᑦ ᐲᕗᕐᔅ, ᑲᑉ ᐊᒻᒪᓗ ᓯᑲᐅᑦᓯᓐ 
ᑕᑯᒥᓇᖅᑐᒻᒪᕆᐊᓘᓚᐅᖅᑐᑦ ᐊᓐᓄᕌᒥᓂᒃ ᐊᑐᖅᑎᓪᓗᒋᑦ ᐊᒻᒪᓗ ᑐᓂᔭᐅᓪᓗᑎᒃ ᓄᑖᓂᒃ ᖁᖓᓯᕈᓂᒃ. ᑕᒪᒃᑯᐊ 
ᑲᑐᔾᔨᖃᑎᒌᖑᔪᑦ ᑲᑉᔅ, ᓯᑲᐅᑦᓯᓐ ᐊᒻᒪᓗ ᐲᕗᕐᔅ ᑕᑎᖃᖃᑦᑕᕐᒪᑕ ᐃᑲᔪᖅᑎᓂᒃ ᐱᓕᕆᔪᒪᑦᑎᐊᖅᑐᓂᒃ ᑕᒪᒃᑯᓄᖓ 
ᑲᑐᔾᔨᖃᑎᒌᓄᑦ ᐊᒻᒪᓗ ᖃᓄᐃᓕᐅᕐᓂᖏᓐᓄᑦ. 
 
ᖁᔭᓐᓇᒦᕈᒪᓪᓗᖓ ᒫᓐᓇ ᑖᔅᓱᒥᖓ ᓲᓇ ᐹᕐᑭᓕ ᐊᒻᒪᓗ ᐃᑲᔪᖅᑎᒋᔭᖏᑦ ᐲᕗᕐ, ᑲᑉᔅ, ᐊᒻᒪᓗ ᓯᑲᐅᑦᓯᓄᑦ 
ᑲᒪᔨᐅᔪᑦ ᐱᓕᕆᔪᓐᓇᖃᑦᑕᕐᒪᑕ ᐃᒻᒥᓂᒃ ᐱᕕᒃᓴᒥᓂᒃ ᐊᑐᖅᑐᑎᒃ ᑕᒪᑐᒧᖓ ᐱᒻᒪᕆᐊᓗᒻᒧᑦ ᐱᑦᔪᑕᐅᓂᕐᒧᑦ 
ᓱᕈᓯᑦᑎᓐᓄᑦ ᐃᑲᔪᖅᑐᑎᒃ. 
 
ᐊᒻᒪᑕᐅᖅ, ᖁᔭᓐᓇᒦᕈᒪᓪᓗᖓᑦᑕᐅᖅ ᐊᒥᓱᓂᒃ ᐃᑲᔪᖃᑦᑕᖅᑐᓂ ᑕᒫᓂ ᐃᖃᓗᓐᓂ ᐊᒻᒪᓗ ᓄᓇᕗᓕᒫᒥ ᐃᑲᕐᕋᓂ 
ᐊᒥᓱᓂᒃ ᐃᑲᔪᖃᑦᑕᖅᑐᑦ ᓄᓇᓕᑦᑎᓐᓄᑦ, ᓱᕈᓯᕐᓄᑦ ᐊᒻᒪᓗ ᓄᓇᕗᒻᒥᐅᓄᑦ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐅᑎᕐᓗᑕ ᐅᓪᓗᒥᒧᑦ 
ᑲᑎᒪᒡᔪᑎᒃᓴᓂᒃ. ᑲᑎᒪᒡᔪᑎᒃᓴᖅ 4. ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᖅᕕᒻᒧᑦ. ᐲᑯ. 
 

ᑲᑎᒪᒡᔪᑎᒃᓴᖅ 5: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᖅᕕᒻᒧᑦ 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᐊᓕᐊᓇᐃᒍᓱᓪᓚᕆᒃᑐᖓ ᐅᓪᓗᒥ ᐃᓕᑕᖅᓯᒋᐊᒃᓴᖅ 
ᒪᓕᒐᓕᐅᖅᕕᒻᒥ ᐃᓕᑕᕆᓚᐅᖅᓯᒪᖏᑕᓐᓂ ᐊᕐᕌᒍᓂ 9-ᓂ ᒪᓕᒐᓕᐅᖅᑎᐅᓕᖅᑎᓪᓗᖓ. 
 
ᐱᖃᑎᒋᔭᕋ, ᑭᖑᓪᓕᖅᐹᖓᓂ ᐅᓪᓗᖅ, ᐸᓂᒐ ᑐᐊᕋ ᐊᒻᒪᓗ ᐱᓕᕆᖃᑕᐅᓪᓗᓂ ᐅᐊᑦᑎᓂᕐᒧᑦ ᐃᓄᒃᓱᒃ 
ᐃᓕᓐᓂᐊᖅᕕᐊᓗᐊᑎᒍᑦ. ᑐᐊᕋ ᒍᕋᐃᑦ 9-ᒦᑦᑐᖅ ᐊᒻᒪᓗ ᑐᙵᓱᒃᑎᒍᒪᓪᓗᒍ ᐸᓂᒐ ᒪᓕᒐᓕᐅᖅᕕᒻᒧᑦ. ᖁᔭᓐᓇᒦᒃ, 
ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᑐᙵᓱᒋᑦ ᒪᓕᒐᓕᐅᖅᕕᒻᒧᑦ. ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᖅᕕᒻᒧᑦ. ᒪᑉᓴᓚᒃ. 
 
ᒪᑉᓴᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐃᓕᑕᖅᓯᔪᒪᓪᓗᖓ ᒪᐃᔭᐅᓕᖅᑐᒥᒃ ᓇᐅᔮᓂ ᓯᒥᐅᓂ ᑯᐸᒃ, ᐊᕙᓂ 
ᐃᒃᓯᕚᖅᑐᖅ ᒪᓕᒐᓕᐅᖅᕕᒻᒥ, ᐊᒻᒪᓗ ᐃᓚᒋᔭᐅᔪᖅ ᑲᑎᒪᔨᓄᑦ ᐱᐅᓪ ᑯᐸᒃ. ᖁᔭᓐᓇᒦᒃ, ᐅᖃᖅᑎ. 

>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᑐᙵᓱᒋᑦ ᒪᓕᒐᓕᐅᖅᕕᒻᒧᑦ. ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᖅᕕᒻᒧᑦ. 
ᐊᒡᓗᒃᑲᖅ. 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᓱᓕᒃᑲᓐᓂᖅ, ᐃᓕᑕᖅᓯᔪᒪᓪᓗᖓ ᓂᕈᐊᖅᑎᒋᓯᒪᔭᓐᓂᒃ; ᐅᕕᐊᓐᑎ ᐊᒻᒪᓗ ᔮᓂ 
ᑰᑑᒃ, ᓵᓐᑐᕋ ᐊᒻᒪᓗ ᑖᓂᐅᓪ ᒪᓕᒐᓕᐅᖅᕕᒦᑦᑑᒃ ᐅᓪᓗᒥ. ᑐᙵᓱᒃᑎᒍᒪᓪᓗᒋᒃ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᖅᕕᒻᒧᑦ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᒫᓐᓇᑦᑕᐅᖅ ᐃᓕᓴᖅᓯᒍᒪᓪᓗᖓ ᒪᓕᒐᓕᐅᖅᕕᒦᑦᑐᒥᒃ ᐃᓕᑕᕆᔭᐅᓂᐊᖅᑐᒥᒃ 
ᐅᓪᓗᒥᒃᑲᓐᓂᖅ ᐅᓪᓗᒥᒧᑦ ᑲᑎᒪᒡᔪᑎᒃᓴᒥ, ᑭᓯᐊᓂᓕ ᒥᔅ. ᐃᓚᐃᓐ ᑮᓇᓐ ᐹᓐᒃ, ᑐᓴᒐᒃᓴᓂᒃ ᐊᒻᒪᓗ 
ᑲᙳᓇᖅᑎᑕᐅᔪᓂᒃ ᑲᒥᓴᓇ ᓄᓇᕗᒻᒧᑦ. ᑐᙵᓱᒃᑎᒍᒪᓪᓗᒍ ᒪᓕᒐᓕᐅᖅᕕᒻᒧᑦ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓄᑦ ᒪᓕᒐᓕᐅᖅᕕᒻᒧᑦ. ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ 
ᒪᓕᒐᓕᐅᖅᕕᒻᒧᑦ. ᐅᑎᕐᓗᑕ ᐅᓪᓗᒥᒧᑦ ᑲᑎᒪᒡᔪᑎᒃᓴᓄᑦ. ᑲᑎᒪᒡᔪᑎᒃᓴᖅ 6. ᐅᖃᐅᓯᒃᑯᑦ ᐊᐱᖅᑯᑎᑦ. ᐊᓚᕋᓚᒃ. 
 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 
 
ᐊᐱᖅᑯᑦ 083 - 2(2): ᐊᑐᐊᒐᖅ ᐅᖅᓱᐊᓗᒻᒥ ᐅᓯᑲᖅᑕᓂᕐᒥ ᓯᑯᐊᖓᔪᒃᑯᑦ 
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. (ᑐᓵᔨᒃᑯᑎᒎᕈᓐᓃᖅᑐᖅ) ᑐᕌᖅᑎᒍᒪᔭᕋ ᐊᐱᖅᑯᑎᒐ ᐊᖓᔪᖅᑳᒧ 
ᓄᓇᓕᕆᓂᕐᒧ ᐊᒻᒪ ᒐᕙᒪᓕᕆᓂᕐᒧ. 
 
ᐅᖃᖅᑎ, ᖃᐅᔨᓯᒪᒐᒪ ᐅᖅᓱᐊᓗᑦᑕᐅᑎᑕᖃᕐᒪᑦ ᑕᒫᓂ ᐃᖃᓗᓐᓂ ᑕᒫᓂ ᐱᓇᓱᐊᕈᓯᕐᒥ. ᐊᖓᔪᖅᑳ 
ᐅᖅᓱᐊᓗᑦᑕᓂᕐᒥ ᓯᑯᖃᑦᑕᑎᓪᓗᒍ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᓄᓇᓕᕆᓂᕐᒧ ᐊᒻᒪ ᒐᕙᒪᓕᕆᓂᕐᒧ, ᐊᖓᔪᖅᑳ ᐲᑕ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐅᖃᖅᑎ. ᒪᒥᐊᑉᐳᖓ, ᐃᓚᖓ ᑐᓴᕋᑖᖏᓇᒃᑯ ᐊᐱᖅᑯᑎᐅᔪᖅ; 
ᒪᓕᒐᓕᐅᖅᑎᐅᖃᑎᒐ ᐅᖃᒃᑲᓐᓂᑲᐃᓐᓇᐃᕐᓕᐅ ᐊᐱᖅᑯᑎᖓ. 
 
ᐅᖃᖅᑎ (ᑐᓵᔨᒃᑯᑦ): ᐊᓚᕋᓚᒃ. 

ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᒐ, ᐊᖓᔪᖅᑳᖑᔪᖅ ᓄᓇᓕᕆᓂᕐᒧ ᐊᒻᒪ ᒐᕙᒪᓕᕆᓂᕐᒧᑦ 
ᐅᖃᐅᔨᔪᓐᓇᖅᑲ ᖃᓄᖅ ᐊᑐᐊᒐᖃᕐᒪᖔᑕ ᐅᖅᓱᐊᓗᑦᑕᓂᕐᒧ ᓯᑯᖃᑦᑕᑎᓪᓗᒍ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐲᑕ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᖅᓱᐊᓗᓕᕆᔨᒃᑯᑦ, ᐅᕙᒍ ᒥᓂᔅᑕᐅᕕᖃᕐᕕᖓᓂ, 
ᐱᖃᑕᐅᕙᑦᑐᑦ ᐅᒥᐊᖅᔪᐊᑦ ᓄᓇᓕᒻᒨᕋᐃᒻᒪᑕ. ᐃᓕᓴᕆᔭᕋ ᐃᓚᒋᔭᐅᔫᑉ ᐃᓱᒫᓘᑎᖓ, ᐱᓗᐊᖅᑐᒥ ᑕᒫᓂ 
ᐅᑭᐊᒃᓵᒥ ᐅᖅᓱᐊᓗᑦᑕᑎᓪᓗᒋ. ᐅᖅᓱᐊᓗᑦᑕᐅᒻᒥ ᐃᖅᑲᓇᐃᔭᖅᑏᑦ ᑲᑎᒪᖃᑦᑕᖅᑐᑦ ᑭᓱᓕᒫᑦ 
ᐊᐅᓚᑦᑎᐊᕋᓗᐊᕐᒪᖔᑕ ᐊᒻᒪ ᓱᓪᓗᓕᖏᑦ ᐊᒻᒪ ᐊᓯᖏᑦ ᐱᔪᓐᓇᑦᑎᐊᕋᓗᐊᕐᒪᖔᑕ; ᑖᓐᓇ ᑲᒪᒋᔭᐅᕙᑦᑐᖅ 
ᐅᖅᓱᐊᓗᑦᑕᐅᑎᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᓚᕋᓚᒃ. 
 
ᐊᓚᕋᓚᒃ (ᑐᓵᔨᒃᑯᑦ): ᖃᐅᔨᒪᑦᑎᐊᕋᒪ ᐃᓄᐃᑦ ᐱᖃᑕᐅᔪᑦ ᖃᐅᔨᒪᓇᓱᑉᐸᑦᑐᑦ ᑭᓱᑐᐃᓐᓇᐃᑦ 
ᐊᐅᓚᑦᑎᐊᕋᓗᐊᕐᒪᖔᑕ. ᐊᐱᖅᑯᑎᒐ, ᖃᓄᐃᑦᑐᓂ ᓱᓇᒃᑯᑖᖃᖅᑭᓯ ᐊᑦᑕᓇᖅᑕᐃᓕᒪᓂᕐᒧ ᓱᕋᑦᑐᖃᕐᓂᕐᐸᑦ 
ᓱᓪᓗᓖᑦ ᑲᓱᕐᓂᖏᓐᓂ ᐅᕝᕙᓘᓐᓃᑦ ᕿᓪᓛᖅᑐᖃᓕᕐᐸᑦ? ᑐᐊᕕᕐᓇᖅᑐᓕᕆᔨᒃᑯᓐᓂ ᐊᑐᐃᓐᓇᐅᑎᑦᑎᕕᓯ 
ᐅᖅᓱᐊᓗᑦᑕᐅᑏᑦ ᒫᓃᑦᑎᓪᓗᒋ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐲᑕ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑐᑭᓯᓯᒪᒐᒪ ᑯᕕᔪᖃᕐᓂᕐᐸᑦ, ᐅᖅᑐᐊᓗᑦᑕᐅᑏᑦ 
ᓴᓗᒻᒪᖅᓴᐃᑎᖃᕐᒪᑕ ᒥᓪᓗᐊᕋᔭᖅᑐᓂ ᑯᕕᔭᐅᔪᒥᓂᕐᒥ. ᓲᕐᓗ, ᑕᐃᒪᐃᓚᐅᖅᑐᒍ ᑯᕕᔪᖃᖅᑎᓪᓗᒍ ᓴᓪᓕᓂᑦ. 
ᑐᐊᕕᕐᓇᖅᑐᓕᕆᔨᖃᖅᑐᒍ ᐊᑐᐃᓐᓇᐅᔪᓂ; ᑲᒪᒋᔭᐅᔪᑦ ᐅᒥᐊᕐᔪᐊᕐᒥᐅᑕᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᓚᕋᓚᒃ. 
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑭᖑᓪᓕᖅᐹᒥ ᐊᐱᑦᑯᑎᒐ; ᓱᒻᒪᑦ ᐅᖅᓱᐊᓗᑦᑕᐅᑎᓂ ᑎᑭᑦᑐᖃᖃᕐᑕᕐᐸ 
ᓄᓇᕗᒻᒥ ᓄᓇᓕᖏᓐᓄ ᓅᕕᕙᒥ ᓯᑯᖃᑦᑕᓕᖅᑎᓪᓗᒍ ᐊᒻᒪ ᐱᓂᕐᓗᑦᑐᖃᑐᐃᓐᓇᕆᐸᖃᖅᑎᓪᓗᒍ? ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐲᑕ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑭᖑᕙᓯᓐᓂᖅᓴᐅᔮᖅᑐᑦ, ᑕᒫᓂ ᐊᕐᕌᒍᒥ, 
ᐅᐱᓐᓇᕋᓂ ᐱᔪᒪᔭᐅᓂᖅᓴᐅᓕᕐᒪᑕ. ᑐᓴᖅᓯᒪᖏᑦᑐᖓ ᖃᓄᐃᓕᓯᒪᔪᖃᕐᒪᖔᖅ ᐅᕝᕙᓘᓐᓃᑦ ᐃᓱᒫᓘᑕᐅᔪᓂ 
ᐅᓪᓗᒥᒧ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᐱᖅᑯᑎᔅᓴᐃᑦ. ᑰᓕ. 
 
ᐊᐱᖅᑯᑦ 084 - 2(2): ᐃᖅᑲᓇᐃᔮᔅᓴᓂᒃ ᓴᖅᑭᔮᖅᑎᑦᑎᖃᑦᑕᕐᓂᕐᒧᑦ ᐃᖅᑲᓇᐃᔭᖅᑎᑖᖃᑦᑕᓂᕐᒧᓪᓗ 

ᐊᑐᐊᒐᖅ 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᒐ ᒥᓂᔅᑕᒧᑦ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ ᐃᖅᑲᓇᐃᔮᔅᓴᐃᑦ 
ᓴᖅᑭᔮᖅᑎᑕᐅᕙᑦᑐᑦ ᐱᓪᓗᒋᑦ. 



ᕿᑎᖅᑰ, ᓄᕕᐱᕆ 25, 2004 ᓄᓇᕗᒻᒥ ᒪᓕᒐᓕᐅᕐᕕᖕᒧᑦ ᑲᑎᒻᒪᔾᔪᑏᑦ    
 

 

382 

 ᓱᒻᒪᑦ ᐊᑐᐊᒐᖏᓐᓂᒃ ᒪᓕᖃᑦᑕᖏᓚᑦ? 
ᓄᓇᕗᑦ ᒐᕙᒪᒃᑯᑦ ᑖᒃᑯᓂᓐᖓ ᐃᖅᑲᓇᐃᔮᒃᓴᓂᑦ ᐊᑐᐃᓐᓇᕈᐃᓚᐅᖅᐳᑦ ᐃᖅᑲᓇᐃᔭᖅᑎᖃᑦᑎᐊᖁᓪᓗᒋᑦ ᓄᓇᕗᑦ 
ᐃᓄᖁᑎᖏᑦ ᒪᓕᒃᑐᒋᑦ. ᐊᒥᓲᒐᔭᓚᐅᖅᑑᒐᓗᐊᑦ ᓄᓇᖃᖅᑳᖅᑐᑦ ᐊᑎᓕᐅᖃᑕᐅᓯᒪᔪᑦ ᒐᕙᒪᒃᑯᓐᓂ 
ᐃᖅᑲᓇᐃᔭᓕᖅᑐᑦ, ᑭᓯᐊᓂ ᑕᐃᒪᐃᓯᒪᓐᖏᒻᒪᑦ, ᑕᐃᒪᓐᓇᓗ ᒐᕙᒪᒃᑯᑦ ᐊᑐᐊᒐᖓᑦ ᓯᖁᒥᑕᐅᓪᓗᓂ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳ ᑕᐹᕐᔪᒃ. 
 
ᐊᖓᔪᖅᑳ ᓗᐃ ᑕᐹᖅᔪᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᒐᕙᒪᒃᑯᑦ ᐊᑐᐊᒐᓖᑦ ᓯᕗᓪᓕᐅᔾᔨᖃᑦᑕᕈᒪᓪᓗᑎᒃ 
ᐊᑎᖃᖃᑕᐅᔪᓂᒃ ᐃᖅᑲᓇᐃᔭᖅᑎᑖᕋᓱᐊᖅᑎᓪᓗᒋᑦ ᒐᕙᒪᒃᑯᓐᓄᑦ, ᒪᓕᑦᑐᒋᑦ ᐱᔪᓐᓇᕐᓂᖏᑦ 
ᐃᖅᑲᓇᐃᔮᖃᖃᑦᑕᖅᓯᒪᓂᖏᓪᓗ. 
 
ᐃᓕᓐᓂᐊᑎᑦᑎᓂᖃᖃᑦᑕᕐᒥᔪᒍᑦ ᐃᖅᑲᓇᐃᔭᖅᑎᓄᑦ ᐊᑎᖃᖃᑕᐅᔪᓂᒃ, ᐊᒻᒪᓗ ᐊᑐᐊᒐᑦᑎᓐᓂ ᐊᒻᒪᓗ 
ᓯᕗᓪᓕᐅᔾᔨᖃᑦᑕᑎᓪᓗᑕ ᐊᑎᖃᖃᑕᐅᔪᓂᒃ, ᖃᓄᓕᒫᑦᑎᐊᖅ ᐱᓕᕆᖃᑦᑕᖅᑐᒍᑦ ᒪᓕᑦᑐᒋᑦ ᐊᑐᐊᒐᐃᑦ. 
ᐱᓕᕆᖃᑎᖃᖃᑦᑕᕐᒥᔪᒍᑦ ᒐᕙᒪᒃᑯᑦ ᐱᓕᕆᕕᖏᓐᓂᒃ ᑖᒃᑯᐊ ᐊᑐᐊᒐᐃᑦ ᐊᑐᖅᑕᐅᔅᓴᐃᓐᓇᖃᑦᑕᖁᓪᓗᒋᑦ 
ᐱᓕᕆᕕᓕᒫᖏᓐᓂ. 
 
ᒪᓕᖃᑦᑕᖅᑕᕗᑦ ᐃᓚᖓ 23 ᓄᓇᕗᒥ ᓄᓇᑖᕐᓂᕐᒧᑦ ᐊᖏᖃᑎᒌᒍᑎᓃᑦᑐᖅ, ᐊᒻᒪᓗ ᖃᐅᔨᒪᔭᒃᑯᑦ, 
ᖃᐅᔨᒪᒋᐊᖃᑦᑕᖅᑐᒍᑦ ᑕᒪᒃᑯᐊ ᐊᑐᐊᒐᐃᑦ ᒪᓕᑦᑕᐅᑦᑎᐊᖃᑦᑕᕋᓗᐊᕐᒪᖔᑕ ᐱᓕᕆᕕᐅᔪᓄᑦ. ᑕᒪᓐᓇ 
ᑎᓕᓯᔾᔪᑕᐅᓯᒪᔪᖅ ᐱᓕᕆᕕᓕᒫᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᑉᐱᕆᔪᒪᔭᕋ ᒥᓂᔅᑕᐅᑉ ᐅᖃᐅᓯᕆᔭᖓ, ᑭᒡᒐᖅᑐᐃᓂᖃᑦᑎᐊᕐᓗᑎᒃ 
ᐃᖅᑲᓇᐃᔭᖃᑎᒌᒋᐊᖃᕐᖓᑕ ᐊᒻᒪᓗ ᓄᓇᕗᒻᒧᑦ ᐊᑎᖃᖃᑕᐅᔪᑦ ᓯᕗᓪᓕᐅᔾᔭᐅᖃᑦᑕᙳᓱᑦᑐᑎᒃ. 
 
ᑭᕙᓪᓕᕐᒥ ᐅᑉᐱᕈᓱᙱᓪᓚᕆᑦᑐᑦ ᐊᑐᐊᒐᖅ ᑐᑭᒧᐊᒍᑕᐅᔭᕆᐊᖓ. ᐊᒃᑑᕙᒥ, ᒪᑐᐃᖓᔪᖃᓚᐅᖅᓯᒪᒻᒪᑦ 
ᐊᐅᓪᓚᑎᑦᑎᔨᔅᓴᒥᒃ-ᑎᑭᕝᕕᐅᖃᑦᑕᓂᐊᖅᑐᒥᒃ ᐃᖅᑲᓇᐃᔮᔅᓴᒥᒃ ᐊᒻᒪᓗ ᐃᓕᓐᓂᐊᖅᓯᒪᓂᖃᕆᐊᖃᔪᓪᓗᓂ 
ᖁᕝᕙᓯᓐᓂᓕᒻᒥᒃ 10-ᒥᒃ. ᐱᓇᓱᐊᖅᑐᖃᐅᔪᔪᖅ, ᐊᒻᒪᓗ ᐃᓄᑦᑎᑐᑦ ᐅᖃᕈᓐᓇᕋᓗᐊᕋᒥᒃ ᐊᒻᒪᓗ 
ᐱᔭᕇᖅᓯᒪᒐᓗᐊᕋᒥᒃ, ᐊᒻᒪᓗ ᐱᓇᓱᐊᖅᑐᖃᒃᑲᓂᔪᒻᒥᔪᖅ ᐃᓕᓐᓂᐊᖅᓯᒪᓂᖃᖅᑐᒥᑦᑕᐅᖅ, 
ᓴᖅᑭᔮᖅᑎᑕᐅᓕᖅᑭᓐᓂᐅᓴᓕᕐᒥᔪᖅ ᐃᖅᑲᓇᐃᔮᔅᓴᖅ. ᐱᓇᓱᐊᖅᑐᖃᕐᓂᖏᒻᒪᖅᑲᐃ ᖃᓪᓗᓈᑦ ᓄᓇᖓᓐᓂᑦ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᑕᐹᕐᔪᒃ. 
 
ᐊᖓᔪᖅᑳ ᓗᐃ ᑕᐹᖅᔪᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑐᑭᓯᔪᖓ ᐊᐱᖅᑯᑏᑦ ᐱᔾᔪᑎᓕᒃ ᐃᖅᑲᓇᐃᔮᔅᓴᓂᒃ 
ᓴᖅᑭᔮᖅᑎᑕᐅᕙᑦᑐᓂᒃ. ᕿᓂᖅᑐᑦ ᐃᖅᑲᓇᐃᔮᖃᖃᑦᑕᖅᓯᒪᓂᑯᓂᒃ, ᐊᒻᒪᓗ ᑕᒪᒃᑯᐊ ᐃᓱᒪᒋᔭᐅᓲᖑᒻᒪᑕ. ᑭᓯᐊᓂ 
ᐊᐱᖅᑯᑎᒋᓗᐊᖅᑕᐃᑦ ᓱᒻᒪᑦ ᑕᐃᒃᑯᐊ ᐱᓇᓱᐊᖅᑐᒥᓃᑦ ᐊᐱᖅᓱᖅᑕᐅᓂᙱᒻᒪᖔᑕ. ᑕᒪᓐᓇ 
ᖃᐅᔨᒋᐊᒃᑲᓐᓂᕈᓐᓇᖅᑕᕋ ᐊᒻᒪᓗ ᖃᐅᔨᒋᐊᕐᓗᒍ ᖃᓄᐃᓕᖓᓪᓚᕆᒻᒪᖔᖅ, ᐱᔾᔪᑎᒋᓪᓗᒍ 
ᐃᓱᒪᒋᔭᐅᖃᑦᑕᕆᐊᖃᓪᓚᕆᒻᒪᑕ, ᐱᓗᐊᖅᑐᒥ ᓄᓇᕗᒻᒧᑦ ᐊᑎᖃᖃᑕᐅᑉᐸᑕ. 
 
ᑕᐃᒪᐃᑦᑐᒥᖅᑲᐃ ᐃᖅᑲᓇᐃᔮᖃᖃᑦᑕᖅᓯᒪᓂᑰᓐᓂᖏᒻᒪᑕᖃᐃ ᐃᖅᑲᓇᐃᔮᑉ ᐱᓕᕆᐊᖑᖃᑦᑕᕆᐊᖃᕈᑎᖏᓐᓂᒃ. 

ᐊᒥᓱᐊᖅᑎᐅᖃᑦᑕᖅᑐ ᐱᓕᒻᒪᒃᓴᖅᓯᒪᔭᕆᐊᖃᕐᒪᑕ ᐃᓚᖏᓐᓄᑦ ᐃᖅᑲᓇᐃᔮᒃᓴᐅᔪᓄᑦ, ᑭᓯᐊᓂᓕ 
ᕿᒥᕐᕈᐃᓐᓇᓲᕆᕙᕗᑦ ᐃᖅᑲᓇᐃᔮᒃᓴᑦ ᓇᓗᓇᐃᖅᓯᒪᓂᖏᑦ ᐊᒥᓱᐊᖅᑎᖅᑐᑎᑦ 
ᐱᓕᒻᒪᒃᓴᖅᓯᒪᓂᑰᓗᐊᕆᐊᖃᓲᖑᒻᒪᑦ ᐃᖅᑲᓇᐃᔮᒃᓴᒧᑦ. ᒪᓕᒐᓱᐊᕋᑦᑎᒍ ᐊᑐᐊᒐᕗᑦ ᐃᖅᑲᓇᐃᔭᖅᑎᓄᓪᓗ 
ᒪᓕᒐᐅᔪᑦ ᐃᖅᑲᓇᐃᔮᖅᑖᖅᑎᑦᑎᓇᓱᐊᓕᕋᐃᒐᑦᑕ, ᐊᒻᒪᓗ ᖃᐅᔨᔪᒪᓪᓚᕆᑦᐳᖓ ᑐᓴᖅᑎᑕᐅᓗᖓ ᐃᓱᒫᓘᑎᓂᒃ 
ᓱᒻᒪᑦ ᑖᒃᑯᐊ ᐃᖅᑲᓇᐃᔮᖅᑖᖅᑎᑕᐅᙱᓐᓂᒻᒪᖔᑕ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ: ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ. ᐃᓱᒫᓘᑎᐅᔪᓂᒃ ᑐᓴᕈᒪᓂᖃᖅᐳᖅ ᑕᐃᒃᑯᓄᖓ ᐊᐱᖅᓱᖅᑕᐅᔪᓐᓇᕐᓂᙱᑦᑐᓄᑦ 
ᐃᖅᑲᓇᐃᔮᖅᑖᕋᓱᑦᑐᒥᓂᐅᒐᓗᐊᓄᑦ. ᒪᓕᒐᓕᐅᖅᑎᖏᓐᓂᒃ ᐅᖃᖃᑎᖃᕈᒪᔪᖓ, ᒥᓂᔅᑕᖓᓄᓪᓘᓐᓃᑦ. 
 
ᐊᐱᖅᑯᑎᒃᓴᒃᑲᓐᓂᕋ: ᒪᓕᑐᐃᓐᓇᕆᐊᖃᙱᓐᓇᔅᓯᐅᒃ ᐃᖅᑲᓇᐃᔮᖅᑖᕋᓱᐊᖅᑐᑦ, ᒪᓕᒋᐊᖃᕋᔅᓯᐅᓪᓕ 
ᓴᖅᑭᖅᑎᑕᒥᓂᖅᓯ ᐃᖅᑲᓇᐃᔮᒃᓴᖅ. ᐊᒥᓱᐊᖅᑎᖅᑐᓯ, ᐃᓄᐃᑦ ᐅᑭᐅᖅᑕᖅᑐᒨᕋᑖᕐᓂᑯᑦ ᖃᐅᔨᒪᕙᙱᒻᒪᑕ 
ᐃᖅᑲᓇᐃᔮᖃᓚᐅᖅᓯᒪᙱᒻᒪᑕ ᐅᑭᐅᖅᑕᖅᑐᒥᒃ ᑕᐃᒪᐃᒃᑲᓗᐊᖅᑎᓪᓗᒋᑦ ᐃᖅᑲᓇᐃᔮᖅᑖᖅᑎᑕᐅᑐᐃᓐᓇᓲᖑᕗᑦ.  
 
ᐊᐱᖅᑯᑎᒃᓴᒃᑲᓐᓂᕋ: ᖃᑦᑎᓂᒃ ᐃᖅᑲᓇᐃᔮᖅᑖᖅᑐᖃᕋᓱᐊᕐᓂᖅᐸ ᑎᑭᑦᑐᓂ-ᐊᐅᓪᓚᖅᑐᓂᓪᓗ ᑲᒪᔨᒧᑦ 
ᑲᖏᖅᖠᓂᕐᒥᒃ? ᑕᒪᓐᓇ ᑭᐅᔪᓐᓇᕈᕕᐅᒃ ᖁᕕᐊᒋᒐᔭᖅᐸᕋ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᓗᐃ ᑕᐹᖅᔪᒃ. 
 
ᐊᖓᔪᖅᑳ ᓗᐃ ᑕᐹᖅᔪᒃ (ᑐᓵᔨᒃᑯᑦ): ᓈᓴᖅᑕᐅᓯᒪᔪᓂᒃ ᒫᓐᓇ ᐱᓯᒪᑦᑎᙱᓐᓇᒪ, ᐱᓗᐊᖅᑐᒥᒃ ᐊᑕᐅᓯᕐᒧᒃ 
ᐃᖅᑲᓇᐃᔮᕐᒧᑦ. ᑐᓴᖅᑎᔪᓐᓇᕋᔭᕋᓗᐊᕆᒃᑭᑦ, ᓲᕐᓗᖃᐃ ᑎᑎᖅᑲᑎᒍᑦ. 
 
ᐃᖅᑲᓇᐃᔮᖅᑖᕋᓱᐊᖅᑐᒥᓂᐅᔪᓄ, ᐊᒻᒪᓗ ᐊᑭᖃᙱᑦᑐᒃᑯᑦ ᐅᖄᓚᔪᖃᑦᑕᖅᑑᒐᓗᐊᑦ ᐃᓄᓐᓄᑦ ᑕᐃᒃᑯᓄᖓ 
ᐊᔪᐃᓐᓈᒃᑲᓐᓂᕈᒪᔪᓄᑦ. ᑕᐃᒪᐃᒻᒪᑦ, ᑕᒪᒃᑯᐊ ᑐᑭᓯᒋᐊᕈᑎᐅᔪᑦ ᐊᒥᓱᑦ ᐊᑐᐃᓐᓇᐅᓲᖑᕗᑦ ᐃᓄᓐᓄᑦ 
ᐊᑲᐅᒃᓴᙱᑦᑐᒥᓂᐅᔪᓄᑦ ᓂᕈᐊᖅᑕᐅᒐᓱᐊᕐᓂᖏᓐᓂᒃ ᐃᖅᑲᓇᐃᔮᒃᓴᒧᑦ.  
 
ᐄ, ᐊᖏᑦᑐᖓ ᒪᓕᒐᓕᐅᖅᑎ ᑐᓂᓂᐊᕐᓗᒍ ᐊᑭᖃᓐᖏᑦᑐᒥᒃ ᐅᖃᓘᑎᐅᑉ ᓇᒻᒪᖓᓂᒃ ᐃᓄᓐᓄᑦ 
ᐊᔪᐃᓐᓈᕈᒪᔪᓄᑦ. ᑕᐃᒪᓐᓇᒃ ᑖᒃᑯᐊᓕᒫᑦ ᑐᓴᒐᒃᓴᐃᑦ ᐊᑐᐃᓐᓇᐅᑎᑕᐅᓂᐊᖅᑐᑦ ᑕᐃᒃᑯᓄᓐᖓ ᓈᒻᒪᓴᓐᖏᑦᑐᓄᑦ 
ᓂᕈᐊᕈᓯᐅᕙᒃᑑᑉ ᐃᓕᖅᑯᓯᖓᓂᒃ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᐱᖅᑯᑎᒃᓴᑦ. ᑐᑐ. 
 
ᐊᐱᖅᑯᑦ 085 - 2(2): ᖃᓄᐃᓕᖓᓂᕆᓕᖅᑕᖓᑦ ᖃᐅᒻᒪᖅᑯᑎᓄᑦ ᐊᑭᖏᑦ ᐊᔾᔨᒌᓕᖅᓱᖅᑕᐅᖁᔭᐅᓂᖏᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐊᐱᕆᓂᐊᖅᑕᕋ ᒥᓂᔅᑕ ᑲᒪᔪᖅ ᐆᒻᒪᖅᑯᑎᓕᕆᔨᒃᑯᓐᓄᑦ. 
 
ᖃᐅᔨᒪᔪᖓ, ᑕᕝᕙᓂᓗ ᐅᖃᐅᓯᕆᔭᐅᓚᐅᖅᑐᓂ ᒪᓕᒐᓕᐅᕐᕕᒻᒥ, ᒥᓂᔅᑕᐅᒻᒪᑦ ᐃᓕᑉᐸᓪᓕᐊᓕᑕᐃᓐᓇᖅᑐᓂ 
ᒥᓂᔅᑕᐅᒻᒪᑦ, ᐊᒻᒪᓗ ᑲᒪᒋᖃᑦᑕᕐᓂᐊᖅᓯᒪᓕᕐᒪᒍ ᐆᒻᒪᖅᑯᑎᓕᕆᓂᖅ ᐃᓱᒪᒋᑐᐃᓐᓇᕐᓂᐊᕋᒃᑯ ᕿᒥᕐᕈᓯᒪᒻᒪᒋᑦ 
ᑖᒃᑯᐊ ᖃᐅᒻᒪᖅᑯᑎᑦ ᐊᖏᖅ ᐊᔾᔨᒌᓕᖅᓱᖅᑕᐅᓂᖏᑦ ᖃᐅᒻᒪᖅᑯᑎᓕᕆᔨᒃᑯᓐᓄᑦ ᑐᓂᔭᒥᓂᐅᔪᑦ ᖃᐅᒻᒪᖅᑯᑎᓄᑦ 
ᕿᒥᕐᕈᔨᖏᓐᓄᑦ. 

ᒥᓂᔅᑕᐅᔪᖅ ᓴᓗᓇᐃᖅᓯᔪᓐᓇᖅᐸ ᑕᒪᒃᑯᐊ ᖃᐅᔨᒪᓕᕐᒪᒋᑦ ᐊᒻᒪᓗ ᕿᒥᕐᕈᓯᒪᓕᒪᖔᒋᑦ ᖃᐅᒻᒪᖅᑯᑎᑦ ᐊᑭᖏᑕ 
ᐊᔾᔨᒌᓕᖅᓱᖅᑕᐅᖁᔭᐅᓂᖏᑦ? ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᒥᓂᔅᑕᐅᔪᖅ ᐆᒻᒪᖅᑯᑎᓕᕆᔨᒃᑯᓐᓄᑦ. ᐊᖓᔪᖅᑳ ᐃᐊᑦ ᐱᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᑖᒃᑯᐊ ᕿᒥᕐᕈᒍᓐᓇᖅᓯᖅᑲᐅᒐᒃᑭᑦ ᖃᐅᒻᒪᖅᑯᑎᑦ ᐊᑭᖏᑦ 
ᐊᔾᔨᒌᓕᖅᓱᖅᑕᐅᖁᔭᐅᓂᖏᑦ ᐊᒻᒪᓗ ᐊᖏᖃᑎᒋᙳᓱᑉᐸᕋ ᑰᓕᑉ ᐅᖃᐅᓯᕆᖅᑲᐅᔭᖏᑦ ᒪᓕᒐᓕᐅᖅᑏᑦ 
ᐅᖃᐅᓯᖃᕈᓐᓇᖅᑎᓪᓗᒋᑦ, ᓇᓗᓇᓗᐊᖅᑐᐊᓘᒻᒪᑕ. ᑐᑭᓯᒋᐊᕈᑎᖃᐅᓗᐊᕐᒪᑕ ᐊᒻᒪᓗ ᖃᐅᔨᓴᕆᐊᖃᕐᓗᒋᑦ ᑭᓯᐊᓂ 
ᑐᑭᓯᔭᒃᓴᐅᒻᒪᑕ. 200-ᐅᖓᑖᓃᒻᒪᑕ ᒪᑉᐳᒐᖏᑦ ᐱᓇᓱᐊᕈᑎᑐᐃᓐᓇᐅᒐᓗᐊᖅᑎᓪᓗᒍ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᖃᐅᔨᒪᓪᓗᒍ ᒥᓂᔅᑕᐅᔫᑉ ᑕᑯᓐᓇᕐᓂᖓᓄᑦ ᑐᑭᓯᓇᑦᑎᐊᑎᑦᑎᓂᕐᒥᑦ ᐊᒻᒪᓗ 
ᐱᔪᒪᓂᖓᓂᑦ ᑕᒪᒃᑯᐊ ᖃᓄᐃᓕᐅᕈᑎᐅᔪᑦ ᐱᔭᐅᑦᑎᐊᕋᓗᐊᕐᒪᖔᑕ, ᒥᓂᔅᑕᐅᔪᒧ ᓇᒻᒪᓴᖅᑳ ᑖᒃᑯᐊ 
ᑐᑭᓯᒋᐊᕈᑎᐅᔪᑦ? 
 
ᐊᖓᔪᖅᑳ ᐃᐊᑦ ᐲᑯ: ᑕᕝᕙᓂ ᐆᒻᒪᖅᑯᑎᓄᑦ ᐊᑭᖏᑦ ᐊᔾᔨᒌᓕᖅᑯᔭᐅᓂᖏᑦ ᓯᕗᒧᐊᖅᑕᐅᓯᒪᕚ 
ᐆᒻᒪᖅᑯᑎᓕᕆᔨᒃᑯᓐᓄᑦ ᑲᒪᒋᔭᐅᔪᓐᓇᓂᐊᕐᓂᖓᓄᑦ. ᐅᖃᖅᑲᐅᒐᑦᑕ, ᐊᑐᓗᐊᕐᓂᑰᔪᑦ ᑮᓇᐅᔭᐃᑦ ᐃᓯᖅᑐᔅᓴᓂᑦ 
ᒪᓕᑦᑐᑦ ᑖᒃᑯᓂᖓ. 
 
ᐊᐱᕆᒋᐊᖃᕐᑑᔮᙱᓚᕋ ᐱᓪᓚᕆᐅᓂᖓ ᑕᒪᔅᓱᒪ ᑐᑭᓯᒋᐊᕈᑎᐅᔪᒥᑦ ᐅᓂᒃᑳᓕᐊᖑᔪᒥᑦ, ᑭᓯᐊᓂᓕ 
ᑕᒻᒪᖅᓯᒪᔪᖃᖅᑲᑦ ᑕᕝᕙᓂ ᑐᑭᓯᒋᐊᕈᑎᐅᔪᒥᑦ ᓴᖅᑭᑕᐅᓂᐅᓴᔪᒥᑦ, ᖁᓚᙱᓚᖓ ᑲᑎᒪᔨᐅᔪᑦ ᐅᕝᕙᓘᓐᓃᑦ 
ᑭᓇᑐᐃᓐᓇᖅ ᐃᓄᒃ ᑐᑭᓯᒋᐊᕈᑎᐅᔪᓂᑦ ᖃᐅᔨᒋᐊᖃᕐᓂᖏᓐᓂ ᑕᕝᕙᓂ ᐊᔾᔨᒋᓕᖁᔭᐅᓂᖏᓐᓂ, 
ᖃᐅᔨᒪᑦᑎᑕᐅᒋᐊᖃᖅᑯᑦ ᑖᒃᑯᐊ ᑐᑭᓯᒋᐊᕈᑎᐅᔪᑦ, ᑕᒪᓐᓇ ᐆᒻᒪᖅᑯᑎᓄᑦ ᐊᑭᖏᓐᓂ ᕿᒥᕐᕈᔩᑦ ᑲᑎᒪᔩᑦ 
ᐱᖃᕆᐊᖃᕐᓂᐊᕐᖓᑕ ᑭᖑᓪᓕᖅᐹᕆᔭᖏᓐᓂ ᖃᐅᔨᓴᕐᓂᖏᓐᓄᑦ ᐱᔪᒪᔭᖓᓐᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᑕᕝᕙᓂ ᐆᒻᒪᖅᑯᑎᓄᑦ ᐊᑭᖏᑦ ᐊᔾᔨᒌᓕᖅᑯᔭᐅᓂᖏᓐᓂ ᓇᓂᓯᓚᐅᖅᑯᖓ 
ᓈᓴᐅᑎᐅᔪᓂᑦ ᑕᑯᒥᓇᒻᒪᕆᑦᑐᓂᑦ, ᐊᒻᒪᓗ ᑕᒪᓐᓇ ᑐᑭᓯᒋᐊᕈᑎᐅᔪᖅ ᖃᐅᔨᔭᐅᔭᕆᐊᖃᙱᑦᑑᓱᒋᓚᐅᖅᑕᕋ, 
ᖃᐅᔨᓚᐅᖅᑯᖓᓕ ᑖᓐᓇ ᑎᑎᕋᖅᓯᒪᔪᓂᑦ F ᑮᓇᐅᔭᓂᑦ ᓂᕆᐅᒋᔭᐅᔪᓂᑦ ᖁᓪᓗᑯᓐᓄᑦ ᐆᒻᒪᖅᑯᑎᓕᕆᔨᒃᑯᓐᓄᑦ 
ᑯᐊᐳᕇᓴᐅᔪᑦ 2004-ᒧᑦ ᐊᒻᒪᓗ 2005-ᒧᑦ. 
 
ᒥᓂᔅᑕ ᐅᖃᓚᐅᕐᖓᑦ ᐃᐸᔅᓴᖅ ᒪᓕᒐᓕᐅᕐᕕᑎᓐᓂ, ᐊᒻᒪᓗ ᑐᑭᓯᓪᓗᒍ ᑕᒪᓐᓇ ᐆᑦᑑᑎᐅᓂᕋᖅᑐᓂᐅᒃ 
ᐅᖃᐅᓯᕆᔭᖓ, ᑕᒫᓃᓚᐅᕐᖓᑦ $11 ᐅᕝᕙᓘᓐᓃᑦ $12-ᒥᓕᐊᓐ. ᖃᐅᔨᒍᒪᑐᐃᓐᓇᖅᑯᖓᓕ ᑕᒪᓐᓇ 
ᖃᑦᑎᒐᓚᐅᒐᔭᕐᒪᖔᖅ ᐅᖃᖅᓯᒪᓂᖓᓄᑦ ᑎᑎᕋᖅᓯᒪᔪᓂᑦ F ᓂᕆᐅᓐᓂᕆᔭᐅᓪᓗᓂ $20-ᒥᓕᐊᓂ ᑮᓇᐅᔭᓂᑦ 
ᐊᑐᓗᐊᕐᑐᒥᓂᐅᔪᓂᑦ. 
 
ᖃᐅᔨᒍᒪᑐᐃᓐᓇᖅᑯᖓᓕ ᒥᓂᔅᑕᐅᔪᖅ ᐅᖃᐅᓯᖃᕈᓐᓇᕐᒪᖔᖅ ᑖᒃᑯᐊ ᐊᔾᔨᒌᙱᓐᓂᖏᑦ, ᑕᕝᕙᓃᑦᑐᑦ. ᑕᒪᓐᓇ 
ᐆᑦᑑᑎᐅᔪᖅ ᓂᕆᐅᒋᔭᐅᔪᖅ ᑕᐃᒪᓐᓇᑎᒋ ᐊᖏᔫᕚ, ᐅᕝᕙᓘᓐᓃᑦ ᑕᕝᕙᓃᑦᑐᖃᖅᑳ ᑕᒻᒪᖅᓯᒪᔪᓂᑦ. ᖁᔭᓐᓇᒦᒃ, 
ᐅᖃᖅᑎ. 

ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐱᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᐊᓱᐃᓪᓛᑦᑕᐅᖅ, ᑕᕝᕙᓂ ᓂᕆᐅᒋᔭᐅᕙᑦᑐᓂᑦ 
ᖃᓄᐃᑦᑐᑐᐃᓐᓇᕐᓂᕐ ᐆᒻᒪᖅᑯᑎᓄᑦ ᐊᑭᖏᑦ ᐊᔾᔨᒌᓕᖅᑯᔭᐅᓂᕐᒧᑦ, ᑯᐊᐳᕇᓴᐅᔪᑦ ᐋᖅᑮᖃᑎᖃᕐᓯᒪᕗᑦ 
ᐅᑉᐱᕆᔭᖏᓐᓂ ᑖᒃᑯᐊ ᑮᓇᐅᔭᐃᑦ ᖃᓄᐃᑦᑑᓂᖏᑕ ᒪᓕᓪᓗᒋᑦ. ᐊᒻᒪᓗᑦᑕᐅᖅ, ᑖᒃᑯᐊ 
ᐊᔾᔨᒌᓕᖅᑎᑕᐅᒋᐊᖃᓚᐅᖅᑯᑦ, ᐊᑐᕐᑐᒋᑦ ᓱᓕᔪᑦ ᓈᓴᐅᑎᐅᔪᑦ. 
 
ᐅᖃᕋᓱᖃᑦᑕᖅᑯᖓ ᒪᓕᒐᓕᐅᕐᕕᑎᓐᓂ ᑖᒃᑯᐊ ᓈᓴᐅᑎᐅᔪᑦ ᓱᓕᔪᑦ ᑕᕝᕙᓃᑉᐳᑦ ᓯᕗᓪᓕᖅᐹᒥ 
ᐅᓂᒃᑳᓕᐊᖑᓯᒪᔪᓂᑦ ᑮᓇᐅᔭᐃᑦ ᖃᓄᐃᓕᖓᓕᕐᓂᖏᓐᓄᑦ ᐅᖃᕐᓯᒪᓪᓗᑎᑦ $5-ᒥᓕᐊᓐ ᐅᖓᑖᓂ 
ᐊᑐᕐᓗᐊᖅᓯᒪᕗᑦ. ᐊᑉᐸᖓᓂ ᖃᐅᔨᓵᖑᓯᒪᔪᓂᑦ ᑮᓇᐅᔭᐃᑦ ᖃᓄᐃᓕᖓᓕᕐᓂᖏᓐᓂ ᐅᓂᒃᑳᓕᐊᖑᔪᒥ 
ᑎᑎᖅᓯᒪᕗᑦ $7-ᒥᓕᐊᓐᓂ ᐊᑐᓗᐊᕐᓂᑰᓪᓗᑎᑦ. ᐊᒻᒪᓗᑦᑕᐅᖅ ᒫᓐᓇᐅᔪᖅ, ᐱᓇᓱᐊᕈᓯᐅᓂᐊᓕᖅᑐᓂᑦ, 
ᐱᖓᔪᐊᓐᓂ ᐅᓂᒃᑳᓕᐊᖑᓯᒪᔪᓂᑦ ᑮᓇᐅᔭᐃᑦ ᖃᓄᐃᓕᖓᓕᕐᓂᖏᓐᓂ ᑕᑯᔅᓴᐅᑎᑦᑎᒐᔭᖅᑯᑦ ᒫᓐᓇ ᐊᕐᕌᒎᑎᓐᓄᑦ 
ᐊᑐᓗᐊᕐᓂᑰᓂᐊᖅᑐᓂᑦ. ᐊᒻᒪᓗᑦᑕᐅᖅ ᑕᒪᓐᓇ ᐱᔾᔪᑎᒋᓪᓗᒍ ᖃᑦᑎᓚᑦᑖᖑᓂᐊᕐᒪᖔᑕ ᑕᕝᕙᓂ ᑮᓇᐅᔭᓄᑦ 
ᖃᐅᔨᓴᕐᑎᕐᔪᐊᖑᔪᖅ ᑲᓇᑕᒥ ᐊᑎᓕᐅᕋᔭᖅᑕᖓᓂ, ᑕᐃᒪᓕ ᑖᒃᑯᐊ ᐊᓯᔾᔩᓯᒪᔾᔮᖏᓚᑦ ᑕᕝᕙᓂ ᑮᓇᐅᔭᐃᑦ 
ᖃᓄᐃᓕᖓᓕᕐᓂᖏᓐᓂ ᐅᓂᒃᑳᓕᐊᖑᔪᒥᑦ. 
 
ᐃᒪᐃᑦᑑᑐᐃᓐᓇᕆᐊᖃᖅᑯᑦ 10 ᐅᕝᕙᓘᓐᓃᑦ $11-ᒥᓕᐊᓐ, ᖃᑦᑏᓇᐅᓂᖅᓴᐅᑐᐃᓐᓇᕆᐊᖃᖅᑯᑦ. ᑖᓐᓇ 
ᓯᕗᓪᓕᖅᐹᖑᔪᒧᑦ ᐊᕐᕌᒎᓄᑦ ᐱᖓᓱᓄᑦ ᑯᐊᐳᕇᓴᐅᓂᖏᓐᓄᑦ. ᓂᕆᐅᒋᔭᐅᔪᑦ ᒫᑦᓯᒨᖓᕗᑦ 31, 2005 
ᐱᖃᓯᐅᔾᔨᔪᓂᑦ ᑖᔅᓱᒥᖓ ᐆᒻᒪᖅᑐᑎᓄᑦ ᐊᑭᖏᑦ ᐊᔾᔨᒌᓕᖁᔭᐅᓂᕐᒧᑦ, ᐅᖃᐅᓯᖃᕐᓂᖏᓐᓄᑦ ᐆᑦᑑᑎᖃᕐᓂᕐᒥᑦ 
ᐊᑐᐃᓐᓇᐅᔪᓂᑦ. 
 
ᓰᑏᕝᕙᐅᑎᓪᓗᒍ ᐱᑕᖃᓚᐅᙱᓚᑦ ᖃᐅᔨᓵᖑᓯᒪᔪᓂᑦ ᑮᓇᐅᔭᐃᑦ ᖃᓄᐃᓕᖓᓕᕐᓂᖏᓐᓂ ᐊᕐᕌᒎᒧᑦ 
ᐱᖓᔪᐊᓐᓄᑦ ᐊᐅᓚᓂᕆᓕᖅᑕᖓᓄᑦ, ᐱᓯᒪᙱᓇᑦᑎᒍᓱᓕ, ᐊᒻᒪᓗ ᐅᓪᓗᒥ ᑏᓰᕝᕙᕈᓕᖅᑐᓂ. ᑕᐃᒪ, ᐅᖃᖅᑎ, 
ᐅᖃᕈᓐᓇᖅᑯᖓ ᑮᓇᐅᔭᐅᔪᑦ $20-ᒥᓕᐊᓐ ᓂᕆᐅᒋᔭᐅᔪᑦ ᐊᑐᓗᐊᕐᓂᕐᒧᑦ, ᐊᐅᓚᑦᑎᓂᕐᒧᑦ ᐊᑐᓗᐊᕐᓂᑰᔪᑦ, 
ᑎᓴᒪᒋᓕᖅᑕᖓᓄᑦ ᐊᕐᕌᒎᒧᑦ ᖁᑦᑎᑐᒻᒪᕆᐅᔮᖅᑯ, ᐊᑐᕐᓗᒋᑦ 5, 7, ᐊᒻᒪᓗ ᑭᓲᓂᐊᕐᓂᖓ ᐊᕐᕌᒎᑎᓐᓄᑦ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᑕᒪᓐᓇ ᐊᐱᕆᔭᐅᔭᕆᐊᖃᓪᓚᕆᓕᕆᕗᖅ: ᑖᒃᑯᐊ ᓈᓴᐅᑎᐅᔪᑦ ᖁᑦᑎᓗᐊᖅᑳᑦ? 
ᑖᓐᓇᓕ ᖁᑦᑎᓗᐊᖅᑲ, ᖃᓄᕐᓕ ᖃᐅᔨᒪᓂᐊᖅᑭᑕ ᑖᒃᑯᐊ ᐊᓯᖏᑦ ᓈᓴᐅᑎᐅᔪᑦ ᖁᑦᑎᓗᐊᙱᒻᒪᑕ, 
ᖁᑦᑎᓗᐊᕋᔭᙱᒻᒪᑕᑦᑕᐅᖅ? 
 
ᒥᓂᔅᑕᐅᔪᖅ ᓱᔪᓐᓇᕐᓂᕋᕐᓂᐊᖅᑳ ᐆᒥᖓ: ᐅᑎᕐᑎᓪᓗᒋᑦ ᐊᒻᒪᓗ ᖃᐅᔨᓵᖃᒃᑲᓂᕐᓗᑎᑦ ᐊᒻᒪᓗ 
ᐱᓯᒪᑦᑎᐊᕋᓗᐊᕐᒪᖔᖅ ᐆᒻᒪᖅᑯᑎᓕᕆᔨᒃᑯᑦ ᖃᐅᔨᓴᖅᑏᑦ ᐊᑭᖏᓐᓄᑦ ᑲᑎᒪᔨᐅᔪᑦ ᑖᒃᑯᓂᖓᑦᑎᐊᖅ 
ᐱᓯᒪᑦᑎᒐᓗᐊᕐᒪᖔᑕ ᐃᓱᒪᓕᐅᕈᑎᐅᓂᐊᖅᑐᓂᑦ. ᐅᖃᖅᑲᐅᒻᒪᑦ, ᑕᒪᓐᓇ ᓈᓴᐅᑎᐅᔪᖅ ᖁᑦᑎᑐᒻᒪᕆᐅᕗᖅ. 
ᐊᒻᒪᓗ ᑖᒃᑯᐊ ᑐᓂᔭᐅᓯᒪᕗᑦ ᐆᒻᒪᖅᑯᑎᓕᕆᔨᒃᑯᑦ ᐊᑭᖏᑕ ᖃᐅᔨᓴᖅᑎᐅᔪᓄᑦ ᑲᑎᒪᔨᐅᔪᑦ ᖃᐅᔨᓵᖃᕐᓂᐊᖅᑐᑎᑦ 
ᐊᒻᒪᓗ ᖃᐅᔨᓇᓱᐊᕐᓗᑎᑦ ᑭᓱᑦ ᐊᑭᐅᔪᑦ ᐊᑐᕐᑕᐅᔪᓐᓇᕐᒪᖔᑕ ᑯᐊᐳᕇᓴᒃᑯᓐᓄᑦ. 
 
ᑕᐃᒪ, ᒥᓂᔅᑕᐅᔪᖅ ᐱᔪᓐᓇᕐᓂᖃᕈᓐᓇᖅᑳ ᐅᑎᕐᑎᑦᑎᓗᓂ ᐊᒻᒪᓗ ᖃᐅᔨᓵᖃᑦᑎᐊᕐᓗᓂ ᑖᒃᑯᐊ ᓈᓴᐅᑎᐅᔪᑦ 
ᑕᕝᕙᓂ ᑐᔅᓯᕋᐅᑎᐅᔪᒥᑦ ᖁᑦᑎᓗᐊᙱᒃᑲᓗᐊᕐᒪᖔᑕ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐄᑐᐊᖅ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᐃᓚᒋᔭᐅᔪᖅ ᐅᖃᐅᓯᖃᖅᑐᖅ ᐃᓚᒋᐊᕈᑕᖓ F. ᐅᖃᖅᑎ, 
ᕿᒥᕈᒍᓐᓇᖅᓯᖅᑲᐅᒐᒃᑯ ᐃᓚᒋᐊᕈᑎᖓ F ᐅᑭᖏᓐᓄ ᐱᓇᓱᐊᖅᔪᑎᐅᔪᒥ, ᐅᓚᒋᔭᐅᔪᖅ ᐅᖃᕐᒪᑦ, 
ᐊᑐᓗᐊᕐᓂᑰᓪᓗᑎ $20ᒥᓕᐊᓂ; ᑖᐃᔭᐅᔪᖅ ᑮᓇᐅᔭᓕᐅᖏᓗᐊᕐᓂᕐᒥᑦ. ᓈᒻᒪᑦᑐᒥ ᑕᐃᒪᐃᑦᑐᒋᑦᑎᓚᐅᕐᑐᑦ,  

ᐃᒻᒪᖃᖃᐃ, $19,712,000 ᓂᕆᐅᒋᔭᐅᔪᑦ ᑮᓇᐅᔭᓕᐅᖏᓗᐊᕐᓂᕐᒥ ᒫᑦᓇᒧ ᐊᒻᒪ ᐱᖃᓯᐅᑎᓪᓗᓂ ᒫᑦᓯ 31, 
2005. 
 
ᐅᖃᖅᑎ, ᐆᒻᒪᖅᑯᑏᑦ ᐊᑭᖏᓐᓂ ᕿᒥᕈᔩᑦ ᑲᑎᒪᔨᖏ.. ᑕᐃᒪᐃᓐᓂᖓᓄ ᐃᓛᒃᑰᖅᑐᒥ ᑎᒥᑕᖃᕐᐳᖅ ᕿᒥᕈᔪᓂ 
ᐱᔪᒪᔾᔪᑎᐅᔪᒥ; ᐊᖏᖅᑕᐅᓯᒪᖏᑦᑐᖅ. ᐆᒻᒪᖅᑯᑏᑦ ᐊᑭᖏᓐᓂ ᕿᒥᕈᔩᑦ ᑲᑎᒪᔨᖏ ᖃᐅᔨᒪᓂᖃᕐᒪᑕ ᐆᒻᒪᖅᑯᑎᓄ 
ᐊᑭᖏᓐᓂ ᖃᐅᔨᒪᔪᕐᔪᐊᖑᔪᖅ ᕿᒥᕈᓂᐊᖅᑐᖅ ᓇᒻᒪᖏᓐᓂ ᐊᒻᒪ ᖃᐅᔨᓂᐊᕐᒪᑕ ᐊᔾᔨᒋᒻᒪᖔᒋᑦ ᓂᕆᐅᒋᔭᐅᔪᓂ 
ᐊᒻᒪ ᐊᒥᓲᓂᖏ ᐃᓗᐊᓃᑦᑐᑦ ᐱᓇᓱᐊᕐᔪᑎᐅᑉ. 
 
ᐅᖃᖅᑎ, ᐱᒻᒪᕆᐅᒻᒪᑦ ᓇᓗᓇᐃᕐᓗᒍ ᐱᖓᔪᖓᑦ ᑮᓇᐅᔭᓕᕆᓂᕐᒧ ᐅᓂᒃᑳᑦ ᐊᑐᐃᓐᓇᐅᓕᕐᐸᑦ ᐱᓇᓱᐊᕈᓰᓐᓂᒃ 
ᒪᕐᕉᓂᖅᑲᐃ, ᖃᐅᔨᒃᑲᐅᑎᐅᓂᐊᕐᑐᑦ ᓂᕆᐅᒋᔭᐅᓂᐊᖅᑐᓂ, ᒫᓐᓇᒧ ᐊᒻᒪ ᐱᖃᓯᐅᑎᓪᓗᓂ ᒫᑦᓯ 31, 2005 ᐊᒻᒪ 
ᐅᖓᑖᓄᑦ. 
 
ᐊᑭᖏᓐᓂ ᐱᓇᓱᐊᖅᔪᑎᐅᔪᑦ ᐊᑐᖅᑕᐅᓂᖓ ᑕᑯᓂᐊᕐᓗᑎ ᐊᑭᓕᒃᓴᓕᐅᖏᓂᕐᒥ ᐆᒻᒪᖅᑯᑎᓕᕆᔨᒃᑯᑦ ᐊᒻᒪ 
ᑮᓇᐅᔭᓕᐅᕐᓂᖃᕐᓗᑎ, ᑕᐃᒪᐃᓐᓂᖓᓄ ᖄᖏᖅᓯᒪᓕᕐᐸᑦ ᐃᐳᕈ 1, 2005 ᐊᒻᒪ ᐅᖓᑖᓄ ᑯᐊᐳᕇᒪᐅᔪᖅ 
ᐊᑭᓕᒃᓴᖏᓐᓂᖃᕈᓐᓇᓂᐊᕐᑐᑦ ᐸᐃᑉᐹᖏᑦ ᐊᒻᒪᓗ ᑮᓇᐅᔭᓕᐅᕐᓂᖃᒐᓛᓪᓗᑎ. ᑖᓐᓇ ᐊᑭᖏᓐᓄ ᑕᐃᒫᒃ 
ᐱᓇᓱᐊᖅᔪᑎᐅᕗᖅ: ᐅᖓᑖᓄᑦ 2005. 
 
ᐃᓚᒋᐊᕈᑎᐊ F.... ᑐᑭᓯᐅᒪᒐᒃᑯ ᓂᕆᐅᒋᔭᐅᔪᖅ ᒫᓐᓇᒨᒻᒪᑦ ᐊᒻᒪ ᐱᖃᓯᐅᑎᓪᓗᓂ ᐅᓂᒃᑳᓕᐊᓂ 
ᐊᑐᐃᓐᓇᖅᑕᖃᕐᑎᓐᓇᒍ. ᐊᒻᒪ ᓂᕆᐅᒋᔭᐅᔪᖅ; ᑕᐃᒪᐃᓐᓂᖓᓄ ᐃᓛᒃᑰᖅᑐᒥ ᐱᕙᓪᓕᐊᓂᖃᖅᑐ ᐆᒻᒪᖅᑯᑏᑦ 
ᐊᑭᖏᓐᓂ ᕿᒥᕈᔩᑦ ᑲᑎᒪᔨᖏᓐᓂ ᑲᒪᓂᐊᕐᒪᑕ ᑖᒃᑯᓂᖓ ᓈᓴᐅᑎᓂ ᐊᒻᒪ ᖃᐅᔨᓗᑎ ᓱᓕᓂᕆᔭᖏᓐᓂ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ, ᓇᑦᑎᖅ. 
 
ᐊᐱᖅᑯᑦ 086 - 2(2) ᐃᓪᓗᓕᒑᕐᔪᒻᒥ ᐱᔪᒪᔭᐅᔪᖅ ᐊᓐᓂᑭᑦᑐᕕᒻᒧ ᓴᓗᒻᒪᖅᓴᐃ ᐃᓂᖓᓄ 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐃᒻᒪᖃᖃᐃ ᑐᓄᒃᑯᑦ ᑕᑯᓐᓇᐅᑎᖃᕈᕕᑦ 
ᑕᑯᓴᕋᐃᒍᓐᓇᓂᖅᓴᐅᓂᐊᖅᑐᑎ ᐃᓵᒐᐃᒍᒪ. ᑐᕌᖅᑎᒍᒪᔭᕋ ᐊᐱᖅᑯᑎᒐ ᐊᖓᔪᖅᑳᒧᑦ ᐱᖅᑯᓯᓕᕆᔨᒃᑯᓐᓄ 
ᐅᖃᐅᓯᓕᕆᔨᒃᑯᓐᓂᖅ, ᐃᓐᓇᑐᖃᓕᕆᔩᑦ ᐊᒻᒪ ᒪᒃᑯᑦᑐᓕᕆᓂᕐᒧ. 
 
ᐅᑭᐊᒃᓵᖑᓚᐅᕐᑐᖅ (ᑐᓵᔨᒃᑯᑎᒎᕈᓐᓃᖅᑐᖅ) ᐊᖓᔪᖅᑳᖑᔪᖅ ᐅᖃᓚᐅᕐᒪᑦ ᐊᖏᔫᑎᓄ ᐱᓕᕆᐊᓂ ᐊᒻᒪ 
ᕼᐊᒻᒪᓚᖓ ᐃᓪᓗᓕᒑᕐᔪᒃ ᐱᔪᒪᓚᐅᕐᒪᑕ ᓴᓗᒻᒪᖅᓴᐃᑎᐅᑉ ᐃᓂᒋᓂᐊᖅᑕᖓᓂ ᐊᓐᓂᑭᑦᑐᕕᒻᒥ. ᑭᓯᐊᓂᓕ, 
ᐊᖓᔪᖅᑳ ᐅᖃᖅᓯᒪᒻᒪ ᐱᓯᒪᖏᓐᓂᕋᖅᑐᓂ ᐱᔪᒪᔾᔪᑎᒥ.  
 
(ᑐᓵᔨᒃᑯᑦ): ᓇᓗᓇᐃᖅᑕᐅᖁᔭᕋ ᐅᕝᕙᓘᓐᓃᑦ ᖃᓄᐃᓕᖓᓕᕐᒪᖔᖅ ᐱᔪᒪᔾᔪᑎᐅᔪᖅ ᐃᓪᓗᓕᒑᕐᔪᒻᒥ 
ᐊᐅᓪᓚᖅᑎᑕᐅᓚᐅᕐᑐᖅ ᒥᓂᔅᑕᐅᕕᖃᕐᕕᓐᓄ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐃᖅᑲᓇᐃᔭᖅᑐᓕᕆᓂᒥᕐᒧ, ᐊᖓᔪᖅᑳ ᓗᐃ ᑕᐹᖅᔪᒃ. 
 
ᐊᖓᔪᖅᑳ ᓗᐃ ᑕᐹᖅᔪᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐱᔪᒪᔾᔪᑎᐅᔪᖅ ᑮᓇᐅᔭᖃᖅᑎᑕᐅᒍᒪᓂᕐᒧ 
ᐱᔭᐅᓯᒪᓕᕐᑐᖅ ᒥᓂᔅᑕᐅᕕᖃᕐᕕᓐᐹᑦᑕᑐᖅᑐᑦ ᑭᓯᐊᓂᓕ ᐱᔪᒪᔾᔪᑎᐅᔪᖅ ᑭᖑᕙᒐᓛᓚᐅᕐᒪᑦ ᑮᓇᐅᔭᓕᕆᓂᕐᒧ 
ᐊᕐᕌᒍᒧ 2004-05, ᐅᐱᓐᓇᕋᓂ ᑮᓇᐅᔭᐃᑦ ᓄᖑᓯᒪᓕᕐᒪᑕ. 
 
ᐅᖃᐅᔭᐅᓚᐅᕋᒪ ᐃᖅᑲᓇᐃᔭᖅᑎᓐᓄ ᐱᔪᒪᔾᔪᑎᐅᔪᖅ ᐱᓯᒪᔭᐅᓂᐊᕐᒪᑦ ᐱᙳᐊᖅᑐᓕᕆᔩᑦ ᑲᑎᒪᔨᕋᓛᖏᓐᓄ ᐊᒻᒪ 
ᑮᓇᐅᔭᖅᑕᖃᓕᕈᓂ ᓄᑖᒥ ᑮᓇᐅᔭᓕᕆᓂᕐᒧ ᐊᕐᕌᒍᒥ, ᐱᓇᓱᐊᕐᔪᑎᐅᔪᖅ ᐃᓱᒪᒋᔭᐅᓂᐊᖅᑐᖅ.  

ᑎᑎᖅᑲᒥ ᑎᑎᕋᕐᓂᐊᖅᑐᖓ ᐱᓇᓱᐊᖅᓯᒪᔪᒧ ᓇᓗᓇᐃᕐᓂᐊᕐᖓᑦ, ᐊᒻᒪ ᐃᓚᒋᔭᐅᔪᒧ ᐃᔾᓗᓕᒑᕐᔪᒃ ᑎᑎᖅᑲᐅᑉ 
ᐊᔾᔨᖓ ᐊᐅᓪᓚᖅᑎᑕᐅᓂᐊᕐᒥᔪᖅ. 
 
ᐅᖃᖅᑎ (ᑐᓵᔨᒃᑯᑦ): ᓇᑦᑎᖅ. 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᓇᓗᓇᐃᖅᓯᖁᔨᔪᖓ. ᐅᖃᖃᑎᖃᓚᐅᖅᑎᓪᓗᖓ ᐊᓪᓚᕕᒻᒥ 
ᐊᖏᔪᖅᑳᒥ ᐃᓪᓗᓕᒑᕐᔪᒻᒥ, ᐅᖃᓚᐅᕐᒪᑦ ᐊᐅᓪᓚᑎᑦᑕᐅᑎᒋᓂᐊᕐᓂᕋᖅᑐᓂᐅ ᐱᓇᓱᐊᕐᔪᑎᐅᔪᖅ. 
ᐊᐅᓪᓚᑎᒃᓯᒪᓂᕋᕋᓗᐊᖅᑐᓂᐅ ᐱᔪᒪᔾᔪᑎᐅᔪᖅ, ᑐᓴᖅᓯᒪᒐᑦᑕ ᒥᓂᔅᑕᐅᕕᖃᕐᕖᑦ ᐱᓚᐅᖅᓯᒪᓐᓇᑎ ᐱᔪᒪᔾᔪᑎᐅᔪᒥ 
ᐅᕙᒍ ᓄᓇᖓᓂ. ᑕᐃᒪᐃᓐᓂᖓᓄ, ᓇᓗᓇᐃᖅᓯᖁᔨᔪᒍᑦ ᖃᓄᐃᓕᓐᓂᕐᒪᖔᖅ ᐱᔪᒪᔾᔪᑎᐅᔪᖅ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᓗᐃ ᑕᐹᖅᔪᒃ. 
 
ᐊᖓᔪᖅᑳ ᓗᐃ ᑕᐹᖅᔪᒃ (ᑐᓵᔨᒃᑯᑦ): ᐄ, ᐱᓯᒪᓕᖅᑕᕗ ᐱᔪᒪᔾᔪᑎᐅᔪᖅ. ᐊᓯᐊᓂ ᑭᐅᔾᔪᑎᖃᖏᑦᑐᖓ 
ᐊᐱᖅᑯᑎᒧᑦ. ᐱᓕᕆᕕᑉᐳᑦ ᓇᓕᖅᑲᖃᓚᐅᙱᒻᒪᑦ ᐱᓇᓱᐊᕈᑎᐅᑉ ᓇᓕᖅᑲᖓᓂᒃ, ᑭᓯᐊᓂ ᖃᐅᔨᒋᐊᕈᓐᓇᖅᑐᖓ 
ᐅᕝᕙᓘᓐᓃᑦ ᖃᐅᔨᒋᐊᕐᓗᖓ ᓇᒧᙵᓂᕐᒪᖔᖅ. ᐊᐃᑉᐹᓂᒃ ᐱᓇᓱᐊᕈᑎᑕᖃᓕᖅᑐᒍᑦ ᐊᒻᒪᓗ ᐱᓇᓱᐊᕈᑦ 
ᐱᓯᒪᔭᐅᓂᐊᖅᑐᓂ ᑐᖅᑯᖅᓯᒪᔪᖁᑎᑦᑎᓐᓂᒃ ᑕᐃᒫᒃ ᑮᓇᐅᔭᖅᑕᖃᓕᑐᐊᖅᑲᑦ ᐱᙳᐊᖅᑐᓕᕆᓂᕐᒧᑦ, ᐱᓇᓱᐊᕈᑦ 
ᐃᓱᒪᒋᔭᐅᔅᓴᐃᓐᓇᕋᔭᕐᖓᑦ.  
 
ᐅᓪᓗᒥᒧᑦ ᑎᑭᑦᑐᒍ, ᑮᓇᐅᔭᓕᕆᓂᕐᒧᑦ ᐊᕐᕌᒍᒥ ᑕᒫᓂ, ᑮᓇᐅᔭᐃᑦ ᓄᖑᓯᒪᔪᑦ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᓇᑦᑎᖅ. 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑐᑭᓯᑎᑕᐅᒋᐊᑲᐃᓐᓇᖅᑖ ᑭᓇ ᐱᓐᓂᕐᒪᖔ ᑐᖏᓕᐊᓂ? ᖁᔭᓐᓇᒦᒃ, 
ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᓗᐃ ᑕᐹᖅᔪᒃ. 
 
ᐊᖓᔪᖅᑳ ᓗᐃ ᑕᐹᖅᔪᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐱᓯᒪᑦᑎᖏᓐᓇᒪ ᑭᓇ ᑐᖏᓕᐊᓂ 
ᑕᐃᔭᐅᓐᓂᕐᒪᖔᖅ ᐊᒻᒪᓗ ᑭᓇ ᑐᓂᔭᐅᓐᓂᕐᒪᖔᖅ ᑮᓇᐅᔭᓂᒃ ᓯᕗᓪᓕᕐᒧᑦ, ᑭᓯᐊᓂ ᖃᐅᔨᒃᑲᕈᓐᓇᖅᑕᕋ 
ᒪᓕᒐᓕᐅᖅᑎ ᑎᑎᖅᑲᑎᒍᑦ ᑭᓇ ᑮᓇᐅᔭᓄᑦ ᐃᑲᔪᖅᑕᐅᓚᐅᕐᒪᖔᖅ ᒫᓐᓇ ᑭᒃᑯᑐᐃᓐᓇᕐᓄᑦ 
ᑐᓴᖅᑕᐅᔭᕆᐊᖃᕈᓐᓃᕐᓂᖓᓄᑦ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᐱᖅᑯᑎᔅᓴᐃᑦ. ᐹᓇᐸᔅ. 

ᐊᐱᖅᑯᑦ 087 - 2(2): ᒪᓕᑦᑕᐅᔭᕆᐊᖃᖅᐸᑦᑐᑦ ᐱᕋᔭᔅᓯᒪᔪᓄᑦ ᖃᐅᔨᓴᕐᓂᐅᔪᑦ 
 
ᐹᓇᐸᔅ: ᐊᐱᖅᑯᑎᒐ ᐊᖓᔪᖅᑳᕐᒧᑦ ᐃᖅᑲᖅᑐᐃᓂᓕᕆᓂᕐᒧᑦ. ᐅᐊᑦᑎᐊᕈ, ᒪᓕᒐᓕᐅᖅᑏᑦ ᐅᖃᐅᓯᒃᓴᖏᓐᓂ 
ᐅᖃᖅᑎᓪᓗᖓ, ᐅᖃᖅᑲᐅᒐᒪ ᐊᐱᕆᓂᐊᕐᓂᕋᖅᑐᖓ ᐊᖓᔪᖅᑳᕐᒧᑦ ᒪᓕᑦᑕᐅᔭᕆᐊᖃᖅᐸᑦᑐᑦ ᐃᖅᑲᖅᑐᐃᔨᓄᑦ 
ᐃᓱᒪᓕᐅᕈᑕᐅᕙᑦᑐᑦ ᐱᕋᔭᔅᓯᒪᔪᓄᑦ. 
 
ᐃᓱᒫᓘᑕᐅᓗᐊᕐᖓᑦ ᓂᕈᐊᖅᑎᒋᓯᒪᔭᕐᓄᑦ ᐃᖅᑲᖅᑐᐃᔨ ᐃᓱᒪᓕᐅᕈᑎᖃᖅᑎᓪᓗᒍ ᐱᕋᔭᔅᓯᒪᔪᖅ 
ᐃᓅᓯᓕᕆᔭᐅᖃᑦᑕᖁᓪᓗᒍ ᐃᓱᒪᓕᕆᔨᒧᑦ; ᓄᓇᓕᕋᓛᖑᓂᖅᓴᓂ ᐃᓱᒪᓕᕆᔨᑕᖃᐅᙱᒻᒪᑦ. 
 
ᐃᖅᑲᖅᑐᐃᔩᓂᒃᑯᐊ ᖃᐅᔨᒪᔫᒐᓗᐊᑦ ᖃᓄᐃᑦᑐᓂᒃ ᐱᔨᑦᑎᕋᐅᑎᑕᖃᐅᕐᒪᖔᖅ ᓄᓇᓕᕋᓛᕐᓄᑦ ᐊᒻᒪᓗ 
ᖃᐅᔨᒃᑲᖅᑕᐅᖃᑦᑕᖅᐸᑦ ᐊᑐᐃᓐᓇᐅᔪᓂᒃ ᐱᔨᑦᑎᕋᐅᑎᓂᒃ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐃᖅᑲᖅᑐᐃᓂᓕᕆᓂᕐᒧᑦ. ᓯᕗᓕᖅᑎ ᐹ ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎ. ᐊᐅᓚᔾᔪᑎᔅᓴᓂᒃ ᑮᓇᐅᔭᓂᒃ ᐊᑐᖅᓯᒪᔪᒻᒪᕇᑦ 
ᐃᖅᑲᖅᑐᐃᓂᓕᕆᔨᒃᑯᑦ ᐃᓱᒪᓕᕆᓂᕐᒧᑦ ᖃᐅᔨᓴᕐᓂᕐᒧᑦ. ᖃᐅᔨᒪᔭᒃᑯᓪᓕ, ᐃᓚᒋᐊᕈᑎᔅᓴᓂᒃ ᐱᒃᑲᓐᓂᕆᐊᖃᔪᒐᑦᑕ 
ᐊᕐᕌᓂ ᑖᒃᑯᓄᖓᑐᐊᑯᓗᒃ ᐃᓱᒪᓕᕆᓂᕐᒧᑦ ᖃᐅᔨᓴᕐᓂᐅᓂᐊᔪᔪᒧᑦ, ᐃᖅᑲᖅᑐᐃᕕᒃᑯᑦ ᖃᐅᔨᓴᖅᑕᐅᖁᔭᐅᓯᒪᔪᑦ. 
 
ᑕᐃᒪ, ᑕᒪᓐᓇ ᑲᒪᒌᓐᓇᕋᑦᑎᒍ, ᐊᒻᒪᓗ ᐋᖅᑮᔪᓐᓇᓂᐊᖅᑐᔅᓴᐅᕗᒍᑦ ᐋᓐᓂᐊᖅᑐᓕᕆᓂᕐᒧᑦ 
ᐊᑐᕋᔅᓴᐅᓂᖅᓴᐅᔪᓐᓇᓂᐊᕐᖓᑦ ᓄᓇᓕᓕᒫᑦᑎᓐᓄᑦ ᓄᓇᕗᒥ. ᖁᔭᓐᓇᒦᒃ, ᐅᖃᖅᑎ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᖃᓄᖅ ᐱᓕᕆᕕᒃ ᐊᑐᖅᑕᐅᑲᓐᓂᕈᓐᓇᖅᑐᓂᒃ ᐊᑐᐃᓐᓇᐅᑎᑦᑎᕙ 
ᐃᓱᒪᓕᕆᔨᒥᒃ ᐊᑐᐃᓐᓇᖅᑕᖃᙱᑉᐸᑦ ᓄᓇᓕᓐᓂᑦ? ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑎ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎ. ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ 
ᐱᓕᕆᖃᑎᖃᙳᓱᑦᑐᑦ ᐱᓕᕆᕕᑦᑎᓐᓂᒃ ᖃᓄᖅ ᐃᓱᒪᓕᕆᔨᓂᒃ ᐊᑐᐃᓐᓇᐅᑎᑦᑎᖃᑦᑕᕈᓐᓇᕐᓂᐊᕐᒪᖔᑦᑕ 
ᓄᓇᓕᓐᓄᑦ.  
 
ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᒫᓐᓇ ᐱᓕᕆᒻᒪᑕ ᐊᖏᕐᕋᒧᑦ ᖃᓂᕐᓂᖅᓴᓂᒃ ᑲᒪᕕᔅᓴᖃᕈᒪᓪᓗᑎᒃ ᐊᒻᒪᓗ ᑕᕝᕘᓇ 
ᐊᑐᖃᑦᑕᕈᓐᓇᖅᑐᒍᑦ ᐅᖓᓯᑦᑐᒥᒃ ᑕᑯᓐᓇᐅᑎᒥᒃ ᐋᓐᓂᐊᖅᑐᓕᕆᒍᑎᔅᓴᒥᒃ. ᐊᑐᖅᓯᒪᔭᕗᑦ ᐅᖓᓯᑦᑐᒧᑦ ᑕᑯᓐᓇᐅᑦ 
ᐃᓱᒪᓕᕆᓂᖃᕈᒪᓪᓗᑕ, ᒪᓕᑦᑐᒍ ᖃᐅᔨᒪᔭᕋ. 
 
ᑕᐃᒪᐃᒻᒪᑦ, ᑕᒪᓐᓇ ᐱᓕᕆᐊᕆᒃᑲᓂᙳᓱᑦᑕᕗᑦ. ᖁᔭᓐᓇᒦᒃ, ᐅᖃᖅᑎ. 
 
 
ᐅᖃᖅᑎ (ᑐᓵᔨᒃᑯᑦ): ᐹᓇᐸᔅ. 

ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᕈᒪᔭᕋ ᒥᓂᔅᑕ ᑭᐅᒻᒪᑦ ᐅᕙᓐᓄᑦ ᐊᒻᒪᓗ ᑐᑭᓯᑎᑦᑎᒋᐊᕐᖓᑦ. 
ᐃᓚᖏᑦ ᐃᓄᐃᑦ ᐃᓅᓯᓕᕆᔭᐅᔪᒪᓲᖑᒻᒪᑕ ᓇᔫᑎᓗᑎᒃ, ᐊᒻᒪᓗ ᓄᓇᓕᕋᓛᕐᓂᑦ ᑭᒡᒐᑐᖅᐸᑕᓐᓂᒃ, ᐃᓱᒪᓕᕆᔨ 
ᓄᓇᓗᓐᓅᖅᓯᒪᙱᒻᒪᑦ. ᐃᓱᒪᕋᑖᕋᒪ ᐃᓱᒪᓕᕆᔨ ᓱᒻᒪᑦ ᓄᓇᓕᓐᓅᖃᑦᑕᖏᒻᒪᖔᖅ.  
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑎ. 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐱᓕᕆᖃᑎᒋᑦᑎᐊᕆᐊᖃᙳᓱᑦᑕᒃᑲ 
ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ, ᑕᐃᒃᑯᐊ ᑲᒪᒋᔭᖃᕐᓂᓴᐅᒻᒪᑕ ᑕᒪᑐᒥᖓ. ᑕᐃᒪ, 
ᖃᐅᔨᒋᐊᕈᓐᓇᑎᐊᖅᑕᕋ ᑕᒪᓐᓇ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐊᐱᖅᑯᑎᔅᓴᐃᑦ, ᐲᑕᓴᓐ. 
 
ᐊᐱᖅᑯᑦ 088 - 2(2): ᐅᓪᓗᒥ ᖃᓄᐃᓕᖓᓕᕐᓂᖏᓐᓂᒃ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᐊᐅᓚᑕᖏᓐᓂᒃ 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᒐ ᐊᖓᔪᖅᑳᕐᒧᑦ ᑲᒪᒋᔭᖃᖅᑐᒧᑦ ᐆᒻᒪᖅᑯᑎᓕᕆᔨᒃᑯᓐᓂᒃ. 
 
ᑮᓇᐅᔭᑐᕈᑎᒥᓂᕐᓂᒃ ᖃᐅᔨᓴᖅᑎᒻᒪᕆᒃ ᑲᓇᑕᒥ ᐅᖃᐅᔾᔨᔪᔪᖅ ᑲᑎᒪᔨᕋᓛᖑᐃᓐᓇᖅᑐᓂᒃ ᐊᐅᔭᖅ ᖁᓪᓕᖅ 
ᐆᒻᒪᖅᑯᑎᓕᕆᔨᒃᑯᑦ ᑮᓇᐅᔭᑎᒍᑦ ᒪᑭᑕᓂᖃᑦᑎᐊᔪᙱᓪᓚᕆᒻᒪᑕ. 1,000-ᓂᒃ ᒪᑉᐱᒐᓕᓐᓂᒃ ᑲᑎᒪᔾᔪᑎᒥᓂᕐᓂᒃ 
ᐱᓯᒪᑦᑎᔪᖓ ᑖᓐᓇ ᐱᓪᓗᒍ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᒃ. 
 
ᑲᑎᒪᔨᕋᓛᖑᐃᓐᓇᖅᑐᖁᑎᕗᑦ ᐱᔭᕇᕈᑎᖃᔪᔪᑦ, ᐊᓯᖏᑦ ᐱᓪᓗᒋᑦ, ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 
ᐊᐅᓚᑕᐅᑦᑎᐊᓂᙱᒻᒪᑕ ᐊᒻᒪᓗ ᐊᖏᔪᒻᒪᕆᐊᓗᐃᑦ ᐋᖅᑭᓯᒪᑦᑎᐊᖏᓐᓂᖃᓪᓚᕆᒻᒪᑕ ᐊᐅᓚᑦᑎᓂᖓᓐᓂ, 
ᑮᓇᐅᔭᓕᕆᓂᖓᓐᓂ, ᐊᑭᓕᕋᒃᓴᐅᓕᕐᓂᕆᕙᑦᑕᖓᓐᓂ, ᐊᒻᒪᓗ ᐊᐅᓚᔾᔪᑎᖏᓐᓂᒃ ᐃᓘᓐᓇᖏᓐᓂ. 
 
ᐊᐱᕆᔪᒪᔭᕋ ᐊᖓᔪᖅᑳ. ᑮᓇᐅᔭᑐᕈᑎᒥᓂᕐᓂᒃ ᖃᐅᔨᓴᖅᑎᒻᒪᕆᒃ ᑲᓇᑕᒥ ᖃᐅᔨᓴᖅᑐᒥᓂᐅᒻᒪᑦ 2003-ᒥ. ᒥᓂᔅᑕ 
ᐅᖃᕈᓐᓇᖅᑲᐸ ᐅᕙᑦᑎᓐᓄᑦ ᑭᓱᒧᑦ ᐋᖅᑭᒋᐊᕈᑎᐅᓂᐊᕐᓯᒪᒻᒪᖔᑕ ᑮᓇᐅᔭᓕᕆᓂᕐᒧᑦ ᒪᑭᑕᓂᖓᓐᓄᑦ ᖁᓪᓕᖅ 
ᐆᒻᒪᖅᑯᑎᓕᕆᔨᒃᑯᑦ 2003-ᒥᓂᑦ? ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᒥᓂᔅᑕ ᐆᒻᒪᖅᑯᓯᕆᓂᕐᒧᑦ, ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᑮᓇᐅᔭᑐᕈᑎᒥᓂᕐᓂᒃ ᖃᐅᔨᓴᖅᑎᒻᒪᕆᐅᒃ ᑲᓇᑕᒥ ᐅᓂᒃᑳᖏᑦ 
2003-ᒥ, ᐊᒻᒪᓗ ᒪᓕᒐᓕᐅᖅᑎ ᐱᑦᑎᐊᖅᑐᖅ, ᓇᔅᓴᖅᑕᒥᓃᑦ ᐊᒻᒪᓗ ᓇᓕᖅᑲᖓᓂᒃ ᐱᓯᒪᑦᑎᓪᓗᑕ, 
ᐅᑉᐱᕈᓱᑦᑐᖓ, ᐅᐱᕐᖔᖅ, 2004, ᐊᒻᒪᓗ ᓴᖅᑭᔮᖅᓯᒪᒻᒪᑕ 12-ᓂᒃ ᑕᖅᑭᓂᒃ, ᒫᓐᓇ, 16-ᖑᓕᖅᑐᑦ ᑕᖅᑮᑦ 
ᐊᓂᒍᖅᓯᒪᔪᑦ.  
 
ᑕᐃᔅᓱᒪᓂ ᐊᒥᓱᓂᒃ ᐊᑐᓕᖁᔨᔾᔪᑎᖃᓚᐅᖅᓯᒪᒻᒪᑦ ᑮᓇᐅᔭᑐᕈᑎᒥᓂᕐᓂᒃ ᖃᐅᔨᓴᖅᑎᒻᒪᕆᒃ ᑲᓇᑕᒥ ᑕᐃᒃᑯᐊᓗ 
ᐊᑐᓕᖅᑎᑕᐅᓯᒪᓪᓗᑎᒃ. ᐆᑦᑑᑎᔅᓴᑦᑎᐊᕙᒃ ᐊᖏᔪᖅᑲᐅᑏᑦ ᑲᑎᒪᔨᖏᑦ ᕿᒥᕐᕈᕙᑦᑐᑦ ᐊᖏᔪᖅᑲᐅᑎᖃᕐᕕᓐᓂᑦ 
ᒐᕙᒪᒃᑯᓐᓂᒃ. 
 
ᐅᖃᖅᑎ, ᑮᓇᐅᔭᓕᕆᔨᔅᓴᑲᓐᓂᕐᓂᒃ ᑮᓇᐅᔭᓕᕆᓂᕐᒧᑦ ᐊᐅᓚᑦᑎᔨᔅᓴᑲᓐᓂᕐᓂᒃ ᐃᖅᑲᓇᐃᔭᖅᑎᑖᔪᔪᑦ 
ᐆᒻᒪᖅᑯᑎᓕᕆᔨᒃᑯᑦ, ᐆᒻᒪᖅᑯᑎᓕᕆᔨᒃᑯᑦ ᐊᑐᓕᔪᒻᒪᑕ ᐱᖃᓯᐅᔾᔭᐅᓯᒪᙱᑦᑐᓂᒃ ᐊᑐᐊᕋᔅᓴᕐᓂᒃ 
ᐃᖅᑲᓇᐃᔭᖅᑎᓄᑦ ᑕᐃᒃᑯᐊ ᐊᑮᑦ ᓇᓕᒧᓕᑦᑎᐊᖁᓪᓗᒋᑦ ᓄᓇᕗᑦ ᒐᕙᒪᒃᑯᖏᓐᓂ, ᐊᒻᒪᓗ ᐊᒥᓱᓂᒃ 
ᐊᔾᔨᓴᐃᓐᓇᓗᐸᓗᖏᓐᓂᒃ ᑕᐃᒪᐃᓯᒪᔪᖃᖅᑐᓂ ᑕᐃᑲᓂ ᑕᐃᒪᙵᑦ ᖃᐅᔨᓴᖅᑕᐅᔪᒻᒪᑕ. ᖁᔭᓐᓇᒦᒃ, ᐅᖃᖅᑎ.  

ᐅᖃᖅᑎ (ᑐᓵᔨᒃᑯᑦ): ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᒪᕐᕉᒃ ᐊᕐᕌᒎᒃ ᖄᖏᖅᑑᒃ ᒪᐃᔭᐅᓚᐅᖅᓯᒪᑎᓪᓗᖓ ᕼᐊᒪᓚᖓᓐᓄᑦ 
ᐃᖃᓗᑦᑑᑦᑎᐊᑉ, ᐆᒻᒪᖅᑯᑎᓕᕆᔨᒃᑯᑦ ᐊᑭᓖᒐᔅᓴᖃᖅᑎᑦᑎᒐᓱᓚᐅᖅᓯᒪᔪᑦ ᕼᐊᒪᓚᒃᑯᓐᓂᒃ 
ᐊᑭᓕᕋᔅᓴᖃᖅᑎᑕᐅᙱᓗᐊᖅᑐᒥᓂᕐᓂᒃ, ᐱᔾᔪᑎᒋᓪᓗᒋᑦ ᑲᒪᒋᔭᐊᑦᑎᐊᖏᓐᓂᒥᓂᖏᑦ ᓯᕗᓪᓕᕐᓄᑦ 
ᑮᓇᐅᔭᓕᕆᓂᕐᒧᑦ ᐊᕌᒍᓄᑦ. ᐊᑭᓕᕈᒪᙱᓪᓚᕆᓚᐅᖅᓯᒪᔭᕗᑦ ᑕᐃᒃᑯᐊ ᐊᑭᓕᕋᔅᓴᐃᑦ. 
 
ᐊᖓᔪᖅᑳ ᓇᓗᓇᐃᖅᓯᒍᓐᓇᖅᑲ ᒪᓕᒐᓕᐅᕐᕕᒻᒧᑦ ᑕᒪᓐᓇ ᓱᓕ ᑕᐃᒪᐃᒻᒪᖔᖅ, ᐊᑭᓕᕋᔅᓴᓕᐅᖃᑦᑕᕐᓂᖅ 
ᐊᑭᓕᖅᓱᐃᕙᑦᑐᖁᑎᖏᓐᓄᑦ ᐱᔨᑦᑎᕋᐅᑎᖏᓐᓄᑦ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑐᓂᙲᓇᖅᑕᒥᓂᖏᓐᓄᑦ 
ᐊᑭᓕᕋᔅᓴᓂᒃ, ᐊᑕᐅᓯᕐᒧᑦ ᒪᕐᕉᓄᓪᓘᓐᓃᑦ ᐅᑎᕆᐊᖅᑐᑎᒃ ᑮᓇᐅᔭᓕᕆᓂᕐᒧᑦ ᐊᕐᕌᒍᓄᑦ? ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐃᐊᑦ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᐊᐃᐳᕈᓪ, 2004-ᒥ ᐱᒋᐊᖅᑐᒍ, ᓄᑖᒥᒃ ᐊᑭᓕᔅᓴᓕᐅᕈᒻᒥᑦ ᓴᓇᔪᔪᑦ 
ᐆᒻᒪᖅᑯᑎᓕᕆᔨᒃᑯᑦ ᑲᒪᒋᔭᖃᖃᑦᑕᓂᐊᕐᖓᑕ ᐱᔾᔪᑕᐅᔪᓂᒃ ᑭᖑᕙᖅᓯᒪᔪᓄᑦ ᐊᑭᓕᕋᔅᓴᐅᔪᓄᑦ ᐊᒻᒪᓗ ᐊᓯᖏᓐᓄᑦ 
ᒪᓕᒐᓕᐅᖅᑎᐅᑉ ᐅᖃᐅᓯᕆᕋᑖᖅᑕᖏᓐᓄᑦ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᑐᑭᓯᓇᖅᓯᑎᑦᑎᑲᓐᓂᓪᓚᕆᑦᑐᖅ ᐃᓚᖓᓂ, ᑭᓯᐊᓂ ᐃᓚᖏᑦ ᐊᑭᓕᖅᓱᐃᕙᑦᑐᑦ 
ᑭᒡᒐᑐᖅᑕᕐᓂᒃ ᑎᑎᖅᑲᐅᓯᐊᖃᑦᑕᕐᖓᑕ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓂᒃ ᑕᖅᑭᐅᓚᐅᖅᑐᒥ. ᑕᕝᕙᐅᒻᒪᑦ ᓱᓕ. 
ᐅᖃᓕᒫᖅᑕᐃᓐᓇᕆᓚᐅᖅᑐᒍ ᑭᓯᐊᓂ ᑕᑭᔪᐊᓘᒻᒪᑦ. ᐅᖃᐅᔾᔨᔪᖅ ᑕᐃᒃᑯᓇᙵᑦ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 
ᐊᑭᓕᖅᓱᐃᑎᑦᑎᙱᓗᐊᖅᑐᒥᓂᐅᓂᖏᓐᓂᒃ ᐊᑭᓕᖅᓱᐃᑎᑦᑎᔾᔪᑎᖓ ᑭᓪᓕᖓᓂᒃ ᐊᒥᓱᓂᒃ ᐊᕐᕌᒍᓂᒃ.  
 
ᐊᑭᓕᖅᓱᐃᑎᑦᑎᔾᔪᑎᖓᑕ ᑭᓪᓕᖓ $40-ᖑᒻᒪᑦ ᐊᑐᓂᑦ ᒦᑕ ᐊᒻᒪᓗ 
ᐊᑭᓕᖅᓱᐃᑎᑦᑎᙱᓗᐊᖃᑦᑕᖅᑐᒥᓂᐅᓪᓗᑎᒃ 17-ᓄᑦ ᑕᖅᑭᓄᑦ ᐅᑎᕆᐊᖅᓯᒪᓂᖃᖅᑐᑎᒃ ᑕᐃᒪᓐᓇᑎᒋ, 
ᐊᑯᓂᐅᓂᖅᓴᒻᒪᕆᐅᓪᓗᓂᓗᖃᐃ. ᐃᓚᖏᑦ ᑮᓇᐅᔾᔭᔅᓴᒐᓱᐊᖅᑐᓄᑦ ᓂᐅᕕᖅᐸᑦᑐᑦ, ᐱᖃᓯᐅᓪᓗᒋᑦ ᓄᓇᓕᓐᓂᑦ 
ᐃᓪᓗᓕᕆᔨᒃᑯᑦ, ᐊᑭᓖᖁᔭᐅᓯᒪᒻᒪᑕ $15,000-ᓂᒃ ᐊᑭᓕᖅᓱᐃᑎᑕᐅᙱᓗᐊᖅᑐᒥᐅᓂᖏᓐᓄᑦ, ᐊᒻᒪᓗ ᑕᒪᓐᓇ 
ᐱᓪᓗᒍ ᒥᓕᐊᖏᓐᓃᒍᓐᓇᖅᑐᑎᒃ, ᒪᓕᑦᑐᒋᑦ ᐃᖃᓗᑦᑑᑦᑎᐊᕐᒥᑐᐃᓐᓇᐅᐸᓪᓕ ᐅᕝᕙᓘᓐᓃᑦ ᓄᓇᕗᓕᒫᒥᐅᑉᐸᑦ.  
 
ᑕᐃᒪ, ᐊᐱᖅᑯᑎ ᐊᖓᔪᖅᑳᕐᒧᑦ ᖃᑦᑎᑦ ᑮᓇᐅᔾᔭᔅᓴᓄᓱᐊᖅᑐᑦ ᓂᐅᕕᖅᐸᑦᑐᑦ ᐊᒻᒪᓗ ᒦᑕᑦ ᓄᓇᕗᒥ 
ᐊᑦᑐᖅᑕᐅᕙᑦ ᑕᒪᑐᒧᖓ ᐊᑭᓕᖅᓱᐃᑎᑦᑎᙱᓗᐊᕐᓂᒥᓂᕐᒧᑦ? ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐃᐊᑦ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᒪᓕᒐᓕᐅᖅᑎᐅᔪᖅ ᓴᖅᑮᑎᑦᑎᓯᒪᕗᖅ ᖃᐅᔨᔪᒥᓇᖅᑐᓂᒃ ᐱᔾᔪᑏᑦ 
ᑕᐅᑐᑦᑕᐅᖃᑦᑕᕐᓂᖏᓐᓂᒃ ᐃᖃᓗᑦᑑᑦᓯᐊᕐᒥᐅᑕᓄᑦ. ᐱᕕᒃᓴᖃᕐᓂᓐᓂ ᒪᓕᒐᓕᐅᖅᑎᐅᖃᑕᐅᔪᖅ ᐊᔾᔨᖓᓂᒃ 
ᑎᑎᖅᑲᒥᒃ ᖃᐃᑦᑎᖁᕙᖓ, ᒥᓂᔅᑕᐅᕝᕕᒋᔭᓐᓄᑦ, ᑕᒪᓐᓇ ᖃᐅᔨᒋᐊᕐᕕᒋᓛᕋᒃᑯ. 

ᖃᐅᔨᒪᙱᓚᖓ ᖃᑦᑎᓂᒃ ᐊᑭᓕᕆᐊᖅᑐᓂᒃ ᐊᒥᓲᓗᐊᖅᑐᓂᒃ ᑎᑎᖅᑲᒥᒃ ᑕᒻᒪᖅᓯᒪᔪᓂᒃ 
ᐊᐅᓪᓚᑎᑦᑎᓯᒪᔪᖃᕐᒪᖔᖅ. ᑐᑭᓯᐅᒪᒐᒃᑯᓕ ᑯᐊᐳᕇᓴᓐᑯᑦ ᐊᐅᓪᓚᑎᑦᑎᓲᖑᒻᒪᑕ ᑕᐅᓴᓐ-ᖏᓐᓃᑦᑐᓂᒃ ᑕᖅᑭᑕᒫᑦ 
ᓇᓕᖅᑲᓂᒃ, ᐊᒻᒪᓗ ᓇᓕᖅᑲᓕᐅᕈᓯᖏᑦ ᐄᐳᕈᓪ-ᖑᑎᓪᓗᒍ ᐊᑐᖅᑕᐅᔾᔪᑎᒋᓇᓱᐊᓚᐅᖅᓯᒪᔭᖓᑦ ᒫᓐᓇᒧᑦ ᑎᑭᑦᑐᒍ 
ᖃᓄᐃᙱᒻᒪᑦ. ᑭᓯᐊᓂᓕ ᑕᐃᒪᐃᒃᑲᓗᐊᖅᑎᓪᓗᒋᑦ, ᖁᓚᙱᓚᖓ ᐱᑦᑎᐊᕐᓂᒃᓴᐅᔪᓐᓇᖅᐳᖅ, ᑕᐃᒪᐃᒻᒪᑦ 
ᒪᓕᒐᓕᐅᖅᑎᐅᔪᒧ ᑐᑭᓯᒋᐊᖅᑎᑕᐅᒍᒪᕗᖓ... ᓴᖅᑭᖅᑎᔪᒪᑉᐸᒍ ᑲᑎᒪᑎᓪᓗᑕ ᓇᓕᐊᒃᑯᑐᐃᓐᓇᕐᓘᓐᓃᑦ 
ᖃᓄᐃᙱᓚᖅ, ᖃᐅᔨᓴᑦᑎᐊᑦᑕᑲᐅᑎᒋᔪᒪᒐᒃᑯ ᑯᐊᐳᕇᓴᓐᑯᓐᓄᑦ ᐊᒻᒪᓗ ᖃᐅᔨᒐᔭᖅᑐᒍ ᖃᓄᐃᑦᑐᖅ 
ᐱᔾᔪᑎᓪᓚᑦᑖᖑᒻᒪᖔᖅ. 
 
ᐱᔾᔪᑎᐅᔪᕐᓕ ᕿᒥᕐᕈᓪᓗᒍ ᐃᒡᓗᓕᕆᔨᕐᔪᐊᒃᑯᓐᓄᑦ ᐊᒻᒪᓗ ᐃᒡᓗᓕᕆᔨᒃᑯᓐᓄᑦ, ᒪᓕᒐᓕᐅᖅᑎᐅᔪᖅ ᖃᐅᔨᒪᕗᖅ, 
80-ᐳᓴᓐᑎᐅᔪᑦ ᑮᓇᐅᔭᖃᕐᕖᑦ ᐱᒋᐊᙵᐅᑎᖏᑦ ᓄᓇᕗᑦ ᒐᕙᒪᒃᑯᖏᓐᓃᓐᖔᓲᖑᒻᒪᑕ, ᐊᒻᒪᓗ ᒥᓕᐊᖑᔪᑦ 
ᑮᓇᐅᔭᑦ ᐊᑭᓕᐅᑕᐅᕙᙱᑦᑐᑦ, ᐊᒥᓲᓛᓂᒃ ᑐᓂᓯᔭᐅᕙᑉᐳ ᓄᓇᕗᑦ ᒐᕙᒪᒃᑯᖏᑦ ᐊᑭᓕᐅᑕᐅᑎᖃᖅᑐᒃᓴᐅᕙᑦᐳᑦ. 
ᑕᐃᒪᐃᒻᒪᑦ, ᑕᒪᓐᓇ ᐅᕙᑦᑎᓐᓄᑦ ᒐᕙᒪᐅᓪᓗᑕ ᐱᔾᔪᑎᒋᕙᕗᑦ, ᐊᑭᓖᕙᑦᑐᓄᑐᐊᖑᙱᑦᑐᖅ ᐃᓄᓐᓄᑦ, ᑭᓯᐊᓂᓕ 
ᐊᑭᓖᖃᑦᑕᕆᐊᓕᐅᔪᓄᑦ ᐃᒡᓗᓕᕆᔨᕐᔪᐊᒃᑯᑦ ᐃᒡᓗᓕᕆᔨᒃᑯᓐᓄᓪᓘᓐᓃᑦ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᒥᒃ ᐃᓚᒋᐊᕈᑏᑦ, ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᐅᓇ ᑎᑎᖅᑲᖅ ᓴᖅᑭᖅᑎᓐᓂᐊᖅᐸᕋ ᐅᓪᓗᒥᒋᐊᖅ ᑐᑭᓯᖁᓪᓗᒋᑦ 
ᒪᓕᒐᓕᐅᕐᕕᒻᒦᑦᑐᑦ. ᐊᒥᓱᑦ ᐊᑭᓕᐅᑎᖃᖅᐸᑦᑐᑦ ᓂᐅᕐᕈᑎᓄᑦ ᓂᕈᐊᖅᑕᐅᕝᕕᒋᔭᓐᓂ ᐃᖃᓗᑦᑑᑦᓯᐊᕐᒥᒃ 
ᑕᐃᔪᓐᓇᕋᑦᑎᒍᑦ "ᐊᑭᓖᑦᑎᐊᒃᑳᓘᓂᕋᕐᓗᒋᑦ". ᑕᖅᑭᑕᒫᑦ ᐊᑭᓕᕆᐊᓕᖏᓐᓂᒃ ᐊᑭᓕᖅᓱᐃᕙᑦᑐᑦ, ᐅᕚᓘᓐᓃᑦ 
ᐊᑭᓖᒋᐊᖃᕐᔪᑎᑖᕋᐃᒻᒪᑕ ᐊᑭᓖᕙᑦᑐᑎᑦ. ᑕᐃᒪᐃᒻᒪᑦ ᑕᐅᑐᙳᐊᕈᓐᓇᖅᐸᓯ ᓂᕆᐅᙱᓈᖅᑐᒥᓂᐅᒐᐃᒻᒪᑕ 
ᑎᑎᖅᑲᐅᓯᐊᖅᑐᑎᒃ ᐅᖃᖅᓯᒪᔪᓂᒃ ᐊᑭᓖᒃᑲᓐᓂᕆᐊᖃᕋᕕᑦ $15,000-ᓂᒃ. 
 
ᐊᐱᖅᑯᑎᒐ ᒥᓂᔅᑕᒧᑦ: ᖃᓄᐃᑦᑐᓂᒃ ᐸᕐᓇᒍᑎᖃᖅᐸᑦ ᖁᓪᓕᒃᑯᑦ ᑯᐊᐳᕇᓴᓐᑯᖏᑦ ᐊᑭᓖᕙᑦᑐᓄᑦ 
ᓂᕈᐊᖅᑕᐅᕝᕕᒋᔭᓐᓄᑦ ᐊᑭᓖᙱᓐᓂᕋᐃᔪᒥᓂᐅᓚᐅᖅᑎᓪᓗᒋᑦ ᑯᐊᐳᕇᓴᓐᑯᖏᑦ ᐊᒻᒪᓗ ᓇᒥᑐᐃᓐᓇᖅ 
ᓄᓇᕗᒥᐅᑕᐅᔪᓂᒃ ᐊᑭᓖᔪᒪᓐᓂᙱᑦᑐᒥᓂᐅᒍᑎᑦ ᐊᑭᓕᖁᔭᐅᓯᒪᔪᓂᒃ ᑕᒻᒪᖅᓯᒪᔪᓂᒃ ᓇᓗᓇᐃᔭᖅᑕᐅᓯᒪᔪᖅ 
ᑎᑎᖅᑲᒥ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐃᐊᑦ ᐲᑯ  
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᐊᔾᔨᒌᙱᑦᑑᒻᒪᑕ ᖃᓄᐃᓕᐅᕈᑕᐅᔪᓐᓇᖅᑐᑦ ᑕᒪᓐᓇ 
ᐋᖅᑭᓇᓱᐊᕐᓗᒍ ᒪᓕᑦᑐᒋᑦ ᑳᓐᑐᕌᒃᑦ-ᑕᐅᓯᒪᔪᑦ ᐊᒻᒪᓗ ᑕᐃᒃᑯᓄᖓ ᒪᓕᒐᓕᐅᖅᑎᑐᐃᓐᓇᑉ 
ᓂᕈᐊᖅᑕᐅᓯᒪᕝᕕᒋᔭᖓᓄᑑᙱᑦᑐᖅ ᑭᓯᐊᓂᓕ ᓄᓇᕘᒥᐅᑕᓄᑦ ᑭᒃᑯᓕᒫᓄᑦ. ᐃᓱᒪᕗᖓ ᐱᔾᔪᑎᐅᔪᖅ ᑲᑎᒪᔩ 
ᐊᐅᓚᑦᑎᔨᖏᓐᓄᑦ ᑲᒪᒋᔭᐅᒐᔭᕐᒪᑦ, ᐊᒻᒪᓗ ᕿᒥᕐᕈᒋᐊᖃᕋᔭᖅᑐᑎᑦ ᐊᑐᓂ ᑲᒪᒋᔭᐅᔭᕆᐊᓖᑦ. 
 
ᒫᓐᓇᓕ, ᐅᖃᖅᑎ, ᐊᔾᔨᖓᓂᒃ ᑎᑎᖅᑲᒥᒃ ᐱᓯᒪᑦᑎᙱᓐᓇᒪ ᑕᐃᒪᐃᒻᒪᑦ ᐱᒡᒐᓇᖅᑑᕗ ᑕᒪᓐᓇ 
ᐅᖃᐅᓯᕆᒐᓱᐊᕐᓗᒍ. ᐅᖃᐅᓯᕆᑐᐃᓐᓇᕐᓗᒍᓕ, ᐅᖃᕈᓐᓇᖅᑐᖓ ᑯᐊᐳᕇᓴᓐᒃᑯᑦ ᐊᑭᓕᖅᑕᐅᓇᓵᖅᑐᒥᓂᐅᒍᑎᑦ 
ᐊᒻᒪᓗ ᐊᑭᓕᕆᐊᖃᖅᑕᐅᓪᓗᓂ ᑮᓇᐅᔭᖅᑎᒍᑦ, ᑯᐊᐳᕇᓴᓐᑯᑦ ᓂᕆᐅᒃᑲᔭᖅᐳᑦ ᑮᓇᐅᔭᑦ ᐊᑭᓕᐅᑕᐅᓛᕐᒪᑕ. 
ᐊᔾᔨᒋᙱᓚᐅᒃ ᐊᑭᓖᔭᕆᐊᖃᕐᓂᕈᕕᑦ ᐃᒪᓐᓇᓂᒃ ᐸ ᐱᔨᑦᑎᕋᐅᑎᒧᑦ, ᓲᕐᓗᒃ ᑏᕖᒧᑦ ᑲᐃᐳᒧᑦ, ᐊᒻᒪᓗ 
ᐊᑭᓕᓚᐅᖅᓯᒪᙱᒃᑯᕕᐅᒃ ᐱᖓᓲᔪᖅᑐᓂᒃ ᑕᖅᑭᓂᒃ, ᐊᒻᒪᓗ ᓇᓕᖅᑲᒥᒃ ᐊᑭᓖᖁᔨᔾᔪᒻᒥᒃ ᑎᑭᕝᕕᐅᓐᓂᕈᕕᑦ: 
ᐱᔨᑦᑎᕋᖅᑕᒥᓂᐅᓐᓂᖅᑐᑎᑦ, ᓂᕆᐅᒃᑲᔭᖅᐳᑦ ᐊᑭᓖᕝᕕᒋᓛᕋᕕᐅᒃ. 
 
ᑕᒪᓐᓇ ᑳᓐᑕᕌᒃᑦ-ᖑᔪᖅ ᐊᑭᓕᐅᑎᖃᕆᐊᖃᕐᓂᖅ ᒪᓕᒐᖅᑎᒎᖅᓯᒪᓕᕐᒪᑦ, ᑕᐃᒪᐃᒻᒪᑦ ᖁᓚᙱᓚᖓ ᑯᐊᐳᕇᓴᓐᑯᑦ, 
ᑲᑎᒪᔩᖏᑦ ᐊᐅᓚᑦᑎᔩᑦ, ᑕᒪᔅᓱᒥᖓ ᐱᔾᔪᑎᒥᒃ ᕿᒥᕐᕈᒐᔭᖅᑐᑎᑦ, ᐊᓪᓚᕝᕕᒃᑯᑎᒍᓪᓗ ᐊᒻᒪᓗ ᖃᐅᔨᓴᕐᓗᑎᑦ 
ᖃᓄᐃᓕᐅᕐᓂᑯᒥᓂᕐᓂᒃ ᐊᒻᒪᓗ ᑮᓇᐅᔭᑦ ᕿᒥᕐᕈᔭᐅᒐᔭᖅᐳᑦ, ᖃᐅᔨᔪᓐᓇᖁᓪᓗᒋᑦ ᑕᒪᓐᓇ ᖃᓄᖅ 
ᑲᒪᒋᔭᐅᔭᕆᐊᖃᕋᔭᕐᒪᖔᕐᒥᒃ. ᒫᓐᓇᓕ ᓇᓚᐅᑦᑖᑐᐃᓐᓇᔾᔮᙱᓐᓇᒃᑯ ᑕᒪᓐᓇ ᖃᓄᖅ ᑲᒪᒋᔭᐅᓇᔭᕐᒪᖔᖅ. 
ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᐱᖅᑯᑎᒃᓴᑦ. ᑰᓕ. 



ᕿᑎᖅᑰ, ᓄᕕᐱᕆ 25, 2004 ᓄᓇᕗᒻᒥ ᒪᓕᒐᓕᐅᕐᕕᖕᒧᑦ ᑲᑎᒻᒪᔾᔪᑏᑦ    

ᐊᐱᖅᑯᑦ 089 - 2(2): ᐃᑯᒪ I ᐊᒻᒪ II ᐊᑐᓕᖁᔭᐅᓯᒪᔪᑦ ᐊᖏᖅᑕᐅᓂᖏᑦ 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐊᐱᕆᓂᐅᓴᕙᕋ ᒥᓂᔅᑕ ᐆᒻᒪᖅᑯᑎᓕᕆᔨᒃᑯᓐᓄᑦ. 
 
ᓱᖅᑯᐃᑦᑎᐊᕈᒪᒐᓗᐊᕋᑦᑕ ᐃᑯᒪ I ᐊᒻᒪᓗ ᐃᑯᒪ II ᐅᓂᒃᑳᓕᐊᕆᔭᐅᓯᒪᔫᓐᓂᒃ. ᖃᐅᔨᒪᑦᑎᐊᖅᐳᖓ ᒥᓂᔅᑕᐅᔪᖅ 
ᑕᒪᒃᑮᓐᓂᒃ ᐅᓂᒃᑳᓕᐊᖑᓯᒪᔫᓐᓂᒃ ᐅᖃᓕᒫᖅᓯᒪᓕᕐᒪᑦ, ᑭᓯᐊᓂᓕ ᑐᑭᓯᖏᓐᓇᒪ ᖃᓄᐃᓕᐅᓕᕋᓗᐊᕐᒪᖔᑕ. 
ᖃᐅᔨᒪᑦᑎᐊᖅᐳᖓ ᖃᐅᔨᓴᖅᑎᓪᓚᑦᑖᓄᑦ ᑕᒪᒃᑯᐊ ᑎᑎᕋᖅᑕᐅᓯᒪᒻᒪᑎᒃ ᐅᓂᒃᑳᓕᐊᖑᔫᒃ. ᐊᐱᖅᑯᑎᒐᓕ: 
ᐊᑐᓕᖁᔭᐅᓯᒪᔪᑦ ᑕᒪᒃᑮᓐᓄᒃ ᐅᓂᒃᑳᓕᐊᕆᔭᐅᓯᒪᔫᓐᓄᑦ ᐊᖏᖅᑕᐅᓯᒪᕙᑦ ᐊᖓᔪᖅᑲᐅᑎᓄᑦ? 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐃᐊᑦ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᐊᒃᓱᕈᐊᕆᔭᐅᓪᓗᓂ ᐱᓇᓱᐊᖅᑎᐊᖅᑕᐅᓯᒪᕗᖅ ᑕᒪᓐᓇ ᐱᓕᕆᐊᖅ 
ᐃᑯᒪ I, ᕿᒥᕐᕈᔭᒥᓂᐅᓪᓗᑎᑦ ᐆᒻᒪᖅᑯᑎᓄᑦ ᑐᕌᖓᓂᓕᓐᓂ ᓄᓇᕗᑦ ᒐᕙᒪᒃᑯᖏᓐᓄᑦ, ᑐᙵᕕᒋᔭᐅᓂᖓ 
ᑭᖑᓪᓕᖅᐹᒥᒃ, ᑕᐃᒪᐃᓕᖓᓚᐅᖅᓯᒪᕗᖅ, ᐅᕝᕙᓘᓐᓃᑦ ᓇᒧᑦ ᐊᐅᓚᓂᖃᓛᓕᕐᒪᖔᑦᑕ ᖃᐅᔨᓴᖅᑕᐅᓚᐅᖅᓯᒪᕗᖅ 
ᐊᕕᑦᑐᒥᓂᐅᒍᓂ ᑯᐊᐳᕇᓴᖑᔪᖅ. 
 
ᐅᖃᖅᑎ, ᐊᑐᓕᖁᔭᐅᓯᒪᔪᑦ ᐃᓚᖏᑦ ᐃᑯᒪ I-ᒥ ᐅᓂᒃᑳᓕᐊᕐᒥᒃ ᑭᖑᓕᐅᑎᖃᓕᓚᐅᖅᓯᒪᕗᑦ ᐃᑯᒪ II-ᒧᑦ, 
ᓴᖅᑮᒐᓱᐊᖅᑐᑎᒃ ᐊᑭᑐᓗᐊᙱᑦᑐᓂᒃ ᐆᒻᒪᖅᑯᑎᓕᕆᓂᕐᒧᑦ ᑮᓇᐅᔭᖃᖅᑎᑕᐅᒐᓱᐊᖅᑐᑎᒃ ᐊᒻᒪᓗᒃ ᐃᓚᖏᑦ 
ᐱᔾᔪᑎᓂᒃ ᐃᓚᓕᐅᔾᔭᐅᓯᒪᕗᑦ ᐋᖅᑭᒃᓱᖅᑕᐅᓪᓗᓂ ᖁᓪᓕᖅ ᐆᒻᒪᖅᑯᑎᓕᕆᓂᕐᒧᑦ ᑯᐊᐳᕇᓴᙵᑦ ᐊᒻᒪᓗ 
ᑲᒻᐸᓂᒃᑲᓐᓂᖅ ᐱᓕᕆᖃᑎᒋᒐᔭᖅᑕᖓ, ᓄᓇᕗᑦ ᐆᒻᒪᖅᑯᑎᓕᕆᔨᒃᑯᑦ, ᐊᒻᒪᓗ ᖁᓪᓕᖅ ᐅᖅᓱᐊᓗᓐᓄᑦ 
ᑯᐊᐳᕇᓴᙵᑦ. 
 
ᐃᑯᒪ II-ᒥᒃ ᐅᓂᒃᑳᓕᐊᖑᔪᖅ, ᐅᖃᖅᑎ, ᑎᑎᕋᖅᓯᒪᒻᒪᑦ ᖃᑦᑎᓂᒃ ᐊᑭᓕᖅᓱᐃᓲᖑᒻᒪᖔᑦᑕ ᐆᒻᒪᖅᑯᑎᓄᑦ 
ᓄᓇᕘᒥ. ᓲᕐᓗ, ᓱᓕᒍᒪ ᑖᓐᓇ ᐃᑯᒪ II ᐅᓂᒃᑳᖅ, ᓴᖅᑭᑕᐅᓚᐅᖅᓯᒪᔪᖅ ᐅᖓᑖᓂ ᒪᕐᕉᒃ, ᐱᖓᓱᑲᓴᐃᑦ 
ᐊᕐᕌᒎᓚᐅᖅᑐᓂ ᒪᓕᒐᓕᐅᖅᕕᒻᒥ, ᓇᓗᓇᐃᖅᓯᓚᐅᖅᑐᖅ ᐅᖓᑖᓂ $120,000, ᑕᐃᒃᓱᒪᓂ 25-ᐳᓴᓐᑲᓴᖓᓂᒃ 
ᑕᒪᕐᒥᒃ ᑮᓇᐅᔭᖏᑕ ᓄᓇᓄᑦ, ᒪᑐᒧᖔᓚᐅᖅᑐᑦ ᐱᑕᖃᑦᑎᑦᑎᓂᕐᒧᑦ ᐅᖅᓱᐊᓗᒻᒥᒃ ᐊᒻᒪᓗ ᐆᒻᒪᖅᑯᑎᓄᑦ 
ᑮᓇᐅᔭᖅᑐᕈᑎᐅᔪᓄᑦ ᒐᕙᒪᒃᑯᑦ ᓄᓇᕗᒻᒥ. ᐊᖏᔪᒻᒪᕆᐊᓗᒃ ᑖᓐᓇ ᑮᓇᐅᔭᐅᔪᖅ. 
 
ᐃᑯᒪ II ᓇᓗᓇᐃᖅᓯᓚᐅᖅᑐᖅ ᐃᓚᖏᓐᓂᒃ ᑮᓇᐅᔭᓕᐅᕋᓱᐊᕐᓂᕐᒧᑦ ᐊᑐᖅᑕᐅᓂᐊᖅᑐᓂᒃ ᓇᓗᓇᐃᖅᑎᖅᓯᒪᔪᓂᒃ, 
ᐃᓚᖏᑦ ᐸᕐᓇᒍᑕᐅᓇᓱᐊᖅᑐᑦ ᐊᑐᐃᓐᓇᐅᒐᔭᖅᑐᑦ ᐱᓕᕆᐊᖃᕐᓂᕐᒧᑦ ᐅᖃᐅᓯᐅᔪᓂᒃ ᑕᒪᑐᒧᖓ ᐆᒻᒪᖅᑯᑎᓄᑦ. 
ᑕᐃᒪᓕ, ᓲᕐᓗ, ᓴᖅᑮᓂᐅᔪᖅ ᖁᓪᓕᖅ ᐆᒻᒪᖅᑯᑎᓄᑦ ᑯᐊᐳᕇᓴᓐᑯᑦ, ᑕᑯᓇᒃᑐᓂ ᐃᓚᓕᐅᔾᔭᐅᓂᖓᓂᒃ ᖁᓪᓕᖅ 
ᐅᖅᓱᐊᓗᒃ ᑯᐊᐳᕇᓴᓐ, ᐃᓛᒃ, ᐅᖅᓱᐊᓗᓕᕆᓂᖅ ᐊᒻᒪᓗ ᐊᓯᐊᓅᖅᑕᐅᓂᖓ ᑯᐊᐳᕇᓴᓐᒧᑦ, ᐊᒻᒪᓗ 
ᑮᓇᐅᔭᖅᑐᕈᑎᓪᓚᑦᑖᖓ ᐆᒻᒪᖅᑯᑎᓄᑦ ᑕᑯᒃᓴᐅᓕᖅᑎᑕᐅᓪᓗᓂ ᓄᓇᕗᒻᒥ ᓄᓇᓕᓐᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑰᓕ.  
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑭᐅᔭᐅᓚᐅᖏᓐᓇᒪ ᐊᐱᖅᑯᑎᒋᕋᑖᖅᑕᓐᓄᑦ ᒥᓂᔅᑕᒧᑦ. 
 
ᐊᒥᓱᑲᓪᓚᐅᒻᒪᑕ ᐊᑐᓕᖁᔾᔪᑎᐅᔪᑦ ᑖᒃᑯᓇᓂ ᐅᓂᒃᑳᓂ. ᓴᖅᑭᑕᐅᓚᐅᖅᐸᑦ ᐅᕙᓂ, ᐅᕝᕙᓘᓐᓃᑦ 
ᓈᒻᒪᒋᔭᐅᓚᐅᖅᐸᑦ ᒐᕙᒪᒃᑯᓐᓂᑦ ᖃᐅᔨᒪᓂᐊᕐᒪᑕ ᑖᒃᑯᐊᓕᒫᑦ ᐊᑐᓕᖁᔨᔾᔪᑕᐅᔪᑦ ᐊᑐᓕᖅᑎᑕᐅᓂᐊᕐᒪᑕ ᐊᒻᒪᓗ 
ᐃᓱᒫᓘᑎᒋᔭᐅᖏᓪᓗᓂ ᑮᓇᐅᔭᖅᑐᕈᑎᐊ? 
 
ᐊᐱᖅᑯᑎᒐ ᐃᒪᐃᑦᑐᖅ: ᑖᒃᑯᐊ ᐊᑐᓕᖁᔨᔾᔪᑎᐅᔪᑦ ᐊᖏᖅᑕᐅᓂᑰᕙᑦ ᓯᕗᓕᖅᑏᑦ ᑲᑎᒪᔨᖏᓐᓄᑦ? ᖁᔭᓐᓇᒦᒃ. 

ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᐊᑐᓕᖁᔨᔾᔪᑕᐅᔪᑦ ᑎᑎᕋᖅᑕᐅᓯᒪᔪᓃᑦᑐᑦ ᐃᓗᐊᓂ ᐅᓂᒃᑳᑉ. 
ᐅᓂᒃᑳᕐᓕ ᐊᖏᖅᑕᐅᓚᐅᖅᓯᒪᔪᖅ ᓯᕗᓕᖅᑏᑦ ᑲᑎᒪᔨᖏᓐᓄᑦ ᐊᒻᒪᓗ ᒥᓂᔅᑕ ᑲᒪᒋᔭᖃᑦᑐᖅ ᑕᐃᒃᓱᒪᓂ, ᐅᕙᖓ, 
ᓴᖅᑭᑕᐅᕐᒪᑦ, ᒥᓂᔅᑕᒦᖔᑎᓪᓗᒍ, ᐅᑯᐊᖑᒐᔭᓚᐅᖅᑐᑦ ᒐᕙᒪᒃᑯᑦ. 
 
ᑭᓯᐊᓂᓕ ᐱᑕᖃᓚᐅᖅᑐᖅ ᐊᑐᓕᖁᔨᔾᔪᑎᓂᒃ ᐅᓂᒃᑳᒥ. ᓴᖅᑭᓚᐅᖅᑕᕗᑦ ᐅᓂᒃᑳᖅ, ᐅᓂᒃᑳᖅ 
ᐊᑐᓕᖅᑎᑕᐅᓚᐅᖅᑐᖅ ᓯᕗᓕᖅᑏᑦ ᑲᑎᒪᔨᖏᓐᓂᒃ, ᐊᒻᒪᓗ ᐅᖃᖅᑲᐅᒐᒪ ᐃᓚᖏᑦ ᐊᑐᓕᕈᔨᔾᔪᑎᐅᔪᑦ: 
ᐊᑭᑐᓗᐊᖏᑦᑐᖅ ᐆᒻᒪᖅᑯᑎᓄᑦ ᑮᓇᐅᔭᑦ ᐱᓕᕆᐊᕆᔭᕗᑦ, ᖁᓪᓕᖅ ᐅᖅᓱᐊᓗᒻᒧᑦ ᑯᐊᐳᕇᓴᓐ, ᐊᒻᒪᓗ ᐊᓯᖏᑦ; 
ᑖᒃᑯᐊ ᐊᑐᓕᖁᔨᔾᔪᑎᐅᓚᐅᖅᑐᑦ ᐅᓂᒃᑳᒦᑦᑐᑦ ᐊᖏᖅᑕᐅᓯᒪᔪᑦ ᐊᒻᒪᓗ ᒪᓕᒃᑕᐅᓯᒪᓪᓗᑎᒃ ᒐᕙᒪᒃᑯᓐᓂᑦ. 
ᑕᐃᒪᓐᓇᐃᓕᖓᑎᓪᓗᒍ, ᐅᓂᒃᑳᖅ ᓴᖅᑭᑕᐅᓚᐅᖅᑐᖅ ᒐᕙᒪᒃᑯᓐᓂᑦ ᐊᒻᒪᓗ ᐅᓂᒃᑳᕆᔭᐅᓪᓗᓂ ᒐᕙᒪᒃᑯᓐᓂᑦ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑰᓕ. 
 
ᑰᓕ: ᖁᔭᓐᓇᒦᒃ, ᐅᖃᖅᑎ. ᓇᓗᓇᕈᓐᓃᖅᐳᖅ ᒥᓂᔅᑕ, ᐅᖃᐅᓯᕆᔭᐅᑎᓪᓗᒍ ᑕᒪᓐᓇ ᐃᑯᒪ II ᐊᑐᓕᖁᔨᔾᔪᑎᐅᔪᑦ 
ᖃᐃᑕᐅᑎᓪᓗᒋᑦ, ᓯᑯᖏᓕᑐᐃᓐᓇᕐᓗᓂ ᐊᒻᒪᓗ ᑎᒃᑯᐊᖅᓯᓗᓂ ᐅᖃᕐᓗᓂᓗ, "ᐊᓱᓕ, ᑖᓐᓇ, ᐅᓇ ᐱᓗᐊᖅᑐᓂ 
ᑐᕌᖓᔪᖅ." 
 
ᑕᐃᒪᓐᓇᐃᓕᖓᔫᔮᕐᒪᑦ ᑕᒪᑐᒧᖓ ᑭᕙᓪᓕᕐᒥᐅᓄᑦ, ᐱᑦᔪᑎᒋᓪᓗᒍ ᐅᓂᒃᑳᖅ ᓴᙱᔪᒻᒪᕆᒻᒥᒃ ᐊᑐᓕᖁᔨᒻᒪᑦ ᑕᒪᓐᓇ 
ᐅᖅᓱᐊᓗᒃ ᐊᒻᒪᓗ ᐅᓯᔭᐅᖃᑦᑕᖅᑐᑦ ᐊᕕᑕᐅᖏᓪᓗᑎᒃ, ᐱᑕᖃᓗᐊᖏᓐᓂᖓᓄᑦ ᐱᓕᕆᓂᐅᔪᑦ ᑕᒪᒃᑯᓄᖓ 
ᑭᓱᖃᑦᑎᑦᑎᕙᑦᑐᓄᑦ. 
 
ᑕᐃᒪᓕ ᐊᐱᖅᑯᑎᒐ ᐃᒪᐃᓕᖓᕗᖅ: ᒥᓂᔅᑕ ᐅᖃᕈᓐᓇᖅᐸ ᓇᒻᒥᓂᖅ, ᒥᓂᔅᑕᖑᓗᓂ ᑲᒪᒋᔭᖃᑦᑐᖅ ᐊᖏᔫᑎᓄᑦ 
ᓂᐅᕕᖃᑦᑕᖅᑐᓄᑦ, ᓄᓇᕗᒻᒥ ᐆᒻᒪᖅᑯᑎᓄᑦ ᑯᐊᐳᕇᓴᓐᑯᑦ, ᐅᖅᓱᐊᓗᒻᒧᑦ ᑳᑦᑐᓛᖑᔪᖅ ᑲᑐᔾᔭᐅᓂᒃᑰᕐᓗᓂ ᐊᒻᒪᓗ 
ᐅᑎᕐᓗᑎᒃ ᐅᓯᔭᐅᖃᑦᑕᖅᑐᓄᑦ ᐱᖁᑎᓄᑦ ᐃᓗᐊᓂ ᑭᕙᓪᓕᐅᑉ? 
 
ᐅᖃᖅᑎ (ᑐᓵᔨᒃᑯᑦ): ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑲᐅᒐᒪᐃᓛᒃ, ᑖᒃᑯᐊ ᒪᕐᕉᒃ ᐅᓂᒃᑳᑦ ᐃᑦᔪᔪᒻᒪᕆᐅᓚᐅᕐᒪᑎᒃ; 
ᑕᑯᓕᖅᐳᖓ ᒪᓕᒐᓕᐅᖅᑎ ᐅᓂᒃᑳᓐᓂᒃ ᑕᑯᒃᓴᐅᑎᑦᑎᓯᒪᔪᖅ. ᐱᑕᖃᓚᐅᕐᒪᑦ ᐊᑐᓕᖁᔨᔾᔪᑎᓂᒃ ᐅᓂᒃᑳᒥ. 
ᑳᑦᑐᓛᖑᔪᖅ ᐅᖅᓱᐊᓗᒻᒧᑦ ᑭᕙᓪᓕᕐᒧᑦ ᒐᕙᒪᒃᑯᑦ ᐱᓕᕆᓂᖓᑎᒎᓚᐅᖅᑐᖅ. 
 
ᐱᑕᖃᓚᐅᕐᕆᓪᓗᓂ ᑮᓇᐅᔭᓕᐅᕋᓱᐊᕐᓂᕐᒧᑦ ᐊᑐᖅᑕᐅᖃᑦᑕᖅᑐᓂᒃ ᐋᖅᑭᒃᓯᒪᓂᐅᔪᓂᒃ, ᒪᓕᒐᓕᐅᖅᑎ 
ᐅᖃᕈᑎᒋᖅᑲᐅᔭᖓ. ᐊᑕᐅᑦᑎᑯᑦᑕᐅᖅ, ᐊᓯᖏᓐᓂᒃ ᑐᑭᓯᒍᑎᑕᖃᓚᐅᕐᒥᔪᖅ ᐃᓱᒪᓕᐅᕋᓱᐊᖅᑎᓪᓗᒋᑦ 
ᐅᖅᓱᐊᓗᒃᑕᖃᑦᑕᓂᕐᒧᑦ, ᒪᓕᓪᓗᒍ ᑐᓂᔭᐅᓂᕆᓚᐅᖅᑕᖓ ᑳᑦᑐᓛᒃ. 
 
ᑕᐃᒪᓕ ᑖᓐᓇ ᐃᑯᒪ ᐅᓂᒃᑳᖅ ᑐᓂᔭᐅᓚᐅᖅᑐᖅ, ᐊᒥᓱᑎᒍᑦ ᐅᓂᒃᑳᑦ ᐃᓗᐊᓂ ᒪᓕᒐᓕᐅᖅᕕᐅᑉ, ᐊᒻᒪᓗ 
ᓴᖅᑭᑕᐅᓪᓗᓂ ᒥᓂᔅᑕᒧᑦ; ᐊᒥᓱᑦ ᐊᑐᓕᖁᔨᔾᔪᑎᐅᔪᑦ ᑲᔪᓯᑎᑕᐅᓯᒪᔪᑦ. ᐃᓚᖏᑦ ᐊᑐᕈᓐᓃᖅᑎᑕᐅᓂᑰᔪᑦ 
ᐱᓕᕆᐊᖑᓯᒪᔪᓄᑦ. 
 
ᐅᖃᕋᔭᕋᒪ ᐃᓕᒃᓯᓐᓄᑦ, ᐅᖃᖅᑎ, ᐃᓚᖓᖃᐃ ᐅᓯᖃᑦᑕᕐᓂᖅ. ᓱᓕᒍᒪ ᒥᓂᔅᑕ ᑲᒪᒋᔭᖃᑦᑐᖅ ᓇᓗᓇᐃᖅᓯᓯᒪᔪᖅ 
ᓯᕗᓂᐊᒍᑦ ᐃᓱᓕᑉᐸᑦ ᑳᑦᑐᓛᒃᑕᐅᕕᒋᓯᒪᓂᖓ,  

ᕿᒥᕐᕈᒍᓐᓇᓂᐊᖅᑐᒍᑦ ᖃᐅᔨᓴᕐᓂᕐᒥᒃ ᐱᓕᕆᐊᖑᓂᖓᓄᑦ ᐊᒻᒪᓗ ᑕᑯᓗᑕ ᖃᓄᐃᑦᑑᓚᐅᕐᒻᒪᖔᑕ 
ᑮᓇᐅᔭᓕᐅᕋᓱᐊᕐᓂᕐᒧᑦ ᐋᖅᑭᒃᑕᐅᓯᒪᔪᑦ, ᐊᑐᖅᑕᐅᖏᓐᓂᑯᐃᑦ, ᐊᒻᒪᓗ ᐊᓯᖏᑦᑕᐅᖅ, ᓯᕗᒧᐊᑉᐸᓪᓕᐊᓕᕐᓗᑕᓗ. 
ᑕᐃᒪᓐᓇ ᑐᑭᓯᐅᒪᔪᖓ ᐱᓕᕆᐊᖑᓂᖓᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᑦ ᐃᓚᒋᐊᕈᑎᑦ. ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ. ᑕᐃᒪᓐᓇᑕᐅᖅ ᑐᑭᓯᐅᒪᓚᐅᖅᑐᖓ. ᑲᑎᓐᓂᐊᕈᑦᑎᒍ ᑕᒪᒃᑮᒃ ᐱᖁᑎᓪᓗ ᐊᒻᒪᓗ 
ᐅᖅᓱᐊᓗᒃ, ᑕᐃᒪᓕ ᒥᑭᓪᓕᑎᕆᓂᖅᓴᐅᒐᔭᖅᐳᖅ ᑮᓇᐅᔭᖅᑐᕈᑎᓂᒃ ᐊᑦᑐᐊᓂᖃᑦᑐᑦ ᑕᒪᑐᒧᖓ ᓂᐅᕕᖅᐸᑦᑐᓄᑦ 
ᐊᒻᒪᓗ ᓴᓇᔨᐅᖃᑦᑕᖅᑐᓄᑦ. ᑕᐃᒪᓐᓇ ᐅᖃᖅᓯᒪᒻᒪᑦ ᐅᓂᒃᑳᒥ. 
 
ᐊᖓᔪᖅᑳ ᑖᒃᑯᓂᖓ ᒪᕐᕉᓐᓂᒃ ᑲᑎᑎᕆᒃᑲᓐᓂᕈᓐᓇᕐᒪᖔᖅ ᐸᓐᓂᖅᑐᑦ ᓂᐅᕕᐊᔅᓴᓄᑦ ᐊᒻᒪᓗ ᐅᖅᓱᐊᓗᒻᒧᑦ? 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᑕᒪᓐᓇ ᐱᓕᕆᐊᖑᔪᖅ ᐊᒻᒪᓗ ᐱᓕᕆᐊᖑᕙᓪᓕᐊᔪᖅ ᐊᖓᔪᖅᑳᑉ 
ᐆᒻᒪᖅᑯᑎᓕᕆᓂᕐᒧᑦ ᐱᓕᕆᐊᕆᙱᓛ, ᐊᓯᐊᓃᑉᐳᖅ ᐱᓕᕆᐊᔅᓴᓂᒃ. ᐅᖃᕈᓐᓇᖅᐳᖓᓕ ᓇᓗᓇᐃᑦᑎᐊᕐᓗᒍ 
ᐊᓯᖏᓐᓂᑦ ᐱᔾᔪᑎᑕᖃᓚᐅᕐᒪᑦ ᐊᒻᒪᓗ ᖃᓄᐃᓕᖓᓂᖓ ᒪᓕᑦᑐᒍ ᑳᓐᑐᕌᑖᖅᑎᑕᐅᒻᒪᑕ. ᐊᐅᓪᓚᖅᑎᑕᐅᓂᖓᑕ 
ᐅᖓᓯᓐᓂᕆᓪᓗᓂᐅᒃ ᐊᓯᖏᓪᓗ ᐱᔾᔪᑎᐅᒧᑦ. ᐊᒥᓱᑲᓪᓚᐅᓚᐅᖅᐳᑦ ᐱᔾᔪᑎᐅᔪᑦ. 
 
ᐊᐱᕆᒻᒪᑦ ᑲᑎᒪᔨ ᐅᕙᓐᓂᑦ ᐱᓕᕆᐊᕆᔪᓐᓇᙱᑕᖓᓂᑦ ᐅᕙᖓ ᐱᓕᕆᐊᖃᖁᔨᓪᓗᓂ. ᐅᖃᕈᓐᓇᖅᐳᖓᓕ 
ᖃᐅᔨᒪᒐᒃᑯ ᖃᓄᖅ ᐱᓕᕆᐊᖑᓲᖑᒻᒪᖔᖅ, ᖃᐅᔨᒪᓪᓗᒋᓪᓗ ᑲᑎᒪᔨᖏᑦ, ᐅᕙᓂᓕ ᐱᕕᔅᓴᖃᖅᑎᑕᐅᓂᐊᖅᐳᒍᑦ 
ᓄᙳᐊᓂ ᑳᓐᑐᕌᖏᑕ ᕿᒥᕐᕈᔪᓐᓇᕐᓗᑎᒍ ᐊᒻᒪᓗ ᖃᐅᔨᓴᕐᓗᑎᒍ. 
 
ᑲᑎᒪᔨ ᐅᖃᖅᓯᒪᒻᒪᑦ ᑕᕝᕙᓂ ᒪᓕᒐᓕᐅᕐᕕᒻᒥ, ᐊᒥᓱᑲᓪᓚᐅᓕᖅᑐᓂᑦ ᐅᓪᓗᕐᓂᑦ ᐃᓱᒫᓘᑎᖏᑦ ᑳᓐᑐᕌ ᖃᓄᖅ 
ᐊᐅᓚᑕᐅᒻᒪᖔᖅ ᐊᒻᒪᓗ ᐊᑭᑭᓐᓂᖅᓴᐃᒻᒪᖔᖅ. ᐅᖃᖅᑎ, ᑭᖑᕐᖓᒍᑦ ᒐᕙᒪᒃᑯᑦ ᑮᓇᐅᔭᐃᓗᐊᕈᒪᙱᒻᒪᑕ. 
ᑕᒪᓐᓇ ᐃᓚᓕᐅᔾᔭᐅᓂᐊᖅᐳᖅ ᖃᐅᔨᓴᖅᑕᐅᓕᖅᐸᑦ ᑳᓐᑐᕌᒧᑦ. 
 
ᐅᖃᖅᑎ, ᐅᕙᖓᓕ ᐊᖓᔪᖅᑳᖑᓪᓗᖓ ᑕᒪᓐᓇ ᐱᓕᕆᐊᕆᙱᓇᒃᑯ ᐊᖓᔪᖅᑳᖑᙱᓐᓇᒪ ᑐᔫᓯᐊᓄᑦ 
ᑳᓐᑐᕌᓕᕆᓂᕐᒥᑦ; ᑭᓯᐊᓂ ᐅᖃᕈᓐᓇᖅᐳᖓ ᑕᕝᕙᓂ ᒪᓕᒐᓕᐅᕐᕕᒻᒥ ᒪᓕᒐᓕᐅᖅᑎᒧᑦ ᑖᓐᓇ ᐊᖓᔪᖅᑳ ᑕᒪᑐᒥᖓ 
ᐱᓕᕆᐊᖃᖅᑐᖅ ᐅᖃᐅᓯᖃᓛᕐᒪᑦ ᖃᐅᔨᓴᖅᑕᐅᕙᓪᓕᐊᔫᑉ ᒥᔅᓵᓄᑦ. ᑕᒪᓐᓇ ᓴᖅᑭᔮᑦᑎᐊᓛᖅᑐᓂ ᑲᑎᒪᔩᑦ 
ᐅᖃᐅᓯᕆᔪᒪᔭᕐᒥᓂᒃ ᐅᖃᐅᓯᖃᕈᓐᓇᕐᓗᑎᒃ, ᐃᓚᓕᐅᑎᓪᓗᒍ ᑖᓐᓇ ᑲᑎᒪᔨᐅᔪᖅ. 
 
ᖁᔭᓐᓇᒦᖅᐳᖓ ᑲᐱᖅᑯᑎᖃᕋᑖᕐᒪᑦ ᑲᑎᒪᔨ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᑐᑐ. 
 
ᐊᐱᖅᑯᑦ 090 - 2(2): ᐆᒻᒪᖅᑯᑎᓂᒃ ᕿᒥᕐᕈᔩᑦ ᑲᑎᒪᔨᖏᑦ ᑕᖅᑭᑕᒫᖅᓯᐅᑦ ᒫᓐᓇᒨᖓᔪᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᓇᓗᓕᕋᒪ. ᖃᐅᔨᔪᒪᕗᖓ ᐅᑉᐱᕆᒋᐊᖃᕐᒪᖔᒃᑭᑦ ᑖᒃᑯᐊ ᐊᑭᓄᑦ ᐊᓯᔾᔩᒐᓱᐊᕐᓂᕐᒧᑦ 
ᑐᒃᓯᕋᐅᑏᑦ. ᐊᖓᔪᖅᑳ ᐅᖃᖅᑲᐅᒻᒪᑦ ᐊᔾᔨᒌᙱᓐᓂᖅᑕᖃᕐᓂᕋᐃᓪᓗᓂ ᑕᒫᓃᑦᑐᓂᑦ $10-ᒥᓕᐊᓐ ᑖᒃᑯᓴᙵᑦ 
ᐊᑭᑦᑐᐃᒋᐊᕐᓂᕐᒧᑦ ᑐᒃᓯᕋᐅᑎᓂᒃ ᐊᒻᒪᓗ ᑕᑯᓐᓇᓪᓚᑦᑖᖅᑕᒥᓂᑦ ᐊᕐᕌᒍᑦᑎᓐᓂ. 

ᐅᖃᖅᑎ, ᐱᒻᒪᕆᐅᓱᒋᒐᒃᑯ ᓱᓕᑦᑎᐊᖅᑐᓂᒃ ᑐᑭᓯᒋᐊᖅᑎᑦᑎᖃᑦᑕᕆᐊᖃᕐᒪᑕ ᑐᓂᔭᐅᔪᓂᒃ 
ᖃᐅᔨᓴᖅᑕᐅᓂᐊᖅᑐᓂᒃ ᐊᒻᒪᓗ ᓇᓗᓇᐃᖅᓯᔾᔪᑕᐅᓂᐊᖅᑐᓂᒃ ᐊᑭᐅᔪᓄᑦ ᐊᑦᑐᐃᓂᖃᕐᓂᐊᕐᒪᑦ ᑭᒃᑯᓕᒫᑎᐊᓄᑦ 
ᓄᓇᕗᒻᒥ, ᐃᓚᓕᐅᑎᓗᒍ ᒐᕙᒪᕗᑦ. ᐱᒻᒪᕆᐅᓱᒋᕙᕋ ᓱᓕᔪᒥᑦ ᑐᑭᓯᒋᐊᖅᑎᑦᑎᑉᐸᑕ ᐊᒻᒪᓗ 
ᓇᓗᓇᐃᖅᓱᐃᓯᒪᑦᑎᐊᕈᕕᑦ ᖃᓄᖅ ᐃᓱᒪᓕᐅᕐᒪᖔᔅᓯ. 
 
ᐊᖓᔪᖅᑳ ᐅᖃᖅᑲᐅᒻᒪᑦ ᑕᐃᒪᐃᖏᓐᓇᖃᑦᑕᕐᓂᕋᐃᓪᓗᓂ, ᑕᖅᑭᑕᒫᖑᒋᐊᖃᕐᒪᑦ, ᑭᓯᐊᓂ 
ᓇᓗᓇᐃᖅᓯᕕᐅᖏᓐᓇᖃᑦᑕᓴᕐᒪᑦ ᖃᓄᐃᓕᖓᓕᕐᒪᖔᑕ ᑮᓇᐅᔭᑎᒍᑦ ᑯᐊᐳᕋᐃᓴᒃᑯᓐᓂᑦ. ᐆᒻᒪᖅᑯᑎᓂᒃ ᕿᒥᕐᕈᔩᑦ 
ᑲᑎᒪᔨᖏᑦ ᑐᑭᓯᒋᐊᖅᑎᑕᐅᖃᑦᑕᕆᕚᑦ, ᐅᕝᕙᓘᓐᓃᑦ ᑕᒪᓐᓇ ᒐᕙᒪᒃᑯᓐᓄᑦ ᐃᔨᕋᖅᑑᔾᔭᐅᕙ? ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐆᒻᒪᖅᑯᑎᓕᕆᔨᒃᑯᓐᓄᑦ, ᐊᖓᔪᖅᑳ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᐃᓱᒪᕗᖓᓕ ᑖᓐᓇ ᒐᕙᒪᐅᔪᖅ ᑕᐃᒫᑎᒋ ᐸᕐᓇᓯᒪᙱᒋᐊᖓ, 
ᐃᔨᕋᖅᑐᕋᓱᐊᙱᓚᒍᑦ. ᐱᒻᒪᕆᐅᓱᒋᕙᕋ ᐅᖃᕆᐊᖓ ᑲᑎᒪᔨ ᐅᖃᓕᒫᖅᓯᒪᒻᒪᑦ ᐊᑭᐅᔪᓂᒃ ᐊᓯᔾᔩᓂᕐᒧᑦ 
ᑐᒃᓯᕋᐅᒻᒥᑦ. 
 
ᐊᑭᓂᑦ ᐊᓯᔾᔩᓂᕐᒧᑦ ᑐᒃᓯᕋᐅᑦ ᓇᓗᓇᐃᖅᑕᐅᓯᒪᕗᖅ ᐊᖏᔪᖅᑳᕐᒧᑦ. ᕌᐳᑦ ᒐᓐ ᐊᖏᔪᖅᑳᖅ 
ᐆᒻᒪᖅᑯᑎᓕᕆᔨᒃᑯᓐᓄᑦ ᐅᖃᖅᒪᒻᒪᑦ, "2004-ᒥ ᐊᑭᓂᒃ ᐊᓯᔾᔩᓂᕐᒧᑦ ᑐᒃᓯᕋᐅᑦ ᐆᒻᒪᖅᑯᑎᓕᕆᔨᒃᑯᓐᓄᑦ ᐊᒻᒪᓗ 
ᑎᑎᖅᑲᒃᑯᑦ ᐅᖃᖅᓯᒪᓪᓗᓂ ᐊᖓᔪᖅᑳ ᐆᒻᒪᖅᑯᑎᓕᕆᔨᒃᑯᓐᓄᑦ. ᖃᐅᔨᒪᔭᖓᒍᑦ ᐅᕙᖓ ᑖᒃᑯᐊ ᑎᑎᕋᖅᓯᒪᔪᓂᑦ 
ᐅᖃᐅᓯᐅᓯᒪᔪᓪᓗ ᓱᓕᒻᒪᑕ. ᑕᒪᓐᓇ ᐅᖃᐅᓯᕆᑦᑎᐊᖅᐸᕋ. . . " ᑲᔪᓯᓪᓗᓂᓗ. ᑖᓐᓇ ᓱᓕᓂᕋᕈᑦ 
ᐊᑎᓕᐅᖅᑕᐅᓚᐅᖅᐳᖅ ᓰᑏᕝᕙ 15-ᒥ. 
 
ᐅᖃᖅᑲᐅᒐᒪᐃᓛᒃ ᑕᒪᓐᓇ ᐊᐱᖅᑯᑎᒋᔪᓐᓇᙱᓐᓇᒃᑯ ᖃᓄᐃᓪᓚᑦᑖᕐᒪᖔᖅ ᑐᑭᓯᒋᐊᕈᑦ ᐃᓗᐊᓃᑦᑐᖅ ᐊᑭᓂᒃ 
ᐊᓯᔾᔩᓂᕐᒧᑦ ᑐᒃᓯᕋᐅᑎᐅᑉ. ᐅᖃᐅᓯᔅᓴᖃᖅᐸᑦ ᑐᑭᓯᒋᐊᕈᒻᒥᑦ ᑲᑎᒪᔨ ᐅᖃᕈᓐᓇᖅᐳᖅ, ᐱᔪᓐᓇᐅᑎᖃᖅᐳᖅ 
ᑕᐃᒪᐃᒍᒪᒍᓂ, ᑕᐃᒫᔅᓴᐃᓐᓇᖅᑕᐅᖅ ᑭᓇᑐᐃᓐᓇᖅᑎᑐᑦ ᓄᓇᕗᒻᒥᐅᑎᑐᑦ, ᑕᐃᒪᐃᒍᒪᑉᐸᑦ ᑖᓐᓇ ᐱᔾᔪᑎᖃᖅᐳᖅ 
ᐊᑭᓂᒃ ᐊᓯᔾᔩᓂᕐᒧᑦ ᑐᒃᓯᕋᐅᑦ ᑕᐃᒫᒃ ᐅᖃᐅᓯᐅᖃᑦᑕᕐᓂᐊᕐᒪᑦ. ᑯᐊᐳᕋᐃᓴᒃᑯᑦ ᐱᓕᕆᓇᓱᐊᑦᑎᐊᖅᐳᑦ, 
ᐆᒻᒪᖅᑯᑎᓂᒃ ᕿᒥᕐᕈᔩᑦ ᑲᑎᒪᔨᖏᑦ ᑮᓇᐅᔭᓕᕆᔾᔪᑕᐅᓪᓗᑎᒃ ᐊᒻᒪᓗ ᕿᒥᕐᕈᓕᖅᑐᑎᒃ ᓇᓗᓇᐃᖅᓯᓪᓗᑎᓪᓗ. 
 
ᑲᑎᒪᔨ ᐅᖃᖅᑲᐅᒻᒪᑦ ᓇᓗᓇᐃᖅᓯᕕᐅᔪᒪᓪᓗᓂ, ᐅᖃᖅᑎ, ᐅᖃᖃᑦᑕᖅᓯᒪᕗᖓ ᐊᒥᓱᐊᖅᑎᖅ ᐃᑉᐸᔅᓵᓂᓂᑦ 
ᒪᕐᕈᐃᓐᓈᓐᓂᒃ ᑮᓇᐅᔭᓂᒃ ᓈᓴᐃᔨᕐᔪᐊᒧᑦ ᓈᓴᖅᑕᐅᓯᒪᔪᓂᑦ ᐱᓯᒪᒐᑦᑕ ᑮᓇᐅᔭᓂᒃ ᓈᓴᐃᔨᕐᔪᐊᕐᒥᑦ ᑲᓇᑕᒥ; 
ᑕᐃᒃᑲᙵᑦ ᐊᓯᐊᓂᑦ ᐱᐅᓂᖅᓴᓂᒃ ᐱᔪᓐᓇᙱᓚᒍᑦ. 
 
ᐱᖓᔪᐊᑦ ᐅᖃᖅᓯᐅᓂᐊᖅᑐᓂ ᒪᕐᕉᓂᐊᖅᑑᓐᓂᒃ ᐱᓇᓱᐊᕈᓰᓐᓂᒃ, ᐅᖃᖅᓯᒪᒐᒪ. ᑖᒃᑯᐊ ᐱᔭᐅᑉᐸᑕ 
ᐊᑐᐃᓐᓇᐅᒐᔭᖅᑐᑎᒃ ᕕᕝᕗᐋᕆᒥ ᐆᒻᒪᖅᑯᑎᓂᒃ ᕿᒥᕐᕈᔩᑦ ᑲᑎᒪᔨᖏᑦ ᑕᑯᒋᐊᓕᖅᐸᑕ ᑐᑦᓯᕋᐅᒻᒥᑦ. ᐱᖓᓱᑦ 
ᑮᓇᐅᔭᓂᒃ ᓈᓴᐃᔨᕐᔪᐊᕐᒧᑦ ᓈᓴᖅᑕᐅᓯᒪᕗᑦ ᑲᓇᑕᒥ ᑮᓇᐅᔭᓂᒃ ᓈᓴᐃᔨᕐᔪᐊᕐᒧᑦ. 
 
ᐊᑭᓂᒃ ᐊᓯᔾᔩᓂᕐᒧᑦ ᑐᒃᓯᕋᐅᓪᓕ ᑭᓯᐊᓂ ᐅᖃᖅᓯᒪᒐᑦᑕ ᓱᓕᓂᕋᖅᑐᑕ 2003-ᒥ ᓴᖅᑭᑕᐅᓂᐊᕐᓂᕋᖅᑐᑎᒍ 2004-
ᒥ. ᐆᒻᒪᖅᑯᑎᓕᕆᔨᒃᑯᑦ ᐱᐅᓛᒥ ᓇᓚᐅᑦᑖᖅᓯᒪᔪᑦ ᑮᓇᐅᔭᓕᐅᕐᓂᕐᒧ ᐱᑕᖃᕆᐊᓕᓐᓂᖅ, ᐊᒻᒪ ᑐᓂᓯᓂᐅᓴᔪᑦ 
ᑕᐃᒪᐃᑦᑐᓂ. ᑕᐃᒪᐃᓐᓂᖓᓄ, ᑖᒃᑯᐊ ᓯᒃᑮᑦ ᐊᒻᒪ ᐊᒥᓲᓂᖏ ᐃᓂᖏᓐᓃᑦᑐᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑐᑐ. 

ᑐᑐ: ᖁᔭᓐᓇᒦᒃ, ᐅᖃᖅᑎ. ᐊᖓᔪᖅᑳᖑᔪᖅ ᑭᐅᓚᐅᖏᒻᒪᒍ ᐊᐱᖅᑯᑎᒋᕋᑖᖅᑕᕋ. ᒫᓐᓇᐅᔪᒥ ᑐᑭᓯᒋᐊᕐᕕᒃᓴᐃᑦ, 
ᑕᐃᒪᐃᓲᖅ, ᑕᖅᑭᑕᒫᖑᒋᐊᖃᕋᓗᐊᕐᒪᑦ; ᒐᕙᒪᒃᑯᑦ ᑭᐅᔾᔪᑎᒋᓯᒪᔭᖓ ᐱᖁᓯᒪᔭᖏᓐᓂ ᑲᓇᑕᒥ ᑮᓇᐅᔭᓂ 
ᖃᐅᔨᓴᖅᑎᐅᑉ, ᐱᖃᑦᑕᕆᐊᖃᕋᓗᐊᕐᒪᑦ ᑖᒃᑯᓂᖓ ᑐᑭᓯᒋᐊᕈᑎᓂ ᑮᓇᐅᔭᓕᕆᓂᕐᒧ ᖁᐊᐳᕇᓴᒥ. 
 
ᐆᒻᒪᖅᑯᑎᓄ ᐊᑭᖏᓐᓂ ᕿᒥᕈᔩᑦ ᑲᑎᒪᔨᖏ ᐊᔾᔨᖏᓐᓂ ᐱᖃᑦᑕᖅᑲᑦ ᑐᑭᓯᒋᐊᕈᑎᒃᓴᓂ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐄᑐᐊᖅ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᑐᑭᓯᓯᒪᒐᒪ. ᑖᑯᐊ ᐆᒻᒪᖅᑯᑎᓄ ᐊᑭᖏᓐᓂ ᕿᒥᕈᔩᑦ ᑲᑎᒪᔨᖏ 
ᐊᖏᔪᒥ ᐱᔭᒃᓴᓖᑦ ᐱᔪᒪᔾᔪᑎᒥ. ᐅᖃᖅᑎ, ᐱᒻᒪᕆᐅᔪᓂ ᑐᑭᓯᒋᐊᕐᕕᒃᓴᒥ ᓴᖅᑭᖅᐸᑕ ᒫᓐᓇ ᐱᕙᓪᓕᐊᓂᕆᔭᐅᔪᓂ, 
ᐆᒻᒪᖅᑯᑎᓄ ᐊᑭᖏᓐᓂ ᕿᒥᕈᔩᑦ ᑲᑎᒪᔨᖏ ᕿᒥᕈᔪᓐᓇᖅᓯᒐᔭᖅᑕᖏ. ᐆᑦᑑᑎᒋᓗᒍ, ᐃᓚᒋᔭᐅᔪᖅ 
ᑐᕿᓯᒋᐊᕐᕕᒃᓴᓂ ᐱᓯᒪᒻᐸᑦ, ᐆᒻᒪᖅᑯᑎᓄ ᐊᑭᖏᓐᓂ ᕿᒥᕈᔩᑦ ᑲᑎᒪᔨᖏ ᑕᑯᒍᓐᓇᖅᓯᒐᔭᖅᑐᑦ ᑐᑭᓯᒋᐊᕐᕕᒃᓴᓂ. 
 
ᑕᕝᕙᓂᒃᓴᐃᓐᓇᖅ, ᓴᖅᑭᓂᐊᖏᑦᑐᒥ ᓴᖅᕿᖅᑐᖃᕐᐸᑦ ᑯᐊᐳᕇᓴᐅᑉ ᐃᓗᐊᓂ ᐅᑉᐱᕆᔭᖓᓂ ᐆᒻᒪᖅᑯᑎᓄ 
ᐊᑭᖏᓐᓂ ᕿᒥᕈᔩᑦ ᑲᑎᒪᔨᖏ ᖃᐅᔨᒃᑲᐅᑎᒋᐊᓕᓐᓂᑦ ᐃᓗᐊᓂ ᑮᓇᐅᔭᓕᕆᓂᕐᒧ ᐅᓂᒃᑳᐹᑦᑕᑐᖅᑐᑦ ᓲᕐᓗ, 
ᐱᓐᓂᕈᑎ ᒫᓐᓇᐅᔪᒥ ᑮᓇᐅᔭᓕᕆᓂᕐᒧ ᐅᓂᒃᑳᓂ ᓇᓚᐅᒃᓯᒪᖏᓪᓗᑎ 30 ᐅᕝᕙᓘᓐᓃᑦ 40ᐳᓴᓐᒥ, 
ᖃᐅᔨᒃᑲᐅᑎᑕᐅᒐᔭᕐᑐᑦ ᑐᑭᓯᒋᐊᕈᑎᐅᔪᖅ ᐆᒻᒪᖅᑯᑎᓄ ᐊᑭᖏᓐᓂ ᕿᒥᕈᔩᑦ ᑲᑎᒪᔨᖏᓐᓄᑦ. ᐅᐱᓐᓇᕋᓂ 
ᐊᑦᑐᕐᓂᖃᕋᔭᖅᑐᖅ ᐊᑭᖓᓂ ᐱᓇᓱᐊᕐᔪᑎᐅᔪᒥ ᐊᒻᒪ ᐊᑭᖏ ᐃᓕᔭᐅᒐᔭᖅᑐᑦ ᐃᐳᕈ 1, 2005ᒥ. ᐊᑐᖅᑕᐅᓂᖓ 
ᑕᐃᒫᒃ ᐋᖅᑭᒃᓯᒪᕗᖅ. 
 
ᑐᑭᓯᐅᒪᒻᒥᔭᕋᑦᑕᐅᖅ, ᐅᖃᖅᑎ, ᑕᖅᑭᑕᒫᖅᑎᒍ, ᒥᓂᔅᑕᐅᕕᖃᕐᔨᒃ ᑮᓇᐅᔭᓕᕆᓂᕐᒧ ᖃᐅᔨᒪᑦᑎᑎᔪᑦ ᖁᓪᓕᖅ 
ᑯᐊᐳᕇᓴᒃᑯᓐᓂᑦ. ᓴᖅᑭᑕᐅᓂᖏ ᐱᑕᖃᕆᐊᓖᑦ ᑯᐊᐳᕇᓴᒧ ᐊᒻᒪ ᐊᓯᖏ. ᑕᕝᕙ ᑖᒃᑯᐊ ᓴᖅᑭᐸᓪᓕᐊᔪᑦ. 
 
ᐅᖃᖅᑎ (ᑐᓵᔨᒃᑯᑦ): ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐃᒻᒪᖃᖃᐃ. ᐊᖓᔪᖅᑳ ᓇᓗᓇᐃᖅᓯᖃᐅᒻᒪᑦ, ᐱᑕᖃᕐᓂᐊᖅᑑᔮᖏᑉᐸᑦ ᓱᓕᔪᓂ 
ᑐᑭᓯᒋᐊᕐᕕᒃᓴᓂ ᐱᑕᖃᕐᓂᕐᐸᑦ ᐆᒻᒪᖅᑯᑎᓄ ᐊᑭᖏᓐᓂ ᕿᒥᕈᔩᑦ ᑲᑎᒪᔨᖏ ᖃᐅᔨᒪᔭᕆᐊᓕᖏᓐᓂᑦ 
ᐊᑐᕐᐸᓪᓚᐃᓯᒪᔪᑦ 20ᐳᓴᓐ ᐅᕝᕙᓘᓐᓃᑦ ᑕᐃᒪᐃᑦᑐᓂᖅᑲᐃ.. ᑕᑯᒍᕕᐅ $20ᒥᓕᐊᓐᐸᓗᐃ, ᐊᒻᒪ ᐊᖓᔪᖅᑳᑉ 
ᓇᓚᐅᑦᑖᓚᐅᖅᑕᖓ ᐃᑉᐸᒃᓴᖅ ᖃᓂᒋᔭᖓᓂ $11ᒥᓕᐊᓐ, 50ᐳᓴᓐ ᐸᓗᒻᒥ ᐊᔾᔨᒌᖏᓐᓂᖃᖅᑐᖅ. 
 
ᐊᖓᔪᖅᑳᖑᔪᖅ ᐃᑐᓱᒪᒋᔭᖃᕐᒪᖔᑕ ᓱᓕᔪᓂ ᑐᑭᓯᒋᐊᕐᕕᒃᓴᓂ ᑖᒃᑯᐊ ᐆᒻᒪᖅᑯᑎᓄ ᐊᑭᖏᓐᓂ ᕿᒥᕈᔩᑦ 
ᑲᑎᒪᔨᖏ ᐱᔭᕆᐊᖃᖅᑕᖏᓐᓂ ᖃᐅᔨᓴᑦᑎᐊᓂᐊᕐᒪᑕ ᑐᑭᓯᒋᐊᕈᑎᒃᓴᓂ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐄᑐᐊᖅ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᐃᒫᒃ ᐅᖃᖅᑲᐅᔪᖓ ᒪᓕᒐᓕᐅᕐᕕᒻᒥ: ᐱᓯᒪᔭᕗᑦ ᖃᐅᔨᓴᖅᑕᐅᓯᒪᔪᑦ 
ᑮᓇᐅᔭᓕᕆᓂᕐᒧ ᐅᓂᒃᑳᑦ ᐊᕐᕌᒍᒧ, ᐱᓚᐅᖅᑕᕗᑦ ᑎᓯᐱᕆ 2002ᒥ. ᓇᓗᓇᐃᖅᓯᓯᒪᒻᒪᑦ ᐊᐅᓚᔪᑎᖏᓐᓄ 
ᑮᓇᐅᔭᖅᑐᓗᐊᕈᑎᖃᕐᑐᓂ $5.2ᒥᓕᐊᓐ. ᐊᐃᑉᐸᖓ ᖃᐅᔨᓴᖅᑕᐅᓯᒪᔪᑦ ᑮᓇᐅᔭᓕᕆᓂᕐᒧ ᐅᓂᒃᑳᑦ ᐱᓚᐅᖅᑕᕗ 
ᐊᕐᕌᐹᑦᑕᑐᖅᑐᑦ ᐅᖃᖅᑎ, ᓇᓗᓇᐃᖅᓯᓯᒪᒻᒪᑦ ᔭᒐᐃᓪᓗᑎ $7ᒥᓕᐊᓂ. 
 
ᑕᒫᓂ ᐊᕐᕌᒍᒥ, ᒫᓐᓇ ᐅᑕᖅᑭᔭᕋ, ᐅᖃᖅᑲᐅᒐᒪ ᒪᓕᒐᓕᐅᕐᕕᒻᒥ, ᔭᒐᐃᓯᒪᓂᐊᖅᑐᑦ 10ᒥ $11ᒥᓕᐊᓄ 
ᐅᕝᕙᓘᓐᓃᑦ 10ᒥ $12ᒥᓕᐊᓄ, ᑕᒫᓂ ᓇᓚᐅᑦᑖᖅᑕ. ᐱᓯᒪᖏᓇᒃᑭᑦ ᖃᐅᔨᓴᖅᑕᐅᓯᒪᔪᑦ ᑮᓇᐅᔭᓕᕆᓂᕐᒧ  



ᕿᑎᖅᑰ, ᓄᕕᐱᕆ 25, 2004 ᓄᓇᕗᒻᒥ ᒪᓕᒐᓕᐅᕐᕕᖕᒧᑦ ᑲᑎᒻᒪᔾᔪᑏᑦ    
 

 

397 

ᐅᓂᒃᑳᑦ ᐊᑎᓕᐅᖅᑕᐅᓯᒪᔪᑦ ᑲᓇᑕᒥ ᑮᓇᐅᔭᓕᕆᓂᕐᓄᑦ ᖃᐅᔨᓴᖅᑎᒻᒪᕆᐅᑉ, ᑕᐃᒃᑯᐊ ᐱᓯᒪᓕᕈᒃᑭ ᐅᓂᖅᑳᑦ, 
ᐅᖃᖅᑎ, ᑕᑯᒃᖁᑎᒍᓐᓇᓕᕋᔭᖅᑕᒃᑲ. ᐅᖃᖅᑲᐅᔪᖓ ᐃᓕᓯᒪᓂᐊᕐᓂᕋᖅᑐᒋ, ᑕᐃᒪᐃᓪᓚᕆᓐᓂᐊᖅᑐᖅ, ᕕᕗᐊᕆᒥ 
ᒪᓕᒐᓕᐅᕐᕕᒻᒥ, ᐊᒻᒪ ᑕᑯᒍᓐᓇᓛᖅᑕᕗᑦ ᐊᒻᒪ ᐃᓚᒋᔭᐅᔫᑉ ᑕᑯᓗᓂᒋ. 
 
ᒫᓐᓇᐅᔪᖅ, ᐱᐅᓛᒥ ᓇᓚᐅᑦᑖᖅᓯᒪᔭᒃᑲ, ᐅᖃᖅᑲᐅᒻᒥᒐᑦᑕ ᓯᕗᓕᖅᑎ ᐅᖃᖅᑲᐅᒻᒪᑦ, 
ᓇᓚᐅᑦᑖᖅᑕᐅᓯᒪᔪᓅᕈᒪᖏᓇᑦᑕ. ᑕᐃᒪᐃᓐᓂᖓᓄ 10ᒥ $12ᒥᓕᐊᓄ, ᑕᐃᒪᐃᑦᑐᖃᐃ, ᔭᒐᒃᑲᔭᕐᑐᑦ ᑕᒫᓂ 
ᐊᕐᕌᒍᒥ. ᒫᑦᓯ 31, 2005ᒥ ᐊᑯᓂᐅᓂᖃᕋᒪᖅᑐᖅ 6 ᐅᕝᕙᓘᓐᓃᑦ 7 ᐅᕝᕙᓘᓐᓃᑦ 8 ᐅᕝᕙᓘᓐᓃᑦ 9 ᑕᖅᑭᓂ 
ᐱᓚᐅᖏᓂᑦᑎᓐᓂ ᐅᓂᒃᑳᑦ. ᒫᓐᓇᐅᔪᒥ ᑕᐃᒪᐃᖃᑦᑕᖅᑐᖅ. ᐱᓯᒪᖏᓇᑦᑎᒍ ᐅᓂᒃᑳᑦ ᐃᒻᒪᖃᖃᐃ ᓯᑎᐱᕆ 
2005ᒥ. ᑕᐃᒪᐃᓐᓂᖓᓄ, ᑕᐃᑲᓂᖃᐃ ᑕᑯᒍᓐᓇᖅᓯᒐᔭᖅᑕᕗ ᐅᓂᒃᑳᑦ ᐊᑐᐃᓐᓇᐅᔪᑦ. 
 
ᒫᓐᓇᐅᔪᒥᓪᓕ, ᐱᓇᓱᐊᕈᓰᓐᓂ ᒪᕐᕉᓐᓂ ᐅᕝᕙᓘᓐᓃᑦ ᐱᖓᓱᓂ ᐱᒍᑦᑎᒍ ᖃᐅᔨᓴᖅᑕᐅᓯᒪᔪ ᑮᓇᐅᔭᓕᕆᓂᕐᒧᑦ 
ᐅᓂᒃᑳᑦ ᐊᕐᕌᒍ ᐱᖓᔪᖓᓐᓄ ᐊᐅᓚᓂᖏᓐᓄ ᑐᑭᓯᒋᐊᕐᕕᒃᓴᐅᔪᑦ ᑐᓂᔭᐅᒐᔭᖅᑐᑦ ᐆᒻᒪᖅᑯᑎᓄ ᐊᑭᖏᓐᓂ 
ᕿᒥᕈᔩᑦ ᑲᑎᒪᔨᖏᓐᓄ ᓇᓗᓇᐃᖅᓯᔪᓐᓇᓂᐊᕐᒪᑕ ᑭᓱᓂ ᐱᑕᖃᕆᐊᖃᕐᒪᖔᖅ ᐃᐳᕈ 1, 2005ᒧ ᐅᐱᓐᓇᕋᓂ 
ᐱᓯᒪᓂᐊᕋᑦᑕ ᓇᓗᓇᐃᖅᓯᒪᔪᓂ ᖃᐅᔨᓴᖅᑕᐅᓯᒪᔪᓂ ᑮᓇᐅᔭᓕᕆᓂᕐᒧ ᐅᓂᒃᑳᓂ ᐊᑎᓕᐅᖅᑕᐅᓯᒪᔪᑦ ᑲᓇᑕᒥ 
ᑮᓇᐅᔭᓕᕆᓂᕐᒧ ᖃᐅᔨᓴᖅᑕᐅᓯᒪᔪᓂ. ᑕᐃᓴᐃᓐᓂᖓᓄ ᒫᒃ ᓇᓗᓇᐃᖅᓯᓇᓱᐊᖅᑐᖓ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᖅ ᐃᓚᒋᐊᕈᑏᑦ, ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᓱᓕᒃᑲᓐᓂᖏᓛᖅ, ᒐᕙᒪᐅᔪᖅ ᑮᓇᐅᔭᓕᕆᔨᒃᑰᒐᓗᐊᖅᑲᑕ ᐅᕝᕙᓘᓐᓃᑦ 
ᐆᒻᒪᖅᑯᑎᓕᕆᔨᒃᑰᒐᓗᐊᖅᐸᑕ, ᒫᓐᓇᐅᔪᖅ, ᓱᓕᔪᓂ ᑐᑭᓯᒋᐊᕐᕕᓂᑦ ᑕᐃᒪᐃᖁᔨᒐᓗᐊᖅᑐᖓ. 
 
ᐊᖓᔪᖅᑳ ᐅᖃᖅᓯᒪᒻᒪᑦ, ᒫᓐᓇᐅᔪᖅ ᐱᑦᑎᐊᖅᓯᒪᔪᑦ ᑎᑎᕋᖅᓯᒪᔪᑦ ᕿᓂᕐᖓᑕᒎᖅ 10, 11, $12 ᒥᓕᐊᓐᓂᒃ 
ᐊᒥᒐᖅᓯᓂᐅᓂᐊᖅᑐᓂᒃ ᑕᒫᓂ ᐊᕐᕌᒍᒥ. 
 
ᑎᑎᕋᖅᓯᒪᔪᑦ ᐆᒻᒪᖅᑯᑏᑦ ᐊᑭᖏᑦ ᐊᔾᔨᒌᓕᖁᔭᐅᓂᖏᑦ ᐃᓱᒪᒋᔭᐅᒻᒪᑕ, $20 ᒥᓕᐊᓐ ᐊᒥᒐᖅᓯᓂᐊᖅᑐᒋᔭᐅᔪᑦ. 
ᑖᒃᑯᐊ 50 ᐳᓴᓐᑦᑲᓴᒻᒪᕇᑦ ᐊᓂᔪᑦ. ᐊᖓᔪᖅᑳ ᐃᓱᒪᕙ ᑖᒃᑯᐊ ᑎᑎᕋᖅᓯᒪᑦᑎᐊᕋᓗᐊᕐᒪᖔᑕ? ᑖᒃᑯᐊ ᒫᓐᓇᐅᔪᖅ 
ᑎᑎᕋᖅᑕᐅᓯᒪᔪᑦ ᒪᓕᙱᒻᒪᑕ ᐆᒻᒪᖅᑯᑎᓄᑦ ᐊᑭᖏᓐᓄᑦ ᕿᒥᕐᕈᔩᑦ ᐱᓯᒪᔭᐅᔭᕆᐊᖃᙱᒪᑕ ᑕᑯᔪᓐᓇᕋᔭᕐᖓᑕ 
ᑖᒃᑯᓂᖓ ᓈᓴᐅᑎᓂᒃ ᐅᓂᒃᑳᓂᒃ ᑐᓂᓯᓚᐅᙱᓐᓂᖏᓐᓂ ᐊᖓᔪᖅᑳᕐᒧᑦ. 
 
ᐅᑕᖅᑭᒍᑦᑕ ᕖᕗᐊᕆᒧᑦ ᑕᐃᒃᑯᓂᖓ ᐱᒐᓱᐊᕐᓂᑎᓐᓂᒃ ᑎᑎᕋᖅᓯᒪᔪᓂᒃ, ᐃᓱᒪᓕᐅᕈᑎᖃᙳᓱᒻᒪᑕ ᐊᒻᒪᓗ 
ᑎᑎᕋᖅᑕᐅᓯᒪᔪᑦ ᓴᖅᑭᕋᔭᖅᑐᑎᒃ. ᐃᒫᒃ ᐅᖃᕋᓱᑦᑐᖓ, 50 ᐳᓴᓐᑦ, ᑖᓐᓇ ᐊᖏᔪᒻᒪᕆᐊᓘᒻᒪᑦ 
ᐊᔾᔨᒌᙱᓐᓂᕆᔭᖓ. ᑕᐃᒪ, ᐊᐱᕆᔪᒪᔪᖓ ᐊᖓᔪᖅᑳᕐᒧᑦ ᑲᑦᑐᖓᐃᕈᑎᖃᕐᓂᐊᕐᒪᖔᖅ, ᓇᒻᒥᓂᖅ ᑖᓐᓇ 
ᐅᕝᕙᓘᓐᓃᑦ ᐊᖓᔪᖅᑳ ᑮᓇᐅᔭᓕᕆᓂᕐᒧᑦ, ᒫᓐᓇᐅᔪᖅ ᐊᔾᔨᒌᙱᓐᓂᖏᑕ ᑎᑎᕋᖅᓯᒪᓂᖏᑦ ᐆᒻᒪᖅᑯᑎᓄᑦ 
ᐊᑭᖏᓐᓄᑦ ᕿᒥᕐᕈᔨᓄᑦ, ᐱᑦᑎᐊᖅᓯᒪᔪᓂᒃ ᐱᔪᓐᓇᕐᓂᐊᕐᖓᑕ ᐃᓱᒪᓕᐅᕈᑎᖓᑦ ᐱᓯᒪᔪᓐᓇᓂᐊᕐᖓᑕ 
ᑭᖑᕙᓚᐅᙱᓐᓂᖏᓐᓂ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐃᐊᑦ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᑕᒪᓐᓇ ᐃᓚᒋᒻᒪᒍ ᐱᓕᕆᐊᖑᕙᓪᓕᐊᔫᑉ, ᑰᓕ ᑕᐃᒫᒃ 
ᐅᖃᖅᓯᒪᒻᒪᑦ, ᐆᒻᒪᖅᑯᑏᑦ ᐊᑭᖏᑦ ᐊᔾᔨᒌᓕᖁᔭᐅᓂᖏᑦ ᐱᓪᓗᒋᑦ: ᑐᑭᓯᓂᕐᓗᑦᑕᐅᓯᒪᒻᒪᑦ. ᐅᖃᖅᑎ, ᒫᓐᓇ 
ᐅᖃᐅᓯᕆᕙᕋ ᐊᒻᒪᓗ ᐅᖃᐅᓯᕆᒃᑲᓂᕐᓂᐅᓴᕙᕋ: ᒪᕐᕉᒃ ᐱᓇᓱᐊᕈᓯᐊᓂᐊᖅᑑᒃ ᐊᑐᕐᓂᐊᖅᑕᑎᓐᓂ ᓇᓕᖅᑲᖓᓂᒃ 
ᐊᑎᓕᐅᖅᑕᐅᑎᑦᑎᓯᒪᓂᐊᖅᑐᔅᓴᐅᒐᑦᑕ  

ᑮᓇᐅᔭᑐᕈᑎᓂᒃ ᖃᐅᔨᓴᖅᑎᒻᒪᕆᒻᒧᑦ ᑲᓇᑕᒥ ᐱᖓᔪᐊᓄᑦ-ᐊᕐᕌᒍᒧᑦ ᐊᐅᓚᓂᕐᒧᑦ ᐊᑭᓕᕆᐊᓕᓐᓄᑦ 
ᐆᒻᒪᖅᑯᑎᓕᕆᔨᒃᑯᓐᓄᑦ. 
 
ᐅᖃᖅᑎ, ᑎᑎᕋᖅᓯᒪᔪᑦ ᖃᐅᔨᔭᐅᑎᑕᐅᓂᐊᕐᖓᑕ ᐆᒻᒪᖅᑯᑏᑦ ᐊᑭᖏᓐᓄᑦ ᕿᒥᕐᕈᔨᓄᑦ. ᑖᒃᑯᓂᖓ 
ᑎᑎᕋᖅᓯᒪᔪᓂᒃ ᐱᓯᒪᑦᑎᓕᓛᕐᖓᑕ ᕖᕗᐊᕆ 1-ᖑᓚᐅᙱᒻᒪᕆᑦᑎᓪᓗᒍ. ᐊᖓᔪᖅᑳ ᑲᑎᒪᔨᖏᑦ ᐱᓯᒪᓕᑐᐊᖅᑲᑕ 
ᐊᒻᒪᓗ ᐅᕙᖓ ᐊᖓᔪᖅᑳᖑᓪᓗᖓ ᓇᓕᖅᑲᖓᓂᒃ ᐱᓯᒪᑦᑎᓕᕈᒪ, ᑐᓂᓛᕋᑦᑎᒍ ᐆᒻᒪᖅᑯᑏᑦ ᐊᑭᖏᓐᓄᑦ 
ᕿᒥᕐᕈᔨᓄᑦ, ᐊᒻᒪᓗ ᐱᓯᒪᑦᑎᓕᓛᖅᑐᑎᒃ ᑎᑎᕋᖅᓯᒪᔪᓂᒃ ᒪᕐᕉᒃ ᐱᓇᓱᐊᕈᓯᐅᓂᐊᖅᑑᒃ ᓈᑉᐸᑎᒃ. 
 
ᐅᖃᖅᑎ, ᑕᒪᐅᓇᔅᓴᐃᓇᖅᑕᐅᖅ, ᐆᒻᒪᖅᑯᑏᑦ ᐊᑭᖏᓐᓂᒃ ᕿᒥᕐᕈᔩᑦ, ᕿᒥᕐᕈᑎᓪᓗᒋᑦ ᑎᑎᕋᖅᓯᒪᔪᓕᒫᓂᒃ 
ᐱᓯᒪᔭᖏᓐᓂᒃ ᑐᓂᔭᐅᓯᒪᔪᓂᒃ ᑎᓯᒻᐱᕆ 17-ᒥ ᕖᕗᐊᕆ 1-ᒧᑦ, ᑎᑎᕋᖅᑎᓪᓗᒋᑦ ᐅᓂᒃᑳᕐᒥᒃ, ᐱᕕᖃᓛᕐᖓᑕ 
ᑐᔅᓯᕋᕐᓗᑎᒃ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ, ᐆᒻᒪᖅᑯᑎᓕᕆᔨᒃᑯᓐᓄᑦ, ᑮᓇᐅᔭᓕᕆᔾᔪᑎᒥᓂᐅᑲᐃᓐᓇᖅᑐᓄᑦ; 
ᓱᓕ, ᐃᓱᒪᒋᔭᐅᓯᒪᔪᑦ ᐋᖅᑭᓱᖅᑕᐅᓯᒪᒐᓗᐊᕐᒪᖔᑕ. 
 
ᑕᐃᒪ, ᐅᖃᖅᑎ, ᐅᑕᖅᑭᔾᔮᖏᒻᒪᑕ ᕖᕗᐊᕆ 1-ᒧᑦ, ᑖᒃᑯᓂᖓ ᑎᑎᕋᖅᓯᒪᔪᓂᒃ. ᐱᓯᒪᓕᕋᔭᙳᐊᖅᑕᕗᑦ, 
ᐅᖃᐃᓐᓇᕋᒪᐃᓛᒃ, ᐱᖓᔪᐊᓐᓂ ᖃᐅᔨᓴᖅᑕᐅᓯᒪᔪᑦ ᑮᓇᐅᔭᓕᕆᔾᔪᑎᒥᓃᑦ ᒪᕐᕉᒃ ᐱᓇᓱᐊᕈᓯᐅᓂᐊᖅᑑᓐᓂᒃ, 
ᐊᑎᓕᐅᖅᑕᐅᓯᒪᓗᑎᒃ ᑮᓇᐅᔭᑐᕈᑎᒥᓂᕐᓂᒃ ᖃᐅᔨᓴᖅᑎᒻᒪᕆᒻᒧᑦ ᑲᓇᑕᒥ. ᑎᑎᕋᖅᑕᐅᓯᒪᔪᑦ ᖃᐅᔨᔭᐅᑎᓛᖅᑕᕗᑦ 
ᐆᒻᒪᖅᑯᑏᑦ ᐊᑭᖏᓐᓂᒃ ᕿᒥᕐᕈᔨᓄᑦ ᑎᑎᕋᓚᐅᙱᓐᓂᖏᓐᓂ ᐅᓂᒃᑳᓕᐊᕆᓂᐊᖅᑕᖏᓐᓂᒃ. ᐊᒻᒪᓗ, 
ᐅᖃᖅᑲᐅᒐᒪᐃᓛᒃ, ᓴᖅᑭᕋᔭᖅᑕᒃᑲ, ᑕᐃᑲᓂ, ᕖᕗᐊᕆᒥ, ᒪᓕᒐᓕᐅᕐᕕᒻᒥ. 
 
ᑕᒪᐅᓇᔅᓴᐃᓐᓇᖅ, ᕖᕗᐊᕆ 1-ᒥ, ᕿᒥᕐᕈᔾᔪᑎᒥᓂᖏᓐᓂᒃ ᓇᔅᓴᕐᓗᑎᒃ ᐅᑎᕆᐊᖃᕋᔭᕐᒥᔪᑦ ᖃᐅᒻᒪᖅᑯᑏᑦ ᐊᑭᖏᑦ 
ᐊᔾᔨᒌᓕᖁᔭᐅᓂᖏᓐᓂᒃ. ᑕᐃᑲᓂ ᖃᐅᔨᓴᖅᑕᐅᓯᒪᔪᑦ ᑮᓇᐅᔭᓕᕆᔾᔪᑎᒥᓃᑦ ᐱᓯᒪᓕᕋᔭᙳᐊᖅᑕᕗᑦ, ᐊᒻᒪᓗ 
ᐱᕕᖃᕋᔭᖅᑐᔅᓴᐅᕗᒍᑦ ᕿᒥᕐᕈᓂᕐᒥ ᑖᒃᑯᓂᖓ ᒪᓕᒐᓕᐅᕐᕕᒻᒥ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᐱᖅᑯᑎᔅᓴᐃᑦ. ᑰᓕ. 
 
ᐊᐱᖅᑯᑦ 091 - 2(2): ᐅᖅᓱᐊᓗᒃ ᐊᒻᒪᓗ ᐸᓂᖅᑐᑦ ᖃᖓᑕᓲᒃᑯᑦ ᐅᓯᔭᐅᕙᑦᑐᑦ 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᓇ ᐊᐱᖅᑯᑎᒋᔪᒪᔭᖓ ᐊᖓᔪᖅᑳᕐᒧᑦ ᑲᒪᒋᔭᖃᖅᑐᒧᑦ ᐅᖅᓱᐊᓗᔅᓴᓂᒃ. 
ᑕᕝᕙᓂ ᐅᓂᒃᑳᕐᒥ, ᒪᑉᐱᒐᖅ 21, ᒪᓕᑉᐸᓪᓚᐃᔪᔪᑦ ᑕᐃᔅᓱᒥᖓ ᐅᖃᓕᒫᒐᕐᒥᑦ, ᐅᖃᖅᓯᒪᒻᒪᑦ ᐅᖅᓱᐊᓗᒃ ᐊᒻᒪᓗ 
ᐸᓂᖅᑐᑦ ᖃᖓᑕᓲᒃᑯᑦ ᐅᓯᔭᐅᕙᑦᑐᑦ ᐊᑭᑐᔪᐊᓘᒻᒪᑕ, ᐱᓗᐊᖅᑐᒥᑦ ᕿᑎᕐᒥᐅᓂᑦ ᑭᕙᓪᓕᕐᒥᓪᓗ. 
 
ᐊᖓᔪᖅᑳᖃᐃ ᐃᑲᔪᖅᓰᔪᓐᓇᖅᑐᖅ ᐅᖅᓱᐊᓗᒻᒥᑦ ᐸᓂᖅᑐᓂᓪᓗ ᖃᖓᑕᓲᒃᑯᑦ ᐅᓯᔭᐅᕙᑦᑐᓂᒃ, 
ᖃᐅᔨᒋᐊᕈᓐᓇᕐᒪᖔᖅ ᑲᑎᙵᑎᑕᐅᔪᓐᓇᖏᒃᑲᓗᐊᕐᒪᖔᑎᒃ, ᐊᑭᑭᓐᓂᖅᓴᐅᒐᔭᕐᒪᖔᖅ. ᐃᑲᔪᖅᓰᕙ 
ᐃᑲᔪᖅᓰᙱᓚᕐᓘᓐᓃᑦ, ᐊᒻᒪᓗ ᓱᒻᒪᑦ? 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᓄᓇᓕᓐᓂᑦ ᒐᕙᒪᒃᑯᓂᓪᓗ ᐱᔨᑦᑎᕋᐅᑎᓂᒃ, ᐊᖓᔪᖅᑳ ᐲᑕ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑐᑭᓯᔪᖓ ᐃᓱᒫᓘᑎᓐᓂᒃ ᐊᒻᒪᓗ 
ᓇᓗᓇᐃᖅᓯᔪᒪᔪᖓ ᐃᓱᒫᓘᑕᐅᔪᒥᒃ ᐅᖅᓱᐊᓗᒻᒧᑦ ᐃᖏᕐᕋᖃᑦᑕᕐᓂᐅᕙᑦᑐᖅ ᑭᕙᓪᓕᕐᒥ ᐱᓪᓗᒍ. 
ᑐᑭᓯᑦᑎᐊᖅᑕᕗᑦ. ᓄᓇᓕᓐᓂᑦ ᒐᕙᒪᒃᑯᓂᓪᓗ ᐱᔨᑦᑎᕋᖅᑏᑦ ᒫᓐᓇ ᐋᖅᑭᔅᓱᐃᕙᑦᑐᑦ ᑲᖓ ᒫᓐᓇᐅᔪᖅ ᑳᓐᑐᕌᖓ 
ᐃᓱᓕᕝᕕᖃᕐᓂᐊᕐᒪᖔᖅ ᒫᑦᓯ 31, 2006-ᒥ. ᑳᓐᑐᕌᖓ ᐅᖅᓱᐊᓗᒃᑕᓂᕐᒧᑦ ᐃᓱᓕᓐᓂᐊᕐᒥᔪᖅ ᑕᒫᓂ ᐊᕐᕌᒍᒥ. 

ᒪᓕᒐᓕᐅᖅᑎ ᐅᖃᐅᑎᒍᓐᓇᖅᑕᕋ ᐃᑲᔪᖅᑐᐃᓂᑦᑎᓐᓂᒃ ᑕᒪᑐᒧᖓ, ᑭᓯᐊᓂᓕ ᖃᐅᔨᓴᕈᒪᒐᑦᑕ ᑐᑭᓯᓇᕈᒪᓪᓗᑕ 
ᐃᓘᓇᖏᓐᓄᑦ. ᑕᐃᒪᓕ ᑐᓴᖅᑎᒋᐊᕐᓗᒍ ᖃᓄᐃᓕᒋᐊᕐᕈᑎᖃᕐᓂᐊᕐᒪᖔᑦᑕ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ. ᑖᓐᓇ ᐃᑯᒪ II ᐅᓂᒃᑳᖅ ᓇᓗᓇᐃᖅᓯᓯᒪᔪᖅ ᑕᒪᓐᓇ ᐅᖅᓱᐊᓗᒃ, ᐅᕙᓂ 
ᒪᑉᐱᖅᑐᒐᕐᒥ 22... (ᑐᓵᔨᒃᑯᑦ ᐃᓱᓕᑉᐳᖅ) "... ᐃᓱᒪᒋᓗᒍ ᐱᖁᑎᓂᒃ ᐅᓯᖃᑦᑕᕐᓂᖅ ᐊᒻᒪᓗ ᐅᖅᓱᐊᓗᒻᒥᒃ 
ᐊᑕᐅᑦᑎᒃᑯᑦ." (ᑐᓵᔨᒃᑯᑦ): ᐅᖃᖅᓯᒪᒻᒪᑦ ᑕᐃᒪᓐᓇ. ᖃᓄᐃᒻᒪᑦ ᑖᔅᓱᒥᖓ ᒪᓕᓚᐅᖏᓚᑎᑦ? ᐃᒻᒪᖃ ᑖᓐᓇ 
ᐃᓘᓇᓂ ᐊᑐᓕᖅᑎᑕᐅᓯᒪᖏᑦᑐᖅ? 
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑎ. 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑕᑯᓇᓚᐅᖅᑐᒍᑦ ᐊᑐᓕᖁᔾᔪᑎᓂᒃ ᐊᒻᒪᓗ 
ᐊᖏᖅᑕᐃᓐᓇᕆᓪᓗᑎᒍ, ᑭᓯᐊᓂᓕ ᓇᓂᓯᒐᓱᐊᖅᑐᒍᑦ ᖃᓄᖅ ᐱᓕᕆᔪᓐᓇᕐᒪᖔᑦᑕ ᑮᓇᐅᔭᖅᑐᓗᐊᖏᓂᒃᑯᑦ 
ᐱᑦᔪᑎᖃᑦᑐᑕ ᑮᓇᐅᔭᓄᑦ ᓄᖅᑲᖓᒍᑎᓄᑦ. ᐊᑐᖅᑕᕗᑦ ᑕᕝᕙ ᒫᓐᓇᐅᔪᖅ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑰᓕ. 
 
ᑰᓕ (ᑐᓵᔨᒃᑯᑦ): ᐅᖃᖅᑎ, ᐊᑭᑭᓐᓂᖅᓴᐅᓚᐅᖅᑲ ᑭᕙᓪᓕᕐᒥ, ᒫᓐᓇᐅᔪᖅ, ᓇᒻᒥᓂᖃᑦᑎᐅᔪᖅ 
ᐱᔭᕆᐊᑐᔪᒃᑰᑐᒻᒪᕆᐊᓘᒻᒪᑕ? ᕿᑭᖅᑖᓗᒻᒥ ᑕᐃᒪᐃᒻᒥᑉᐸᑦ, ᖃᐅᔨᒐᔭᖅᑕᓯ. ᐊᕕᑦᑕᐅᓚᐅᖅᑎᓪᓗᒍ ᐅᖅᓱᐊᓗᒃ 
ᐊᒻᒪᓗ ᐱᖁᑎᑦ ᐅᓯᔭᐅᖃᑦᑕᖅᑐᑦ, ᖃᓄᐃᒻᒪᑦ ᐃᓱᒪᒋᔭᕋᓚᐅᖏᓚᑦ ᑖᔅᓱᒥᖓ? 
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑎ. 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐊᑐᖁᔭᐅᒐᑦᑕ ᑮᓇᐅᔭᖅᑐᕈᑎᐅᖏᓂᖅᐹᒃᑯᑦ ᐊᐅᓚᑦᑎᓂᒃᑯᑦ, 
ᐊᒻᒪᓗ ᑭᓇᑐᐃᓐᓇᖅ ᐊᔪᓚᐅᖏᑦᑐᖅ ᐆᑦᑐᕋᓱᐊᕈᓐᓇᖅᑐᓂ, ᐊᖏᕈᑎᖃᓚᐅᖅᑐᒍᑦ ᐱᖓᓐᓂᒃ. ᐃᓱᓕᒃᑎᓪᓗᒍ 
ᑳᑦᑐᓛᖓ, ᕿᒥᕐᕈᓂᖃᒃᑲᓂᕐᓂᐊᖅᑐᒍᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᖅ ᐃᓚᒋᐊᕈᑦ, ᑰᓕ. 
 
ᑰᓕ (ᑐᓵᔨᒃᑯᑦ): ᐱᙳᕈᓘᔭᑐᐃᓐᓇᖏᓐᓇᑦᑕ. ᐃᓄᐃᑦ ᓱᓕᔪᖅᓴᑎᐊᕐᒪᑕ ᑖᒃᓱᒧᖓ ᒪᓕᒐᓕᐅᖅᕕᒻᒥᒃ. 
 
ᕿᕙᓪᓕᕐᒥ, ᓇᒻᒥᓂᖃᑦᑎᐅᔪᑦ ᐃᓱᒪᓕᕐᒪᑕ ᑎᑭᓴᐃᔭᕆᐊᖃᒻᒪᖔᕐᒥᒃ ᒫᑐᕆᐊᒥᒃ ᐅᕝᕙᓘᓐᓃᑦ ᒫᓂᑑᐸᒥᒃ. 
ᖃᐅᔨᒪᖏᑦᑐᑦ ᑎᑭᓴᐃᕕᐅᓲᓂᒃ ᒫᑐᕆᐊᒥ, ᑕᒪᓐᓇ ᐃᓱᒪᒋᔭᐅᑦᑎᐊᕐᕆᐊᓕᐅᒐᓗᐊᖅ ᐅᖃᖅᓯᒪᒻᒪᑦ ᐊᒥᓱᓂᒃ 
ᐊᑭᑦᑐᕋᐅᑎᔪᓂᒃ ᐱᑕᖃᖏᒻᒪᑦ ᕿᕙᓪᓕᕐᒥ. 
 
ᐅᓇ ᐃᑲᔪᖅᑐᖅᑕᐅᔭᕆᐊᓕᒃ, ᑕᐃᒃᑯᓇᑎᑐᑦ ᕿᑎᕐᒥᐅᑦ ᕿᒪᐃᔪᓐᓇᖏᒻᒪᑕ NTCL–ᑯᓂᑦᑕᐅᖅ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑎ. 

ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᕿᒥᕐᕈᓇᓱᖃᑦᑕᖅᑐᒍᑦ ᑮᓇᐅᔭᖅᑐᕈᑎᑦᑎᐊᕙᐅᔪᓂᒃ 
ᐱᑦᔪᑎᒋᓪᓗᒍ ᑮᓇᐅᔭᖅ ᐱᕈᖏᒻᒪᑦ ᓄᓇᒥᒃ. ᖃᐅᔨᓴᕐᓂᐊᖅᑐᒍᑦ ᑖᔅᓱᒥᖓ ᖃᐅᔨᓇᓱᐊᕐᓗᑕ ᖃᓄᖅ 
ᑮᓇᐅᔭᖅᑐᕈᑕᐅᖏᓂᖅᐹᖑᒐᔭᕐᒪᖔᖅ ᑐᒡᓕᐊᓂ ᐊᕐᕌᒍᒥ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᐱᖅᓱᖅᕕᒃ ᐃᓱᓕᒻᒪᑦ ᒫᓐᓇᐅᔪᖅ. ᐅᑎᕐᓗᑕ ᐅᓪᓗᒥᒧᑦ ᑲᑎᒪᒡᔪᑎᒃᓴᓄᑦ. ᑲᑎᒪᒡᔪᑎᒃᓴᖅ 
7. ᑲᑎᒪᒡᔪᑎᒃᓴᖅ 8. ᑲᑎᒪᒡᔪᑎᒃᓴᖅ 9. ᑲᑎᒪᒡᔪᑎᒃᓴᖅ 10, ᑲᑎᒪᔾᔪᑎᔅᓴᖅ 11. ᑲᑎᒪᔾᔪᑎᔅᓴᖅ 12. 
ᑲᑎᒪᔾᔪᑎᔅᓴᖅ 13. ᓴᖅᑮᓂᖅ ᑎᑎᕋᖅᓯᒪᔪᓂᑦ. ᕿᓚᕝᕙᖅ. 
 

ᑲᑎᒪᔾᔪᑎᒃᓴᖅ 13: ᓴᖅᑭᑕᐅᔪᑦ ᑎᑎᖅᑲᐃᑦ 
 

ᓴᖅᑭᑕᐅᔪᖅ ᑎᑎᖅᑲᖅ 028 - 2(2): ᑲᖏᖅᖠᓂᕐᒥᑦ ᖃᐅᔨᓴᖅᑕᐅᔪᑦ ᖃᓄᐃᑦᑑᓂᖏᑦ ᐊᒃᑑᕝᕙ 2004 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᖁᕕᐊᒻᒪᕆᑉᐳᖓ ᓴᖅᑮᑎᑦᑎᒋᐊᔅᓴᖅ 
ᑎᑎᕋᖅᑕᐅᓯᒪᔪᓂᑦ ᐱᔾᔪᑎᖃᕐᑐᓂᑦ ᑲᖏᖅᖠᓂᕐᒥᑦ ᖃᐅᔨᓴᖅᑕᐅᓚᐅᖅᑐᑦ ᐅᖅᓱᐋᓗᒻᒥ ᐊᕐᕌᒎᒧᑦ 2002, 
ᖃᐅᔨᓴᖅᑏᑦ ᐅᓂᒃᑳᓕᐊᖓ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᑲᑎᒪᔾᔪᑎᔅᓴᖅ 13, ᓴᖅᑭᑎᑦᑎᓂᖅ ᑎᑎᕋᖅᓯᒪᔪᓂᑦ. ᐲᑕᓴᓐ. 
 
ᓴᖅᑭᑕᐅᔪᖅ ᑎᑎᖅᑲᖅ 029 - 2(2): ᐋᖅᑭᒋᐊᖅᑕᐅᓂᐅᔪᑦ ᓇᒻᒥᓂᖃᕐᑐᓄᑦ ᐊᑭᓕᔅᓴᖃᕐᕕᐅᔪᓄᑦ 

ᐆᒻᒪᖅᑯᑎᓕᕆᔨᒃᑯᓐᓂ 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᓴᖅᑭᑎᑦᑎᔪᒪᕗᖓ ᑎᑎᖅᑲᐅᔪᒥᑦ ᓄᓇᕗᑦ ᐆᒻᒪᖅᑯᑎᓕᕆᔨᒃᑯᓐᓂ ᓇᒻᒥᓂᖃᕐᑐᓄᑦ 
ᐊᑭᓕᖅᓱᐃᕙᑦᑐᓄᑦ ᐃᖃᓗᒃᑑᑦᑎᐊᕐᒥ ᐅᓪᓗᖃᕐᑐᖅ ᐊᒃᑑᕝᕙ 13, 2004, ᐊᑎᖃᕐᑐᖅ "ᐋᖅᑭᒋᐊᖅᑕᐅᓂᐅᔪᑦ 
ᓇᒻᒥᓂᖃᕐᑐᓄᑦ ᐊᑭᓕᔅᓴᖃᕐᕕᐅᔪᓄᑦ" ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᓴᖅᑭᑎᑦᑎᓂᖅ ᑎᑎᕋᖅᓯᒪᔪᓂᑦ. ᕿᓚᕝᕙᖅ. 
 
ᓴᖅᑭᑕᐅᔪᖅ ᑎᑎᖅᑲᖅ 030 - 2(2): ᓄᓇᕗᑦ ᐃᓪᓗᓕᕆᔨᕐᔪᐊᒃᑯᑦ ᐊᕐᕌᒎᑕᒫᖅᑐᕐᓯᐅᑎᖓ 

ᐅᓂᒃᑳᓕᐊᖑᔪᖅ 2002-2003 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐅᖃᖅᑎ. ᒪᒥᐊᓇᖅ, ᐅᖃᖅᑎ. ᓴᖅᑭᑎᑦᑎᔪᒪᕗᖓ ᑎᑎᕋᖅᓯᒪᔪᒥᑦ, 
ᓄᓇᕗᑦ ᐃᓪᓗᓕᕆᔨᕐᔪᐊᑯᓐᓃᖔᖅᑐᒥᑦ ᐊᕐᕌᒎᑕᒫᖅᓯᐅᑎᐅᔪᒥᑦ ᐅᓂᒃᑳᓕᐊᖑᔪᒥᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᓴᖅᑭᑎᑦᑎᓂᖅ ᑎᑎᕋᖅᓯᒪᔪᓂᑦ. ᓴᖅᑭᑎᑦᑎᓂᖅ ᑎᑎᕋᖅᓯᒪᔪᓂᑦ. 
 
ᓴᖅᑭᑕᐅᔪᖅ ᑎᑎᖅᑲᖅ 031 - 2(2): 2003-04 ᐊᕐᕌᒎᑕᒫᖅᓯᐅᑎᐅᔪᖅ ᐅᓂᒃᑳᓕᐊᖑᔪᖅ 

ᑐᑭᓯᒋᐊᖅᑎᑦᑎᓂᐅᔪᒥᑦ ᐊᒻᒪᓗ ᑲᙳᓇᖅᑐᓂᑦ ᑲᒥᓴᓇᐅᔪᒥᑦ ᓄᓇᕗᒻᒥ 
 

ᓴᖅᑭᑎᑦᑎᔪᒪᕗᖓ ᑎᑎᕋᖅᓯᒪᔪᒥ. ᒪᓕᒐᓕᐅᖅᑎᐅᖃᑎᒃᑳ, ᓴᖅᑭᑎᑦᑎᔪᒪᕗᖓ ᑎᑎᕋᖅᓯᒪᔪᒥᑦ 2003-04 
ᐊᕐᕌᒎᑕᒫᖅᑐᕐᓯᐅᑎᐅᔪᑦ ᐅᓂᒃᑳᓕᐊᖑᔪᑦ ᑐᑭᓯᒋᐊᖅᑎᑦᑎᓂᐅᔪᒧᑦ ᐊᒻᒪᓗ ᑲᙳᓇᖅᑐᓂᑦ ᑲᒥᓴᓇᐅᔪᒥᑦ ᓄᓇᕗᒻᒥ 
ᒪᓕᓪᓗᒍ ᑎᑎᕋᖅᓯᒪᔪᖅ 68 ᑕᕝᕙᙵᑦ ᐱᔪᓐᓇᕐᓂᐅᔪᖅ ᑐᑭᓯᒋᐊᖅᑎᑦᑎᓂᐅᔪᒥᑦ ᐊᒻᒪᓗ ᓴᐳᔾᔨᓂᕐᒥᑦ 
ᑲᙳᓇᖅᑐᓕᕆᓂᕐᓂᑦ ᐱᖁᔭᖅ. 
 
ᓴᖅᑭᑎᑦᑎᓂᖅ ᑎᑎᕋᖅᓯᒪᔪᓂᑦ. ᑲᑎᒪᔾᔪᑎᔅᓴᖅ 14, ᖃᐅᔨᒃᑲᐃᓂᖅ ᐱᒋᐊᖅᑎᔾᔪᑎᐅᓛᖅᑐᓂᑦ. ᑐᑐ. 
 

ᑲᑎᒪᔾᔪᑎᒃᓴᖅ 14: ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ 

ᐱᒋᐊᖅᑎᑕᖅ 2 - 2(2): ᑎᒃᑯᐊᖅᑕᐅᒃᑲᓐᓂᕐᓂᖓᑦ ᑐᑭᓯᒋᐊᕈᑎᓄᑦ ᐊᒻᒪᓗ ᑲᙳᓇᖅᑐᓄᑦ ᑲᒥᓯᓇ 

ᓄᓇᕘᒧᑦ - ᖃᐅᔨᒃᑲᐃᓂᖅ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᖃᐅᔨᑎᑦᑎᕗᖓ ᓇᒡᒐᔾᔭᐅᖑᓕᖅᑲᑦ, ᓅᕖᕝᕙ 29-ᖑᓕᖅᑲᑦ ᐱᒋᐊᖅᑎᑦᑎᓛᕋᒪ 
ᐆᒥᖓ; 
 
ᐱᒋᐊᖅᑎᑦᑎᕗᖓ, ᐊᐃᑉᐱᑕᐅᓪᓗᓂ ᒪᓕᒐᓕᐅᖅᑎᒧᑦ ᐊᕐᕕᐊᓄᑦ, ᐃᓚᐃᓐ ᑮᓇᓐ-ᐱᐊᓐᔅ, 
ᑎᒃᑯᐊᖅᑕᐅᒃᑲᓐᓂᖁᓪᓗᒍ ᑐᑭᓯᒋᐊᕈᑎᐅᔪᓄᑦ ᐊᒻᒪᓗ ᑲᙳᓇᖅᑐᓕᕆᓂᕐᒥᑦ ᑲᒥᓴᓇᐅᖁᓪᓗᒍ ᓄᓇᕗᒻᒧ 
ᐊᑯᓂᐅᓂᖃᕐᓗᓂ ᑕᓪᓗᒪᓄᑦ ᐊᕐᕌᒎᓄᑦ, ᐱᒋᐊᕐᓂᖃᕐᓗᓂ ᖃᐅᑐᐊᖅᑲᑦ ᐅᓇ ᐱᒋᐊᖅᑎᑕᐅᔪᖅ ᑲᔪᓯᓚᐅᕐᓂᖓᓂ. 
 
ᐅᖃᖅᑎ, ᓈᒻᒪᓯᑉᐸᑦ ᑐᔅᓯᕌᖃᕐᓂᐊᖅᑯᖓ ᑖᓐᓇ ᐱᒋᐊᖅᑎᑦᑎᓂᐅᔪᖅ ᑲᒪᒋᔪᒪᓗᒍ ᐅᓪᓗᒥᒧᑦ. ᖁᔭᓐᓇᒦᒃ, 
ᐅᖃᖅᑎ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᑐᔅᓯᕋᖅᑯᖓ ᐊᖏᖅᑕᐅᔪᒪᓪᓗᖓ ᑖᓐᓇ ᓂᕈᐊᕈᑎᐅᖁᓪᓗᒍ ᐅᓪᓗᒥᐅᔪᖅ. 
ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᒪᓕᒐᓕᐅᖅᑎ ᐊᖏᖅᑕᐅᔪᒪᕗᖅ ᐃᓘᓇᓄᑦ ᓂᕈᐊᖁᔭᐅᓂᖓᓄᑦ ᑖᓐᓇ 
ᐱᒋᐊᖅᑎᑕᐅᖁᔭᖓ. ᓈᒻᒪᓴᙱᑦᑐ? ᓈᒻᒪᓴᙱᑦᑐᑕᖃᙱᓚᖅ. ᐊᖏᖅᑐᐃᓐᓇᐃᑦ, ᑐᑐ. 
 

ᑲᑎᒪᔾᔪᑎᔅᓴᖅ 16: ᐱᒋᐊᖅᑎᑕᐃᑦ 
 
ᐱᒋᐊᖅᑎᑕᖅ 002 - 2(2): ᑎᒃᑯᐊᖅᑕᐅᒃᑲᓐᓂᕐᓂᖓᑦ ᑐᑭᓯᒋᐊᕈᑎᓄᑦ ᐊᒻᒪᓗ ᑲᙳᓇᖅᑐᓄᑦ ᑲᒥᓯᓇ 

ᓄᓇᕘᒧᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐃᒪᐃᒻᒪᑦ ᐱᔾᔪᑎᒋᒻᒪᒍ ᑐᑭᓯᒋᐊᕈᑎᓄᑦ ᐊᒻᒪᓗ ᑲᙳᓇᖅᑐᓄᑦ ᒪᓕᒐᖅ 
ᑭᓇᒃᑯᑐᐃᓐᓇᕐᓄᑦ ᐱᔨᑦᑎᕋᖅᑎᐊᕋᓗᐊᕐᒪᖔᑕ ᐃᓄᓐᓄᑦ ᑕᖅᑲᒃᑯᓄᖓ ᐊᒻᒪᓗ ᓴᐳᔾᔭᐅᓗᓂ ᐃᓄᑉ 
ᑐᑭᓯᒋᐊᕈᑎᖏᑕ ᐃᓚᖏᑦ ᑲᙳᓇᖅᑑᓂᖏᑦ; 
 
ᐊᒻᒪᓗ ᐃᒪᐃᒻᒪᑦ ᑲᒥᓯᓇᐅᔪᖅ, ᐊᑐᓕᖁᔨᓪᓗᑎᑦ ᑕᒪᔅᓱᒥᖓ ᒪᓕᒐᓕᐅᖅᑎᒃᑯᑦ, ᑎᒃᑯᐊᖅᓯᔭᕆᐊᖃᕐᒪᑕ 
ᑐᑭᓯᒋᐊᕈᑎᓄᑦ ᐊᒻᒪᓗ ᑲᙳᓇᖅᑐᓄᑦ ᑲᒥᓯᓇᒥᒃ ᐱᓕᕆᐊᒥᓂᒃ ᐊᐅᓚᓂᖏᓪᓗ ᑎᑎᖅᑐᖅᑕᐅᓯᒪᔪᑦ ᒪᓕᒐᕐᒥᒃ 
ᑲᒪᖃᑦᑕᕐᓂᐊᕐᓗᓂ;  
 
ᐊᒻᒪᓗ ᐃᒪᐃᒻᒪᑦ ᐃᖅᑲᓇᐃᔮᒃᓴᖅ ᑐᑭᓯᒋᐊᕈᑎᓄᑦ ᐊᒻᒪᓗ ᑲᙳᓇᖅᑐᓄᑦ ᑲᒥᓯᓇ ᒫᓐᓇᐅᔪᖅ 
ᐃᖅᑲᓇᐃᔮᕆᔭᐅᙱᒻᒪᑦ; 
 
ᑕᐃᒪᐃᒻᒪᑦ ᐱᒋᐊᖅᑎᑦᑎᕗᖓ, ᑭᖑᕐᕕᖅᑕᐅᓪᓗᖓ ᐊᖓᔪᖅᑳᕐᒧᑦ ᐊᕐᕕᐊᕐᒥᐅᑕᒧᑦ, ᑕᐃᓐᓇ ᐃᓚᐃᓐ ᑮᓇᓐ-
ᐱᐊᒃᔅᑦ ᑎᒃᑯᐊᖅᑕᐅᒃᑲᓐᓂᖁᓪᓗᒍ ᑐᑭᓯᒋᐊᕈᑎᓄᑦ ᐊᒻᒪᓗ ᑲᙳᓇᖅᑐᓄᑦ ᑲᒥᓯᓇᐅᒃᑲᓐᓂᕐᓗᑎ ᐊᑯᓂᐅᑎᒋᓗᖅ 
ᐅᑭᐅᓄᑦ ᑕᓪᓕᒪᓄᑦ, ᐱᒋᐊᕐᕕᖃᕐᓗᓂ ᑕᒪᓐᓇ ᑲᔪᓯᑎᑕᐅᓂᖓᑦ ᐱᒋᐊᖅᑎᑦᑎᔾᔪᑎ.  
 
ᖁᔭᓐᓇᒦᒃ, ᐅᖃᖅᑎ.  

ᐅᖃᖅᑎ (ᑐᓵᔨᒃᑯᑦ): ᐱᒋᐊᖅᑎᑦᑎᔾᔪᑎ ᐋᖅᑭᒃᓯᒪᓕᕐᒪᑦ. ᐅᖃᐅᓯᒃᓴᖃᖅᑐᖃᖅᐸ ᐱᒋᐊᖅᑎᑦᑎᔾᔪᑎᒧᑦ? ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᓈᒻᒪᒃᓴᒻᒪᕆᑉᐳᖓ ᑕᒪᔅᓱᒥᖓ ᐅᖃᐅᓯᖃᒐᓛᓐᓂᐅᓴᒐᒪ ᐱᒋᐊᖅᑎᑦᑎᔾᔪᑎᒥᒃ, ᐊᒻᒪᓗ 
ᑲᔪᓯᓚᐅᙱᓐᓂᕐᓂ, ᐅᖃᑐᐃᓐᓇᕈᒪᕗᖓ ᑐᙵᓱᑦᑎᓪᓗᒍ ᕕᐊᒡᔅᑦ, ᐅᕙᓃᑦᑐᖅ ᒪᓕᒐᓕᐅᕐᕕᒻᒥ, ᐊᕙᓂ 
ᐃᒃᓯᕙᔪᖅ. 
 
ᑖᓐᓇ ᐃᖅᑲᓇᐃᔮᒃᓴᖅ ᑎᒃᑯᐊᖅᑕᐅᓲᖑᒻᒪᑦ ᑲᒥᓯᓇᒧᑦ ᓄᓇᕘᒥ, ᐅᖃᖅᑲᐅᒐᒪ, ᐊᑐᓕᖁᔭᐅᓗᓂᓗ 
ᒪᓕᒐᓕᐅᕐᕕᒻᒧᑦ ᒪᓕᑦᑐᒍ ᑐᑭᓯᒋᐊᕈᑏᑦ ᕿᒥᕐᕈᔭᐅᔪᓐᓇᕐᓂᖏᑦ ᐊᒻᒪᓗ ᓴᐳᔾᔭᐅᔭᕆᐊᖃᕐᓂᖏᑦ ᑲᙳᓇᖅᑐᑦ 
ᒪᓕᒐᖓᑦ. 
 
ᑐᑭᓯᒋᐊᕈᑏᑦ ᐊᒻᒪᓗ ᑲᙳᓇᖅᑐᑦ ᑲᒥᓯᓇᖓ ᐱᓕᕆᐊᖃᕐᒪᑦ ᐊᔾᔨᒌᙱᑦᑐᕈᓘᔭᕐᓂᒃ ᒪᓕᑦᑐᒍ ᒪᓕᒐᖅ 
ᐱᖃᓯᐅᔾᔨᓪᓗᓂᓗ ᖃᐅᔨᓴᕐᓗᓂ ᒐᕙᒪᒃᑯᑦ ᒪᓕᑦᑎᐊᕋᓗᐊᕐᒪᖔᑕ ᒪᓕᒐᕐᒥᒃ, ᑖᓐᓇ ᒪᓕᒐᖅ ᓴᖅᑭᖅᑎᑕᐅᓯᒪᕗᖅ 
ᑭᓇᒃᑯᑐᐃᓐᓇᕐᓄᑦ ᐱᔨᑦᑎᕋᑏᑦ ᐱᓕᕆᐊᒥᓂᒃ ᑲᒪᒐᓗᐊᕐᒪᖔᑕ ᖃᐅᔨᓴᖃᑦᑕᕐᓂᐊᖅᑐᓂ ᐊᒻᒪᓗ ᓴᐳᔾᔭᐅᓗᑎᑦ 
ᐃᓄᐃᑦ ᑐᑭᓯᒋᐊᕈᑎᖏᑦ ᐃᓅᓯᖓᑕ ᒥᒃᓵᓅᖓᔪᑦ ᑭᓇᒃᑯᑐᐃᓐᓇᐃᑦ ᐃᓄᐃᑦ ᐱᔪᓐᓇᐅᑎᖃᖅᑎᑕᐅᓗᑎᑦ 
ᑕᑯᔪᓐᓇᕐᓗᑎᑦ ᑐᒃᓯᕋᕈᓐᓇᕐᓗᑎᓪᓗ ᑕᒻᒪᖅᑕᐅᓯᒪᔪᒥᓂᐅᔪᑦ ᐋᖅᑭᒋᐊᖅᑕᐅᖁᔭᐅᓐᓂᖅᐸᑕ ᐃᓄᐃᑦ ᐱᖏᓐᓂᒃ 
ᑐᑭᓯᒋᐊᕈᑎᖏᓐᓂᒃ ᑎᒍᒥᐊᖅᑕᐅᔪᓂᒃ ᑭᓇᒃᑯᑐᐃᓐᓇᕐᓄᑦ ᐱᔨᑦᑎᕋᓲᓄᑦ, ᓇᓗᓇᐃᔭᐃᓗᑎᑦ ᑭᓪᓕᖃᖅᑐᑦ 
ᓂᕆᐅᓐᓂᕆᔭᐅᓂᖏᑦ ᑎᒍᒥᐊᖅᑕᐅᔪᑦ ᑭᓇᒃᑯᑐᐃᓐᓇᕐᓄᑦ ᐱᔨᑦᑎᕋᖅᑎᓂᒃ, ᐱᔪᓐᓇᐅᑎᖃᖅᑐᑎᒃ ᑕᑯᔪᒪᓗᑎᑦ 
ᑐᑭᓯᒋᐊᕈᑎᓂᒃ, ᓄᐊᑦᑕᐅᑎᑦᑎᑦᑕᐃᓕᒪᓗᑎᑦ ᓄᐊᑦᑎᒋᐊᖃᖅᓯᒪᙱᑦᑐᑦ ᐊᑐᖅᑎᑎᑦᑕᐃᓕᒪᓗᑎᑦ 
ᓴᖅᑮᑎᑦᑎᑦᑕᐃᓕᒪᓗᑎᑦ ᐃᓄᐃᑦ ᑐᑭᓯᒋᐊᕈᑎᖏᓐᓂᒃ ᐊᒻᒪᓗ ᐱᔨᑦᑎᕋᕐᓗᓂ ᕿᒥᕐᕈᔭᐅᑎᑦᑎᓗᓂ 
ᐃᓱᒪᓕᐊᖑᔪᒥᓂᕐᓂᒃ ᒪᓕᒐᖅ ᒪᓕᑦᑐᒍ. 
 
ᐱᒻᒪᕆᐊᓘᒻᒪᑦ ᖃᐅᔨᓴᖅᑎᐅᓗᓂ ᐊᒻᒪᓗ ᒐᕙᒪᒃᑯᑦ ᑲᒪᑦᑎᐊᕋᓗᐊᕐᒪᖔᑕ ᐱᓕᕆᐊᒥᓐᓂᒃ. ᐃᓚᖏᑦ 
ᒪᓕᒐᓕᐅᖅᑏᑦ ᖃᐅᔨᒪᒻᒪᑕ, ᑲᑎᒪᔨᕋᓛᖑᖃᑕᐅᓚᐅᖅᓯᒪᒐᒪ ᕕᐊᒡᔅᑦ ᑎᒃᑯᐊᖅᑕᐅᑎᓪᓗᒍ 1999-ᒥ. 
 
ᐊᑯᓂᐅᔪᖅ ᐅᑭᐅᖅᑕᖅᑐᒥᐅᑕᐅᓯᒪᕗᖅ ᐊᒻᒪᓗ ᐃᓚᒋᔭᐅᖃᑕᐅᓪᓗᓂ ᓄᓇᖃᙱᒃᑲᓗᐊᖅᑐᓂ ᑕᒫᓂ ᒪᓕᒐᓕᕆᔩᑦ 
ᑲᑐᔾᔨᖃᑎᒌᖏᓐᓄᑦ ᓄᓇᕘᒥ ᐊᒻᒪᓗ ᑲᑎᒪᔨᕋᓛᑦ ᓂᕆᐅᓐᓂᖃᑦᑎᐊᖅᐳᑦ ᑎᒃᑯᐊᖅᑕᐅᓯᒪᒃᑲᓐᓂᕆᓂᐊᖅᑕᖓᓂᒃ 
ᐱᓕᕆᖃᑎᒋᑦᑎᐊᕈᒪᓪᓗᒍᓗ ᑭᖑᓪᓕᕐᒥᒃ ᐃᖅᑲᓇᐃᔭᖃᕐᕕᖃᕐᓂᐊᖅᑎᓪᓗᒍ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᐅᓯᒃᓴᖅᑕᖃᖅᐸ? ᐱᒋᐊᖅᑎᑦᑎᓯᒪᔪᖃᕐᒪᑦ. ᓈᒻᒪᓴᖅᑐᐃᓐᓇᐃᑦ? 
ᓈᒻᒪᓴᙱᑦᑐᑦ. ᓂᕈᐊᙱᑦᑐᑦ. ᐱᒋᐊᖅᑎᑦᑎᔾᔪᑎ ᑲᔪᓯᔪᖅ. 
 
>>ᐸᑦᑕᑐᖅᑐᑦ  
 
ᐅᑎᕐᕕᒋᓗᒋᑦ ᑲᑎᒪᔾᔪᑎᒃᓴ. ᑲᑎᒪᔾᔪᑎ 16. ᑲᑎᒪᔾᔪᑎ 17. ᑲᑎᒪᔾᔪᑎ 18. ᑲᑎᒪᔾᔪᑎ 19. ᐃᓱᒪᒃᓴᖅᓯᐅᕐᓂᖏᑦ 
ᑲᑎᒪᑐᐃᓐᓇᖅᑎᓪᓗᒋᑦ ᒪᓕᒐᒃᓴᓂᒃ ᐊᓯᖏᓐᓂᓪᓗ ᐱᔾᔪᑎᓂᒃ. ᒪᓕᒐᒃᓴᖅ 4. ᑮᓇᐅᔭᑦ ᐊᑐᖅᑐᒃᓴᓄᑦ ᒪᓕᒐᖅ 
2005-06-ᒧᑦ, ᐋᕆᐊᒃ ᐃᒃᓯᕙᐅᑕᕆᔭᐅᓪᓗᓂ. 20-ᒥᓂᔅᓯᓂᒃ ᐊᑯᓂᐅᑎᒋᔪᖅ ᕿᑲᑲᐃᓐᓇᙳᓱᑦᑐᒍᑦ. 
 
ᐃᖅᓱᒃᑎ. 
 
>>ᒪᓕᒐᓕᐅᖅᑏᑦ ᕿᑲᕆᐊᓯᕗᑦ ᓯᕿᙳᔭᖅ 15:09 ᐊᒻᒪᓗ ᑲᑎᒪᒋᐊᓯᒃᑲᓐᓂᖅᑐᑎᑦ 15:41 

ᑲᑎᒪᔾᔪᑎᒃᓴᖅ 19: ᑲᑎᒪᔨᕋᓛᑦ ᑲᑎᒪᑐᐃᓐᓇᑎᓪᓗᒋᑦ ᒪᓕᒐᒃᓴᓂᑦ ᐊᓯᖏᓐᓂᓪᓗ 
 
ᐃᒃᓯᕙᐅᑕᖅ (ᐋᕆᐊᖅ)(ᑐᓵᔨᒃᑯᑦ): ᖁᔭᓐᓇᒦᒃ ᐅᑎᕋᔅᓯ. (ᑐᓵᔨᒃᑯᑦ ᐃᓱᓕᑉᐳᖅ): ᑲᑎᒪᔩᑦ ᑲᑎᒪᑐᐃᓐᓇᑎᓪᓗᒋᑦ 
ᐅᑯᓂᖓ ᑲᑎᒪᒡᔪᑎᒃᓴᖃᑦᑐᒍᑦ, ᒪᓕᒐᒃᓴᖅ 4 ᑮᓇᐅᔭᑦ ᐊᑐᖅᑕᐅᓂᐊᖅᑐᑦ ᐊᑭᑐᔪᓄᑦ ᐱᖁᔭᑦ 2005-2006. 
ᖃᓄᐃᓕᖓᒍᒪᕙᑦ ᑲᑎᒪᔩᑦ? ᐃᕝᔭᕈᑕᐃᓚᒃ. 
 
ᐃᕝᔭᕈᑕᐃᓚᒃ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑲᔪᓯᒍᒪᔪᒍᑦ ᕿᒥᕐᕈᓗᑕ ᐊᑭᑐᔪᖏᓐᓂᒃ ᐱᓕᕆᕕᐊᑕ ᓄᓇᓕᓐᓂ 
ᒐᕙᒪᒃᑯᓂᓪᓗ ᐱᔨᑦᓯᕋᖅᑎᒃᑯᑦ ᑭᖑᓂᐊᒍᑦ ᐱᓕᕆᓕᕐᒥᓗᑕ ᐃᓕᓐᓂᐊᖅᑐᓕᕆᔨᒃᑯᓐᓂᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐃᕝᔭᕈᑕᐃᓚᒃ. ᐊᖏᖃᑎᒌᑉᐱᑕ? ᐱᓕᕆᕕᖓ ᓄᓇᓕᓐᓂ ᒐᕙᒪᒃᑯᓂᓪᓗ 
ᐱᔨᑦᓯᕋᖅᑎᒃᑯᑦ, ᐊᖏᖅᐱᓯ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᒥᓂᔅᑕ ᕿᓚᕝᕙᖅ, ᐱᓕᕆᔨᖃᕐᓂᐊᖅᐱᑦ ᑕᒪᐅᖓᖁᔭᓐᓂᒃ 
ᐊᐱᖅᓱᖅᑕᐅᕕᒻᒧᑦ? 
 
ᐊᖓᔪᖅᑳ ᐲᑕ ᕿᓚᕝᕙᖅ: ᐄ, ᐱᑕᖃᑦᑐᖓ. ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᑲᑎᒪᔩᑦ ᐊᖏᖅᐸᑦ ᐱᓕᕆᔨᖏᑦ ᐊᐱᖅᓱᖅᑕᐅᕕᒻᒨᓪᓗᑎᒃ? ᐊᖏᖅᐱᓯ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. 
 
ᐃᖅᓱᒃᑎ. 
 
ᐊᖓᔪᖅᑳ, ᑎᑎᕋᖅᑕᐅᓯᒪᓂᐊᕐᒪᑦ, ᓇᓗᓇᐃᖅᓯᓚᐅᕐᕆᑦ ᐱᓕᕆᔨᒋᔭᓐᓂᒃ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑕᕝᕙᓃᑦᑐᖅ ᑐᒡᓕᕋ ᒥᓂᔅᑕ, ᑖᒻ ᕆᑦᔅ, ᐊᒻᒪᓗ ᑕᒡ 
ᓯᑦᓚᓐ, ᐊᑭᑐᔪᓄᑦ ᐸᕐᓇᑎᕆᔨᕗᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᑲᔪᓯᓚᐅᖏᓂᑦᑎᓐᓂ ᐃᖅᑲᐃᑎᑦᑎᒍᒪᓪᓗᖓ ᒪᓕᒍᓕᐅᖅᑎᓂᒃ ᐅᑯᓂᖓ: 
ᒪᓕᒐᕗᑦ ᒪᓕᒃᑐᒍ 77(1) ᐅᖃᕝᕕᖃᕈᓐᓇᕋᑦᑕ 10-ᒥᓂᔅᒥᒃ. ᒪᓕᓪᓗᒍ ᒪᓕᒐᕗᑦ 77(2), ᒪᓕᓪᓗᒍ ᐃᒃᓯᕙᐅᑕᐅᑉ 
ᐃᓱᒪᔅᓱᕐᓂᖓ, ᑲᑎᒪᔨ ᐅᖃᐅᓯᖃᕈᓐᓇᖅᑐᖅ ᐊᑕᐅᓯᐊᖏᓪᓗᓂ ᐅᖃᕈᑎᒋᔭᐅᔪᒧᑦ ᑭᓯᐊᓂᓕ ᐅᖃᕈᒪᓯᒪᔪᑦ 
ᐅᖃᖅᓯᒪᔪᐃᓐᓇᐅᓕᖅᑎᓪᓗᒋᑦ. 
 
ᐅᖃᐅᑎᒍᒪᕙᑦᓯ ᒪᓕᒐᓕᐅᖅᑏᑦ ᐊᔪᓐᓇᖏᑦᑕᕋᐃᑉᐸᑦ ᐊᐱᕆᖃᑦᑕᕐᓗᑎᓯ ᓇᓗᓇᐃᖅᑕᐅᓯᒪᔪᒧᑦ ᐊᐱᖅᑯᑎᒥᒃ 
ᕿᒥᕐᕈᓂᖃᑦᑎᓪᓗᑕ ᒪᑉᐱᖅᑐᒐᖅᑎᒍᑦ ᐊᑐᓂᒃ ᑖᒃᑯᐊ ᐱᓕᕆᕕᒃᑯᑦ ᓇᓚᐅᒃᑖᖅᑕᐅᓯᒪᔪᖏᓐᓂᒃ. ᒪᓕᒐᓕᐅᖅᑏᑦ 
ᐅᖃᐅᓯᑐᐃᓐᓇᖃᑉᐸᑦ? ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ. ᑖᒃᓱᒧᖓ ᐱᓕᕆᕕᐅᔫᑉ ᑐᙵᕕᐊᓄᑦ ᐊᒻᒪᓗ ᐃᑉᐸᒃᓴᖅ ᐅᖃᐅᓯᕆᓚᐅᖅᑕᑎᓐᓄᑦ, 
ᑕᒪᕐᒥᐸᓗᒃ ᐱᓕᕆᕕᐅᔪᑦ ᐊᒻᒪᓗ ᐃᓅᓯᓕᕆᓂᕐᒧᑦ ᐊᒻᒪᓗ ᐱᕙᓪᓕᐊᔪᓕᕆᓂᕐᒧᑦ  

ᐱᕕᒃᓴᖃᕐᓂᐅᔪᑦ ᐃᒻᒥᒃᑰᓂᕐᒥᒃ ᐊᒻᒪᓗ ᑲᔪᓰᓇᓂᖓᓄᑦ ᓄᓇᓖᑦ, ᑖᓐᓇᓕ ᑐᙵᕕᓪᓗᐊᑕᕆᕚ ᐱᓕᕆᕕᐅᔪᓄᑦ 
ᒐᕙᒪᒃᑯᓐᓂ. 
 
ᖃᐅᔨᒪᓪᓚᕆᙱᑦᑐᖓ ᖃᓄᖅ ᐱᓕᕆᕕᔅᓯ ᐊᐅᓚᓂᖃᖃᑦᑕᕐᒪᖔᖅ, ᓄᓇᓕᓐᓂᑦ ᒐᕙᒪᒃᑯᓂᓪᓗ ᐱᔨᑦᑎᕋᖅᑏᑦ. 
ᖃᓂᒌᑦᑐᒥᒃ ᐊᑦᑐᐊᓂᖃᖅᑑᔮᕐᖓᑦ ᐃᖏᕐᕋᖃᑦᑕᖅᑐᓕᕆᔨᒃᑯᓪᓗ ᐊᒻᒪᓗ ᐊᑐᖅᐸᑦᑐᑎᒃ ᐊᖏᔪᐊᓗᓐᓂᒃ 
ᑮᓇᐅᔭᓂᒃ ᐊᐅᓚᔾᔪᑎᔅᓴᓂᒃ ᐅᖅᓴᑲᓐᓂᕈᑎᔅᓴᓂᒃ, ᐊᒻᒪᓗ ᐊᓯᖏᓐᓄᑦ. 
 
ᑕᐃᒪ, ᖃᐅᔨᒪᙱᑦᑐᖓ ᑭᓇ ᑲᒪᕙᒻᒪᖔᖅ ᐊᑐᐊᒐᕐᓂᒃ ᑕᐃᒃᑯᐊ ᐱᓪᓗᒋᑦ. ᐅᑎᒧᑦ ᑕᑯᒋᐊᕈᓐᓇᕈᑦᑕ 
ᐅᖃᐅᓯᐅᓯᒪᔪᓂᒃ ᐱᔾᔪᑎᒋᓪᓗᒋᑦ ᐸᓂᖅᑐᑦ ᓂᐅᕕᐊᔅᓴᐅᕙᑦᑐᑦ, ᐅᑉᐱᕈᓱᙱᓐᓇᒪ ᐱᓕᕆᕕᐅᔪᖅ ᐊᑕᐅᓯᖅ 
ᑐᑭᓕᐅᕈᑎᖃᕈᓐᓇᕋᔭᖅᐸᓚᐃᖏᒻᒪᑦ. 
 
ᓇᓗᓇᙱᒻᒪᑦ ᓯᕗᓕᖅᑎ ᑐᑭᒧᐊᑦᑎᑦᑎᒍᓐᓇᕐᖓᑦ ᑕᒪᑐᒥᖓ, ᐱᔾᔪᑎᒋᓪᓗᒍ ᐊᑦᑐᐊᓂᖃᖅᑐᐃᓐᓇᐅᒻᒪᑕ 
ᐱᓕᕆᕕᐅᔪᑦ ᑕᒪᕐᒥᒃ. ᐃᓱᒪᔪᖓ ᐊᐅᓪᓚᑎᑦᑎᔨᐅᕙᑦᑐᑦ ᐊᒥᓲᓂᖅᓴᐅᔭᕆᐊᖏᓐᓂᒃ ᓇᒻᒥᓂᕆᔭᐅᓪᓗᑎᒃ 
ᑎᒥᐅᔪᓄᑦ ᓄᓇᕗᑦ ᓯᓚᑖᓂ.  
 
60 ᐊᕐᕌᒍᐃᑦ ᐊᓂᒍᖅᑐᑦ, ᐅᓯᔭᐅᖃᑦᑕᕐᓂᒥᓂᖏᑦ ᐸᓂᖅᑐᑦ ᓂᐅᕕᐊᔅᓴᐅᕙᑦᑐᑦ ᐊᒻᒪᓗ ᐅᖅᓱᐊᓗᐃᑦ 
ᐅᓯᔭᐅᖃᑦᑕᓕᓚᐅᖅᓯᒪᒻᒪᑕ ᑕᒪᐅᖓ ᐅᑭᐅᖅᑕᖅᑐᒧᑦ. ᒐᕙᒪᑐᖃᒃᑯᑦ ᐊᐅᓚᑦᑎᖃᑦᑕᔪᒻᒪᑕ ᐅᒥᐊᕐᔪᐊᕐᓂᒃ 
ᒪᓕᑦᑐᒋᑦ ᐅᓯᑲᑦᑕᖃᑦᑕᓂᕐᒧᑦ ᑭᓪᓕᐅᔪᑦ.  
 
ᐊᑕᐅᓯᖅ ᐅᖃᐅᓯᕆᔪᒪᔭᕋ ᐊᔾᔨᒋᙱᑦᑎᐊᓕᕐᖓᒍ ᐅᓪᓗᒥᐅᓕᖅᑐᖅ 60 ᐊᕐᕌᒍᐃᑦ ᐊᓂᒍᖅᓯᒪᓕᖅᑐᓄᑦ 
ᑕᐃᔅᓱᒪᓂ. ᓴᖅᑭᖅᑕᐅᕙᒻᒪᑕ ᐅᓯᓂᕐᒧᑦ ᐊᑭᐅᕙᑦᑐᑦ ᐊᒻᒪᓗ ᐃᓱᒪᒋᔭᖃᖅᑐᑕ ᖃᓄᑎᒋ ᐊᑭᖃᕋᔭᙳᐊᕐᒪᖔᖅ 
ᐊᕐᕌᒍᒧ ᑕᐃᔅᓱᒧᖓ ᑭᓯᐊᓂ ᐅᓯᑲᑦᑕᖃᑦᑕᕐᓂᖅ ᐱᓪᓗᒍ, ᐊᑭᖏ ᓴᖅᑭᖅᑕᐅᔪᓐᓇᖏᑦᑎᐊᕐᖓᑕ.  
 
ᐅᓯᑲᑦᑕᑎᑦᑎᔩᑦ ᒪᕐᕉᓐᓂᒃ ᐊᕐᕌᒎᓐᓂᒃ ᑳᓐᑐᕌᒃᑕᐅᓯᒪᓲᖑᒻᒪᑕ. ᑕᑯᒍᑦᑎᒍ ᑯᐸᐃᒃ ᑕᕐᕋᖓ ᐆᑦᑑᑎᒋᓗᒍ, ᓯᑯᓯᐅᑦ 
ᐊᒻᒪᓗ ᒐᕙᒪᒃᑯᑦ ᑳᓐᑐᕌᒃᓯᕙᙱᒻᒪᑕ. ᓂᐅᕕᐊᔅᓴᖃᕈᓐᓇᓕᕐᖓᑕ ᐊᑭᓖᒋᐊᖃᕋᑎᒃ ᒫᓐᓇᐅᓕᖅᑐᖅ ᑯᐸᐃᒃ 
ᑕᕐᕋᖓᓄᑦ. 
 
ᐊᑲᐅᓈᖅᑎᓪᓗᒍ, ᐊᐱᕆᓂᐊᖅᑐᖓ ᐃᓱᒪᒋᔭᖃᕐᓂᐊᕐᒪᖔᖅᐱᑦ ᐊᑭᓖᒋᐊᖃᙱᓪᓗᑎᒃ ᓂᐅᕐᕈᑎᖃᕐᕕᒻᒧᑦ 
ᐊᑐᕐᓂᕐᒥᒃ, ᐊᒻᒪᓗ ᑕᐃᒪᐃᓕᖓᓂᐊᖅᑲᑦ, ᒪᑐᐃᖓᒐᔭᕐᖓᑦ. ᑕᐃᒪ ᑎᒥᐅᔪᖅᑕᖃᕐᖓᑦ ᑭᕙᓪᓕᕐᒥ 
ᑳᓐᑐᕌᖃᙱᑦᑐᒥᒃ ᐅᓯᖃᑦᑕᓂᕐᒧᑦ ᐊᒻᒪᓗ ᐅᒥᐊᕐᔪᐊᑦ ᑎᑭᑉᐸᓕᖅᑐᑎᒃ ᑭᕙᓪᓕᕐᒧᑦ ᐋᑦᑐᕚᒦᙵᖅᑐᑦ 
ᒪᓐᑐᕆᐊᒥᓪᓘᓐᓃᑦ.  
 
ᐊᑐᕐᓂᐊᕈᑦᑎᒍ ᐱᔾᔪᑎᒋᔭᑎᑦ ᓇᓗᓇᐃᖅᓯᒪᔭᑎᑦ, ᐅᑉᐱᕈᓱᑦᑐᖓ ᐊᓯᖏᓐᓂᒃ ᑕᑯᓇᒋᐊᖃᕐᓂᑎᓐᓂᒃ ᓲᕐᓗ 
ᐊᑭᓖᒋᐊᖃᕐᓇᖏᑦᑐᒧᑦ ᓂᐅᕐᕈᑎᖃᕐᕕᒻᒧᑦ. ᑖᒃᑯᐊ ᐅᖃᐅᓯᕆᔪᒪᕋᑖᖅᑕᒃᑲ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᑰᓕ. ᐃᓘᓐᓇᖏᓐᓂ ᐅᖃᐅᓯᔅᓴᓃᒃᑲᑦᑕ ᐊᒻᒪᓗ ᒪᑉᐱᒐᕐᒥ ᓕ-5-ᒥ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑐᙵᓱᑦᑎᒍᒪᔭᕋ ᐊᖓᔪᖅᑳ ᐊᒻᒪᓗ ᐃᖅᑲᓇᐃᔭᖅᑎᖏᑦ ᑲᑎᒪᓂᑦᑎᓐᓄᑦ. 
ᐅᖃᑲᐃᓐᓇᓵᕈᒪᑐᐃᓐᓇᖅᑐᖓ ᐊᒻᒪᓗ ᐅᖃᐅᓯᕆᖃᑦᑕᖅᓯᒪᓪᓗᑎᒍ ᐊᒥᓱᐊᖅᑎᖅᑐᑕ, ᐊᔾᔨᒌᙱᑦᑐᑦ 
ᐱᔪᓐᓇᕐᓂᐅᔪᑦ. 
 
ᐱᔪᓐᓇᕐᓂᕋ ᒪᐃᔭᐅᓪᓗᖓ, ᐊᒻᒪᓗ ᓄᓇᕗᒥ ᑲᑐᔾᔨᖃᑎᒌᑦ ᕼᐊᒪᓚᐅᔪᓂᑦ ᐊᒻᒪᓗ ᒫᓐᓇ ᒪᓕᒐᓕᐅᖅᑎᐅᓪᓗᖓ 
ᒪᓕᒐᓕᐅᕐᕕᒻᒧᑦ, ᑖᒃᑯᓄᖓᔅᓴᐃᓐᓇᐅᔮᖅᑐᖅ ᐅᖃᖅᑐᕐᔫᔮᖃᑦᑕᕋᒪ ᐊᒻᒪᓗ ᑖᒃᑯᓴᐃᓐᓇᐅᓪᓗᑎᒃ ᐅᓂᒃᑳᖑᕙᑦᑐᑦ, 
ᑭᓯᐊᓂ ᒫᓐᓇ ᕼᐊᒪᓚᐅᔪᓄᑦ ᐊᐅᓚᔪᓐᓇᐅᑎᖃᕋᑦᑕ $350 ᒥᓕᐊᓐᓂᒃ ᓄᓇᕗᒥ, 26-ᓄᑦ  

ᓄᓇᓕᐅᔪᓄᑦ. ᑖᒃᑯᐊ ᐊᒥᓱᑲᓪᓚᕈᓘᒻᒪᑕ ᐊᑭᓕᔅᓴᐃᑦ. ᑲᓇᑕᓕᒫᒥᓕ $60 ᕕᓕᐊᙳᓪᓗᑎᒃ. ᑖᒃᑯᐊ ᐊᒥᓱᐊᓘᒻᒪᑕ 
ᓈᓴᐅᑏᑦ. ᑕᑯᓐᓈᕋᒃᑭᑦ ᐊᑭᑐᔪᓄᑦ ᓇᓚᐅᑦᑖᖅᑕᐅᓯᒪᔪᑦ ᑮᓇᐅᔭᓕᕆᓂᕐᒧᑦ ᐊᕐᕌᒍᒧᑦ ᐊᑐᖅᑕᐅᓂᐊᖅᑐᑦ $24 
ᒥᓕᐊᓐ. ᑕᐃᒪ, ᐊᒥᓲᓗᐊᙱᒻᒪᑕ ᑮᓇᐅᔭᐃᑦ ᑲᒪᔾᔪᑕᐅᓂᐊᖅᑐᑦ $350 ᒥᓕᐊᓐᓄᑦ ᐊᑭᓕᔅᓴᐅᔪᓄᑦ.  
 
ᑕᒪᓐᓇ ᐱᓪᓚᕆᐅᒻᒪᑦ ᐊᒻᒪᓗ ᐊᖅᑯᑎᑑᔮᖅᑐᓂ ᓄᓇᕗᑦ ᐃᑲᔪᖅᑕᐅᖁᓂᐊᕈᑦᑎᒍ, ᐃᑲᔪᖅᑕᐅᔭᕆᐊᖃᕐᓂᐊᕋᑦᑕ 
ᐋᑐᕚᒥᑦ. ᓇᓗᓇᙱᑎᐊᖅᑐᖅ ᑕᒪᓐᓇ. ᐊᐱᕆᓚᐅᕋᒃᑯ ᐊᖓᔪᖅᑳ ᐃᑉᐸᔅᓴᖅ ᐋᔩᖃᑎᒌᓐᓂᐅᓂᐊᖅᑐᑦ ᐋᑐᕚᒥ 
ᐱᓪᓗᒍ, ᒑᓯᒧᑦ ᑖᒃᓰᔭᕈᑎᐅᔪᑦ, ᐊᒻᒪᓗ ᐃᑲᔪᖅᑕᐅᓂᐊᖅᑐᔅᓴᐅᒐᓗᐊᖅᑯᒍᑦ. ᑕᒪᓐᓇ ᐊᑯᓂᐅᓂᐊᖅᑐᒨᖓᓱᒋᕙᕋ, 
ᑕᑯᒋᐊᕆᐊᖃᕋᑦᑕ ᐋᖅᑮᒋᐊᕐᓂᕐᒥᑦ ᐅᐊᒃᑕᑯᒃᑯᕕᓐᓂᑦ ᐊᒻᒪᓗ ᐃᒥᖅᑕᕐᕕᓐᓂᑦ. 
 
ᐃᖅᑲᐅᒪᕗᖓ ᐅᖃᓕᒫᖅᑐᖓ ᐱᓕᕆᐊᔅᓴᓄᑦ ᐸᕐᓴᐅᒻᒥᑦ ᑭᖑᓪᓕᖅᐹᒥᑦ ᑲᑎᒪᒐᑦᑕ ᒪᐃᖑᑎᓪᓗᒍ; 65%-ᓂᒃ 
ᐱᐅᙱᓐᓂᖃᕐᒪᑕ ᐃᒥᕐᒥᑦ ᐊᑐᓗᐊᕈᕕᑦ, ᑭᓈᓗᖃᕐᕕᓐᓂᒃ. ᒫᓐᓇᒫᐸᓘᓚᐅᖅᑐᖅ ᕿᑭᖅᑖᓘᒻᒥᐅᖅᑰᖅᑐᖅ 
ᐊᑲᐅᙱᓕᐅᕈᑎᑕᖃᖃᑦᑕᕐᒪᑦ ᐱᓗᐊᖅᑐᒥᑦ ᑭᙵᕐᓂ. 
 
ᑕᒪᓐᓇ ᐊᑯᓂᐅᓂᐊᖅᑐᒨᓱᒋᕙᕋ, ᑕᑯᒋᐊᕆᐊᖃᕋᑦᑕ ᖃᓄᖅ ᐋᖅᑭᒋᐊᕋᔅᓴᐅᒻᒪᖔᖅ ᓴᓇᓯᒪᓂᖓ. ᓴᖅᑮᒐᔭᖅᑐᓂ 
ᐃᖅᑲᓇᐃᔮᔅᓴᓂᒃ ᐊᒻᒪᓗ ᐃᓕᓐᓂᐊᕋᔅᓴᓂᑦ ᐃᓄᓐᓄᑦ. 
 
ᑕᐃᒫᔅᓴᐃᓐᓇᖅᑕᐅᖅ ᐅᐊᑦᑕᑯᓂᑦ ᒥᓪᓗᐊᕈᑏᑦ, ᒥᓪᓗᐊᕈᑎᑕᖃᐅᕐᒪᑦ ᓄᓇᕗᒻᒥ ᓄᓇᓖᓕᒫᖑᙱᑦᑐᓂᑦ, ᑭᓯᐊᓂ 
ᑐᓴᖃᑦᑕᖅᓯᒪᒐᒪ ᐊᑲᐅᙱᓕᐅᕈᑎᒻᒪᕆᐅᒻᒪᑕ ᓄᓇᓕᓕᒫᓂᑦ. 
 
ᖃᐅᔨᒪᔪᖓ ᐃᖃᓗᑦᑑᑦᑎᐊᕐᒥᑦ ᐊᑲᐅᙱᓕᐅᕈᑎᐅᒻᒪᑦ, ᑎᑦᑕᐅᖅᑲᑲᑦᑕᕐᒪᑦ ᓄᓇᓕᓪᓗᐊᒃᑯᑦ, ᑎᑦᑕᐅᖅᑲᖃᑦᑕᕐᒪᑦ 
ᓄᓇᒧᑦ ᓇᒧᓕᒫᖅ ᑎᑦᑕᐅᖅᑲᖅᐸᑦᑐᓂ. ᕿᓂᕆᐊᖃᖅᐳᒍᑦ ᐊᑐᕋᔅᓴᐅᔪᓂᑦ ᐃᒻᒪᖃᓗ ᐃᑭᑦᑎᕕᓂᑦ 
ᐅᐊᑦᑕᑯᓕᕆᔾᔪᑕᐅᓗᑎᒃ. 
 
ᖃᐅᔨᒪᕗᖓ ᖃᐅᔨᓴᖃᑦᑕᕐᒪᑕ ᐃᓚᖏᓐᓂᑦ ᐅᑭᐅᖅᑕᖅᑐᒥ, ᒪᑲᓐᓯᒥ ᖃᐅᔨᓴᖃᑦᑕᖅᐳᑦ ᓯᐅᕋᕐᓂᒃ ᐋᓪᕘᑕᒥ, 
ᐊᑐᖅᑰᖅᑐᑎᓪᓗ ᑕᓯᕐᒥᑦ. 
 
ᐊᑯᓂᐅᓂᐊᖅᑐᒧᑦ ᐃᓱᒪᓪᓗᖓ ᐊᑯᓂᐅᓂᐊᖅᑐᒧᑦ, 5, 10 15 ᐊᕐᕌᒍᐃᑦ ᓈᑉᐸᑕ ᑕᒪᓐᓇ ᐱᒻᒪᕆᕈᕈᓐᓇᕐᒪᑦ 
ᐱᓪᓗᒍ ᓄᓇᕗᒻᒥ ᓯᕗᓕᖅᑎ ᐊᒻᒪᓗ ᒐᕙᒪᒃᑯᑦ ᐅᖃᖅᓯᒪᒻᒪᑕ ᕿᓂᕐᒪᑕ ᑕᒪᓐᓇ ᐲᖅᑎᑕᐅᖁᔭᐅᓪᓗᓂ ᑕᕝᕙᓂ 
ᒐᕙᒪᒥ. ᐃᓚᖓᑦ ᑲᓇᑕᒥ ᒐᕙᒪᑐᖃᒃᑯᑦ ᐃᓕᑕᖅᓯᔪᓐᓇᕐᒪᑕ; ᑕᑯᒋᐊᕈᓐᓇᖅᑐᑕᓗ ᓇᒻᒥᓂᖅ ᐊᕙᑎᑦᑎᓐᓂᑦ ᑕᒫᓂ. 
 
ᒐᕙᒪᑐᖃᒃᑯᓐᓄᑦ ᐊᖓᔪᖅᑳ ᐃᖅᑲᖅᑐᖅᑕᐅᔪᔅᓴᕈᖅᑎᑕᐅᑉᐸᑦ ᐊᕙᑎᓕᕆᔨᐅᔪᓄᑦ, ᓯᐅᕋᒃᑯᓐᓄᑦ, ᐅᕝᕙᓘᓐᓃᑦ 
ᑲᓇᑕᒥ ᐅᑭᐅᖅᑕᖅᑐᒥᑦ ᓄᓇᒦᓐᖔᖅᑐᓂᒃ ᐊᑐᕐᓂᕐᒧᑦ ᑲᑎᒪᔨᕋᓛᑦ ᐊᓯᖏᓪᓗ, ᑕᐃᒪᐃᑦᑐᖃᕐᓂᖅᐸᑦ ᖃᓪᓗᓈᑦ 
ᓄᓇᖓᓐᓂ $4-5,000,000-ᓐᓂᒃ ᐊᑭᓖᑎᑕᐅᒐᔭᕐᒪᑕ ᑕᐃᒃᑯᓄᖓ ᐊᕙᑎᓕᕆᔨᓄᑦ ᑮᓇᐅᔭᐃᓪᓗ ᐊᑐᓕᕐᓗᓂᒋᑦ 
ᐊᓯᖏᓐᓂᑦ ᐃᖅᑲᖅᑐᐃᑎᑦᑎᖃᑦᑕᕐᓗᑎᒃ. 
 
ᖃᖓᑐᐃᓐᓇᒃᑯᑦ ᑕᐃᒃᑯᐊ ᐊᕙᑎᓕᕆᔨᐅᔪᑦ ᐃᖅᑲᖅᑐᖅᑕᐅᑎᑦᑎᔪᓐᓇᕐᒪᑕ ᒐᕙᒪᑐᖃᒃᑯᓐᓂᑦ ᑕᒪᓐᓇᓗ ᐊᑐᖅᑐᓂ 
ᓄᓇᕗᒻᒥ, ᑕᒪᓐᓇ ᑮᓇᐅᔭᓂᒃ ᐊᒥᒐᖅᓴᕇᖅᑎᓪᓗᓯ ᐊᒃᓱᕈᕈᑕᐅᒃᑲᓐᓂᑐᐃᓐᓇᕋᔭᖅᐳᖅ. 

ᑕᒪᓐᓇ ᑐᑭᓯᓇᑦᑎᐊᖅᐳᖅ. ᐊᖏᔪᑦ ᐱᔾᔪᑎᖃᖅᐳᖅ ᐊᑭᑐᔪᓂᑦ ᓇᓚᐅᑦᑖᖅᑕᐅᓯᒪᔪᓂᒃ, ᑮᓇᐅᔭᐃᑦ ᓄᓇᕗᒻᒥ 
ᒐᕙᒪᒃᑯᓐᓂᑦ ᐊᑐᐃᓐᓇᐅᕗᑦ, ᐅᐊᑦᑕᑯᓅᕈᓐᓇᖅᑐᑎᒃ ᐊᒻᒪᓗ ᐊᑦᓯᕕᓐᓄᑦ, ᑮᓇᐅᔭᖅᑕᖃᕋᔭᖅᑐᓂ 
ᐅᖅᓱᐊᓗᖃᐅᑎᖃᕐᕕᓐᓄᑦ ᐅᕝᕙᓘᓐᓃᑦ ᐊᓯᖏᓐᓄᑦ ᓄᓇᓖᑦ ᐋᖅᑭᐅᒪᔪᓐᓇᖁᓪᓗᒋᑦ ᐊᑐᖅᑕᐅᔪᓄᑦ. 
ᑕᐃᒪᐃᒍᓐᓇᙱᓚᑦ ᐱᔾᔪᑎᒋᓪᓗᒍ ᐊᒥᓱᑦ ᐱᔪᒪᔪᒻᒪᕆᐅᒻᒪᑕ ᓄᓇᓕᓐᓂᑦ ᒐᕙᒪᒃᑯᑦ ᓄᓇᓕᓐᓂᑦ ᐱᙳᐊᕐᕕᓐᓂᑦ, 
ᐊᓐᓂᑭᑦᑐᐊᕐᔪᕐᕕᓐᓂᑦ, ᕼᐋᒻᒪᓚᒃᑯᑦ ᐃᓪᓗᖏᓐᓂᑦ ᐊᓯᖏᓐᓂᓪᓗ. 
 
ᐃᒪᐃᒋᐊᖃᖅᑐᒋᕗᖓᓕ ᑲᑐᔾᔨᓗᑕ, ᒪᓕᒐᓕᐅᖅᑎᐅᓪᓗᑕ ᐊᒻᒪᓗ ᐊᖓᔪᖅᑳᑦ ᐱᓕᕆᖃᑎᒌᑉᐸᑕ, ᐱᔪᓐᓇᕐᓂᕗᑦ 
ᓴᙱᓂᕗᑦ ᑲᑎᓪᓗᒋᑦ ᐋᔩᖃᑎᖃᕐᓗᑕ ᓴᙱᓂᖃᖅᑐᓂᒃ ᐋᑐᕚᒥ. ᑕᒪᓐᓇᓗ ᓴᖅᑮᔪᓐᓇᕐᒪᑦ ᐊᑲᐅᙱᓕᐅᕈᒻᒥᑦ, 
ᑕᒫᓂ ᐅᑭᐅᖅᑕᖅᑐᒥ ᐃᑲᔪᖅᑕᐅᒋᐊᖃᕋᑦᑕ. ᓇᒻᒥᓂᖅ ᑮᓇᐅᔭᓂᒃ ᓄᐊᑦᑎᒍᓐᓇᖏᓐᓇᑦ.ᑕ 
 
90% ᑮᓇᐅᔭᐃᑦ ᐱᕙᑉᐸᕗᑦ ᒐᕙᒪᑐᖃᒃᑯᓐᓂᑦ ᓇᒻᒥᓂᖅ ᑮᓇᐅᔭᓕᐅᓕᕋᓱᐊᕐᓂᑎᓐᓂᑦ. ᑕᒪᓐᓇ 
ᑲᔪᓯᓂᐊᖅᑐᒋᒐᒃᑯ 5, 10 ᐊᕐᕌᒎᓂᐊᖅᑐᓂᑦ. ᑕᐃᒪᐃᒻᒪᑦ ᑕᒪᓐᓇ ᐱᒻᒪᕆᐅᕗᖅ, ᑭᓯᐊᓂ ᑕᒪᓐᓇ 
ᐃᖅᑲᐅᒪᒋᐊᖃᕐᓂᐊᕋᑦᑎᒍ. ᑕᒪᔾᔭ ᒪᑐᐃᖅᓯᓂᕐᒧᑦ ᐅᖃᐅᓯᔅᓴᒃᑲ, ᐃᒃᓯᕙᐅᑖᖅ, ᖁᔭᓐᓇᒦᒻᒪᕆᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐲᑕᓴᓐ. ᐊᓚᕋᓚᒃ. 
 
ᐊᓚᕋᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ ᐊᒻᒪᓗ ᑐᙵᓱᒋᑦ. ᑕᑯᒃᑲᓐᓂᕈᒪᕙᒋᑦ ᐅᖃᓪᓚᕝᕕᒻᒥ. 
ᐃᒪᐃᒃᑲᔪᑉᐳᓪᓕ ᐊᑭᑐᔪᓄᑦ ᐱᓕᕆᐊᓂᑦ ᐋᖅᑭᓱᖅᑕᐅᔪᓂᒃ ᐊᕐᕌᒎᑉ ᕿᑎᐊᓂ ᐊᒻᒪᓗ ᐃᒪᐃᒃᑲᔪᑉᐳᑦ 
ᐊᖏᓪᓕᒋᐊᖅᑎᑦᑎᓇᑎᒃ ᐊᒥᓲᓂᖏᓐᓂᑦ ᑐᓂᔭᐅᓚᐅᖅᑐᓂᑦ ᐱᓕᕆᐊᕐᒧᑦ, ᐃᓚᖏᓪᓗ ᐊᑐᖅᑕᐅᓂᙱᑦᑐᑦ 
ᐅᑎᖅᑎᑕᐅᒐᑎᒃ. 
 
ᓄᓇᓕᐅᔪᑦ ᐃᓚᖏᑦ ᐅᔭᕋᓛᑦᑕᕐᕕᖃᕈᓐᓃᕐᒪᑕ ᐊᒻᒪᓗ ᐅᐱᓐᓇᕋᓂ ᑮᓇᐅᔭᖃᕆᐊᖃᖅᐳᑦ 
ᐅᔭᕋᓛᑦᑕᕐᕕᑖᕈᓐᓇᖁᓪᓗᒋᑦ, ᐊᒻᒪᓗ ᐅᔭᕋᓛᓕᕆᔾᔪᑎᖃᕐᓗᑎᑦ, ᐊᓯᖏᓐᓂᓪᓗ. 
 
ᑖᒃᑯᐊ ᑐᒃᓯᕌᕆᔭᐅᔪᑦ ᕼᐊᒻᒪᓚᒃᑯᓐᓄᑦ ᐱᒻᒪᕆᐊᓘᕗᑦ ᐊᒻᒪᓗ ᐱᔭᐅᔭᕆᐊᖃᖅᑐᑎᑦ ᐊᐅᓚᓂᖃᕈᓐᓇᖁᓪᓗᒍ 
ᓄᓇᓕᐅᔪᑦ. ᐃᓱᒪᒃᓴᖅᓯᐅᕈᑎᒋᔭᐅᑦᑎᐊᕆᐊᖃᖅᐳᑦ ᕼᐊᒻᒪᓚᒃᑯᑦ ᖃᐅᔨᒪᓇᑦᑎᐊᖁᓪᓗᒍ 
ᐅᔭᕋᓛᓕᕆᔾᔪᑎᖃᑦᑎᐊᕋᓗᐊᕐᒪᖔᑕ ᓄᓇᓕᖏᑦ. 
 
ᐋᖅᑭᒃᓱᖅᐸᓪᓕᐊᑎᓪᓗᓯᐅᒃ ᐊᖏᔫᑎᓄᑦ ᑮᓇᐅᔭᑦ ᐊᑐᖅᑕᐅᓂᐊᕐᓂᖏᑦ, ᒐᕙᒪᐅᓪᓗᓯ, ᐊᑐᓕᖁᔭᐅᓯᒪᔪᑦ 
ᕼᐊᒻᒪᓚᒃᑯᓐᓄᑦ ᐱᖃᓯᐅᔾᔭᐅᓐᓂᙱᒻᒪᑕ, ᒐᕙᒪᒃᑯᑦ ᐋᖅᑭᒃᓱᐃᑎᓪᓗᒋᑦ ᐊᖏᔫᑎᓄᑦ ᑮᓇᐅᔭᑦ 
ᐊᑐᖅᑕᐅᓂᐊᕐᓂᖏᓐᓂᒃ. 
 
ᕼᐊᒻᒪᓚᒃᑯᑦ ᐊᑐᓕᖁᔭᖏᑦ ᐃᓚᓕᐅᔾᔭᐅᓯᒪᙱᒐᐃᒻᒪᑕ ᖁᕕᐊᓱᓐᓇᙱᓪᓚᕆᑦᑐᑰᖅᑎᑕᐅᓲᖑᒻᒪᑕ, ᐊᒻᒪᓗ 
ᓄᓇᓕᓐᓂ ᒐᕙᒪᒃᑯᑦ ᐅᖃᖃᑦᑕᓕᓲᖑᒻᒪᑕ ᒐᕙᒪᒃᑯᒡᒎᖅ ᓈᓚᙱᒻᒪᑕ ᑭᓐᖒᒪᒋᔭᐅᔪᓂᒃ ᕼᐊᒻᒪᓚᒃᑯᓐᓄᑦ 
ᓇᓗᓇᐃᔭᖅᑕᐅᓯᒪᓪᓗᑎᑦ ᑭᓐᖒᒪᒋᔭᐃᑦ ᓄᓇᓕᐅᔪᓂᑦ. 
 
ᐋᖅᑭᒃᓱᐃᓕᕋᐃᒐᑦᑕ ᐊᑭᑐᔫᑎᓂᒃ, ᐃᓚᓕᐅᑎᖃᑦᑕᕆᐊᖃᖅᑐᒋᓕᕋᓗᐊᕋᒃᑭᑦ ᓄᓇᓕᐅᔪᑦ ᐱᔭᕆᐊᖃᓛᖏᑦ 
ᒪᓕᓪᓗᒋᑦ. ᐅᑭᐅᖑᕋᑖᓚᐅᖅᑐᖅ, ᐅᔭᕋᓛᓕᕆᔾᔪᑎᕗᑦ ᓱᕋᓚᐅᕐᒪᑕ. ᐆᑦᑑᑎᒋᓗᒍ, ᕿᑎᕐᒥᐅᓂ, 
ᖃᐅᔨᒪᙱᑦᑎᐊᒻᒪᕆᑦᑐᒍᑦ ᖃᓄᐃᓕᐅᓛᓕᕋᓗᐊᕐᒪᖔᑦᑕ ᐊᐅᔭᐅᓕᖅᐸᑦ. 

ᐱᓕᕆᖃᑎᖃᖅᐳᒍ ᒫᓂᑑᕙᒥᐅᑦ ᓇᒻᒥᓂᖁᑎᓕᐅᔪᓂᒃ, ᐊᒻᒪᓗ ᐊᑐᐃᓐᓇᐸᓗᑉᐸᑦᑐᑕ ᖃᓪᓗᓈᓂ 
ᓇᒻᒥᓂᖁᑎᓕᐅᔪᓂᒃ ᑎᑭᓴᐃᓪᓗᑕ ᓂᕿᓂᒃ, ᐃᖏᕐᕋᔾᔪᑎᓂᒃ, ᓱᓇᒃᑯᑖᓂᒃ ᐊᒻᒪᓗ ᐊᓯᖏᓐᓂᒃ. ᑕᐃᒪᐃᒻᒪᑦ, 
ᑕᒪᓐᓇ ᖃᐅᔨᒪᓇᙱᓪᓚᕆᑉᐳᑦ ᓇᓕᐊ ᐊᑭᑭᓛᓂᒃ ᓂᐅᕕᕈᓐᓇᕐᒪᖔᑕ ᑮᓇᐅᔭᖃᖅᑎᑕᐅᙱᓐᓂᑯᑦᑎᓐᓄᑦ. 
 
ᓂᐅᕕᖅᐸᑦᑐᑦ ᐊᒃᓱᕈᕐᓇᖅᑐᑰᖅᐳᑦ ᐅᑭᐅᖑᓕᖅᑐᓂᒃ ᒪᓐᑐᕆᐊᓪᒥ ᐅᖓᓯᑦᑐᐊᓗᒻᒥ ᑎᑭᓴᐃᒋᐊᖃᓲᖑᒻᒪᑕ 
ᒫᓂᑑᕙᒥ ᑎᑭᓴᐃᙱᖔᖅᑐᑎᒃ. ᐱᒻᒪᕆᐅᓱᒋᕙᕋᓕ ᐱᓕᕆᕝᕕᒋᔭᐃᑦ ᑕᒪᒃᑯᓂᖓ ᐱᔾᔪᑎᐅᔪᓂᒃ ᐊᑦᑐᐃᓂᖃᓲᓂᒃ 
ᖃᓄᖅ ᐃᓱᒪᓕᐅᕈᑎᖃᓲᖑᒻᒪᖔᑕ.  
 
ᒐᕙᒪᒃᑰᓗᑕ ᐃᖅᑲᓇᐃᔭᕆᐊᖃᓪᓚᕆᓕᕋᓗᐊᖅᑐᒍᑦ. ᐃᑉᐱᒋᔭᕆᐊᖃᕋᑦᑎᒍ ᐃᓄᐃᑦ ᑕᖅᑲᒃᑯᐊ, ᓇᒻᒥᓂᖁᑎᓕᐅᔪᑦ 
ᐊᑦᑐᖅᑕᐅᕙᒻᒪᑕ ᐃᓱᒪᓕᐊᑦᑎᓐᓄᑦ. ᑕᐃᒪᐃᙱᒃᑯᑦᑕ, ᑭᓐᖒᒪᒋᔭᐅᔪᑦ ᓇᓗᓇᐃᖅᑕᐅᓯᒪᔪᑦ ᑲᒪᒋᙱᒃᑯᑦᑎᒍ 
ᐃᑉᐱᒍᓱᙱᓪᓚᕆᒃᑲᑦᑕ.  
 
ᑕᒪᒃᑯᓂᖓ ᐅᖃᐅᓯᖃᕈᒪᖅᑲᐅᔪᖓ. ᒪᑉᐱᒐᖏᑦ ᒪᓕᑐᐃᓐᓇᕈᑎᑦᒍ, ᓇᓗᓇᐃᕈᖅᓇᖅᑐᒍ ᓱᑯᑦᑎᐊᓃᒻᒪᖔᑕ 
ᑭᓐᖒᒪᒋᔭᐅᔪᑦ. ᖁᔭᓐᓇᒦᒃ, ᐅᖃᖅᑎ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᑎᖅᑕᖃᕈᓐᓃᕐᒪᑦ ᐅᖃᕈᒪᔪᓂᒃ. ᒪᑉᐱᕐᓗᒍ ᒪᑉᐱᒐᖅ J-6-ᒧᑦ. 
ᐊᐱᖅᑯᑎᒃᓴᖃᖅᑐᖃᖅᐱᓯ ᒪᑉᐱᒐ J-6 ᐱᔾᒧᑎᒋᓪᓗᒍ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐱᖅᑯᑎᖃᖅᑐᖓ ᓄᓇᕗᑦ ᒐᕙᒪᒃᑯᖏᑦ/ᐃᖃᓗᐃ ᑐᓂᔭᐅᓂᖏᑦ ᐊᖏᕈᑎᒥᑦ, 
$4 ᒥᓂᐊᖑᒻᒪᑕ. ᑐᑭᓯᒐᒪ ᐊᑯᓂᐅᔪᖅ ᐊᖏᕈᑎ ᐊᑐᖅᑕᐅᓂᐊᕐᒪᑦ ᓯᑎᒃᑯᖏᓐᓄᑦ (ᐊᖓᔪᖅᑳᖃᕐᕕᖓᓄᑦ) 
ᐃᖃᓗᓐᓄᑦ.  
 
ᐊᔾᔨᐸᓗᖏᓐᓂᒃ ᐊᖏᕈᑎᑕᖃᖅᑐᒋᙱᓚᕋ ᐊᓯᖏᓐᓄᑦ ᓄᓇᓕᐅᔪᓄᑦ ᓄᓇᕘᒥ. ᖃᐅᔨᒪᔭᒃᑯᑦ, ᐊᓯᓕᒫᖏᑦ 
ᓄᓇᓕᐅᔪᑦ ᐊᕐᕌᒍᑕᒫᑦ ᐸᕐᓇᑕᐅᓂᖏᓐᓂᒃ ᐊᑭᑐᔫᑎᑦ ᐋᖅᑭᒃᓱᐃᔨᒃᑯᑎᒎᕆᐊᖃᓲᖑᒻᒪᑕ, ᐊᒻᒪᓗ 
ᐊᑭᑦᑐᕋᐅᑎᖃᑦᑕᓕᖅᐳᑦ ᐊᓯᖏᓐᓂᒃ ᓄᓇᓕᐅᖃᑎᖏᓐᓂᒃ ᑮᓇᐅᔭᖅᑖᖅᑎᑕᐅᔪᒪᓂᖅᓴᐅᓪᓗᑎᑦ, ᑭᓯᐊᓂᓕ 
ᓯᑎᖓᑦ (ᐊᖓᔪᖅᑳᖃᕐᕕᖓᑦ) ᐃᖃᓗᐃᑦ ᑐᓂᓯᔭᐅᑦᑕᑲᐅᑎᒋᓲᖑᒻᒪᑕ $4 ᒥᓕᐊᓂᒃ. 
 
ᒥᓂᔅᑕᐅᔪᖅ ᐅᖃᕆᐊᒃᑲᓐᓂᕈᓐᓇᖅᑳ ᑕᒪᓐᓇ ᖃᓄᖅ ᐊᑐᖅᑕᐅᕙᒻᒪᖔᖅ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᒪᓕᒐᓕᐅᖅᑎ ᓱᓕᕗᖅ ᑖᒃᑯᐊ ᐃᖃᓗᐃᑦ 
ᐊᔾᔨᐅᙱᑦᑐᒥᑦ ᐱᑎᑕᐅᕙᒻᒪᑕ ᐱᔾᔪᑎᖃᕐᑐᓂ ᓄᓇᓕᐸᐅᔭᐃᑦ ᐃᖃᓗᓐᓂ ᑖᒃᓰᔮᖅᑐᑐᒻᒪᑕ ᓄᓇᓕᐅᔪᒥᑦ 
ᓄᓇᕗᒻᒥ. ᐃᖅᑲᐃᑎᑦᑎᔪᒪᕗᖓ ᒪᓕᒐᓕᐅᖅᑎᓂᑦ ᑖᒃᑯᐊ ᑮᓇᐅᔭᐃᑦ ᐊᑐᐃᓐᓇᐅᑎᑦᑎᓂᖅ ᒪᓕᓐᓂᖃᖅᑯ 
ᐊᖏᔪᓄᑦ ᐸᓇᐅᑎᐅᔪᓂᑦ ᑎᑎᕋᖅᓯᒪᔪᓂᑦ, ᐊᖏᖅᑕᐅᓯᒪᔪᑦ, ᐊᒻᒪᓗᑦᑕᐅᖅ ᐊᖓᔪᖅᑳ ᐱᓕᕆᕕᐅᔪᒧᑦ ᓄᓇᓕᓐᓂ 
ᐊᒻᒪᓗ ᒐᕙᒪᓕᕆᔨᒃᑯᓐᓂ ᐱᔨᑦᑎᕋᖅᑎᐅᔪᓂᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐱᖅᑯᑎᐅᓕᕋᔭᖅᑐᒥᑦ ᐊᐱᕆᓂᐊᖅᑯᖓ ᓄᓇᓕᐅᔪᑦ ᐊᓯᖏᑦ, 
ᑖᒃᓰᔭᐃᑎᑦᑎᖃᑦᑕᓕᖅᑲᑕ, ᐱᔪᓐᓇᕋᔭᕆᕚᑦ, ᑮᓇᐅᔭᓂᑦ ᐱᖃᑦᑕᓂᕐᒥᑦ ᐊᖏᕈᑎᐅᔪᓂᑦ ᐊᔾᔨᐸᓗᐊᓂᑦ ᐃᖃᓗᓐᓂ? 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒥᓂᔅᑕ ᕿᓚᕝᕙᖅ. 

ᐊᖓᔪᖅᑳ ᐲᑕ ᕿᓚᕝᕙᖅ: ᑕᒪᓐᓇ ᓱᓕᕗᖅ, ᑭᓯᐊᓂᓕ ᐃᖅᑲᐃᑎᑦᑎᔪᒪᕗᖓ, ᐅᖃᖅᑳᕆᐊᖃᕐᑐᒥᓂᐅᔪᖓ 
ᒪᑐᐃᕈᑎᓐᓂ ᐅᖃᐅᓯᐅᔪᓂᑦ ᑖᒃᑯᐊ ᐱᓕᕆᐊᖑᔪᑦ ᑲᑐᔾᔨᓪᓗᑎᑦ ᑮᓇᐅᔭᓂᑦ ᐊᑐᖅᐸᑉᐳᑦ ᓄᓇᓕᐸᐅᔭᓂᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᒥᓂᔅᑕᐅᔪᖅ ᐅᖃᐅᔾᔨᒋᐊᕈᓐᓇᖅᑲ ᑎᑎᖅᑕᐅᓯᒪᓂᐊᕐᖓᑦ ᖃᓄᖅ ᑕᒪᓐᓇ 
ᐊᕐᕌᒎᑕᒫᒧᑦ ᑮᓇᐅᔭᖃᕐᑎᑦᑎᓂᖅ ᐱᔭᐅᓲᖑᒻᒪᖔᖅ? ᐃᓱᒪᕗᖓ ᐊᕐᕌᒎᓐᓄᒃ ᒪᕐᕉᓐᓄᒃ, ᐱᖓᓲᓕᖅᑐᓂᑦ ᐊᕐᕌᒍᓂᑦ 
ᐋᖅᑭᔅᓯᒪᓕᖅᑯ. ᒥᓂᔅᑕᐅᔪᖅ ᐅᖃᕆᐊᕈᓐᓇᖅᑳ ᖃᓄᖅ ᑕᒪᓐᓇ ᐊᑐᖅᑕᐅᕙᒻᒪᖔᖅ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒥᓂᔅᑕ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᒫᓐᓇᐅᔪᖅ ᐱᓕᕆᕕᐅᔪᑦ ᓄᓇᓕᓐᓂ ᐊᒻᒪᓗ ᒐᕙᒪᒃᑯᑦ 
ᐱᔨᑦᑎᕋᖅᑐᓄᑦ ᐃᑲᔫᑎᐅᔪᑦ ᐊᑐᕐᓂᖃᖅᑯ ᐊᕐᕌᒍᓄᑦ ᐱᖓᓲᔪᖅᑐᓄᑦ ᓄᓇᓕᐸᐅᔭᓄᑦ ᐃᖃᓗᓐᓂ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑐᔅᓯᕋᒃᑲᓐᓂᕋᑖᕋᓗᐊᖅᑯᖓᓕ ᑐᔅᓯᕋᐅᑎᓂᑦ ᖃᓄᖅ ᑕᒪᓐᓇ 
ᐊᑐᖅᑕᐅᕙᒻᒪᖔᖅ ᖃᐅᔨᓯᒪᔭᒃᑯᑦ ᓄᓇᓕᐸᐅᔭᓄᑦ ᐃᖃᓗᓐᓄᑦ ᐱᑎᑕᐅᖃᑦᑕᕐᓂᖏᓐᓄᑦ $4-ᒥᓕᐊᓐ ᐊᒻᒪᓗ 
ᐊᑐᖅᑐᑎᑦ ᐱᐅᓂᖅᐹᖑᔪᒥᑦ ᐊᑐᖅᑕᐅᔪᓐᓇᕐᓂᖏᓐᓄᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᑐᑭᓯᑦᑎᐊᕈᒃᑯᓕ ᑲᑎᒪᔨᐅᖃᑎᒐ, ᑕᒪᓐᓇ ᓴᖅᑮᑎᑦᑎᓯᒪᕗᖅ ᐱᐅᔪᒻᒪᕆᐅᔪᓂᑦ 
ᐊᑐᖅᑕᐅᔪᓂᑦ, ᑕᑯᓚᐅᖅᑯᓯ ᑕᒪᓐᓇ ᑲᑐᔾᔭᐅᓚᐅᖅᑯ ᐅᖃᐅᓯᕆᖅᑲᐅᔭᒃᑯᑦ. ᐱᒋᐊᕋᑖᓕᖅᑎᓪᓗᒋᑦ ᑕᒪᓐᓇ 
ᐸᕐᓇᐅᑎᐅᔪᑦ ᓱᒃᑲᐃᓂᖅᓴᐅᓚᐅᖅᑯ ᐅᓪᓗᒥᒧᑦ ᑕᑯᓕᖅᑐᒍ ᓱᒃᑲᓕᓂᖅᓴᐅᓕᖅᑯ, ᑕᒻᒪᖃᑦᑕᕐᑐᑎᑦ ᐊᒻᒪᓗ ᓄᑖᓂ 
ᐆᑦᑐᐃᕙᑦᑐᑎᑦ, ᐱᐅᓯᕚᓪᓕᖅᓯᒪᒻᒪᕆᑉᐳᖅ, ᐊᒻᒪᓗ ᖁᕕᐊᒋᒻᒪᕆᑦᑐᑎᒍ ᐊᑐᐃᓐᓇᐅᑎᑦᑎᒋᐊᔅᓴᖅ 
ᐱᓕᕆᔭᐅᓂᐊᖅᑐᓄᑦ ᒫᓐᓇᐅᔪᖅ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᒪᓕᑉᐳᒍᑦ, ᖃᐅᔨᓴᖅᑕᒻᒪᕆᐅᔪᒧᑦ, ᕿᑎᕐᒥᐅᓂᑦ ᐊᑲᐅᙱᓕᐅᕈᑎᐅᔪᓂᑦ 
ᑭᓈᓗᖃᕐᕕᐅᔪᓄᑦ ᑲᒪᒋᔭᐅᓂᖏᑦ ᑭᓈᓗᖃᐅᒻᒥᑦ ᓄᓇᓕᐸᐅᔭᓂ ᐃᖃᓗᓐᓂ. ᖃᐅᔨᒪᙱᓚᖓ ᑕᒪᓐᓇ 
ᑕᐃᒪᐃᑑᓚᐅᕐᒪᖔᖅ ᐊᒻᒪᓗ ᑕᒪᓐᓇ ᐋᖅᑭᑦᑕᐅᓚᐅᖅᑎᓐᓇᒍ, ᓴᖅᑭᓚᐅᖅᑎᓪᓗᒍ, ᑭᓯᐊᓂᓕ ᑕᒪᓐᓇ 
ᐱᕙᓪᓕᐊᑐᐃᓐᓇᕐᑑᔮᖅᑯ ᐊᑲᐅᙱᓕᐅᕈᑎᐅᔪᖅ. ᒥᓂᔅᑕᐅᔪᖅ ᐱᐅᓯᕚᓪᓕᑎᑦᑎᓂᕐᒥᑦ ᑖᔅᓱᒧᖓ ᐅᐊᑦᑕᑐᒃᑯᕕᒻᒧᑦ 
ᐅᕝᕙᓘᓐᓃᑦ ᑮᓇᐅᔭᐃᑦ ᐊᕐᕌᒎᑕᒫᖅ $4-ᒥᓕᐊᓐ ᑖᓐᓇ ᑭᓈᓗᖃᐅᑎᐅᔪᖅ ᐊᐅᓚᑦᑎᐊᕈᓐᓇᕐᓯᖁᓪᓗᒍ? 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᒥᓂᔅᑕ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᓄᑖᒧᑦ, ᑮᓇᐅᔭᓂᑦ ᓴᓂᕐᕙᐃᓯᒪᕗᒍᑦ ᑕᕝᕙᙵᑦ 
ᐊᑕᐅᑦᑎᒦᑦᑐᒥᑦ ᑮᓇᐅᔭᖃᕐᑎᑦᑎᓂᕐᒥᑦ, ᑕᐃᒪ ᑕᒪᓐᓇ ᑭᐅᔪᔅᓴᐅᕗᖅ ᐊᐱᖅᑯᑎᒋᔭᖓᓂᑦ ᑖᔅᓱᒧᖓ, 
ᐋᒡᒐᐅᙱᑉᐸᑦ, ᐊᐱᖅᓱᑲᓐᓂᕈᓐᓇᖅᑯ ᐃᓱᒪᒋᔭᖏᓐᓂ. 

ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᒥᓂᔅᑕᐅᔪᖅ ᐅᖃᕆᐊᒃᑲᓐᓂᕈᓐᓇᖅᑳ ᖃᓄᐃᓕᓐᓂᕐᒪᖔᖅ ᐱᑐᖃᐅᓚᐅᖅᑐᖅ? 
ᖃᓄᐃᓕᖓᓕᖅᑲᓕ ᐅᓪᓗᒥ ᐱᑐᖃᐅᓚᐅᖅᑐᖅ, ᐃᒻᒪᖃ ᐊᑭᖃᓚᐅᖅᑐᖅ $7 ᐅᕝᕙᓘᓐᓃᑦ $8-ᒥᓕᐊᓐᐸᓗᓐᓂ. 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᒥᓂᔅᑕ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᓕᖅᐱᑎᐊᓐᓂ, ᒥᔅᑕ ᓯᑦᓚᓐ ᑕᒫᓂᒥᐅᑕᐅᓕᖅᑐᑦ 
ᐊᑯᓂᐅᓂᖅᓴᖅ ᐅᕙᑦᑎᓐᓂ, ᐊᒻᒪᓗ ᒥᔅᑕ ᕆᑦ, ᑭᐅᑦᑎᐊᕈᓐᓇᓂᖅᓴᐅᓂᐊᖅᑰᑦᑑᒃ ᑖᔅᓱᒥᖓ ᐊᐱᖅᑯᑎᐅᔪᒥᑦ. 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᓯᑦᓚᓐ. 
 
ᓯᑦᓚᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑭᓈᓗᖃᕐᕕᒻᒧᑦ ᑲᒪᕕᔅᓴᖅ, ᑕᐅᕙᓃᒻᒪᑦ ᒫᓐᓇ, ᓴᓇᔭᐅᓚᐅᖅᓯᒪᔪᖅ 1998-ᒥ 
1999-ᒥᓗ. ᑕᐃᔅᓱᒪᓂ ᐊᑭᖓ ᑲᑐᔾᔭᐅᓚᐅᖅᓯᒪᒻᒪᑦ ᐱᓕᕆᐊᖑᑎᓪᓗᒍ ᑕᒪᒃᑮᓐᓂᒃ ᓄᓇᓕᐸᐅᔭᓕᕆᔨᒃᑯᓐᓂᒃ 
ᐊᒻᒪᓗ ᓄᓇᕗᑦ ᒐᕙᒪᒃᑯᖏᓐᓂᒃ. 
 
ᑲᑎᑦᑐᒋᑦ ᐊᑭᖏᑦ ᓄᓇᕗᑦ ᒐᕙᒪᒃᑯᑦ ᐃᓕᔪᔭᖏᑦ $5 ᒥᓕᐊᖏᓐᓃᔪᔪᑦ, ᑕᐃᔅᓱᒪᓂ, ᐊᒻᒪᓗ ᐊᒥᐊᒃᑯᖏᑦ, $7 
ᒥᓕᐊᓐ ᐃᖅᑯᓪᓕᐅᑎᒋᓚᐅᖅᑕᑎᑦ ᓄᓇᓕᐸᐅᔭᓕᕆᔨᒃᑯᓐᓄᑦ ᑲᒪᒋᔭᐅᓪᓗᑎᒃ. ᒫᓐᓇ ᓴᓇᒋᐊᖅᐸᓪᓕᐊᓕᕋᑦᑎᒍ, 
ᓴᓇᒋᐊᖅᐸᓪᓕᐊᓕᕋᑦᑎᒍ ᑮᓇᓗᖃᐅᒻᒧᑦ ᑲᒪᕕᔅᓴᖅ. 
 
ᐃᓪᓗ ᐊᑐᖅᑕᐅᓕᖅᑭᓛᖅᑐᖅ. ᓱᓕ ᓴᓇᔭᐅᒋᐊᒃᑲᓐᓂᕆᐊᖃᓛᖅᑐᖅ ᐃᓪᓗ ᑭᓯᐊᓂ ᑮᓇᐅᔭᐃᑦ ᐊᑐᖅᑕᐅᓯᒪᔪᑦ 
ᑕᐃᔅᓱᒧᖓ ᐃᓪᓗᒧᑦ ᐱᑕᖃᙱᑦᑐᒨᖅᓯᒪᙱᑦᑐᑦ. ᐅᑉᐱᕈᓱᑦᑐᖓ ᑐᔅᓯᕋᐅᑦ ᓴᓇᔭᐅᓂᔅᓴᖓᓄᑦ 
ᐊᐅᓚᐅᑎᓕᖃᓛᖅᑐᖅ ᑭᓈᓗᖃᐅᒻᒧᑦ ᑲᒪᕕᔅᓴᖅ ᓴᖅᑭᕋᔭᙳᐊᖅᑐᖅ ᔮᓄᐊᕆ ᐱᒋᐊᓕᕋᑖᖅᑎᓪᓗᒍ, 
ᑕᐃᒫᑦᑎᐊᕐᖏᓛᒃ ᐃᖅᑲᐅᒪᒍᒃᑯ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: (ᑐᓵᔨᒃᑯᑦ): ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓐᓇᒦᒃ, ᓯᑦᓚᓐ ᓇᓗᓇᐃᖅᓯᒋᐊᕋᑖᕋᕕᑦ. ᖃᐅᔨᒪᔪᒻᒪᕆᐊᓘᙱᓐᓇᒪ ᐃᒥᐅᑉ 
ᐊᒻᒪᓗ ᑮᓈᓗᖃᐅᑦ ᒥᔅᓵᓄᑦ ᑭᓯᐊᓂ ᕿᑎᕐᒥᐅᓂᑦ ᓄᓇᓯᐅᑎᓂᒃ ᑭᓈᓗᑦᑕᐅᑎᖃᑐᐃᓐᓇᕋᑦᑕ, ᐃᒥᖅᑕᐅᑏᑦ 
ᐅᑎᖅᑕᐸᑦᑐᓂᒃ, ᑭᓈᓗᖃᐅᑎᖃᙱᑯᑦᑕ ᑕᐃᑲᓂ, ᑭᓯᐊᓂ ᐊᖓᔪᖅᑳ ᐅᕝᕙᓘᓐᓃᑦ ᐃᖅᑲᓇᐃᔭᖅᑎᖓ 
ᓇᓗᓇᐃᖅᓯᒋᐊᕈᓐᓇᖅᑲ ᑭᓱᑦ ᐱᐅᓂᖅᐸᐅᒻᒪᑕᖔᑕ ᑭᓈᓗᖃᐅᑎᓕᕆᔾᔪᑏᑦ ᐋᖅᑭᓯᒪᓂᖓᓄᑦ ᐅᕝᕙᓘᓐᓃᑦ 
ᐊᐅᓚᓂᖓᓄᑦ ᐅᑭᐅᖅᑕᖅᑐᒥ, ᐃᖃᓗᓐᓂ, ᐆᑦᑑᑎᒋᓗᒍ, ᐋᖅᑮᑕᕐᓂᖅᑲᑕ ᐊᓯᖏᓐᓂᒃ ᐃᓚᔅᓴᖏᓐᓂᒃ ᓄᓇᕗᒥ. 
 
ᐆᑦᑐᖅᑕᐅᓯᒪᕙ ᓴᓇᔨᓄᑦ ᖃᐅᔨᓴᖅᑕᐅᓯᒪᕙᓘᓐᓃᑦ. ᓴᓇᖃᑦᑕᖅᓯᒪᓂᖏᓐᓂᒃ ᑎᑎᕋᖅᓯᒪᔪᖅᑕᖃᖅᑲᑦ 
ᐊᐅᓚᐅᑎᓕᓐᓂᒃ ᑭᓈᓗᖃᐅᑎᖃᕐᓂᕐᒥᒃ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ.  

ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑖᓐᓇ ᑭᐅᔭᕆᐊᖓ ᐊᔪᕐᓇᐸᓗᓪᓚᕆᑦᑐᖅ ᐊᐱᖅᑯᑏᑦ. 
ᐱᔾᔪᑎᒋᓪᓗᒍ ᓯᕗᓪᓕᖅᐹᒥ, ᐊᔾᔨᒌᙱᒻᒪᑕ ᐆᑦᑐᖅᑕᐅᓯᒪᔪᑦ ᓄᓇᕗᒥ, ᐊᒻᒪᓗ ᓱᓕ ᐊᒥᓲᒻᒪᑕ ᐊᔾᔨᒌᙱᑦᑐᑦ 
ᐆᑦᑐᖅᑕᐅᓯᒪᙱᑦᑐᑦ ᓄᓇᕗᒥ ᐊᕙᑎᓕᕆᓂᕐᒧᑦ ᐸᕐᓇᐅᑏᑦ. 
 
ᑕᑯᒍᔅᓯᐅᒃ ᑭᖑᓂᑦᑎᓐᓂ ᑭᓈᓗᖃᐅᑎᐅᖃᑦᑕᖅᓯᒪᔪᑦ ᓄᓇᕗᒥ, ᐱᔾᔪᑎᒋᓪᓗᒍ ᐊᒥᓱᑦ ᑕᒪᒃᑯᐊ 
ᐃᑎᖅᓴᓕᐅᖅᑕᐅᓯᒪᑐᐃᓐᓇᖅᑐᑦ ᑕᐃᒪᐃᑦᑑᕙᒻᒪᑕ, ᐋᖅᑭᔾᔫᒥᑎᑕᐅᒋᐊᖅᐸᑦᑐᑎᒃ, ᐊᒻᒪᓗ ᓴᓗᒪᓂᖅᓴᐅᓂᖓ 
ᐃᒪᕐᒧᑦ ᑯᕕᑎᑕᐅᕙᑦᑐᓂ, ᐊᒻᒪᓗ ᐊᓯᖏᑦ.  
 
ᐅᓪᓗᒥᓕ, ᐊᑕᐅᓯᕐᒥᒃ ᐋᖅᑭᓯᒪᔪᒥᒃ ᐱᖃᓪᓚᑦᑖᐸᓪᓚᐃᖏᑦᑐᒍᑦ ᐱᐅᓂᖅᐸᐅᔪᓐᓇᕐᓂᕋᕈᓐᓇᑕᑦᑎᓐᓂᒃ 
ᐅᖃᕈᓐᓇᖅᑕᑐᐊᕆᒐᑦᑎᒍ ᐊᑐᖅᑕᐅᓂᖅᐸᐅᕙᑦᑐᖅ ᓄᓇᕗᒥ ᑕᒪᒃᑯᐊ ᐃᓯᖅᓴᓕᐅᖅᑕᐅᓯᒪᔪᑦ ᖁᓕᖃᙱᑦᑐᑦ 
ᑭᓈᓗᖃᐅᑏᑦ, ᓄᓇᕗᓕᒫᐸᓗᑦᑎᐊᒥ ᑭᓯᐊᓂ, ᐸᓐᓂᖅᑑᑐᐊᖅ ᑕᐃᒪᑐᐊᖃᐃ ᐊᐅᓚᔪᒥᒃ ᐅᐊᑦᑕᑯᖃᐅᑎᓖᑦ 
ᒫᓐᓇᐅᔪᖅ, ᐅᐊᑦᑕᑯᖓᓐᓂᒃ ᑲᒪᕙᑦᑐᖅ ᑲᒪᕕᖓᒍᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐊᖓᔪᖅᑳ. ᐊᐱᖅᑯᑎᔅᓴᖃᒃᑲᓂᖅᑭᓰ? ᐲᑕᓴᓐ. 
 
ᐲᑕᓴᓐ: ᑕᕝᕙᓂ ᒪᑉᐱᒐᕐᒥᐅᖏᑦᑐᖅ, ᑭᓯᐊᓂ ᑎᑭᑦᑐᒍᑦ J-8, ᐊᐱᖅᓱᕐᓂᐊᕋᒪ ᑭᙵᐃᑦ ᒥᔅᓵᓄᑦ. ᖁᔭᓐᓇᒦᒃ, 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. J-6-ᒦᑦᑐᒍᑦ. ᐊᐱᖅᑯᑎᔅᓴᖅᑕᖃᒃᑲᓂᖅᑳ J-6-ᒧᑦ? J-6, ᓄᓇᓕᓐᓄᑦ 
ᒐᕙᒪᒃᑯᓄᓪᓗ ᐱᔨᑦᑎᕋᐅᑏᑦ. ᓇᓗᓇᐃᔭᖅᓯᒪᓂᖏᑦ ᐊᑭᑐᔪᑦ. ᑐᓐᓂᖅᑯᑕᐅᕙᑦᑐᑦ ᐃᑲᔫᑕᐅᕙᑦᑐᓪᓗ. ᑲᑎᑦᑐᒋᑦ, 
ᕿᑭᖅᑖᓗᒻᒥ, $4,503,000. ᓈᒻᒪᓴᖅᑭᑖ? 
 
ᐃᓚᖏᑦ ᒪᓕᒐᓕᐅᖅᑏᑦ: ᓈᒻᒪᓴᖅᑐᑦ 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑲᑎᑦᑐᒋᑦ, ᑭᕙᓪᓕᕐᒥ, $372,000. ᓈᒻᒪᓴᖅᑭᓰ? 
 
ᐃᓚᖏᑦ ᒪᓕᒐᓕᐅᖅᑏᑦ: ᓈᒻᒪᓴᖅᑐᑦ 
 
ᐃᒃᓯᕙᐅᑕᖅ: ᒪᑉᐱᒐᖅ J-7. ᑲᑎᑦᑐᒋᑦ ᕿᑎᕐᒥᐅᓄᑦ, $398,000. ᓈᒻᒪᓴᖅᑭᓰ? 
 
ᐃᓚᖏᑦ ᒪᓕᒐᓕᐅᖅᑏᑦ: ᓈᒻᒪᓴᖅᑐᑦ 
 
ᐃᒃᓯᕙᐅᑕᖅ: ᑲᑎᑦᑐᒋᑦ ᑐᓂᔭᐅᓯᒪᔪᑦ ᐃᑲᔫᑕᐅᓯᒪᔪᓪᓗ, $5273,000. ᓈᒻᒪᓴᖅᑭᓰ? 
 
ᐃᓚᖏᑦ ᒪᓕᒐᓕᐅᖅᑏᑦ: ᓈᒻᒪᓴᖅᑐᑦ 
 
ᐃᒃᓯᕙᐅᑕᖅ: ᒪᑉᐱᒐᖅ J-8. ᐱᓕᕆᕕᖓ ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᓯᕋᖅᑎᒃᑯᑦ. ᓇᓗᓇᐃᖅᑎᔅᓯᒪᔪᑦ 
ᐊᑭᑐᔪᓄᑦ. ᐱᖁᑎᓪᓚᑦᑖᑦ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᐱᕆᔪᒪᓪᓗᒍ ᒥᓂᔅᑕ ᐊᒻᒪᓗ ᐱᓕᕆᔨᖏᑦ ᒪᑐᒥᖓ ᖃᓄᐃᓕᖓᓂᕆᔭᖓᓄᑦ 
ᑭᙵᐃᑦ ᑮᓈᓗᖃᕝᕕᖓᑕ ᓴᓇᔭᐅᒋᐊᕐᓂᖓᓄᑦ. ᑐᓵᖃᑦᑕᖅᓯᒪᒐᑦᑕ ᐊᒥᓱᓄᑦ ᐊᕐᕌᒍᓄᑦ 
ᐊᑲᐅᖏᓕᐅᕈᑎᖃᖃᑦᑕᕐᓂᖏᓐᓄᑦ. ᐃᓕᒪᓵᖅᑕᐅᖃᑦᑕᖅᓯᒪᔪᑦ ᒐᕙᒪᑐᖃᒃᑯᓐᓂᑦ ᑎᑭᐅᒪᔪᒥᒃ $100,000 
ᐊᑭᓖᑎᑦᑎᓂᐊᕐᓂᕋᖅᑐᑎᒃ, ᐅᕝᕙᓘᓐᓃᑦ ᐊᕐᕌᒍᒥᒃ ᐊᓄᓪᓚᒃᓰᕕᒻᒥ. ᐃᓱᒪᒋᓯᒪᒐᒃᑯ ᑕᒪᓐᓇ, ᐃᓱᒪᒋᓪᓗᒍ 
ᓇᓂᓯᒋᐊᖃᕋᕕᑦ 300 ᒪᐅᖓ $400,000, ᐊᓄᓪᓚᒃᓰᕕᒻᒨᖔᕐᓗᓂ ᐱᔭᕆᐊᑭᓐᓂᖅᓴᐅᒐᔭᖅᑐᖅ. 
 
ᒥᓂᔅᑕ ᐊᒻᒪᓗ ᐱᓕᕆᔨᖏᑦ ᓇᓗᓇᐃᖅᓯᒍᓐᓇᖅᐸᑕ ᖃᓄᖅ ᓴᓇᒋᐊᖅᑕᐅᓂᐅᔪᑦ ᑭᓈᓗᖃᕝᕕᒻᒧᑦ 
ᐱᕙᓪᓕᐊᓂᖃᒻᒪᖔᖅ, ᐃᓱᒪᓪᓗᖓᓗ ᐱᓯᒪᒐᑦᓯ ᑐᕿᓯᕋᐅᑎᒥᒃ ᑭᓈᓗᖃᕝᕖᑦ ᑲᒪᒋᔭᐅᓂᖏᓐᓄᑦ  

ᐊᒻᒪᓗ ᐃᓱᒪᔅᓴᖅᓯᐅᕈᑎᒋᓪᓚᕆᒃᓯᒪᒐᑦᓯᐅᒃ, ᐋᒡᒐᓘᓐᓃᑦ, ᐃᒻᒪᖃ ᑐᓴᖅᑎᑦᑎᒋᐊᕈᓐᓇᕈᕕᑦ ᐅᕙᑦᑎᓐᓂᒃ 
ᑕᒪᑐᒧᖓ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᒫᓐᓇᐅᔪᕐᓕ, ᓄᓇᓕᖓᓄᑦ ᑭᙵᐃᑦ, ᒪᕐᕉᒻᒪᑎᒃ 
ᖃᓄᖅᑑᕈᑎᐅᒍᓐᓇᖅᑑᒃ ᕿᒥᕐᕈᔭᐅᒨᒃ ᐊᒻᒪᓗ ᐃᓚᖓ ᑲᒪᒋᔭᐅᓂᖏᓐᓄᑦ ᑭᓈᓗᖃᕝᕕᒃ, ᐅᖃᖅᑲᐅᒻᒪᑦ 
ᒪᓕᒐᓕᐅᖅᑎᐅᖃᑎᒐ. 
 
ᐊᒻᒪᑕᐅᖅ, ᖄᒃᑲᓐᓂᐅᒍᑦ ᑖᒃᓱᒪ, ᑐᒃᓯᕋᐅᑎ ᑐᒃᓯᕋᑎᒧᑦ ᑭᓈᓗᖃᕝᕕᒻᒧᑦ ᒪᑐᓯᒪᓕᖅᑐᖅ. ᑕᐃᒪᓕ, ᒫᓐᓇᐅᔪᖅ, 
ᕿᒥᕐᕈᔭᐅᓕᖅᑐᑦ ᓇᓖᕌᕈᑎᐅᔪᑦ ᐊᒻᒪᓗ ᑲᔪᓯᓂᐊᖅᑐᑎᒃ ᕿᒥᕐᕈᔭᐅᓗᑎᒃ ᐃᓱᒪᓕᐅᕈᓐᓇᖅᓯᒍᑎᒃ ᑭᓯᐊᓂ 
ᓄᖅᑲᕐᓗᑎᒃ ᓇᓪᓕᐊᓐᓂᒃ ᐊᑐᕐᓂᐊᕐᒪᖔᑎᒃ ᓇᓖᕌᕈᑎᒥᒃ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᓕᙵᓗᐊᖏᓐᓇᒪ ᓄᓇᖓᓂᒃ ᕿᑭᑎᑖᓘᑉ. ᕿᑎᕐᒥᐅᓂ 
ᖃᖅᑲᖃᖏᓂᖅᓴᐅᒐᓛᒻᒪᑦ ᐊᒻᒪᓗ ᓇᓕᐊᓐᓄᑐᐃᓐᓈᓂᖅᓴᐅᔪᒃᓴᐅᓪᓗᓂ ᑭᓈᓗᖃᕝᕕᓐᓄᑦ ᑕᒫᓂ 
ᖃᖅᑲᓕᒻᒪᕆᐊᓘᒐᑦᓯ ᐊᒻᒪᓗ ᐱᖑᓂᒃ. ᐃᖃᓗᒃᑑᑎᐊᕐᒥ ᖃᖅᑲᖃᕋᓗᐊᖅᑐᒍᑦ, ᑕᐃᔭᐅᔪᒥᒃ ᐱᐊᓕᒥᒃ, ᐊᒻᒪᓗ 
ᖁᑦᑎᓐᓂᖃᑦᑐᓂᒃ 650-ᒥᒃ. ᐊᑦᔨᒋᑦᑎᐊᖏᑕᖓᓕ ᖃᖅᑲᕆᔭᑦᓯ ᑕᒫᓂ. 
 
ᐊᑲᐅᖏᓕᐅᕈᑕᐅᕙ ᕿᑭᖅᑖᓗᒻᒥ ᓄᓇᖃᕆᐊᔅᓴᖅ ᓈᒻᒪᖏᑦᑐᒥᒃ ᑭᓈᓗᖃᕝᕕᓄᑦ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐄ, ᐱᓗᐊᖅᑐᒥᒃ ᐃᓚᖏᓐᓂ ᓄᓇᓕᓐᓂ ᖃᖅᑲᖏᑦ 
ᑕᐅᓴᖏᓐᓃᓗᐊᖅᑎᓪᓗᒋᑦ ᖁᑦᑎᓐᓂᖏᑎᒍᑦ, ᑭᓯᐊᓂᓕ ᒪᓴᕐᓘᓂᖓ ᕿᑭᖅᑖᓗᒻᒥ ᐊᑲᐅᖏᓕᐅᕈᑎᓪᓚᕆᐅᔪᖅ. 
ᑕᐃᒪᐃᒻᒪᑦ, ᕿᒥᕐᕈᒋᐊᖃᑦᑎᑦᑎᓯᒪᒻᒪᕆᑦᑐᖅ ᐱᓕᕆᕕᑦᑎᓐᓂᒃ ᐊᒻᒪᓗ ᐱᓕᕆᔨᓐᓂᒃ ᐊᑦᔨᒌᖏᑦᑐᓂᒃ 
ᖃᓄᖅᑑᕈᑎᓂᒃ ᐊᒻᒪᓗ ᐃᓱᒪᒋᔭᖃᕐᓗᑎᒃ ᐊᓯᐊᓂᒃ ᑲᒪᒋᔭᐅᓂᕆᔪᓐᓇᖅᑕᖓᓂᒃ ᑖᒃᓱᒪ 
ᐊᑲᐅᖏᓕᐅᕈᑕᐅᖏᓐᓇᖅᑑᑉ. 
 
ᑭᐅᓗᒍᓕ ᐊᐱᖅᑯᑏ, ᐊᑲᐅᖏᓕᐅᕈᒻᒪᕆᐊᓘᔪᖅ ᕿᑭᖅᑖᓗᒻᒥ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑐᑭᓯᕗᖔ ᒐᕙᒪᑐᖃᒃᑯᑦ ᐊᒃᓱᕈᖅᑎᑦᑎᕙᓪᓕᐊᓂᕆᔭᖓᓄᑦ, ᐊᑭᓖᑎᒃᑎᓂᒃᑯᑦ, 
ᐊᒻᒪᓗ ᐊᓯᖏᑦ ᑲᑉᐱᐊᓵᕈᑎᐅᔪᑦ, ᑖᓐᓇ ᕿᒥᕐᕈᔭᐅᓂᖃᒻᒪᕆᒃᑐᖅ ᐱᓕᕆᕕᑦᓯᓐᓂᒃ ᐱᓕᕆᐊᖑᓂᐊᖅᑐᖅ 
ᑖᓐᓇᐅᓂᐊᕐᒪᖔᖅ ᑮᓇᓗᖃᕝᕕᒃ ᐅᕝᕙᓘᓐᓃᑦ ᑲᒪᒋᔭᐅᓂᒃᑯᑦ ᑭᓈᓗᖃᕝᕕᒃ. 
 
ᐃᓛᖃᐃ ᖃᐅᔨᓴᕋᓱᒻᒪᕆᓐᓂᐊᖅᑐᓯ ᐊᒻᒪᓗ ᐅᖃᓕᒫᓪᓗᓯ ᐊᒻᒪᓗ ᕿᒥᕐᕈᓗᓯ ᑖᔅᓱᒥᖓ ᑭᙵᓐᓄᑦ, ᐊᒻᒪᓗᖃᐃ 
ᐊᑐᕐᓗᒍ ᐸᖕᓂᖅᑑᑉ ᐊᑐᖅᓯᒪᔭᖓ, ᐊᒻᒪᑕᐅᖅ ᐃᖃᓗᓐᓂ. ᑕᐃᒪᐃᓕᐅᓂᐊᖅᑐᓯ ᓇᓗᖏᓚᖓ ᐊᒻᒪᓗ ᑕᒪᓐᓇ 
ᑐᕌᖅᑎᑦᑎᒍᓐᓇᕐᒪᑦ, ᐊᑯᓂᐅᓕᖅᐸᑦ, ᑭᓈᓗᖃᕝᕕᓐᓂᒃ ᑲᒪᒋᔭᖃᕐᓂᕐᒧᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ. 

ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐄ, ᐱᓕᕆᔨᒪ ᐅᖃᐅᓯᕆᔭᖓᑎᒍᑦ ᒐᕙᒪᑐᖃᒃᑯᑦ 
ᐱᑦᔪᑎᒋᓪᓗᒍ ᑖᓐᓇᓕ ᐅᑎᖅᑎᓯᒪᓪᓚᕆᒃᑲᑦᑎᒍᑦ ᑖᒃᑯᓄᖓ ᐃᑲᔪᖅᑕᐅᒍᒪᓂᑦᑎᓐᓄᑦ ᓴᓗᒪᑎᑦᑎᓂᕐᒧᑦ 
ᐸᕐᓇᒍᑎᖃᕈᒪᓪᓗᑕ. 
 
ᓄᓇᕗᒻᒥ, ᐱᐅᓂᖅᐹᖑᔪᑦ ᐆᑦᑑᑎᐅᖃᑦᑕᖅᑐᑦ ᐅᓪᓗᒥᐅᔪᖅ, ᐱᓇᓱᐊᒡᒐᑲᓐᓂᓂᒃᑯᑦ, ᐃᒥᖅ ᐊᒻᒪᓗ ᑭᓈᓗᓄᑦ 
ᐱᓕᕆᐊᖑᔪᑦ ᐊᒻᒪᓗ ᖄᒃᑲᓐᓂᐊᒍᑦ ᑮᓇᐅᔭᑦ ᐱᒋᐊᖃᑦᑕᕗᑦ ᑕᒪᒃᑯᓂᖓ ᑐᓂᓯᒍᓐᓇᕈᒪᓪᓗᑕ ᐱᒻᒪᕆᐅᔪᓂᒃ 
ᐱᓕᕆᐊᒃᓴᓂᒃ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᐊᖏᖃᑎᒋᕙᕋ ᐊᖓᔪᖅᑳ, ᐊᔾᔨᒌᙱᓐᓂᖏᑦ ᕼᐋᒻᒪᓚᒃᑯᓐᓄᑦ ᐱᙳᐊᕐᕖᑦ, 
ᖃᑦᑎᕆᔨᖃᕐᕖᑦ ᐊᒻᒪᓗ ᐱᖓᓱᓂᑦ ᒪᑐᓖᑦ ᓄᓇᓯᐅᑎᖃᕐᕖᑦ, ᓴᖅᑭᑕᐅᔪᓐᓇᓂᐊᖅᐸᑕ ᓯᕗᓂᔅᓴᖅᑎᓐᓂ. 
ᐱᔾᔪᑎᒋᓪᓗᒋᑦ ᐃᒥᖅᑕᐅᑏᑦ ᐊᒻᒪᓗ ᐅᐊᑦᑕᑯᑦᑕᐅᑏᑦ, ᓴᖅᑭᑕᐅᔪᓐᓇᖏᒻᒪᑕ ᑕᖅᑲᐅᖓ. ᓄᓇᓕᓕᒫᓂᑦ 
ᐱᑕᖃᕆᐊᖃᖅᑐᑎᒃ ᑭᓯᐊᓂ ᐱᒻᒪᕆᐅᓂᖅᓴᐅᕗᖅ ᒐᕙᒪᑐᖃᒃᑯᑦ ᐅᖃᖅᑐᑎᒃ ᓴᓇᓂᐊᕐᓂᕋᖅᑐᑎᒃ 
ᑭᖑᕝᕖᓂᐊᕐᓂᕋᖅᑐᑎᒃ. ᑕᐃᒪᐃᒋᐊᖃᕋᔅᓯ ᒐᕙᒪᑐᖃᒃᑯᑦ ᒪᓕᒐᖏᓐᓂᑦ ᒪᓕᓪᓗᓯ. 
 
ᑕᐃᒪᐃᖃᑦᑕᖅᐳᑦ, ᑐᒃᓯᕋᐅᑎᓕᐅᖅᑐᓯ ᐅᖃᖅᓯᒪᔪᒥᑦ ᖃᑦᑎᐅᓂᐊᕐᒪᖔᑕ ᑮᓇᐅᔭᐃᑦ ᐊᖏᔪᑲᓪᓚᐅᓪᓗᑎᓪᓗ 
ᑮᓇᐅᔭᐃᔭᕈᑕᐅᒻᒪᑕᓗ ᑖᒃᑯᓇᙵᑦ ᓄᓇᓖᑦ ᐋᖅᑭᐅᒪᐃᓐᓇᖁᓪᓗᒋᑦ ᐊᑐᖅᐸᑦᑕᖏᑦ ᐊᓯᖏᑦ 
ᐱᑕᖃᕆᐊᖃᖁᔭᕗᑦ. ᑮᓇᐅᔭᐃᔭᖅᑐᒻᒪᕆᐅᒐᑦᑕ 10-ᒥᓕᐊᒐᓴᓐᓂᑦ ᐋᖅᑭᔅᓱᖅᑕᐅᕙᑦᑐᓄᑦ ᓱᕋᓯᒪᔪᓄᑦ. 
ᐊᑭᓕᐅᑎᔅᓴᖃᔾᔮᙱᓐᓇᑦᑕ ᕼᐋᒻᒪᓚᒃᑯᑦ ᐱᙳᐊᕐᕕᖏᓐᓄᑦ, ᐊᓐᓂᑭᑦᑐᐊᕐᔪᕐᕕᓐᓄᑦ ᐊᓯᖏᓐᓄᓪᓗ ᐱᒻᒪᕆᐅᔪᓄᑦ 
ᓄᓇᓕᓐᓂᑦ ᐱᑕᖃᖁᔭᐅᔪᓄᑦ. ᐅᖃᐅᓯᔅᓴᒃᑲ ᑕᒪᔾᔭ, ᐃᒃᓯᕙᐅᑖᖅ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᓵᔨᑎᒍᑦ): ᖁᔭᓐᓇᒦᒃ. ᐊᖓᔪᖅᑳ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐋᒡᒐᐃ, ᐊᖏᖃᑎᒋᔪᒪᑐᐃᓐᓇᖅᐸᕋ ᑲᑎᒪᔨᐅᑉ 
ᐅᖃᐅᓯᕆᕋᑖᖅᑕᖏᑦ ᑕᒪᒃᑯᐊᓪᓗᐊᖑᒻᒪᑕ ᐅᖃᐅᓯᕆᖃᑦᑕᖅᑕᕗᑦ ᒥᓂᔅᑕᐅᕝᕕᓐᓂᑦ ᐱᓪᓗᒍᒋ ᖃᐅᔨᒪᒐᑦᑕ 
ᐱᒻᒪᕆᐅᓂᖏᓐᓂᑦ ᕼᐋᒻᒪᓚᒃᑯᑦ ᐱᙳᐊᕐᕕᖏᑦ, ᐱᙳᐊᕐᕖᑦ ᓄᓇᕗᒻᒥ ᐱᒻᒪᕆᐅᔪᓂᒃ ᐱᑕᖃᕆᐊᓕᓐᓂᑦ ᓄᑖᓂᒃ 
ᒪᓕᒐᖃᖅᑐᑎᒃ ᐊᒻᒪᓗ ᐃᓪᓗᐃᑦ, ᐃᒥᖅᑕᕐᕖᑦ, ᐅᐊᑦᑕᑯᒃᑯᕖᑦ ᒫᓐᓇᐅᔪᖅ ᐊᒃᓱᕈᕈᑕᐅᒻᒪᑕ ᓄᓇᕗᒻᒥ ᒫᓐᓇᐅᔪᖅ. 
ᑲᑎᒪᔨᐅᖃᑎᒐ ᐅᖃᖅᑲᐅᒻᒪᑦ ᐅᐊᑦᑎᐊᕈ ᐊᑐᓗᐊᖅᓯᒪᔪᒦᒃᑲᑦᑕ ᑯᓐᓇᖅᑐᒋᑦ ᐱᑕᖃᕆᐊᓕᓕᒫᑦ ᓄᓇᕗᒻᒥ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐊᖓᔪᖅᑳ. ᒪᑉᓴᓚᒃ. 
 
ᒪᑉᓴᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᓚᖏᑦ ᐊᐱᖅᑯᑕᐅᓯᒪᔪᑦ ᑲᑎᒪᔨᐅᖃᑎᓐᓄᑦ ᑭᓯᐊᓂ 
ᐊᐱᕆᒃᑲᓂᕐᓂᐊᕋᒪ. 
 
ᐅᐊᑦᑕᑯᒃᑯᕖᑦ ᐊᕐᕌᒎᑕᒫᖑᔮᖅᑐᖅ ᐋᖅᑭᒋᐊᖅᑕᐅᖏᓐᓇᕆᐊᖃᖅᑑᔮᖅᐸᒻᒪᑕ, ᐱᓗᐊᖅᑐᒥ ᐅᑭᐅᖅᑕᖅᑐᒥ. ᓯᓚᕗᑦ 
ᓂᓪᓚᑲᒻᒪᕆᐅᒻᒪᑦ ᐊᒻᒪᓗ ᓂᓪᓚᓕᕋᐃᒻᒪᑦ, ᓯᓚ ᐆᓇᖅᓯᓕᕋᐃᒻᒪᑦ, ᓇᓗᓇᙱᑦᑐᖅ ᑕᐃᒪᐃᑦᑐᒥᑦ 
ᐅᐊᑦᑕᑯᒃᑯᕕᖃᕐᓂᕈᑦᑕ ᐊᕐᕌᒍᑕᒫᑦ ᓴᓇᔭᐅᖃᑦᑕᕋᔭᕐᒪᑕ. 

ᐅᖃᖅᓯᒪᒐᒪ ᑭᖑᓂᑦᑎᓐᓂ ᑯᒑᕐᔪᒃ ᓄᓇᓕᒻᒪ ᐃᓚᒋᒻᒪᒍ ᐊᒻᒪᓗ ᐃᓱᒫᓘᑎᖃᖅᑐᑎᑦᑕᐅᖅ ᑖᒃᑯᓂᖓ 
ᐅᐊᑦᑕᑯᒃᑯᕕᓐᓂᑦ. ᓄᓇᓖᑦ ᕿᑭᖅᑖᓗᒻᒥ ᐊᒻᒪᓗ ᑭᕙᓪᓕᕐᒥᑦ ᓇᓗᓇᙱᑦᑐᖅ ᑕᐃᒫᔅᓴᐃᓐᓇᖅ ᐃᓱᒫᓘᑎᖃᕐᒪᑕ. 
 
ᐊᖓᔪᖅᑳ ᐅᖃᖅᓯᒪᒻᒪᑦ ᐅᓗᕆᐊᔅᓵᖅᑕᐅᓯᒪᒻᒪᑕ ᒐᕙᒪᑐᖃᒃᑯᓐᓄᑦ ᐊᑭᓖᑎᑕᐅᖃᑦᑕᖅᑐᑎᒃ ᐊᒻᒪᓗ 
ᑎᒍᔭᐅᖃᑦᑕᖅᑐᑎᒃ ᐊᓄᓪᓚᔅᓰᕕᒻᒧᑦ ᐱᓪᓗᒍ ᐅᐊᑦᑕᑯᒃᑯᕕᖏᑦ ᐃᕐᖓᐸᒻᒪᑕ ᐃᒫᓅᑦ ᓱᕈᕐᓴᐃᓪᓗᑎᓪᓗ 
ᐊᕙᑦᑎᓐᓂᑦ. ᓄᓇᓖᑦ ᐊᒻᒪᓗ ᕼᐋᒻᒪᓚᒃᑯᑦ ᐊᑭᓖᑎᑕᐅᒐᔭᕐᒪᑕ ᐊᑭᓖᑎᑕᐅᑉᐸᑕᓗ ᐊᑭᑐᔫᒐᔭᖅᑐᓂ. 
 
ᐊᐱᖅᑯᑎᒋᔪᒪᓗᐊᖅᑲᐅᔭᕋᓕ ᓄᓇᓖᑦ ᒐᕙᒪᒃᑯᖏᑦ ᐊᑭᓖᑎᑕᐅᑉᐸᑕ, ᓇᓗᓇᙱᑦᑐᖅ ᐊᑭᑐᔫᒐᔭᕐᒪᑕ. ᓄᓇᓖᑦ 
ᒐᕙᒪᒃᑯᑦ ᑮᓇᐅᔭᓂᒃ ᐊᒥᒐᖅᓴᐃᓐᓇᕐᒪᑕ ᐊᒻᒪᓗ ᐃᓚᖏᑦ ᓄᓇᓖᑦ ᒐᕙᒪᐅᔪᑦ ᑮᓇᐅᔭᓂᒃ ᐊᑐᓗᐊᕐᓂᑰᒻᒪᑕ. 
ᑮᓇᐅᔭᖅᑖᖅᑎᑕᐅᙱᒐᐃᒻᒪᑕ ᓴᓇᓂᕐᒧᑦ ᓱᕋᔅᓯᒪᔪᓂᑦ ᐊᒻᒪᓗ ᐊᑭᓖᑎᑕᐅᑉᐸᑕ, ᖃᐅᔨᒪᒐᒪ ᐊᑭᑭᑦᑑᒐᔭᙱᒻᒪᑕ 
ᐊᑭᓖᑎᑕᐅᓂᖏᑦ. 
 
ᑭᒃᑯᑦ ᐊᑭᓖᒐᔭᖅᐸᑦ? ᓄᓇᓕᐅᔪᖅ ᐃᑲᔪᖅᑕᐅᒐᔭᖅᐹ ᓄᓇᕗᒻᒥ ᒐᕙᒪᒃᑯᓐᓄᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒪᑉᓴᓚᒃ. ᐊᖓᔪᖅᑳ. 
 
ᐊᖓᔪᖅᑳ ᐲᑕ ᕿᓚᒡᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᑭᓖᑎᑕᐅᔪᖃᕐᓂᖅᐸᑦ ᓇᓗᓇᙱᑦᑐᖅ 
ᓄᓇᓕᐅᔪᖅ ᐊᒻᒪᓗ ᒥᓂᔅᑕᐅᕝᕕᖃᕐᕕᕗᑦ ᐊᑭᓖᑎᑕᐅᒐᔭᕐᒪᑦ. ᑲᑎᒪᔨ ᐅᖃᖅᑲᐅᒻᒪᑦ, ᓄᓇᓖᑦ ᒐᕙᒪᖏᑦ 
ᑮᓇᐅᔭᖅᑖᖅᑎᑕᐅᕙᙱᒻᒪᑕ ᐋᖅᑮᒋᐊᕐᓂᕐᒧᑦ ᐊᑭᓕᐅᑎᓂᒃ ᐱᓪᓗᒍ ᐊᑐᕐᕕᔅᓴᕗᑦ ᐃᓱᓕᕝᕕᖃᕐᒪᑕ ᐊᒻᒪᓗ 
ᑮᓇᐅᔭᖅᑖᖅᑎᑦᑎᒃᑲᓐᓂᕈᓐᓇᖏᓐᓇᑦᑕ ᑮᓇᐅᔭᕗᑦ ᐃᓱᓕᕝᕕᖃᕐᒥᒻᒪᑕ, ᐊᑭᓖᑎᑕᐅᔪᖃᕐᓂᖅᐸᑦ. 
 
ᐊᖓᔪᖅᑳᖑᓪᓗᖓ ᑐᖏᓕᕋ ᑭᐅᑎᓐᓂᐊᕋᒃᑯ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᕆᑦᕝ. 
 
ᕆᑦᔅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᔾᔨᖏᓐᓂ ᑎᑎᖅᑲᐃᑦ ᐱᕙᒻᒥᒐᒪᑦᑕᐅᖅ ᑖᒃᑯᐊ ᓄᓇᓕᓐᓂ ᐊᐅᓪᓚᑦᑎᔨᐅᔪᑦ 
ᐅᕝᕙᓘᓐᓃᑦ ᒪᐃᔭᓂᑦ ᑲᒪᖃᑕᐅᕗᖓ. ᐅᖃᐅᓯᕆᓂᐅᓴᑐᐃᓐᓇᕋᔭᖅᑕᕗᑦ ᖃᓄᐃᑦᑑᓂᖓ, ᓱᓕᑦᑎᐊᖅᑯᑎᓪᓕ 
ᑕᒪᓐᓇ ᑲᑐᔾᔭᐅᔭᕆᐊᖃᕐᓂᖓᓄᑦ ᑲᒪᓂᐅᔪᖅ ᒐᕙᒪᒃᑯᓐᓄᑦ ᓄᓇᕗᒻᒥ ᐊᒻᒪᓗ ᓄᓇᓕᐅᔪᓄᑦ. ᐊᑲᐅᓈᖅᓯᒪᕗᒍᓪᓕ 
ᑕᐃᒪᐃᒋᐊᖃᓚᐅᖅᓯᒪᙱᓂᑦᑎᓐᓂ, ᐱᓗᐊᖅᑐᒥ ᐊᕐᕌᒎᒐᓚᐅᓕᖅᑐᑦ, ᐊᑭᓖᓗᑕ ᑮᓇᐅᔭᓂᑦ ᓱᕋᑦᑎᓂᕐᒧᑦ 
ᑭᓯᐊᓂᓕ ᒥᓂᔅᑕᐅᔪᖅ ᐅᖃᕐᓯᒪᕗᖅ ᑲᑎᒪᖃᑎᒋᒋᐊᖃᕋᔭᖅᑕᕗᑦ ᐊᒻᒪᓗ ᖃᓄᐃᓕᖓᓂᕆᓂᐊᖅᑕᖏᓐᓂ 
ᐋᖅᑭᔅᓱᐃᓗᑕ ᕼᐊᒻᒪᓚᒃᑯᓐᓄᑦ. 
 
ᑭᓯᐊᓂᓕ ᑖᒃᑯᐊ ᐃᖅᑲᓇᐃᔮᕆᒐᓱᑦᑕᕗᑦ ᑕᐃᒪᐃᑦᑕᐃᓕᒍᒪᓗᑕ. ᐅᖃᖃᑎᖃᐃᓐᓇᖅᑯᒍᑦ ᑲᓇᑕᒥ ᒐᕙᒪᒃᑯᖏᓐᓂ 
ᐃᖅᑲᓇᐃᔭᖅᑎᐅᔪᓂᑦ ᑕᐃᒃᑯᐊ ᐃᖅᑲᓇᐃᔭᖅᑎᐅᔪᑦ ᑐᑭᓯᓯᒪᕙᑉᐳᑦ ᐅᕙᑦᑎᓐᓂ ᐊᒻᒪᓗ 
ᐃᖅᑲᓇᐃᔭᖃᑎᖃᕋᓱᒃᑐᑎᑦ. 
 
ᐸᕐᓇᐅᑎᖃᖅᑯᒍᑦ, ᐅᑭᐅᖑᓂᐊᖅᑐᒥᑦ, ᑲᑎᒪᓂᐅᔪᒥᑦ ᐱᖃᓯᐅᔾᔨᔪᓂᑦ ᑲᓇᑕᒥ ᒐᕙᒪᒃᑯᖏᓐᓂ 
ᐃᖅᑲᓇᐃᔭᖅᑎᐅᔪᓂᑦ ᐊᒻᒪᓗ ᒐᕙᒪᒃᑯᑦ ᓄᓇᕗᒻᒥ ᐃᖅᑲᓇᐃᔭᖅᑎᐅᔪᓂᑦ, ᐅᖃᖃᑎᒌᒍᓐᓇᖅᑯᓪᓗᑕ ᑖᒃᑯᓂᖓ 
ᒪᓕᒐᕐᔪᐊᖑᔪᓂᑦ ᐃᒪᕐᒧᑦ ᐊᒻᒪᓗ ᑭᓈᓗᒻᒧᑦ ᐊᑐᖅᑕᐅᕙᑦᑐᓂᑦ ᐊᒻᒪᓗ ᐱᐅᓂᖅᓴᓂᑦ ᐊᑐᕐᓂᕐᒥᑦ ᑕᒪᒃᑯᐊ 
ᐋᖅᑭᒋᐊᖁᓪᓗᒋᑦ ᐊᒻᒪᓗ ᓇᓂᓯᖁᒥᓇᕋᓗᐊᖅᑯᑦ ᕼᐊᒻᒪᓚᐅᔪᑦ ᑎᑎᖅᑲᓂᑦ ᐱᓂᐊᕈᓐᓃᕐᖓᑕ, 
ᐃᖅᑲᓇᐃᔭᖃᑎᒌᑦᑎᐊᓂᕐᒥᑦ ᑲᓇᑕᒥ ᒐᕙᒪᒃᑯᖏᓐᓂ. ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᕆᑦᔅ (ᑐᓵᔨᒃᑯᑦ): ᒪᑉᓴᓛᖅ 
 
ᒪᑉᓴᓛᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᒪᓐᓇ ᐊᐱᖅᑯᓯᐅᖅᑲᐅᒐᓗᐊᖅᑎᓪᓗᒍ, ᐱᐅᓂᖅᓴᓂᑦ 
ᐊᑐᖅᑕᐅᔪᓐᓇᕐᑐᓂᑦ ᕿᓂᖅᓯᒪᒐᓗᐊᖅᑭᓰ, ᐊᑭᑐᔪᒻᒪᕆᐅᒐᔭᕋᓗᐊᖅᑎᓪᓗᒍ, ᐱᐅᓂᖅᓴᓂᑦ ᑭᓈᓗᓐᓄ 
ᐊᑦᑕᕐᕕᐅᔪᓂᑦ. ᐅᔭᕋᓐᓂᐊᑎᒃᑯᑦ ᐊᑐᓲᖑᕗᑦ ᐊᔾᔨᐅᖏᑦᑐᒥᑦ, ᐊᓯᖏᓐᓂ ᐊᑐᖅᑕᐅᔪᓐᓇᕐᑐᓂᑦ ᑭᓈᓗᓐᓄᑦ 
ᐊᑦᑕᕐᕕᐅᔪᓂᑦ ᕿᓂᖅᓯᒪᕕᓰ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒪᑉᓴᓚᖅ. ᒥᔅᑕ ᒥᓂᔅᑕ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᑲᐅᙱᓕᐅᕈᑎᐅᔪᖅ ᖃᐅᔨᓯᒪᔭᕗᑦ 
ᐱᒻᒪᕆᐅᕗᖅ, ᐱᓗᐊᖅᑐᒥ ᕿᑭᖅᑖᓗᒻᒥ, ᐅᖃᐅᓯᕆᓯᒪᔭᕋᓗᐊᕗᑦ, ᑕᒪᓐᓇ ᐊᔅᓱᕉᒋᓇᒻᒪᕆᒻᒪᑦ. ᓯᕗᓪᓕᖅᐹᒥ, 
ᖃᐅᔨᓴᐅᒻᒥ ᐱᓕᕆᐊᖑᔪᒥᑦ ᐊᑐᓚᐅᖅᑯᒍᑦ ᒥᑦᑎᒪᑕᓕᒻᒥ ᐊᒻᒪᓗ ᐋᖅᑭᔅᓯᓚᐅᖅᑯᑦ ᓴᐳᔾᔨᔨᐅᐸᓗᑦᑐᒥᑦ. ᑭᓈᓗᓐᓄ 
ᐊᑦᑕᕐᕕᐅᔪᑦ ᑕᑕᓗᐊᕋᐃᒻᒪᑕ ᑕᒪᐅᖓᑐᐃᓐᓇᖅ ᑰᑉᐸᒻᒪᑕ. ᐄ, ᑕᒪᒃᑯᐊ ᓱᓕ ᐃᓱᒪᔅᓴᖅᓯᐅᕈᑎᒋᕙᕗᑦ. 
ᐅᖃᖅᓯᒪᒐᒪ, ᓇᓂᓯᓚᐅᖅᓯᒪᙱᓚᒍᑦ ᑭᓈᓗᒻᒧ ᐊᑐᖅᑕᐅᕙᑦᑐᓂᑦ ᐊᑭᑭᓛᖑᒐᔭᖅᑐᒥᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒪᑉᓴᓛᖅ. 
 
ᒪᑉᓴᓛᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐱᔭᕇᖅᓯᕗᖓ ᐊᐱᖅᑯᓯᔅᓴᓐᓂ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒪᑉᓴᓛᖅ. ᐊᓚᕋᓚᒃ. 
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᐱᖅᑯᓯᖃᖅᑯᖓ ᑕᕝᕙᓃᑦᑐᒥᑦ ᒪᒃᐱᖅᑐᒐᖅ J-8. 
ᑐᑭᓯᑎᑕᐅᑦᑎᐊᕈᒪᕗᖓ. ᓄᓇᓕᐅᔪᑦ ᐊᔾᔨᒋᙱᑕᖓᓂᑦ ᖃᓄᐃᓕᖓᓐᓂᖅᑲᑦ ᑮᓇᐅᔭᐃᑦ ᐊᒥᓱᒻᒪᕆᐅᕗᑦ ᐊᒻᒪᓗ 
ᑐᑭᓯᑎᑕᐅᑦᑎᐊᕈᒪᕗᖓ ᓄᓇᓕᓐᓂ ᐱᔨᑦᑎᕋᖅᑕᐅᓂᐅᔪᑦ ᐊᒻᒪᓗ ᖃᐅᔨᓵᖑᔪᑦ. 
 
ᖃᐅᔨᒪᕗᖓ ᑕᕝᕙᓂ ᐱᖓᓲᔪᖅᑐᓂᑦ ᐊᕐᕌᒎᓂᑦ ᑕᕝᕙᐅᒻᒪᑕ $829,000 ᐊᒻᒪᓗ ᐊᕐᕌᒎᒥ $627,000 ᐊᒻᒪᓗ 
2006-10 ᑮᓇᐅᔭᐃᑦ ᐊᑐᖅᑐᔅᓴᓂᑦ, ᖃᐅᔨᒪᙱᓚᖓ ᑖᒃᑯᐊ ᑮᓇᐅᔭᐃᑦ ᐊᑐᕐᑕᐅᓂᐊᕐᒪᖔᑕ ᑭᓯᐊᓂᓕ 
ᑕᕝᕙᓃᑦᑐᖃᖅᑯ $1,817,000. ᑭᓲᒻᒪᑕ ᓄᓇᓕᓐᓂ ᐱᔨᑦᑎᕋᖅᑕᐅᓂᐅᔪᓄᑦ ᖃᐅᔨᓴᕐᓂᐅᔪᑦ? ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᓚᕋᓚᒃ. ᒥᔅᑕ ᒥᓂᔅᑕ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐱᖓᓱᓅᕗᖅ ᖃᐅᔨᓴᖅᑕᐅᓂᐅᔪᓄᑦ; 
ᓄᓇᓕᓐᓂ ᐱᔨᑦᑎᕋᖅᑕᐅᓂᐅᔪᑦ; ᐃᒥᕐᒧᑦ ᐊᒻᒪᓗ ᑭᓈᓗᖃᐅᑎᓄᑦ; ᐊᒻᒪᓗ ᓄᓇᓕᓐᓂ ᐊᓯᕕᓐᓄᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᐊᓚᕋᓚᒃ. 
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ ᐱᐅᓯᕚᓪᓕᑎᑦᑎᓂᕐᒥᑦ ᐅᕝᕙᓘᓐᓃᑦ ᖃᓄᐃᓕᖓᓂᖏᓐᓂ 
ᖃᐅᔨᓵᖑᕙᑦ ᓄᓇᓕᓐᓂ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᓚᕋᓚᒃ. ᒥᔅᑕ ᒥᓂᔅᑕ. 

ᐊᖓᔪᖅᑳᖅ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᖃᐅᔨᓴᕐᓂᕐᒦᙶᖓᔪᖅ ᑕᑉᐸᐅᖓᓕᒫᖅ 
ᐱᔭᕇᖅᑕᐅᓕᖅᑑᓚᔪᒧᑦ ᑎᑭᐅᑎᓯᒪᑲᓴᑦᑎᐊᖅᑐᓂ. ᖃᐅᔨᓴᕐᓂᐊᕐᓗᓂ ᐱᒋᐊᓕᕋᑖᖅᑎᓪᓗᒍ ᑎᑭᓪᓗᒍ 
ᐱᓕᕆᐊᖑᓂᐊᕐᓂᖓᓄᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐅᑎᕐᓗᖓ ᓄᓇᓕᓐᓄᑦ ᒐᕙᒪᒃᑯᓄᓪᓗ ᐱᔨᑦᑎᕋᕐᓂᕐᒧᑦ. ᓇᓗᓇᐃᔭᖅᓯᒪᓂᖏᑦ ᐊᑭᑐᔪᑦ. 
ᐱᓪᓚᕇᑦ ᐱᖁᑏᑦ. ᑲᑎᑦᑐᒋᑦ ᐱᓪᓚᕇᑦ ᐱᖁᑏᑦ. ᑲᑎᑦᑐᒋᑦ ᕿᑭᖅᑖᓗᒻᒧᑦ, $4,689,000. ᓈᒻᒪᓴᖅᑭᓰ. 
 
ᐃᓚᖏᑦ ᒪᓕᒐᓕᐅᖅᑏᑦ: ᓈᒻᒪᓴᖅᑐᑦ. 
 
ᐃᒃᓯᕙᐅᑕᖅ: ᒪᑉᐱᒐᖅ J-9. ᐊᐱᖅᑯᑎᔅᓴᖅᑕᖃᖅᑲ J-9-ᒧᑦ? ᐊᓚᕋᓚᒃ. 
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᕐᕕᐊᕐᒧᑦ, ᐱᓪᓚᕇᑦ ᐱᖁᑏᑦ, 
ᐊᐱᖅᑯᑎᔅᓴᖃᙱᒃᑲᓗᐊᖅᑎᓪᓗᖓ ᑕᕝᕗᖓ, ᑭᓯᐊᓂ ᐱᖃᓯᐅᔾᔭᐅᓯᒪᙱᑦᑐᒥᒃ ᖃᐅᔨᖅᑲᐅᒐᒪ. ᐊᕐᕌᒍᓂ 
ᓄᓇᓕᐅᔪᑦ ᐃᓱᒫᓘᑎᓖᑦ ᐱᔾᔪᑎᒋᓪᓗᒍ ᐃᒥᖅᑕᕐᕕᒃ. ᐃᒥᖅᑕᕐᕕᖃᕋᑦᑕ ᓴᓇᔭᐅᓯᒪᔪᒥᒃ ᐊᒻᒪᓗ ᓄᓇᓕᓐᓄᑦ 
ᖃᓂᒐᓂ. ᐃᒥᖅᑕᕐᕕᔅᓴᖅᑕᖃᐅᕋᓗᐊᕐᖓᑦ ᑭᓯᐊᓂ ᐅᖓᓯᑦᑐᕈᓘᒻᒪᑕ.  
 
ᐊᕐᕕᐊᕐᒥ ᕿᓂᖅᓯᒪᒐᓗᐊᕐᖓᑕ ᐃᒥᖅᑕᕐᕕᔅᓴᑦᑎᐊᕙᐅᓂᖅᐸᐅᒐᔭᖅᑐᒥᒃ ᐊᒻᒪᓗ ᐃᒥᕐᓂᒃ ᖃᐅᔨᓴᖃᑦᑕᖅᑐᑎᒃ 
ᐃᒥᖓ ᐱᐅᒐᓗᐊᕐᒪᖔᖅ ᑕᓯᕐᓂᑦ ᐱᔭᔅᓴᐅᔪᓂᑦ. ᐃᖅᑯᓪᓕᐅᑕᐅᓯᒪᔪᖃᙱᑎᐊᕐᖓᑦ ᑕᕝᕙᓂ 2010-
ᖑᕋᓱᓐᓂᖓᓂ ᐊᒻᒪᓗ ᐃᒥᖅᑕᕐᕕᒃ ᐊᑲᐅᙱᓕᐅᕈᑎᖃᒐᓚᑦᑐᓂ ᖁᐊᖃᑦᑕᕐᓂᖓ ᐱᓪᓗᒍ. 
 
ᐃᓱᒪᕋᑖᕋᒪ ᐊᖓᔪᖅᑳᖅ ᐸᕐᓇᓯᒪᒻᒪᖔᖅ ᓄᓇᓕᓐᓄᑦ ᐊᕐᕕᐊᕐᒥ. ᓄᓇᓖᑦ ᐊᕐᕕᐊᕐᒥ 
ᐊᑲᐅᙱᓕᐅᕈᑎᖃᒐᓚᓚᐅᕐᖓᑕ ᐱᔾᔪᑎᒋᓪᓗᒍ ᐃᒥᖅᑕᕐᕕᒃ.  
 
ᑮᓇᐅᔭᖅᑕᖃᑦᑑᔮᕋᓂᓗ ᑕᒪᑐᒧᖓ. ᑮᓇᐅᔭᖅᑕᖃᖅᑑᔮᕋᓂᓗ ᖃᐅᔨᒪᔨᑕᐅᔪᓄᑦ ᖃᐅᔨᓴᕐᓂᐊᓂᕐᒧᑦ 
ᕿᒥᕐᕈᓂᕐᒧᓘᓐᓃᑦ. ᐃᓱᒪᕋᑖᕋᒪ ᐅᕙᓐᓂᒃ ᑐᓴᖅᑎᑦᑎᔪᓐᓇᕐᒪᖔᖅᐱᑦ ᖃᓄᐃᓕᖓᒻᒪᖔᖅ ᑖᓐᓇ ᒫᓐᓇᐅᔪᖅ, 
ᐊᖓᔪᖅᑳᖅ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᓚᒐᓚᒃ. ᐊᖓᔪᖅᑳᖅ. 
 
ᐊᖓᔪᖅᑳᖅ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᕕᐊᓱᓪᓚᕆᑦᑐᖓ ᐊᕐᕕᐊᕐᒨᕈᓐᓇᓚᐅᕋᒪ 
ᐅᑭᐊᔅᓵᖅ ᐊᒻᒪᓗ ᑲᑎᒪᖃᑎᒋᓚᐅᖅᑐᒍ ᒪᐃᔭᖓᑦ. ᑕᒪᓐᓇ ᐱᔾᔪᑕᐅᔪᖅ ᐃᓱᒫᓘᑕᐅᔪᓄᑦ ᐃᓕᔭᐅᓚᐅᖅᑐᖅ 
ᐊᒻᒪᓗ ᖁᕕᐊᓱᑦᑐᒍᑦ ᐃᒥᖅᑕᕐᕕᑦᑕᖃᕐᖓᑦ, ᑭᓯᐊᓂ ᐃᓱᒫᓘᑕᐅᖏᓐᓇᕐᖓᑦ ᐊᕐᕕᐊᕐᒥᐅᓄᑦ.  
 
ᑕᐃᒪ, ᖃᐅᔨᒪᔨᑕᕐᒥᒃ ᕿᒥᕐᕈᑎᑦᑎᓚᐅᖅᑐᒍᑦ ᐃᒥᖃᐅᑎᓕᒫᑦᑎᐊᖓᓂᒃ ᐊᕐᕕᐊᕐᒥ. ᐱᓯᒪᔭᐃᓐᓇᕆᓕᕈᑦᑎᒍ 
ᖃᐅᔨᔭᐅᓯᒪᔪᑦ ᐅᓂᒃᑳᕐᒥ, ᐊᒻᒪᓗ ᐊᑐᐃᓐᓇᐅᓕᑐᐊᖅᑲᑕ, ᕿᒥᕐᕈᓛᕋᒃᑭᑦ ᑎᑎᕋᖅᓯᒪᔪᑦ ᐱᖃᑎᒋᓗᒍ 
ᒪᓕᒐᓕᐅᖅᑎ ᐊᕐᕕᐊᕐᒧᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐊᓚᕋᓚᒃ. 

ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓐᓇᒦᖅᐹᓗᒃ, ᐊᖓᔪᖅᑳᖅ. ᑎᑎᕋᖅᑕᐅᓯᒪᔪᑦ 
ᐱᔭᐅᓯᒪᔪᐃᓐᓇᐅᓕᖅᑲᑕ ᑎᑎᕋᖅᑕᐅᓯᒪᓕᕐᓗᑎᒃ, ᖁᕕᐊᓱᓐᓂᓴᒻᒪᕆᐅᒐᔭᖅᑐᖓ ᕿᒥᕐᕈᖃᑎᖃᕆᐊᔅᓴᖅ ᐃᓕᓐᓂᒃ 
ᐊᒻᒪᓗ ᑐᓴᖅᑎᒃᑲᔭᖅᑕᒃᑲ ᓄᓇᓕᐅᔪᑦ ᐊᕐᕕᐊᕐᒥ. ᑕᒪᓐᓇ ᑐᐊᕕᕐᓇᕆᔭᕋ.  
 
ᐊᐱᖅᑯᑎᔅᓴᖃᕈᓐᓃᖅᑐᖓ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐊᓚᒐᓚᒃ. ᐊᖓᔪᖅᑳ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᖃᐅᔨᒍᑎᔅᓴᐃᑦ ᐱᔭᐅᓯᒪᔪᐃᓐᓇᐅᓕᖅᑲᑕ, 
ᕿᒥᕐᕈᖃᑎᒋᓛᖅᑕᕋ ᒪᓕᒐᓕᐅᖅᑎ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᓇᑦᑎᖅ. 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᐱᖅᑯᑎᒐ ᒥᓂᔅᑕᒧᑦ ᑕᒪᑐᒧᖓ ᓴᓪᓖᑦ ᐃᒥᖅᑕᖅᕕᖓᓄᑦ. 
ᐃᓛᖃᐃ ᒥᓂᔅᑕᐅᑉ ᐅᖃᖃᑎᖃᖅᓯᒪᔪᖅ ᐃᖅᑲᓇᐃᔭᖅᑎᒥᓄᑦ. 
 
ᑐᓴᖅᑎᑦᑎᒋᐊᕈᓐᓇᖅᑲ ᖃᓄᐃᓕᐅᖅᐸᓪᓕᐊᓕᕐᒪᖔᑕ ᐃᒥᖅᑕᕕᒻᒧᑦ ᓴᓪᓕᓂ? 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᖓᔪᖅᑳ.  
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᒪᒥᐊᒍᒪᓪᓗᖓ ᒪᓕᒐᓕᐅᖅᑎᒧᑦ. 
ᐊᐱᖅᑯᑎᒋᕋᑖᕐᒥᒐᒃᑯᑦᑕᐅᖅ ᑖᓐᓇᓴᐃᓐᓇ ᑖᒃᓱᒧᖓ ᒥᔅᑕ. ᓯᑦᓚᓐᒧᑦ. ᐊᑐᐃᓐᓇᐅᖏᒻᒪᑦ ᑖᓐᓇ ᑐᑭᓯᒋᐊᕈᑎ 
ᒫᓐᓇᐅᔪᖅ ᐊᒻᒪᓗ ᒪᒥᐊᑉᐳᖓ ᒪᓕᒐᓕᐅᖅᑎᒧᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᓇᑦᑎᖅ. 
 
ᓇᑦᑎᖅ (ᑐᓵᔨᒃᑯᑦ): ᖁᔭᓇᒦᒃ, ᐃᒃᓯᕙᐅᑕᖅ. ᑖᓐᓇᖃᐃ ᒥᔅᑕ. ᐴᕐᑎ, ᑲᒪᒋᔭᖃᑦᑐᖅ ᑕᒪᑐᒥᖓ. ᑎᓕᒍᓐᓇᕈᕕᐅᒃ 
ᑐᑭᓯᒋᐊᕈᑎᒥᑦ ᐱᖁᓗᒍ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᓇᓗᖏᓚᒐ ᐃᖅᑲᓇᐃᔭᖅᑎᕗᑦ ᑐᓵᔪᑦ 
ᑲᑎᒪᓂᕆᔭᑦᑎᓐᓂᒃ ᒪᓕᒐᓕᐅᖅᕕᒻᒥ. ᑕᐃᒪᐃᓐᓂᐊᖅᐳᒍᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᓇᑦᑎᖅ. 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᐃᒪ. 
 
ᐃᒃᓯᕙᐅᑕᖅ: ᓱᓕ ᐊᐱᖅᑯᑎᑕᖃᑉᐸ ᑕᕝᕗᖓ J-9ᒧᑦ? ᐱᓕᕆᕕᖓ ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᓯᕋᖅᑎᒃᑯᑦ. 
ᓇᓗᓇᐃᖅᓯᒪᔪᑦ ᐊᑭᑐᔪᓄᑦ. ᑐᑐ. 

ᑐᑐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑲᖏᖅᖠᓂᕐᒥ ᐱᖃᑉᐸᓪᓚᐃᔪᑦ ᑭᓈᓗᖃᕝᕕᒻᒥᒃ ᑲᒪᒋᔭᐅᔪᒥᒃ ᐊᒻᒪᓗ ᑕᐃᑲᓂ 
ᓄᓇᖃᖃᑦᑕᓚᐅᖅᓯᒪᓪᓗᖓ. ᐅᓇ ᐃᓚᒋᐊᕈᑦ ᑭᓈᓗᖃᕝᕕᒻᒧᑦ ᐃᓚᒋᐊᖅᑕᐅᓯᒪᕙᒌᖅᑐᖅ ᐅᕝᕙᓘᓐᓃᑦ 
ᓄᑖᖑᔪᖅ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑐᑐ. ᒥᓂᔅᑕ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑐᓴᖅᑎᑕᐅᓯᒪᒐᒪ ᐊᑐᓕᖅᑭᑦᑕᐅᒋᐊᖓᓂᒃ 
ᐃᓪᓗᖁᑎᒋᔭᐅᔭᕇᖅᑐᒧᑦ ᓄᑖᒥᒃ ᐊᑐᖅᑕᐅᓂᐊᖅᑐᒧᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖃᓄᐃᓕᕐᓂᕐᒪᓪᓕ ᐱᑐᖃᖅ? 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑐᑐ. ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᖄᖅ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᒪᒥᐊᓇᖅ. ᐱᑐᖃᐅᔪᖅ 
ᐊᙳᑎᓯᒪᒍᓐᓇᐃᓕᒻᒪᑦ ᐱᕈᑉᐸᓪᓕᐊᓂᖓᓄᑦ ᓄᓇᓖᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: J-9, ᐱᓕᕆᕕᖓ ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᓯᕋᖅᑎᒃᑯᑦ. ᓇᓗᓇᐃᖅᓯᓯᒪᔪᑦ ᐊᑭᑐᔪᓄᑦ. 
ᐱᖁᑎᓪᓚᑦᑖᖑᔪᑦ. ᑲᑎᑦᑐᒋᑦ ᕿᕙᓪᓕᕐᒥᐅᑕᓄᑦ. $328,000. ᐊᖏᖅᐱᓯ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᑐᑦ. 
 
ᐃᒃᓯᕙᐅᑕᖅ: ᒪᑉᐱᖅᑐᒐᖅ J-10, ᐊᐱᖅᑯᑎᑕᖃᑉᐸ ᑖᒃᓱᒧᖓ? ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᐱᕆᔪᒪᓪᓗᒍ ᒥᓂᔅᑕ ᐃᒋᑦᑎᕕᐅᑉ ᒥᒃᓵᓄᑦ ᐃᖃᓗᒃᑑᑎᐊᕐᒥ. 
ᓇᓗᓇᐃᖅᓯᒍᓐᓇᖅᓯᓯᒪᕙᑦ ᒪᓕᒐᓕᕆᔨᓂᒃ ᐱᖃᑎᖃᕐᓗᑎᒃ ᑭᒃᑯᓚᑦᑖᑦ ᓇᒻᒥᓂᖃᒻᒪᖔᑕ ᐃᒋᑦᑎᕕᒻᒥ 
ᐃᖃᓗᒃᑑᑎᐊᕐᒥ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᒥᓂᔅᑕ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᒥᔅᑕ. ᓯᑦᓚᓐ ᑭᐅᑎᓐᓂᐊᕐᕋᒃᑯᑦ ᐊᐱᖅᑯᑎᓐᓂᒃ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ. ᓯᑦᓚᓐ. 
 
ᓯᑦᓚᓐ ᖁᔭᓐᓇᒦᒃ, ᐃᒃᓯᕙᐅᑕᖅ: ᓇᒻᒥᓂᖃᕐᓂᐅᔪᖅ ᐃᒋᑦᑎᕕᒻᒥᒃ ᓄᓇᕗᒻᒥ ᐊᑦᔨᒌᖏᕈᓘᔭᖅᑐᖅ. ᐊᖏᕈᑎᑎᒍᑦ 
ᓄᓇᕗᑖᕋᓱᐊᕐᓂᕐᒧᑦ, ᐊᐅᓛᖅᓯᔭᕆᐊᖃᕋᓗᐊᖅᑐᒍᑦ ᓇᒻᒥᓂᖃᕐᓂᕐᒥᒃ ᑖᒃᑯᓂᖓ ᓄᓇᓕᓐᓄᑦ, ᑭᓯᐊᓂᓗ ᑭᒃᑯᓕᒫᑦ 
ᖃᐅᔨᒪᔪᑦ, ᓱᕈᓐᓇᖅᑐᖃᒻᒪᑕ. ᑐᓂᓯᒍᒪᖏᓇᑦᑕ ᑕᒪᑐᒥᖓ ᓄᓇᓕᐅᔪᑦ ᐊᒃᓱᕈᖅᑎᒍᒪᙱᓐᓇᑦᑎᒍᑦ 
ᖁᓚᙱᑎᓪᓗᒋᑦ, ᕿᒪᑦᑕᐅᑎᓪᓗᒋᑦ ᐊᒻᒪ ᓴᓇᒋᐊᖅᑕᐅᓗᑎᒃ ᐃᓪᓗᐃᑦ ᑕᒻᒪᕐᓯᒪᙱᑐᒃᑯᑦ. 
 
ᐃᖃᓗᑦᑑᑦᑎᐊᕐᒥ ᐱᓗᐊᖅᑐᖅ, ᓇᓗᓇᐃᕐᓯᓯᒪᙱᑦᑐᒍ ᓱᓕ ᑭᓇᒃᑯᓐᓄᑦ ᑕᐃᓐᓇ ᐱᖁᑎᒋᔭᐅᒻᒪᖔᖅ 
ᖃᐅᔨᒪᔭᐅᙱᑦᑐᖅ, ᑭᓯᐊᓂᓕ ᑲᒪᒋᔪᓐᓃᕋᓱᒃᓯᒪᖓᓂᒃ, ᑕᐃᒃᑯᐊ ᑲᒪᒋᔭᐅᓂᖏᓐᓄᑦ,  

ᑭᓈᓗᖃᕐᕕᑐᐃᓐᓇᐅᖏᑦᑐᑦ, ᐋᖅᑭᒐᓱᐊᖅᑐᒋᑦ ᑲᑐᔾᔭᐅᓗᑎᒃ ᑲᒪᒋᔭᐅᓂᖓᕐᓗᑎᒃ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᓯᑦᓚᓐ. ᐲᑐᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᕼᐊᒻᓚᒃᑯᑦ ᐊᕐᕌᒍᑕᒫᑦ ᖃᐅᔨᓴᕐᓂᖃᓕᕋᐃᒻᒪᑕ, ᑕᐃᒃᑯᐊ ᖃᐅᔨᓴᖅᑎᐅᔪᑦ, 
ᐅᖃᐅᑕᐅᓚᐅᕐᒪᕙᓪᓚᐃᒻᒥᔪᖅ ᐅᐊᑦᑎᐊᕈ, ᖃᕐᔪᙳᐊᓂ ᖃᐅᔨᓴᖅᑕᐅᓯᒪᔪᓂᒃ ᐅᖃᕐᓯᒪᒻᒪᑦ, ᑕᒪᒃᑯᐊ 
ᓇᓪᓕᐅᑯᒫᖃᕐᓂᕐᒧᑦ ᓇᓗᓇᐃᕐᓯᒪᒻᒪᑕ ᑕᒪᒃᑯᓄᖓ ᕼᐊᒻᓚᒃᑯᓐᓄᑦ ᐊᒻᒪ ᑲᒪᔭᕆᐊᖃᖅᑐᑎᒃ ᕼᐊᒻᓚᒃᑯᓐᓄᑦ 
ᑲᒪᒋᔭᐅᒻᒪᑦ ᒪᐃᔭᒧᑦ. 
 
ᑕᐃᓗᒪᓕ, ᑕᒪᒃᑯᐊ ᑎᑎᖅᑲᐅᔪᑦ ᑲᓇᑕᐅᑉ ᒐᕙᒪᒃᑯᖏᓐᓃᖓᕋᐃᒻᒪᑕ, ᓯᕘᕋᓵᕆᔪᑦ ᐊᑭᓖᑎᑦᑎᓂᐊᕐᓂᕋᖅᑐᑎᒃ 
ᐅᕝᕙᓘᓐᓃᑦ ᑎᒍᔭᐅᓯᒪᓂᐊᕐᓗᑎᒃ, ᑕᒪᒃᑯᐊ ᑐᕌᖓᑎᑕᐅᒐᔪᒃᑯᑦ ᕼᐊᒻᓚᐅᔪᓄᑦ. ᑭᓯᐊᓂᓕ ᑭᓱᑭᐊᖅ 
ᐱᔾᔪᑎᒋᓪᓗᒍ, ᑕᒪᓐᓇ ᐅᖃᕐᕕᒋᔪᒪᔭᕋ ᐅᐱᓐᓇᕋᓂ ᐊᒃᑕᕐᕕᐅᔪᓂ ᐱᖁᑎᖃᙱᓇᑦᑕ. ᑕᐃᒪᓕ, ᖃᓄᐃᒻᒪᑦ 
ᐊᑐᐃᓐᓇᐅᒪᔭᕆᐊᖃᖅᐱᑕ ᐊᑭᓖᑐᐃᓐᓇᕆᐊᖃᕐᓂᕐᒧᑦ ᑕᒪᒃᑯᓇᓂ ᑮᓇᐅᔭᓂ ᖃᐅᔨᓴᖅᑕᐅᓯᒪᔪᓂᒃ. 
 
ᖃᐅᔨᓴᖅᑕᐅᓯᒪᔪᖅ ᐱᓚᐅᖅᑕᕋ ᓄᓇᓕᓐᓂ ᒐᕙᒪᓕᕆᔨᒃᑯᓐᓂᑦ ᐅᐱᓐᓇᕋᓂ ᑕᒪᒃᑯᐊ ᓴᓂᒃᑯᕕᐅᔪᑦ 
ᐊᑐᖅᐸᒃᑕᕗᑦ, ᓇᒻᒥᓂᕆᕈᔪᒃᑲᑦᑎᒍᑦ. ᑮᓇᐅᔭᖅᑖᑎᑕᐅᕙᒃᑲᓗᐊᖅᑎᓪᓗᑕ ᐱᓕᕆᕕᐅᔪᒥᒃ ᑲᒪᒋᓂᐊᕐᓗᒋᑦ ᐊᒻᒪ 
ᓄᐊᓯᒪᑦᑎᐊᕐᓗᒋᑦ. ᑕᐃᒪᓕ, ᐃᒪᐃᖃᑦᑕᕐᓯᒪᕗᖅ. ᐅᑭᐅᓂᒃ ᑕᓪᓕᒪᐅᓗᐊᖅᑐᓂᑦ ᑕᒪᓐᓇ ᖃᐅᔨᓇᓱᐊᕐᓯᒪᓕᖅᑕᕋ. 
ᑭᓇᒃᑯᓐᓄᑦ ᐱᖁᑎᒋᔭᐅᕙᑦ ᓴᓐᓂᒃᑯᕕᐅᔪᖅ ᐃᖃᓗᑦᑑᑦᑎᐊᕐᒥ? ᐅᓪᓗᒥᒧᑦ ᑎᑭᑦᑎᒍᑦ, ᓱᓕ ᖃᐅᔨᒪᙱᑦᑐᖓ 
ᐃᓕᒃᓯᓪᓗ ᖃᐅᔨᒪᕙᓪᓚᐃᙱᒻᒥᔪᓯ. 
 
ᑕᐃᒪᓕ ᐃᒪᐃᑦᑐᐃᓐᓇᕆᐊᖃᖅᐳᑦ ᒪᐃᔭᐅᔪᑦ, ᑲᑎᒪᔨᖏᓪᓗ ᑕᒪᒃᓱᒧᖓ ᑭᐅᔭᐅᔪᒪᒐᓗᐊᕐᒪᑕ. ᒥᓂᔅᑕᐅᔪᖅ 
ᑕᒪᒃᓱᒪ ᒥᒃᓵᓄᑦ ᑭᐅᔪᓐᓇᖅᐸᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᒪᓕᒐᓕᐅᖅᑎᐅᔪᖅ ᓱᓕᔪᖅ, ᐊᖏᕋᔭᕋᓗᐊᖅᑐᖓ, 
ᖃᐅᔨᒪᖏᑦᑐᒍᑦ ᓱᓕ ᑕᒪᓐᓇ ᐱᔾᔪᑎᒋᓪᓗᒍ ᑲᓇᑕᐅᑉ ᒐᕙᒪᒃᑯᖏᑦ ᑲᔪᓯᓯᒪᕗᑦ ᓄᖅᑲᐅᑎᔪᒪᒐᓗᐊᖅᑐᒍ. 
ᐅᓪᓗᒥᒧᑦ ᑎᑭᑦᑐᒍ, ᑕᒪᓐᓇ ᐅᖃᖃᑎᒋᒍᑎᒌᓐᓇᖅᑕᕗ; ᐱᔭᕇᖅᑕᐅᓇᓱᐊᕐᓂᖓᓂᒃ, 
ᐃᓱᒪᓕᐅᕈᑕᐅᓚᐅᙱᓐᓂᖓᓂ. 
 
ᑕᒪᓐᓇ ᑭᐅᓪᓚᕆᒍᓐᓇᖏᒻᒥᔭᕋ ᑭᓯᐊᓂᓕ ᐅᖃᕈᓐᓇᕋᓗᐊᖅᑐᖓ ᑕᒪᒃᑯᐊ ᓱᓕ ᐅᖃᖃᑎᒌᒍᑕᐅᕙᓪᓕᐊᒻᒪᑕ. 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᕙᓂ ᐅᖃᕐᓯᒪᒻᒪᑦ ᐊᐅᔭᒃᑯᑦ ᓴᓐᓂᒃᑯᕕᐅᖃᑦᑕᕐᓂᐊᖅᑐᒥᒃ ᑲᒪᒋᔭᐅᓂᖓᓄᑦ 
ᑮᓇᐅᔭᖃᖅᑎᑕᐅᓗᓂ $250,000 ᐃᖃᓗᑦᑑᑦᑎᐊᕐᒥ, ᑕᐃᒪᓕ ᓄᒃᑎᖅᑕᐅᓗᓂ ᓴᓂᒃᑯᕕᐅᔪᖅ ᐊᓯᐊᓄᑦ. ᑕᐃᒪᓕ 
ᖃᓄᐃᓕᔭᐅᒐᔭᖅᐸ ᓴᓂᒃᑯᕕᑐᖃᐅᔪᖅ? ᑭᒃᑯᓐᓂᑦ ᑲᒪᒋᔭᐅᒐᔭᖅᐸ ᓴᓗᒻᒪᓴᖅᑕᐅᓂᖓᓄᑦ? ᖁᔭᓐᓇᒦᒃ, 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᐲᑕᓴᓐ. ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓪᓇᒦᒃ, ᐃᒃᓯᕙᐅᑕᖅ. ᓇᐃᓈᕐᓗᒍ, ᒫᓐᓇᐅᔪᖅ ᐸᕐᓇᒍᑕᐅᔪᖅ 
ᓴᓇᔪᒫᕐᓂᐊᓕᖅᑐᑦ ᓄᑖᒥᒃ. ᖁᔭᓐᓇᒦᒃ, ᐃᒃᓯᕙᐅᑕᖅ. 

ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᖅ. ᐅᑎᕐᕕᒋᓗᒍ ᐊᐱᖅᑯᓯᕆᖅᑲᐅᔭᕋ, ᐱᔾᔪᑎᒋᓪᓗᒍ ᓱᕈᕈᔪᑦᑕᖃᕐᒪᑦ ᑕᐃᒃᑲᓂ 
ᐊᒃᓯᕕᒻᒥ, ᑭᒃᑯᑦ ᓴᓗᒻᒪᕐᓴᐃᔭᕆᐊᖃᕋᔭᖅᐸᑦ ᐊᒃᓯᕕᐅᔪᒥᒃ? ᑕᐃᒃᑯᐊ ᑲᒪᔭᕆᐊᖃᕋᔭᖅᐸᑦ ᕼᐊᒻᓚᒃᑯᑦ ᐅᕝᕙᓗ 
ᑲᒪᒋᔭᐅᔭᕆᐊᖃᕋᔭᖅᐸ ᐃᓕᒃᓯ ᐱᓕᕆᕕᖓᓄᑦ ᐅᕝᕙᓘᓐᓃᑦ ᑲᓇᑕᐅᑉ ᒐᕙᒪᒃᑯᖏᓐᓂᑦ? ᖁᔭᓐᓇᒦᒃ, ᐃᒃᓯᕙᐅᑕ. 
 
ᐃᒃᓯᕙᐅᑕ: ᖁᔭᓐᓇᒦᒃ, ᐊᖓᔪᖅᑳ 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᓱᓕᒃᑲᓐᓂᖅ, ᑕᒪᓐᓇ ᓱᓕ ᓇᓗᓇᕈᔪᒃᑐᖅ. 
ᐅᖃᐅᓯᐅᕋᑖᖅᑐᖅ ᓇᓕᐊᖑᑐᐃᓐᓇᕆᐊᖃᕋᔭᖅᑐᖅ, ᐃᓛᒃ ᓱᓕ ᓇᓗᓇᕐᒪᑕ ᑕᒪᓐᓇ ᓇᒥ, ᑭᒃᑯᓂᓪᓗ 
ᑲᒪᒋᔭᐅᒻᒪᖔᖅ. ᒥᔅᑕ ᐅᕆᔅ ᐃᓚᓯᑎᒋᐊᕐᓂᐊᖅᐸᕋ ᐅᖃᐅᓯᕆᔭᕐᓄᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐃᖅᑲᓇᐃᔮᕆᔭᐃᑦ ᖁᕝᕙᕆᐊᖅᑕᐅᑲᓴᑲᐃᓐᓇᖅᑐᖅ. ᐅᕇᑦᔅ. 
 
ᐅᕆᑦᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᖓᔪᖅᑳᖑᔪᖅ ᐅᖃᕋᑖᕐᒪᑦ, ᑕᐃᒃᑯᐊ ᐱᖓᓲᔪᑦ ᐊᑲᖏᕆᐊᖃᕋᔭᖅᐳᑦ 
ᑕᒪᓐᓇᓗ ᐋᖅᑭᒃᓱᕋᓱᐊᕆᐊᖓ ᐱᔭᕆᐊᑐᔪᕈᓘᓪᓗᓂ. ᑕᒪᓐᓇ ᐅᖃᐅᓯᕆᖃᑦᑕᕐᓯᒪᒻᒥᔭᕗᑦ ᐋᔩᖃᑎᒌᓐᓂᑎᓐᓂᒃ 
ᐊᑐᓕᖅᑎᑦᑎᓂᕐᒧᑦ ᐸᕐᓇᒍᑕᐅᔪᒥ, ᓄᓇᑖᕐᓂᕐᒧᑦ ᐊᖏᖃᑎᒌᒍᑕᐅᔪᒥ. 
 
ᐃᓚᖓ ᐃᓕᓴᕆᓚᐅᖅᑕᔪᑦ ᐊᑲᐅᖏᓕᐅᕈᑎᓪᓗᐊᑕᐅᔪᖅ ᐊᐅᓪᓛᖅᑕᐅᓂᖏ ᓄᓇᐃᑦ ᓄᓇᓕᓐᓄ 
ᑲᒪᒋᔭᐅᔭᕆᐊᓖᑦ ᐱᔾᔪᑎᐅᔪᖅ ᓴᖅᑭᖅᑎᕋᑖᖅᑕᐃᑦ ᐊᒻᒪ ᓱᕈᖅᓯᒪᔪᑦ ᓄᓇᐃᑦ ᑕᐃᒃᑯᐊ ᓄᓇᐃᑦ 
ᐊᐅᓪᓛᖅᑕᐅᓂᐊᕐᑐᑦ. 
 
ᐃᓚᖓ ᑕᑯᓚᐅᕐᒥᔭᕗᑦ ᐃᓕᓴᖅᓯᓇᓱᐊᖅᑐᓂ ᐃᓚᖏ ᓄᓇᐃᑦ ᓱᕈᖅᓯᒪᔪᑦ ᖃᐅᔨᓴᕈᑕᐅᔪᒥ ᐊᒻᒪ 
ᐱᔪᒥᓇᖏᑦᑑᒐᓗᐊᖅ ᐊᒥᓲᔪᑦ ᓄᓇᐃᑦ ᐊᒻᒪ ᓄᓇᓖᑦ ᐊᔪᕐᓇᐸᓗᒻᒪ ᑭᓇᒧᑦ ᑲᒪᒋᔭᐅᒻᒪᖔᖅ ᐊᒻᒪ ᑭᒃᑯᓐᓂ 
ᑕᐃᑯᖓᑕᐅᓐᓂᕐᒪᖔᑕ. 
 
ᐊᐅᕙᒍᑎᒋᖃᖅᑕᖅᓯᒪᔭᕗ ᐃᓚᖏ ᒐᕙᒪᑐᖃᒃᑯᓐᓄ ᑲᓇᑕ ᐱᓕᕆᐊᕆᒋᐊᖃᕐᒪᒍ ᑲᒪᒋᔭᕆᐊᖃᕐᒪᒍ ᐅᐱᓐᓇᕋᓂ 
ᓄᓇᐅᔪᑦ ᐊᐅᓚᓪᓗᓂᒋ ᐊᐅᓪᓛᖅᑕᐅᓚᐅᖅᑎᓐᓇᒋ ᐊᑑᓂ ᓄᓇᑖᕈᒻᒧ ᐊᖏᕈᒻᒥ. ᑖᓐᓇ ᐊᖃᐅᓯᓐᓇᓂᐊᖅᑕᕗ. 
 
ᑭᖑᓪᓕᖅᐹᒥ ᐃᓚᒐᔭᖅᑕᕋ ᓄᓇᐅᔪᖅ ᐊᐅᓪᓛᑕᐅᑉᐸᑦ ᑲᒪᒋᔭᐅᓂᖓ ᑕᐃᑲᓃᑦᑐᖅᓱᓕ. ᓅᑐᐃᓐᓇᖅᑐᒍ 
ᐊᔅᓯᕕᐅᔪᖅ ᐲᖅᓯᖏᒻᒪᑦ ᑲᒪᒋᔭᖃᖅᑐᓂ ᐊᐅᓪᓛᖅᑕᐅᓚᐅᖅᑎᓐᓇᒍ. ᑕᐃᒪᐃᓐᓂᖓᓄ ᐸᕐᓇᑕᐅᓯᒪᔪᖃᕆᐊᓕ 
ᐅᑎᖅᑎᑦᑎᒐᔭᖅᑐᒥ ᐊᑦᑕᓇᖏᑦᑐᒧ ᓄᓇᒧ. ᖁᔭᓐᓇᒦᒃ ᐃᔅᓯᕙᐅᑖᖅ. 
 
ᐃᔅᓯᕙᐅᑕᖅ: ᖁᔭᓐᓇᒦᒃ, ᕆᑦᔅ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ ᐃᔅᓯᕙᐅᑖᖅ. ᐃᒥᒐᖃᐅᑎᒥᓂᕐᓄᑦ ᐊᓂᑦᑎᕕᐅᑉ ᑭᓪᓕᑦᑎᐊᖓᓂ ᑕᐃᑲ ᐊᓂᑦᑎᕕᒃ 
ᓴᕕᕋᔭᓐᓄ. ᑖᓐᓇ ᐸᕐᓇᑕᐅᓯᒪᔪᖅ ᐱᖃᓯᐅᑎᓯᒪᕙ ᓅᖅᑕᐅᓂᖓ ᓴᕕᕋᔭᓐᓄ ᐊᔅᓯᕕᒃ ᓄᑖᒨᖅᑕᐅᓪᓗᓂ? 
ᖁᔭᓐᓇᒦᒃ ᐃᔅᓯᕙᐅᑖᖅ. 

ᐃᔅᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ ᐲᑕ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ ᐃᔅᓯᕙᐅᑖᖅ. ᑭᐅᑎᓐᓂᐊᖅᑕᕋ ᓯᐊᑦᓚᓐ ᐊᐱᖅᑯᑎᒧ. ᖁᔭᓐᓇᒦᒃ 
 
ᐃᔅᓯᕙᐅᑕᖅ: ᖁᔭᓐᓇᒦᒃ, ᓯᑦᓚᓐ. 
 
ᓯᑦᓚᓐ: ᖁᔭᓐᓇᒦᒃ ᐃᔅᓯᕙᐅᑖᖅ. ᖃᐅᔨᓴᕐᓂᐅᔪᖅ ᐱᔭᕇᖅᓯᒪᔪᖅ ᓇᓗᓇᐃᖅᓯᓯᒪᒻᒪᑦ ᓱᓕ ᐱᔪᓐᓇᕐᓂᖅᑕᖃᕐᒪᑦ 
ᓄᓇᐅᔪᒥ ᑲᑎᒪᖏᑦᑐᖅ ᐊᒻᒪ ᖁᕙᕆᐊᖅᓗᒍ ᐊᐅᓚᑕᐅᓂᖓ ᓄᓇᔫᑉ ᓄᓇᓕᒫᖑᔪᖅ ᐊᑐᕈᓐᓇᖅᑕᕗ ᐊᕐᕌᒍᓄ 
ᑕᓪᓕᒪᒃᑲᓂᕐᓄᑦ. 
 
ᐊᑲᐅᖏᓕᐅᕈᑎᑕᖃᖅᑐᖅ ᓴᕕᕋᔭᓐᓄ ᐊᔅᓯᕕᒻᒥ ᐊᒻᒪ ᖃᐅᔨᓴᒃᑲᓐᓂᕆᐊᖃᖅᑐᒍ ᑖᔅᓱᒥᖓ. ᐱᓕᕆᐊᖅ ᐊᖏᔫᑎᓄ 
ᐸᕐᓇᑕᐅᓯᒪᔪᓂ ᓯᕗᓂᒃᓴᑎᓐᓂ ᓄᑖᖑᓂᐊᖅᑐᑦ ᓄᓇᐃᑦ ᐊᒻᒪ ᖃᐅᔨᓴᒃᑲᓂᕐᓂᐅᔪᖅ ᓇᓗᓇᐃᖅᓯᒻᒪᑦ 
ᐊᑲᐅᖏᓕᐅᕈᑎᒋᓪᓚᕆᔭᖏᓐᓂ ᒫᓐᓇᐅᔪᖅ ᓴᕕᕋᔭᓐᓄ ᐊᔅᓯᕕᒻᒥ. ᖁᔭᓐᓇᒦᒃ ᐃᔅᓯᕙᐅᑖᖅ. 
 
ᐃᔅᓯᕙᐅᑕᖅ: ᖁᔭᓐᓇᒦᒃ, ᓯᐊᑦᓚᓐ. ᐲᑕᓴᓐ 
 
ᐲᑕᓴᓐ: ᖁᔭᓐᓇᒦᒃ ᐃᔅᓯᕙᐅᑖᖅ. ᒫᓐᓇᐅᔪᒥ, ᐱᓕᕆᐊᖅ ᐊᑦᑐᐊᓂᓕ ᓄᓇᓕᓕᒪᖑᔪᓄ ᓄᓇᕗᒻᒥ. ᓴᕕᕋᔭᓐᓄ 
ᐊᔅᓯᕕᑦᑎᓐᓂ ᓄᓇᓯᐅᑎᑐᖃᒥᓂᐅᒻᒪᑕ, ᐅᖁᒪᐃᑦᑑᑎᓄ ᐊᕐᕌᒍᓖᖅᑲᐃ 30 ᐅᕝᕙᓘᓐᓃᑦ 40 ᐊᒻᒪ 
ᓴᐅᑐᐃᓐᓇᕋᒃᓴᐅᖏᒻᒪᑕ. ᖃᓄᖅ ᐱᒃᑲᓐᓂᕈᓐᓇᖅᑭᐅ ᐅᕝᕙᓘᓐᓃᑦ ᓅᑦᑎᕐᓗᒍ ᓴᕕᕋᔭᓐᓄ ᐊᔅᓯᕕᒃ 
ᓄᓇᓯᐅᑎᒥᓂᓖᑦ ᐊᕐᕌᒍᓂ 30 ᐅᕝᕙᓘᓐᓃᑦ 40 ᐅᕝᕙᓘᓐᓃᑦ 50ᓂ? ᖁᔭᓐᓇᒦᒃ ᐃᔅᓯᕙᐅᑖᖅ. 
 
ᐃᔅᓯᕙᐅᑕᖅ: ᖁᔭᓐᓇᒦᒃ ᐲᑕᓴᓐ. ᐊᖓᔪᖅᑳ ᐲᑕ ᕿᓚᕝᕙᖅ. ᓯᑦᓚᓐ. 
 
ᓯᑦᓚᓐ: ᖁᔭᓐᓇᒦᒃ ᐃᔅᓯᕙᐅᑖᖅ. ᐊᑐᕈᒥᓇᖏᑦᑑᒐᓗᐊᖅ ᐊᑐᖅᑕᐅᕙᑦᑐᑦ ᐱᔭᐅᒃᑲᓂᕐᓂᕐᒧ ᐊᔅᓯ%ᓐᓄ 
ᑭᔾᓕᖃᖅᑎᑕᐅᒻᒪᑦ ᓇᕿᑦᑕᐅᓂᖏᓐᓄ, ᐊᓕᑦᑐᖅᑕᐅᔪᓐᓪᓇᖅᐸᑕ ᐊᒻᒪ ᓴᐅᔭᐅᓗᑎ. ᐃᓚᒋᔭᐅᔪᖅ ᓱᓕᔪᖅ 
ᐊᑲᐅᖏᓕᐅᕈᑕᐅᒻᒪᑦ ᐃᖃᓗᑦᑑᑦᑎᐊᒥᑑᖏᑦᑐᖅ ᑭᓯᐊᓂ ᓄᓇᓕᓕᒫᐸᓗᓐᓂ ᓄᓇᕗᒻᒥ. 
 
ᑕᑯᒐᔭᖏᑦᑐᒍ ᓄᐊᑦᑎᓂᕐᒥ ᓴᕕᕋᔭᓐᓄ ᐊᔅᓯᕕᓐᓂ ᐊᒻᒪ ᓅᓪᓗᒋ. ᐱᐅᓂᖅᐹᒥ ᑲᑎᑦᑎᓪᓗᒋ ᑕᐃᑲᓃᒪᐅᕐᑐᑦ, 
ᓇᕿᑦᑕᐅᓗᑎ ᐊᒻᒪ ᓴᐅᔭᐅᔪᓐᓇᕈᑎ ᓴᐅᔭᐅᓗᑎ. ᖁᔭᓐᓇᒦᒃ ᐃᔅᓯᕙᐅᑖᖅ. 
 
ᐃᔅᓯᕙᐅᑕᖅ: ᖁᔭᓐᓇᒦᒃ, ᓯᐊᑦᓚᓐ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ ᐃᔅᓯᕙᐅᑖᖅ. ᐊᕐᕌᒍᓂ 50-ᐅᓕᖅᑐᓂ ᐊᒥᐊᓕᑲᒃᑯᑦ ᐅᓇᓕᖏ ᐅᖁᒪᐃᑦᑐᑦ ᓄᓇᓯᐅᑎᖏ 
ᐊᒻᒪ ᓄᓇᓯᐅᑎᑐᐃᓐᓇᐃᑦ ᕿᒪᑦᑕᐅᕙᔪᒻᒪᑕ ᓯᑯᖓᓄ ᐃᖃᓗᑦᑑᑦᑎᐊᑉ ᐅᐱᕐᖓᓵᒃᑯ ᐊᒻᒪ ᓯᑯ ᐊᐅᒐᐃᒻᒪᑦ, 
ᑭᕕᖃᑦᑕᖅᑐᑎ. ᐊᔾᔨᖑᐊᓂ ᑕᑯᓚᐅᖅᓯᒪᔪᖓ ᐊᑦᑕᖅᑕᐅᓂᑯᐃᑦ  

ᐃᒪᐃᑦ ᐃᖅᑲᖓᓂ, ᓄᓇᓯᐅᑎᒥᓂᖅᑕᓖ ᐊᒻᒪ ᖃᖓᑕᓲᒥᓃᑦ ᐊᒻᒪ ᐅᖁᒪᐃᑦᑐᑦ ᓄᓇᓯᐅᑏᑦ ᐊᒻᒪᓗᑦᑕᐅᖅ 
ᐊᓯᕈᓘᔭᖏᑦ. ᖁᕕᐊᓇᖅᑐᖅ ᐊᓯᔾᔨᖅᓯᒪᓕᕐᒪᑦ ᐊᕐᕌᒍᓂ 50-ᐅᓕᖅᑐᓂ ᑭᓯᐊᓂᓕ ᐃᖅᑲᓇᔮᖑᒋᐊᖃᕐᓂᐊᖅᑐᖅ 
ᑲᒪᒋᓂᐊᕐᓗᒋ ᓴᓂᐅᔪᑦ ᐊᔅᓯᕕᑦᑎᓐᓂ. 
 
ᐃᔅᓯᕙᐅᑖᖅ, ᐊᐱᕆᔪᒪᔪᖓ, ᐊᖏᔫᑎᓄ ᐸᕐᓇᑕᐅᓯᒪᔪᓂ ᐱᖅᓯᓂᕐᒧ ᐊᕙᓗᒥ ᓴᓇᔪᖃᕐᓂᐊᓚᐅᕐᒪᑦ 
ᐃᖃᓗᑦᑑᑦᑎᐊᒥ, ᐊᑯᓂᐊᓂᐊᓗ ᐱᒍᒪᖃᑦᑕᖅᓯᒪᔪᑦ ᐊᕐᕌᒍᓂ. ᐃᓕᓴᕆᔭᐅᕙᓪᓚᐃᓚᐅᖅᑐᖅ 2007-2008 
ᑭᓯᐊᓂᓕ ᐲᖅᑎᑕᐅᐃᓐᓇᖅᑐᒥᓂᐅᓪᓗᓂ. ᒥᓂᔅᑕᐅᔪᖃᐃ ᑐᑭᓯᒋᐊᖅᑎᔪᓐᓇᖅᐸᑎᒍ ᓱᒻᒪᑦ ᑕᒪᓐᓇ 
ᐲᖅᑎᑕᐅᓐᓂᕐᒪᖔᖅ ᐊᑭᑐᔫᑎᓄᑦ ᑮᓇᐅᔭᑦ ᐸᕐᓇᑕᐅᓯᒪᔪᓂᒃ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑭᐅᔾᔪᑎᒋᒍᓐᓇᑦᑎᐊᓛᕋᓕ ᒫᓐᓇ ᐊᐱᖅᑯᑎᖓᓄᑦ 
ᐊᓯᖏᓐᓂᒃ ᑲᒪᒋᐊᖃᕐᓂᖅᓴᐅᕙᓐᓂᕋᑦᑕ ᓇᓗᓇᐃᔭᖅᑕᐅᓯᒪᔪᓂᒃ ᐃᖃᓗᑦᑑᑦᓯᐊᕐᒥᒃ, ᑕᐃᒪᐃᒻᒪᑦ ᐊᐳᑦ 
ᓴᐳᓗᑕᓕᐊᕆᔭᐅᓯᒪᔪᖅ ᐲᖅᑎᑕᐅᔭᕆᐊᖃᔪᕗᖅ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᕐᕌᒎᓕᖅᑐᓂᒃ ᐊᑐᖃᑦᑕᖅᓯᒪᔪᒍᑦ ᐊᐳᑦ ᓴᐴᓗᑕᓕᐅᖃᑦᑕᖅᓯᒪᓪᓗᑕ. 
ᓇᐸᕈᑕᓂᒃ ᓇᑉᐸᖅᓯᖃᑦᑕᖅᓯᒪᕗᒍ ᐊᒻᒪᓗ ᐳᑑᕐᓚᓕᖅᑐᒋᑦ ᒪᕐᕉᓐᓂᒃ ᐊᐳᒻᒧ ᓴᐴᓗᑕᓕᖅᓯᓪᓗᑕ ᑭᓯᐊᓂᓕ 
ᐱᓕᕆᕝᕕᒋᔭᓯ ᑮᓇᐅᔭᓂᒃ ᑐᓂᓯᖃᑦᑕᖅᐸᑕ ᐃᖃᓗᑦᑑᑦᓯᐊᕐᒧᑦ ᑕᒪᒃᑯᓄᖓ ᖃᓄᖅᑑᕈᑕᐅᔪᓐᓇᖅᑐᓄᑦ 
ᐊᑐᖅᑕᐅᖃᑦᑕᕐᓂᐊᕐᒪᑕ. 
 
$1 ᒥᓕᐊᓂᒃ ᐊᑭᖃᖅᐸᙱᒻᒪᑕ. ᖃᑯᑎᒃᑯᑦ, ᐊᑭᓕᐅᑎᖃᓲᖑᕗᒍᑦ $10-ᑕᐅᓴᓂᒃ, ᑭᓯᐊᓂᓕ ᑕᐃᒪᓐᓇᓂᒃ 
ᐊᑭᓕᐅᑎᖃᑐᐃᓐᓇᖅᑐᒥᓂᒐᓗᐊᖅᑎᓪᓗᑕ ᐊᑐᕆᐊᖃᖅᐸᙱᓚᒍᑦ ᓴᓕᒎᑎᓄᑦ ᐊᑭᖃᕋᔭᙳᐊᖅᑐᓂᒃ $100 
ᑕᐅᓴᓂᒃ ᐅᑭᐅᑕᒫᑦ. ᓱᖅᑯᐃᓇᑦᑎᐊᖁᑐᐃᓐᓇᖅᐸᕋ ᐅᖃᐅᓯᖃᕋᒪ ᖁᕐᓗᖅᑑᕐᒥ. 
 
ᐅᖃᖅᓯᒪᒻᒪᑕ, ᑭᓈᓗᖃᐅᑎᖏᓐᓄᑦ ᖃᐅᔨᓴᖅᑕᒥᓂᐅᔪᖅ $1 ᒥᓂᓕᐊᓂᒃ ᐊᑭᖃᖅᑐᒥᓂᐅᒻᒪᑦ ᐊᒻᒪᓗ ᑰᕌᕐᔪᒻᒥᒃ 
ᑭᓈᓗᖃᐅᑎᖓᑦ ᖃᐅᔨᓴᖅᑕᒥᓂᐅᔪᖅ ᐊᑭᖃᖅᑐᒥᓂᐅᓪᓗᓂ $150-ᑕᐅᓴᓂᒃ. ᖁᕐᓗᖅᑑᒥ ᖃᐅᔨᓴᕐᓂᐅᔪᖅ, 
ᑕᒻᒪᖅᓯᒪᒻᒪᑦ ᐅᖃᖅᓯᒪᒋᐊᓕᐅᒐᓗᐊᖅ ᑭᓈᓗᖃᐅᑎᒥᒃ. ᐊᑭᑐᓗᐊᒐᓛᒻᒪᑦ ᖃᐅᔨᓴᖅᑕᒥᓂᐅᒍᑎᐅᓐᓂᕈᑎᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᒥᓂᔅᑕ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᒻᒪᕋᑖᕋᒪ ᐃᖅᑲᐃᑎᑕᐅᒋᐊᑦᑎᐊᕈᒪᕋᑖᖅᐳᖓ. 
ᑭᓈᓗᖃᐅᑎᓪᓚᕆᐅᕗᖅ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑖ: ᖁᔭᓐᓇᒦᒃ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᒪᓐᓇ ᓈᒻᒪᑉᐳᖅ. ᐃᓕᓐᓂᐊᕆᐊᕈᒪᓵᕋᑖᖅᐳᖓ ᐃᓕᓐᓂᐊᕐᓂᕐᒧᑦ 
ᐱᔭᕇᕈᓯᐊᖅᑖᕐᓗᖓ ᑭᓈᓗᖃᐅᑎᓕᕆᔨᐅᓕᕐᓗᖓ ᖃᐅᔨᓴᖅᑎᕈᑦᑕᖅᑯᖓ. ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᒪᒃᑯᐊ 
ᐅᖃᐅᓯᒃᓴᑐᐊᒃᑲ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐃᕝᔭᕈᑕᐃᓚᖅᒃ. 
 
ᐃᕝᔭᕈᑕᐃᓚᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃᑲᓐᓂᕈᒪᕙᕋ ᑲᑎᒪᔨᐅᖃᑎᒐ ᓴᖅᑭᖅᑎᔪᓐᓇᕋᑖᕐᒪᒍ 
ᑭᓈᓗᖃᐅᑏᑦ. ᑕᒪᓐᓇ ᓴᖅᑭᑎᓐᓂᐊᓚᐅᕋᒃᑯᑦ. ᒪᑉᐱᒐ J-10-ᒥ  

ᖃᐅᔨᓴᕈᑎᑕᖃᕐᒪᑦ ᒪᕐᕉᓐᓂᒃ ᑭᓈᓗᖃᐅᑏᓐᓂᒃ ᐅᖃᖅᓯᒪᓪᓗᑎ. ᑕᐃᒪᓐᓇᐃᑦᑐᓄᑦ ᑮᓇᐅᔭᓄᑦ, ᓴᓇᖅᑳᓚᐅᕐᓗᑕ 
ᐊᑲᐅᓂᖅᓴᐅᒐᔭᖅᑑᑎᒋᕙᕋ ᖃᐅᔨᓴᖅᑕᐅᒃᑲᖔᖅᑎᓪᓗᒋᑦ ᓇᑦᑎᖅᔭᐅᖅᑳᓚᐅᖅᑎᓪᓗᒋᑦ. 
 
ᑕᐃᒪᐃᒃᑯᑦᑕ ᑮᓇᐅᔭᓂ ᑕᒪᐅᖓᑐᐃᓐᓇ ᐊᑐᕋᔭᕋᑦᑕ ᖃᐅᔨᓴᖅᑳᖅᑐᒥᓂᐅᒍᑦᑕ ᓴᓇᓚᐅᖅᑎᓐᓇᑕ ᑭᓈᓗᖃᐅᑎᒥᒃ. 
ᖁᕕᐊᓱᑉᐳᖓ ᐅᖃᕋᑖᕋᕕᑦ ᑭᓈᓗᖃᐅᑏᑦ ᖃᐅᔨᓴᖅᑕᐅᓂᖏᓐᓂᒃ ᖁᕐᓗᖅᑑᒧᑦ. 
 
ᐅᖃᖅᑲᐅᒐᕕᑦ ᑭᓈᓗᖃᐅᑎᐅᓂᕋᖅᑐᒍ, ᖃᐅᔨᓴᕐᓂᐅᙱᑦᑐᖅ ᑭᓈᓗᖃᐅᑎᓄᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐃᕝᔭᒍᑕᐃᓚᖅ. ᒥᓂᔅᑕ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᒡᒍᕐᓇᖅᐳᖅ, ᑕᒪᒃᑯᐊ ᑎᑎᕋᖅᑕᐅᓂᖏᑦ ᐱᓕᕆᐊᓂᒃ, 
ᐅᖃᐅᓯᖅ ᖃᐅᔨᓴᕐᓂᖅ ᐊᔾᔨᐅᙱᒻᒪᑦ. ᑖᒃᑯᐊ ᑮᓇᐅᔭᑦ ᐊᑐᖅᑕᐅᔪᒫᕐᓂᐊᖅᓯᒪᕗᑦ ᑭᓈᓗᖃᐅᑎᓄᑦ. ᖁᔭᓐᓇᒦᒃ, 
ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᐃᕝᔭᕈᑕᐃᓚᖅ. 
 
ᐃᕝᔭᕈᑕᐃᓚᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᓈᒻᒪᒃᓴᖅᐳᖓ ᑭᓈᓗᖃᐅᑎᓕᐅᖅᑐᖃᓛᓕᕐᒪᑦ ᐅᐊᑦᑕᒃᑯ ᖁᕐᓗᖅᑑᒥ 
ᑕᑕᓗᐊᖃᑦᑕᕐᒪᑦ ᑰᒐᓛᓕᖃᑦᑕᖅᑐᓂ ᐃᒪᕐᒧᑦ. 
 
ᐃᖃᓗᖃᐅᕋᑦᑕ ᐊᒥᓱᓂᒃ ᐊᔾᔨᒌᙱᑦᑐᓂᒃ ᐊᖅᑲᐸᓪᓕᐊᓲᖑᓪᓗᑎᑦ ᑰᒃᑯᑦ, ᑕᒫᓂ ᑭᓈᓗᑦ ᑰᒐᓛᕝᕕᒋᓲᖏᓐᓄᑦ 
ᑕᒪᒃᑯᐊᓗ ᐊᒥᓱᓂᒃ ᐃᖃᓗᖃᐅᖅᑐᓂ ᐊᔾᔨᒌᙱᑦᑐᓂᑦ. 
 
ᐊᒥᓱᓄᑦ ᐃᓄᓐᓄ ᖁᕐᓗᖅᑑᒥ ᓇᒻᒥᓂᖅ ᐃᖃᓪᓕᐊᖅᐸᔪᒐᓗᐊᕐᒪᑕ ᑕᒪᐅᖓ. ᑕᑯᒥᓇᙱᒻᒪᑦ 
ᐅᐱᕐᖓᒃᓵᖑᓕᕋᐃᒻᒪᑦ ᐊᐳᑦ ᒪᕐᖑᐊᓪᓕᐊᓕᖅᑎᓪᓗᒍ ᐊᒻᒪᓗ ᑕᑯᓪᓗᒍ ᑕᒪᓐᓇ ᑭᓈᓗᑦ ᐃᒪᕐᒨᐸᓪᓕᐊᔪᖅ. 
 
ᓈᒻᒪᒃᓴᖅᐳᖓ ᑖᒃᑯᐊ ᑮᓇᐅᔭᑦ ᐊᑐᖅᑕᐅᓛᕐᒪᑕ ᑭᓈᓗᖃᐅᑎᒃᓴᒧᑦ. ᖁᔭᓐᓇᒦᖅᐸᕋ ᒥᓂᔅᑕᐅᔪᖅ ᑕᒪᔅᓱᒧᖓ. 
ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ ᐃᕝᔭᒍᑕᐃᓚᖅ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᖅᑲᐃᑎᒋᐊᑐᐃᓐᓇᕐᓗᓯ ᒪᓕᒐᓕᐅᖅᑎᐅᖃᑎᒪ ᐅᖃᐅᓯᕆᖅᑲᐅᔭᖏᓐᓂᒃ. 
ᕆᑦᔅ ᐅᖃᖅᑲᐅᒻᒪᑦ ᒪᓕᒐᓕᐅᖅᑎᐅᖃᑎᒋᔭᑦᑕ ᐃᓚᖓ ᒪᑉᓴᓚᖅ ᐅᖃᐅᓯᕆᖅᑲᐅᔭᖏᑦ ᐱᓕᕆᖃᑎᖃᕐᓂᕐᒧᑦ 
ᑲᓇᑕᐅᑉ ᒐᕙᒪᒃᑯᖏᓐᓂᑦ. ᐃᖅᑲᐃᖅᑲᐅᒐᒪ, ᑕᐃᒃᑯᐊ ᒪᓕᒐᓕᕆᔨᐅᔪᑦ ᖃᓄᐃᖃᑦᑕᓚᐅᕐᓂᖏᓐᓂᒃ 1980-ᖏᓂ. 
ᓴᐳᓐᓂᐊᑎᐊᕐᓂᖅ ᐱᐅᔫᒻᒪᑦ. ᓴᖅᑮᓗᑎᒃ ᖃᐅᔨᓴᕋᔭᖅᑐᓂᒃ ᐅᑯᓇᓐᖔᕐᓯᒪᓗᑎᒃ ᓄᓇᕗᑦ ᒐᕙᒪᒃᑯᖏᓐᓂᑦ 
ᐊᖓᔪᖅᑲᐅᑕᐅᔪᓂᒃ ᓲᕐᓗ ᐃᓕᒃᓯᑎᑐᑦ, ᑲᓇᑕᐅᑉ ᒐᕙᒪᒃᑯᖏᑕ ᒪᓕᒐᓂᒃ ᓴᓇᔨᖏᓐᓂᒃ ᐅᕙᓂ ᐃᖃᓗᓐᓂ ᐊᒻᒪ 
ᐋᑐᐊᒥᑦ, ᑕᐃᒪᓕᖃᐃ ᓄᓇᕗᒻᒥ ᓄᓇᓕᐅᔪᑦ ᑲᑐᔾᔨᖃᑎᒌᖏᑦ ᐊᒻᒪ ᖃᐅᔨᓇᓱᐊᕐᓗᑎᒃ ᐋᖅᑭᒍᑎᒃᓴᐅᔪᓐᓇᖅᑐᓂᒃ 
ᑕᒪᒃᓱᒧᖓ ᐃᒥᖅᑕᖃᑦᑕᕐᓂᕐᒧᑦ ᐊᒻᒪᓗ ᑭᓈᓗᓕᕆᓂᕐᒧᑦ ᓄᓇᕗᒻᒥ ᕿᒥᕐᕈᓇᓪᓗᑎᒃ ᐋᖅᑭᒍᑕᐅᔪᑦ ᐊᒻᒪᓗ 
ᖃᓄᖅᑑᕈᑎᒃᓴᐅᔪᑦ. 
 
ᐱᓕᕆᖃᑎᒋᖔᕐᓗᒋᑦ ᑲᓇᑕᐅᑉ ᒐᕙᒪᒃᑯᖏᑦ, ᓇᓗᓇᐃᕐᓯᓇᓱᖔᕐᓗᑎᒃ ᑲᓇᑕᐅᑉ ᒐᕙᒪᒃᑯᖏᑕ 
ᒪᓕᒃᑕᐅᔭᕆᐊᖃᖅᑎᑕᖏᓐᓂᒃ ᐅᑭᐅᓄᑦ ᖁᓕᓄᑦ 15-ᓄᑦ.. ᐱᕕᖃᒃᑲᓐᓂᕈᓐᓇᕋᔭᖅᑐᒍᑦᒃ. 

ᑕᐃᒃᑯᐊ ᐃᖅᑲᓇᐃᔭᖃᑎᒋᓗᒋ, ᑐᑭᓯᐅᒪᓂᕐᓴᐅᔪᓐᓇᖅᑐᑦ ᖃᓄᐃᑦᑑᓂᖏᓐᓂᒃ ᐱᓕᕆᐊᖑᔪᑦ ᐊᔪᕐᓇᕈᑕᐅᔪᑦ 
ᑕᒫᓃᑦᑐᑦ ᒪᓕᓐᓇᓱᐊᕐᓗᑎᒃ ᑲᓇᑕᒥ ᒪᓕᒃᑕᐅᔭᕆᐊᖃᖅᑎᑕᐅᔪᓂᒃ ᐋᖅᑭᒃᑕᐅᓯᒪᔪᑦ ᐋᑐᐊᒥ ᐊᒻᒪ 
ᑲᑐᔾᔨᖃᑎᒌᙱᓐᓂᒃ ᐋᖅᑭᒃᑕᐅᓯᒪᔪᒥᒃ. 
 
ᑕᒪᓐᓇ ᐅᖃᖃᑎᒋᒍᓐᓇᕐᒥᔭᓯ ᐱᓕᕆᖃᑎᒋᔭᒃᓯᓐᓄᑦ ᐋᑐᐊᒥ ᐅᖃᕐᕕᒋᓗᒋᓪᓗ ᐅᐱᓐᓇᕋᓂ ᑕᐃᒃᑯᐊ ᓄᓇᕗᒻᒥ 
ᓄᓇᓕᐅᔪᑦ ᑲᑐᔾᔨᖃᑎᒌᖏᑦ ᑲᑎᒪᓚᐅᖁᕐᒪᑕ, ᑕᒪᓐᓇ ᐅᖃᐅᓯᕆᔭᐅᔪᓐᓇᖅᑐᖅ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᓇ ᐅᖃᐅᓯᕆᔪᒪᔭᕋ ᒪᓕᒐᓕᐅᖅᑎᒧᑦ, ᑕᐃᓐᓇ ᐅᕙᒍᑦ 
ᐃᓱᒪᒋᓯᒪᔭᖏᓐᓂᒃ ᖃᐅᔨᒪᔪᔮᑦᑎᐊᕐᓯᒪᒻᒪᑦ. ᑕᐃᒪᐃᓕᐅᕐᓂᐊᕆᐊᒃᓴᖅ ᐸᕐᓇᓯᒪᔪᒍ ᓴᖅᑮᓂᐊᕐᓗᑕ ᑕᐃᒪᐃᑦᑐᓄᑦ 
ᑲᑎᒪᔨᐅᑲᐃᓐᓇᕐᓂᐊᖅᑐᓄᑦ. 
 
ᑕᒪᓐᓇ ᐃᓱᒪᒋᔭᐅᕙᓪᓕᐊᔪᖅ ᒫᓐᓇᐅᔪᖅ ᐃᓱᒪᒃᓴᕐᓯᐅᕈᑎᒋᔭᐅᑦᑎᐊᕐᓂᐊᖅᑐᓂᓗ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᐲᑕᓴᓐ. 
 
ᐲᑕᓴᓐ: ᐅᖃᐅᓯᒃᓴᖃᕈᓐᓃᖅᑐᖓ. ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐅᑎᕐᓗᑕ J-10, ᓄᓇᓕᓐᓂ ᒐᕙᒪᓕᕆᔨᒃᑯᑦ ᐱᔨᑦᓯᖅᑏᓪᓗ. ᓇᓗᓇᐃᕐᓯᒪᓂᖏᑦ 
ᐊᑭᑐᔫᑎᓄᑦ. ᑕᖏᓖ ᐱᖁᑎᐅᔪᑦ. ᑲᑎᑦᑐᒋᑦ ᕿᑎᕐᒥᐅᑦ. $3,110,000. (ᑐᓵᔨᒃᑯᑦ) ᐊᖏᖅᐱᓯ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᒪᒃᐱᒐᖅ J-11.. ᓄᓇᓕᓐᓂ ᒐᕙᒪᓕᕆᔨᒃᑯᑦ ᐱᔨᑦᓯᖅᑏᓪᓗ. ᓇᓗᓇᐃᕐᓯᒪᓂᖏᑦ ᐊᑭᑐᔫᑎᓄᑦ. 
ᑕᖏᓖᑦ ᐱᖁᑕᐅᔪᑦ. ᑲᑎᑦᑐᒋᑦ ᐊᖓᔪᖅᑳᖃᕐᕕᐅᔪᒥ. $173,000. (ᑐᓵᔨᒃᑯᑦ) ᐊᖏᖅᐱᓯ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᑲᑎᑦᑐᒋᑦ ᑕᖏᓖᑦ ᐱᖁᑕᐅᔪᑦ. $11,100,000 (ᑐᓵᔨᒃᑯᑦ) ᐊᖏᖅᐱᓯ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: J-12. ᐅᖅᓱᐊᓗᓕᕆᓂᕐᒧᑦ. ᐊᐱᖅᑯᑎᒃᓴᐃᑦ? ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᐅᓯᖃᕐᔪᒍᒪᔪᖓ ᐱᔾᔪᑎᖃᖅᑐᓂᒃ ᐅᖅᓱᐊᓗᓕᕆᓂᕐᒧᑦ. ᐱᒋᐊᓚᐅᙱᓂᕐᓂ ᐅᓇ 
ᐱᓕᕆᔾᔪᑕᐅᒻᒪᑦ ᐃᓛᓐᓂᒃᑯᑦ ᐊᑐᖅᑕᐅᕙᒃᑐᓂᒃ ᐊᒻᒪ ᐃᓛᓐᓂᒃᑯᑦ ᐊᑐᖅᑕᐅᕙᒐᓂ. 
 
ᐅᖃᓕᒫᖅᑐᒍ ᒪᒃᐱᒐᖅ 2, ᓴᓇᓯᒪᓂᖏᑦ ᐊᒻᒪ ᐸᕐᓇᒍᑕᐅᔪᑦ 1.3, ᐅᖃᕐᓯᒪᒻᒪᑦ ᐊᕙᑎᒧᑦ ᐃᒃᐱᓐᓇᕐᓂᖏᑦ, 
(ᑐᓵᔨᒃᑯᑦ ᐃᓱᓕᑦᑐᖅ) ᓱᕈᕈᔪᒻᒪᑦ ᓯᐅᕋᐅᔪᖅ 17-ᖑᔪᓂ ᐅᖅᓱᐊᓗᖃᐅᑎᖃᕐᕕᐅᔪᓂᒃ. ᒥᒃᓴᐅᓴᒃᑕᐅᓯᒪᓪᓗᓂ 
ᐊᑭᖃᕐᓂᐊᕆᐊᖏᓐᓂᒃ $2,000,000 ᐅᑭᐅᓄᑦ ᖁᓕᓄᑦ. 

(ᑐᓵᔨᒃᑯᑦ) ᑭᐅᔪᓐᓇᖅᑐᖃᐃ ᐃᕕᑦ ᑐᖏᓖᓪᓗᓐᓃ, ᓇᓕᐊᖒᒻᒪᖔᑕ, 17-ᖑᔪᑦ ᐅᖅᓱᐊᓗᖃᐅᑎᖃᕐᕕᐅᔪᑦ 
ᐅᖃᐅᓯᕆᔭᖏᑦ? 
 
ᐃᒃᓯᕙᐅᑕᖅ: ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᖃᑦᑕᐅᑎᒋᔪᓐᓇᖅᑐᖓ ᑖᓐᓇ ᒫᓐᓇᐅᔪᖅ 
ᑭᐅᔪᓐᓇᖏᑕᕋ. ᑕᐃᒪᓕ ᐱᓯᒪᙱᑕᕗᑦ ᓄᓇᓕᐅᔪᑦ ᒪᓕᒐᓕᐅᖅᑎᐅᖃᑎᒪ ᐅᖃᐅᓯᕆᔭᖏᓐᓂᒃ, ᑭᓯᐊᓂᓕ, 
ᐊᖏᕐᓯᒪᓂᐊᖅᐳᖓ ᑕᒪᒃᓱᒥᖓ ᓇᓗᓇᐃᕐᓯᒪᔪᓂᒃ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐊᖓᔪᖅᑳ. ᑰᓕ. 
 
ᑰᓕ (ᑐᓵᔨᑎᒍᑦ): ᑕᒪᓐᓇ ᐱᓕᕆᐊᕆᖅᑰᓚᐅᕋᕕᐅᒃ ᐱᔾᔪᑎᖃᖅᑐᖅ ᐅᖅᓱᐊᓗᒃᑕᕐᓂᕐᒥᑦ ᐊᒻᒪᓗ ᐅᓂᒃᑳᓕᐊᓂᒃ. 
ᑕᐃᒪᐃᒻᒪᑦ ᑕᒪᓐᓇ ᐊᖏᕈᑕᐅᑉᐸᑦ ᐊᖓᔪᖅᑳᑦ ᑲᑎᒪᔨᖏᓐᓄᑦ 17-ᖑᒻᒪᑕ ᐅᖅᓱᐊᓗᖃᕐᕕᒥᓃᑦ ᓱᕈᕐᓇᖅᑐᖃᖅᑐᑦ. 
ᐸᕐᓇᐅᑎᑕᖃᕆᐊᖃᖅᐳᖅ. 
 
ᑭᒃᑯᑦ ᐱᓕᕆᐊᖃᖅᐸᑦ ᓱᕈᕐᓇᖅᑐᓕᓐᓂᑦ ᓄᓇᓂᑦ 17-ᖑᑎᓪᓗᒋᑦ, ᑭᒃᑯᓐᓄᑦ ᐱᓕᕆᐊᖑᓂᐊᖅᐸᑦ? 
ᓇᓗᓇᙱᑦᑐᖅ ᐊᑭᖃᕐᓂᐊᕐᒪᑕ 2000, $4.22-ᒥᓕᐊᓂᒃ ᐱᓪᓗᒍ ᓴᓗᒻᒪᓴᖅᑕᐅᒋᐊᖃᓪᓚᕆᒻᒪᑕ ᐊᒻᒪᓗ 
ᖃᐅᔨᒪᕗᖓ ᑲᖏᖅᖠᓂᖅ ᐃᓚᐅᒻᒪᑦ ᐱᓪᓗᒍ 20,000 ᒑᓴᓂᒃ ᑯᕕᓚᐅᕐᒪᑕ, ᓱᓕ ᓄᓇᑦᓯᐊᕐᒦᑎᓪᓗᑕ 
ᓴᓗᒻᒪᓴᖅᑕᐅᓚᐅᖅᓯᒪᙱᒻᒪᑕ ᓱᓕ. 
 
ᐃᒻᒪᖃ ᑭᐅᔪᓐᓇᕈᕕᑦ. ᖃᐅᔨᒋᐊᕈᓐᓇᕐᒪᖔᖅᐱᑦ ᖃᓄᐃᑕᐅᒋᐊᕈᓐᓇᕐᒪᖓᖅ ᐱᓪᓗᒍ ᑕᖅᑲᒃᑯᓄᖓ 
ᑐᓴᖅᑕᐅᔪᔅᓴᓂᒃ ᑎᑎᖅᑲᓃᒻᒪᑕ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᑰᓕ. ᐊᖓᔪᖅᑳ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᖏᖃᑎᒋᕙᕋ ᐃᓱᒫᓘᑎᖏᑦ ᑲᑎᒪᔨᐅᖃᑎᒻᒪ ᑭᓯᐊᓂ 
ᐅᐊᑦᑎᐊᕈ ᐅᖃᖅᑲᐅᒐᒪ ᑐᓂᔪᒪᔭᕋᓗᐊᒃᑲ ᑎᑎᖅᑲᐃᑦ ᑕᕝᕙᓂ ᑭᓯᐊᓂ ᒫᓐᓇᐅᔪᖅ ᓱᓕ ᐱᓕᕆᐊᖑᕙᓪᓕᐊᒻᒪᑦ 
ᐋᖅᑮᒋᐊᕋᓱᐊᕐᓂᖅ ᐊᑲᐅᙱᓕᐅᕈᑎᐅᔪᓂᑦ ᑖᒃᑯᓇᓂ ᓄᓇᓕᓐᓂᑦ, ᐱᓯᒪᑦᑎᖏᓐᓇᒪ ᑎᑎᖅᑲᓂᒃ ᒫᓐᓇᐅᔪᖅ. 
 
ᓇᓗᓇᐃᖅᓯᓛᖅᐳᖓ ᒪᓕᒐᓕᐅᕐᕕᒻᒧᑦ ᐃᓚᒋᒻᒪᒍ ᐱᓕᕆᐊᔅᓴᑦᑕ ᐃᓗᐊᓃᒻᒪᑦ ᐱᓕᕆᐊᔅᓴᑦᑕ ᒐᕙᒪᓕᕆᔨᐅᕕᒻᒥ. 
ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐊᖓᔪᖅᑳ. ᐃᕝᔭᕈᑕᐃᓚᒃ ᐃᓂᖅᑎᕆᔪᒪᕋᑖᖅᐲᑦ? 
 
ᐃᕝᔭᕈᑕᐃᓚᒃ: ᖃᐅᔨᒪᔪᖓ, ᐃᓄᒋᐊᓐᓂᕗᑦ ᓈᒻᒪᙱᓗᐊᕐᒪᑕ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕙᓂᖅᑎᕐᓂᐊᖅᐸᕗᑦ. 
 
ᖁᔭᓐᓇᒦᒃ, ᑲᔪᓯᔪᓐᓇᖅᐳᒍᑦ. ᑰᓕ. 

ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒪᐃᒋᐊᖃᖅᑐᒋᕙᕋ ᓄᓇᕗᒻᒥ ᒐᕙᒪᒃᑯᑦ ᐱᔾᔪᑎᒋᓪᓗᒍ ᐅᖅᓱᐊᓗᒃ 
ᐊᒻᒪᓗ ᐃᖏᕐᕋᔪᓕᕆᔨᒃᑯᑦ ᐃᓗᐊᓂ ᒪᑉᐱᖅᑐᒐᖅ 42-ᒥ, ᐅᖅᓱᐊᓗᓕᕆᔨᒃᑯᓐᓂᑦ, ᒫᔅᓯ 21, ᑎᑎᖅᓯᒪᒻᒪᑦ 31. 
 
(ᑐᓵᔨᑎᒍᑦ ᓄᖅᑲᖅᑐᖅ): ᐅᖅᓱᐊᓗᒻᒧᑦ ᐊᒻᒪᓗ ᐸᓂᖅᑐᓄᑦ ᑐᔪᖅᑕᐅᕙᑦᑐᓄᑦ (ᑐᓵᔨᑎᒍᑦ): ᐅᕙᓂᓗ ᑖᒃᑯᐊ 
ᐅᖃᖅᓯᒪᒻᒪᑕ. ᐅᓂᒃᑳᓕᐊᖅ ᑲᒪᓇᖅᑐᒻᒪᕆᐅᕗᖅ. 
 
ᐅᖃᖅᑲᐅᒐᒪ ᓄᓇᕕᒻᒥ ᐃᓱᒪᖅᓱᖅᒪᑕ ᓂᐅᕕᖅᐸᑦᑲᖏᓐᓂᑦ, ᐊᒻᒪᓗ ᕿᑎᕐᒥᐅᓂᑦ ᑲᓇᓐᓇᕐᒥᓪᓗ ᑕᒫᓂ 
ᐊᑭᑦᑐᕋᐅᑎᒐᓚᓐᓂᖅᓴᐅᒻᒪᑕ. ᐸᓂᖅᑐᓄᑦ ᑐᔪᖅᑕᐅᕙᑦᑐᓄᑦ ᐊᒻᒪᓗ ᐅᖅᓱᐊᓗᒻᒧᑦ ᑕᐃᒫᒃ ᑭᓯᐊᓂᐅᒻᒪᑕ. 
 
ᑕᒫᓂ ᐊᐱᕆᔪᒪᕗᖓ ᐃᓱᒪᔅᓴᖅᓯᐅᕈᑕᐅᒻᒪᖔᖅ ᓱᓕ ᐅᓂᒃᑳᓕᐊᖅ 43, ᐅᖃᖅᓯᒪᒻᒪᑦ ᖃᓪᓗᓈᑎᑐᑦ (ᑐᓵᔨᑎᒍᑦ 
ᓄᖅᑲᖅᑐᖅ): ᖃᐅᔨᓴᕐᓗᑎᒃ ᑎᑭᑎᑕᐅᕙᑦᑐᓄᑦ ᐸᕐᓇᐅᑏᑦ ᐅᖅᓱᐊᓗᒻᒧᑦ ᐊᒻᓗ ᐸᓂᖅᑐᓄᑦ. 
 
ᒪᑐᐃᖅᓯᓂᕐᒧᑦ ᐅᖃᐅᓯᔅᓴᖅ ᑐᓴᕈᒥᓇᖅᑐᒻᒪᕆᐅᕗᖅ. ᑕᒪᓐᓇ ᐊᖏᕈᑏᓐᓇᕆᖅᑰᕋᑦᑎᒍ. ᐅᖃᖅᓯᒪᒻᒪᑦ ᑕᒪᒃᑮᒃ 
ᕿᑎᕐᒥᐅᑦ ᐊᒻᒪᓗ ᑭᕙᓪᓕᖅ ᐊᑕᐅᓰᓐᓇᕐᒥᑦ ᐃᖏᕐᕋᔪᓕᕆᔨᖃᖅᑐᑎᒃ ᑲᒻᐸᓂᐅᔪᒥᑦ, ᑕᐃᒪᐃᓚᐅᖅᑑᒐᓗᐊᖅ 
ᑭᓯᐊᓂ ᑕᒫᓂᐅᓕᕐᒪᑦ ᑭᕙᓪᓕᕐᒥᑦ. ᒪᕐᕉᒃ ᐊᕐᕌᒎᒃ ᓈᓕᖅᑑᒃ. 
 
ᑭᓯᐊᓂ ᑐᑭᓯᓪᓚᑦᑖᕈᒪᑐᐃᓐᓇᖅᑕᕋ, ᐅᖃᖅᓯᒪᒻᒪᑦ ᐊᑐᕐᓂᕐᒥᒃ ᐊᖅᑯᑎᐅᔪᓐᓇᖅᑐᓂᒃ ᐊᒻᒪᓗ ᓴᓇᔭᐅᓂᖏᓐᓂᒃ 
ᐅᒥᐊᕐᔪᐊᑦ ᓴᓇᔭᐅᑦᑎᐊᖅᓯᒪᓂᖅᓴᐃᑦ ᐊᑐᖅᑕᐅᔭᕆᐊᖃᕋᔭᕐᓂᖏᓐᓂᒃ. ᓄᓇᕗᑦ ᒐᕙᒪᒃᑯᖏᑦ 
ᓯᕗᓕᖅᓯᔭᕆᐊᖃᕐᖓᑕ ᑕᒪᑐᒥᖓ ᐸᕐᓇᐃᓂᕐᒥᒃ ᑲᑐᔾᔨᖃᑎᒌᓐᓂᕐᒥᒃ ᐃᖏᕐᕋᖃᑦᑕᖅᑐᓕᕆᓂᕐᒥᒃ ᐊᒻᒪᓗ 
ᓂᕆᐅᙱᓪᓗᑎᒃ ᓇᒻᒥᓂᖃᖅᑎᐅᔪᒥᒃ ᐋᖅᑮᓂᐊᖅᑐᒥᒃ ᐱᔭᕆᐊᑐᔪᓂᒃ ᐋᖅᑭᐅᒪᒍᑎᔅᓴᓂᒃ. ᑕᒪᓐᓇ ᐅᕙᓐᓂᒃ 
ᐊᑲᕐᓴᙱᑎᑦᑎᒐᓚᙳᓱᒻᒪᑦ, ᓇᒻᒥᓂᖃᖅᑐᒥᒃ ᐱᔪᓐᓇᔾᔮᙱᑯᑦᑕ ᐱᓕᕆᓪᓚᕆᓐᓂᐊᖅᑐᒥᒃ, ᑭᓇᓕ ᑲᒪᙳᓱᒻᒪᑦ? 
 
ᐱᔭᕇᕈᑎᖃᕈᒪᑐᐃᓐᓇᖅᑐᖓ ᐊᐱᕆᓚᐅᙱᓂᓐᓂ, ᐅᖃᖅᓯᒪᒻᒪᑦ, ᐊᒻᒪᓗ ᑲᔪᓯᓯᒪᓪᓗᓂ “ᑲᑎᑎᑦᑎᓂᕐᒥᒃ 
ᐱᓕᕆᓂᐅᕙᑦᑐᒥᒃ ᐸᓂᖅᑐᓂᒃ ᓂᐅᕕᐊᔅᓴᐅᕙᑦᑐᓂᒃ ᐊᖏᓪᓕᒋᐊᖅᑎᑎᒐᔭᕐᖓᑦ ᑲᑎᓪᓗᒋᑦ ᐃᓗᓕᖏᓐᓂᒃ ᐊᒻᒪᓗ 
ᐋᖅᑭᒋᐊᖅᑎᑦᑎᑐᐃᓐᓇᕆᐊᖃᖅᑐᓂ ᐊᔪᕐᓇᙱᒍᓐᓇᖅᑐᓂᒃ ᖃᓄᖅᑑᕈᑎᔅᓴᓂᒃ.” ᐊᖏᖃᑎᒋᓪᓚᕆᒃᑲᒃᑯ ᑕᒪᓐᓇ 
ᐊᒻᒪᓗ ᑕᐃᒫᒃ ᐃᓱᒪᓂᐅᔪᖅ, ᐸᓐᓇᐃᓂᕐᒦᒻᒪᑦ ᓱᓕ, ᓱᓕ ᐋᖅᑭᑦᑕᐅᓪᓚᕆᓚᐅᙱᑦᑐᖅ, 
ᐋᖅᑭᒋᐊᕐᓂᐊᕐᓂᕋᓗᐊᕈᑦᑎᒍ ᐅᓯᑲᑦᑕᕐᓂᐅᕙᑦᑐᖅ ᑳᓐᑐᕌᖃᖃᑦᑕᓂᑦᑎᓐᓄᑦ ᑭᓪᓕᓕᓐᓂᒃ ᑭᓯᐊᓂ 
ᑕᑯᔪᒪᓂᐊᖅᑐᒍᑦ ᖃᓄᖅᑑᕈᑎᔅᓴᓂᒃ ᑕᐃᒃᑯᓇᓂ ᐅᓂᒃᑳᓂᒃ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑰᓕ. ᐃᖅᑲᐃᑎᑦᑎᔪᒪᔪᖓ ᑲᒪᒋᔭᖃᕋᑦᑕ ᐊᑭᑐᔪᓂᒃ ᐱᖁᑎᓂᒃ J-12 ᐊᒻᒪ J-13. 
ᐊᖓᔪᖅᑳ ᐲᑕ ᕿᓚᕝᕙᖅ, ᑭᐅᔪᒪᒍᕕᒃ ᑖᔅᓱᒧᖓ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᕿᓚᒥᕈᓗᖃᐃ, ᑭᐅᓗᒍ ᐊᐱᖅᑯᑎᖓ, 
ᖃᐅᔨᓴᕐᓂᖃᕐᓂᐊᖅᑐᒍᑦ ᐱᖃᐅᓯᐅᔾᔨᓗᑕ ᐊᑐᕋᓱᐊᕐᓗᑕ ᐃᓘᓐᓇᖓᓂᒃ ᓈᒻᒪᒋᔭᐅᒐᔭᖅᑐᒥᒃ ᐊᒻᒪᓗ 
ᐱᔭᕆᐊᖃᖅᑕᖏᓐᓂᒃ ᓂᐅᕕᖅᐸᑦᑐᖁᑎᑦᑕ. ᑭᕙᓪᓕᕐᒥᑐᐊᖅ ᑕᐃᒪᐃᓕᐅᙱᑦᑐᒍᑦ ᑕᐃᒪᐃᓕᐅᖅᑐᒍᑦ 
ᐊᕕᑦᑐᖅᓯᒪᕕᓕᒫᓂᑦ ᓄᓇᕗᒥ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑰᓕ. 
 
ᑰᓕ: ᖁᔭᓐᓇᒦᒃ, ᐊᖓᔪᖅᑳ. ᖃᐅᔾᔨᐊᓚᑦᑐᖓ ᐅᖃᓕᒫᕋᒪ ᑎᑎᖅᑲᕐᒥᒃ ᐱᔾᔪᑎᓕᒻᒥᒃ ᐅᖅᓱᐊᓗᒻᒥᒃ 
ᑎᑭᑎᑦᑎᖃᑦᑕᓂᕐᒥᒃ ᐊᒻᒪᓗ ᑲᒪᒋᖃᕋᑦᑕ ᐅᖅᓱᐊᓗᔅᓴᒥᒃ. $4.8 ᒥᓕᐊᓐᓂᒃ ᐊᑐᕈᓐᓇᔾᔮᙱᓇᑦᑕ  

ᐅᖅᓱᐊᓗᑦᑕᖃᑦᑕᔾᔮᙱᑯᑦᑕ. ᑕᐃᒪ, ᑖᒃᑯᐊᓕᒫᑦ ᐊᑐᓕᖁᔨᔾᔪᑏᑦ ᐋᖅᑭᒋᐊᕈᑎᔅᓴᑐᐃᓐᓇᐅᒻᒪᑕ ᐅᖅᓱᐊᓗᔅᓴᓂᒃ 
ᑎᑭᑎᑦᑎᖃᑦᑕᓂᕐᒧᑦ ᓄᓇᓕᓐᓄᑦ. 
 
ᑕᐃᒪ ᓈᒻᒪᒋᔾᔮᙱᓇᒃᑯ, ᑭᓪᓕᖓᓃᙱᒃᑲᓗᐊᕈᒪ ᑭᓪᓕᖓᓃᒃᑲᓗᐊᕈᒪᓘᓐᓃᑦ, ᑭᓯᐊᓂ ᐅᖃᓕᒫᖅᑕᐅᔭᕆᐊᓕᒃ 
ᐱᕚᓪᓕᕈᑎᔅᓴᐅᓂᖓ ᑕᒪᑐᒪ. ᑕᐃᒫᒃ, ᐃᓚᖏᑦ ᓇᒻᒥᓂᕈᖅᑎᑕᐅᓯᒪᔪᑦ, ᕿᑎᕐᒥᐅᑦ ᓇᒻᒥᓂᖃᕐᓂᓴᒻᒪᕆᐅᒻᒪᑦ 
ᒪᓕᑦᑐᒋᑦ ᑎᑎᕋᖅᓯᒪᔪᑦ ᐅᖅᓱᐊᓗᑦᑕᖃᑦᑕᕐᓂᖅ ᓇᒻᒥᓂᖃᕈᑕᐅᒻᒪᑦ, ᐊᐅᓚᔪᓐᓇᐅᑎ ᓇᒻᒥᓂᕆᔭᐅᒻᒪᑦ 
ᕿᑎᕐᒥᐅᓄᑦ. ᐃᓱᒪᔪᖓ, ᐊᒻᒪᓗ ᐅᖃᖅᓯᒪᓪᓗᓂᓗ, ᐅᖅᓱᐊᓗᑦᑕᖃᑦᑕᕐᓂᖅ ᐅᕝᕙᓘᓐᓃᑦ ᓄᓇᓯᐅᑎᓄᓪᓗ 
ᐊᑐᖅᑕᐅᓲᖅ ᐅᖅᓱᐊᓗᒃ, ᓇᒻᒥᓂᖃᕈᑕᐅᒻᒥᒻᒪᑦ ᐃᖃᓗᓐᓂ ᑭᓯᐊᓂ ᐊᐅᓚᔪᓐᓇᐅᑎ ᓇᒻᒥᓂᕆᔭᐅᓪᓗᓂ 
ᒐᕚᒪᒃᑯᓐᓄᑦ. 
 
ᐅᓂᒃᑳᑦ ᐊᑐᖁᔨᓯᒪᔫᒐᓗᐊᖅ ᓇᒻᒥᓂᕆᔭᐅᔭᕆᐊᖃᕐᓂᖓᓂᒃ ᓇᒻᒥᓂᖃᖅᑎᐅᔪᓄᑦ ᒥᑭᔪᕈᓗᒻᒥᒃ 
ᐅᖅᓴᐃᖃᑦᑕᕐᓗᑎᒃ ᑳᓐᑐᕌᓕᓐᓄᑦ ᓄᓇᓕᓐᓂᑦ ᑭᓯᐊᓂ ᐊᐅᓚᔪᓐᓇᐅᑎᖓ ᐱᙱᓪᓗᒍ. 
 
ᑕᐃᓐᓇ ᐅᖅᓱᐊᓗᖃᐅᑎᖃᕐᕕᐅᔪᖅ ᐱᑕᖃᔾᔮᔪᓐᓃᕐᓂᖓᓄᑦ, ᐊᑐᖔᓕᕈᑦᑕᓕ ᕿᑎᕐᒥᐅᓂᑦ ᐱᐅᒐᔭᙱᒻᒫᑦ, 
ᐊᕕᑦᑐᖅᓯᒪᕕᐅᔪᖅ ᐱᔭᕆᐊᑭᓐᓂᖅᓴᐅᒐᔭᖅᐸᓪᓚᐃᓪᓗᓂ ᐅᖅᓴᐃᖃᑦᑕᓂᕐᒧᑦ ᐅᓯᑲᑦᑕᖃᑦᑕᕐᓂᒧᑦ ᐊᖅᑯᑎᐅᔪᖅ 
ᐱᔭᕇᖅᑲᑦ. ᑲᑦᑐᖓᐃᖅᑎᒐᓱᙱᑭᒃᑭᑦ ᑭᓱᑐᐃᓐᓇᕐᒧᑦ ᐊᐱᕆᒐᓱᑐᐃᓐᓇᖅᑐᖓ ᑕᒪᒃᑯᐊ ᐃᓱᒪᓇᖅᑐᑦ 
ᐊᔪᕐᓇᕋᔭᙱᒻᒪᖔᑕ ᓯᕗᓂᑦᑎᓐᓂ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᖓᔪᖅᑳ ᐲᑕ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᓛ, ᐃᒃᓯᕙᐅᑕᖅ. ᐋᖅᑭᑦᑎᐊᕋᔭᖅᑑᔮᕐᒥᒻᒪᓂᓛᒃ 
ᓂᐅᕕᖅᐸᑦᑐᓄᑦ ᓈᒻᒪᒋᔭᐅᓂᖅᓴᐅᒐᔭᕆᐊᖓ ᐱᔭᕆᐊᖃᖅᐸᑦᑕᖏᑦ ᓂᐅᕕᖅᐸᑦᑐᑦ ᖃᐅᔨᓴᖅᑕᐅᓯᒪᑎᓪᓗᒋᑦ 
ᖃᓄᐃᓕᐅᕈᑎᒋᔪᒪᓂᐊᖅᑕᑎᓐᓄᑦ ᑕᐃᒫᒃ ᑐᙳᓱᑦᑎᓪᓚᕆᑉᐸᒃᑲ ᐃᓱᒪᔭᐅᔪᑦ ᑕᐃᒃᑯᐊ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᓇᓗᓇᙱᑦᑐᖅ ᐅᖃᓕᒫᖅᓯᒪᔪᐃᓐᓇᐅᓂᑦᑎᓐᓂᒃ ᐅᓂᒃᑳᕐᒥᒃ. 
ᑕᐃᒪᐃᓕᖓᒻᒪᑦ, ᐊᓯᔾᔨᕆᐊᖃᕐᓂᐊᖅᑕᕗᑦ ᐅᒥᐊᕐᔪᐊᖅ, ᐊᖏᓗᐊᕋᔭᖅᐸᓚᐃᒻᒪᑦ. (ᑐᓵᔨ ᓄᖅᑲᖅᐳᖅ): 
ᐅᑉᐱᕈᓱᓕᖅᑎᑦᑎᒐᓱᓐᓂᖅ ᐅᒥᐊᕐᔪᐊᒃᑯᑦ ᐅᓯᑲᑦᑕᑎᑦᑎᔨᐅᕙᑦᑐᓂᒃ ᐋᖅᑮᑲᓐᓂᕋᓱᐊᕐᓗᓂ ᐊᒻᒪᓗ ᓴᓇᓇᓱᐊᕐᓗᓂ 
ᐅᒥᐊᕐᔪᐊᕐᒥᒃ ᓴᓇᑦᑎᐊᕆᐊᖅᓯᒪᔪᒥᒃ, ᐊᕗᖓᓗᐊᕌᓗᒃ ᐃᓱᒪᕙᓪᓚᐃᓕᕋᑦᑕ ᑕᒪᓐᓇ ᐱᔾᔪᑎᒋᓪᓗᒍ. (ᑐᓵᔨᒃᑯᑦ) 
ᑭᓯᐊᓂᓕ ᐊᐱᕆᔪᒪᔪᖓ ᑕᒪᓐᓇ ᐃᓱᒪᒋᒋᐊᒃᑲᓐᓂᕐᓂᐊᕋᕕᐅᒃ. 
 
ᐅᑭᐅᖅᑕᖅᑐᒥ, ᐊᑲᐅᓂᕐᓴᐅᒻᒪᑦ ᐸᓂᖅᑐᒧᑦ ᐊᒻᒪᓗ ᐅᖅᓱᐊᓗᒃᑕᐅᑎᓄᑦ ᐊᑐᓂᑦ. ᐃᓱᒪᔭᕆᐊᖃᕐᒥᔪᒍᑦ (ᑐᓵᔨᒃᑯᑦ 
ᐃᓱᓕᑦᑐ) ᑕᕝᕗᖓ ᐅᓂᒃᑳᒧᑦ, ᐅᖃᓕᒫᖅᑕᐃᓐᓇᕆᓯᒪᙱᑕᕋ, ᑭᓯᐊᓂᓕ ᐅᖃᕐᓯᒪᔪᖅ ᐃᓚᐃᓐᓇᖓ ᓇᖕᒥᓂᓕᓐᓄ 
ᑲᒪᒋᔭᐅᓗᓂ, ᑭᓯᐊᓂ ᑲᑎᙵᔪᐃᓐᓇᐅᖏᒻᒪᑕ ᓇᖕᒥᓂ ᐱᓕᕆᕕᖃᖅᑐᓄᑦ ᐊᑲᕐᕆᓂᐊᕐᒪᑦ ᐊᑭᖏᓪᓗ 
ᐊᔾᔨᒌᓪᓗᑎᒃ. ᑕᒪᔾᔭ ᑭᖑᓪᓕᖅᐸᐅᔪᖅ. 
 
ᖃᐅᔨᒪᔪᖓ ᐊᖓᔪᖅᑳᖓ ᑮᓇᐅᔭᓕᕆᔨᒃᑯᑦ ᐅᖃᓕᒫᕐᓯᒪᔪᖅ ᑎᑎᖅᑲᐅᔪᒥᒃ, ᑭᓯᐊᓂ ᐃᑲᔪᕈᑕᐅᔪᑦ 
ᐊᒥᓱᕈᖅᐸᓪᓕᐊᑐᐃᓐᓇᕐᒪᑕ. ᐊᐱᕆᔪᒪᔭᕋ ᐊᖓᔪᖅᑳᖑᔪᖅ ᑕᐃᒃᑯᐊ ᓇᒻᒥᓂᖅ ᐱᓕᕆᕕᖃᖅᑐᑦ 
ᐃᓱᒪᒋᔭᐅᒋᐊᔾᔮᖏᑦᑎᐊᒻᒪᕆᑉᐸ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ., ᑰᓕ. ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐋᒃᑲ. ᓴᓪᓗᒐᔭᖅᐸᓪᓚᐃᔪᖓ ᐅᖃᕐᓂᕈᒪ 
ᐃᓱᒪᒋᔭᐅᙱᓂᖏᓐᓄᑦ ᐅᐱᓐᓇᕋᓂ ᒪᓕᒐᓕᐅᕐᕕᒻᒥ ᐅᖃᖅᑲᐅᔪᖓ, ᐅᐊᑦᑎᐊᕈᑦᑎᐊᑯᓗᒃ,  

ᕿᒥᕐᕈᓇᓐᓂᖃᖅᑎᓪᓗᑕ, ᑕᒪᓐᓇ ᓇᒻᒪᒃᑲᔭᖅᐸᓪᓚᐃᔪᖅ, ᑕᒪᓐᓇ ᐃᓱᒪᒋᔭᐅᒋᐊᕐᓂᐊᕐᒥᔪᖅ ᕿᒥᕐᕈᔭᐅᓗᓂ 
ᐃᓚᓯᒃᑲᓐᓂᕈᓐᓇᖅᑐᖅ ᖃᓄᐃᓕᖓᒐᔭᕐᒪᖔᕐᓗ ᖃᐅᔨᓴᕐᓂᐅᔪᖅ. 
 
ᑕᐃᒪᓕ, ᑕᒪᓐᓇ ᐊᒃᓱᐊᓗᒃ ᑐᓴᕈᒥᓇᖅᑐᑦ, ᐃᓱᒪᒃᓴᕐᓯᐅᕈᑕᐅᓂᖓ, ᕿᒥᕐᕈᓇᒃᑕᐅᑎᓪᓗᒋ, ᖃᐅᔨᒪᑦᑎᐊᕈᒪᒻᒥᔪᒍ 
ᐱᐅᙱᑦᑐᒃᑯᑦ ᐃᒃᐱᓐᓇᕐᓂᖃᕐᓂᐊᖏᒃᑲᓗᐊᕐᒪᖔᖅ ᐊᓯᔾᔨᕆᐊᕈᑕᐅᑐᐃᓐᓇᕆᐊᖃᖅᑐᓄᑦ ᐊᑲᐅᙱᑦᑐᒃᑯᑦ 
ᐃᒃᐱᓐᓇᑐᐃᓐᓇᕆᐊᖃᖅᑐᓂᒃ. 
 
ᑕᐃᒪᓕ ᕿᒥᕐᕈᓪᓚᕆᓐᓂᐊᖅᑕᕗᑦ ᑕᒪᓐᓇ ᓄᓇᕗᒻᒨᑦ ᑐᕌᖓᔪᒥᓂᐊᕐᒪᑦ ᕿᓚᓈᖅᐳᖓᓗ ᕿᒥᕐᕈᓂᐊᕐᓗᒍ ᐊᒻᒪ 
ᖃᓄᐃᓕᖓᓂᐊᕐᓂᖓᓄᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᐅᕙᓃᑦᑐᒍ J-12 ᐊᒻᒪ J-13. ᓄᓇᓕᓐᓂ ᒐᕙᒪᓕᕆᔨᒃᑯᑦ ᐱᔨᑦᓯᖅᑏᓪᓗ. 
ᓇᓗᓇᐃᕐᓯᒪᓂᖏᑦ ᐊᑭᑐᔫᑎᓄᑦ. ᑕᖏᓖᑦ ᐱᖁᑎᐅᔪᑦ. ᑲᑎᑦᑐᒋᑦ ᐊᖓᔪᖅᑳᖃᕐᕕᐅᔪᒧᑦ. $100,000. (ᑐᓵᔨᒃᑯᑦ) 
ᐊᖏᖅᐱᓯ? (ᑐᓵᔨᒃᑯᑦ ᐃᓱᓕᑦᑐᖅ ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᒪᒃᐱᒐᕐᒥ J-13. ᖃᐅᓱᐃᑦᑐᒥ ᑕᐃᓐᓇ ᓴᓇᒋᐊᖅᑕᐅᓯᒪᔪᖅ 
ᐅᖅᓱᐊᓗᖃᐅᑎᖃᕐᕕᐅᔪᖅ ᒪᓕᒃᑎᐊᖅᑐᖅ, $2,000,000, ᓂᕆᐅᒋᑦᑎᐊᕐᓗᒍ ᐃᒪᓐᓇᐅᔪᓐᓇᖅᑐᑦ $6,000,000, 
ᑭᓯᐊᓂᓕ ᑐᑭᓯᐅᒪᔭᕋ ᑕᐃᒃᑯᐊ ᐅᖅᓱᐊᓗᖃᐅᑎᖃᕐᕕᐅᔪᑦ ᐱᒋᔭᐅᖃᑦᑕᓚᐅᕐᓯᒪᒪᑕ ᑲᓇᑕᐅᑉ ᒐᕙᒪᒃᑯᖏᓐᓄᑦ. 
 
ᖃᐅᔨᒍᒪᒐᓗᐊᖅᑐᖓ ᓄᓇᕗᑦ ᒐᕙᒪᒃᑯᖏᑦ ᑮᓇᐅᔭᑎᒍᑦ ᐃᑲᔪᖅᑕᐅᔪᓐᓇᕐᒪᖔᑕ ᑲᓇᑕᐅᑉ ᒐᕙᒪᒃᑯᖏᓐᓂᑦ, 
ᓇᒻᒥᓂᖃᖃᑦᑕᓚᐅᖅᑐᑦ ᐅᖅᓱᐊᓗᖃᐅᑎᖃᕐᕕᐅᔪᒥᒃ ᑕᑉᐹᓂ ᓴᓇᒋᐊᖅᑕᐅᓂᐊᕐᓗᓂ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑭᓯᐊᓂᓕ, ᑕᐃᓐᓇ ᑲᒪᒋᓂᐊᓚᐅᕋᑦᑎᒍᑦ, 
ᐃᕿᓚᓯᒃᑲᓐᓂᕈᒪᕕᑦ? ᐋᒃᑲ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᖓᔪᖅᑳ. ᐲᑕᓴᓐ. 
 
ᐲᑕᓴᓐ: ᑭᐅᔭᐅᕗᖅ ᐊᐱᖅᑯᑎᒐ. ᐃᒃᓯᕙᐅᑕᖅ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒪᒃᐱᒐᖅ J-13. ᑲᑎᑦᑐᒋᑦ ᐊᖓᔪᖅᑳᖃᕐᕕᐅᔪᖅ. $100,000 (ᑐᓴᔩᒃᑯᑦ ᐃᓱᓕᑦᑐᖅ) 
ᐊᖏᖅᐱᓯ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍ. 
 
ᐃᒃᓯᕙᐅᑕᖅ: ᑲᑎᑦᑐᒋ ᕿᑭᖅᑖᓗᒻᒧᑦ. $2,100,000, ᐊᖏᖅᐱᓯ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᒪᒃᐱᒐᖅ J-14. ᓄᓇᓕᓐᓂ ᒐᕙᒪᓕᕆᓂᕐᒧᑦ ᐱᔨᑦᓯᖅᑐᓕᕆᓕᒃᑯᑦ, ᓇᓗᓇᐃᕐᔭᕐᓯᒪᓂᖏᑦ 
ᐊᑭᑐᔫᑎᓄᑦ. ᓇᑦᑎᖅ. 

ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᐱᕆᔪᒪᔪᖓ ᐊᖓᔪᖅᑳᒧᑦ. ᕿᒥᕈᓪᓗᒋᑦ ᒐᓴᓖᖑᔪᖅ ᓴᓪᓕᓂ 
ᐅᖅᓱᐊᓗᑦᑕᐅᑦ ᑎᑭᓚᐅᖅᑎᓐᓴᒍ, ᑎᑭᓐᓇᓵᑲᓪᓚᓚᐅᖅᑐᓂᓗ. ᖃᐅᔨᔪᒪᑦᑕᕋᓗᐊᕋᒪ ᐅᖅᓱᐊᓗᐃᑦ 
ᓇᒻᒪᒃᑲᓗᐊᕐᒪᖔᑕ ᓄᓇᑦᑎᓐᓂ ᐅᕝᕙᓗ ᐅᖅᓱᐊᓗᒃᑖᑲᓐᓂᕆᐊᖃᖅᐱᑕ ᓄᓇᑦᑎᓐᓄ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᓇᑦᑎᖅ. ᐊᖓᔪᖅᑳ. 
 
ᐊᖓᔪᖅᑳ ᐲᑕ ᕿᓚᒡᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᐅᖅᓱᐊᓗᖃᖅᑎᑦᑎᓂᕐᒧᑦ ᓄᓇᓕᓐᓂᑦ, 
ᓈᒻᒪᑦᑐᒋᕙᕗᑦ. ᑭᓯᐊᓂ ᖃᐅᔨᒪᑦᑕᐅᑎᒋᕙᑉᐳᒍᑦ ᓯᕗᕐᖓᒍᑦ ᐊᒥᒐᖅᓴᕐᓂᐊᖅᐸᑕ ᐅᖅᓱᐊᓗᒻᒥᑦ ᓄᓇᓕᒻᒥᑦ. 
ᐸᕐᓇᐅᑎᖃᕋᑦᑕ ᑕᒪᒃᑯᓄᖓ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐊᖓᔪᖅᑳ ᕿᓚᕝᕙᖅ. ᓇᑦᑎᖅ. 
 
ᓇᑦᑎᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖅᓱᐊᓗᒻᒥᑦ ᐊᒥᒐᖅᓯᓂᐊᕈᑦᑕ 2005-ᒥ, ᐅᖃᐅᓯᖃᕐᓗᑕ 2005-ᒥ 
ᐸᕐᓇᐅᑎᖃᖅᐱᓰ ᐅᖅᓱᐊᓗᖃᐅᑎᑖᒃᑲᓐᓂᕆᐊᖓ? 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᒡᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑐᖏᓕᕋ ᑭᐅᑎᓐᓂᐊᕋᒃᑯ, ᐅᕝᕙᓘᓐᓃᑦ 
ᖁᖓᑦᑎᒻᒫᖓ ᑐᖏᓕᕐᒪ. ᑭᓯᐊᓂ ᐅᖅᓱᐊᓗᒃ ᑎᑭᑎᑕᐅᓚᐅᖅᑐᖅ ᐃᓱᒫᓘᑎᖃᙱᓚᒍᑦ ᐅᖅᓱᐊᓗᒻᒥᑦ 
ᐊᐅᓪᓚᖅᑎᑦᑎᖃᑦᑕᕆᐊᖓ ᓄᓇᓕᓐᓄᑦ ᓈᒻᒪᓐᓂᖅᐸᑕ. 
 
ᓵᒻᒪᓂᙱᑉᐸᑕᓕ ᖃᖓᑕᓲᒃᑯᑦ ᑎᑭᑎᑦᑎᒐᔭᖅᐳᒍᑦ. ᐊᒥᒐᖅᓯᔪᖃᕐᓂᖅᐸᑦ ᑕᐃᒪᐃᔅᓴᐃᓐᓇᕋᔭᖅᐳᖅ. 
ᓇᓗᓇᐃᖅᓯᔪᖃᖅᐸᑦ ᓄᓇᓕᒻᒥᑦ ᐊᒥᒐᖅᓯᔪᖃᕐᓂᕆᐊᖓ ᐅᖅᓱᐊᓗᒻᒥᑦ ᕿᒥᕐᕈᖃᑎᒋᒐᔭᖅᐸᕗᑦ ᓄᓇᓕᒻᒥᐅᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): J-14. ᑰᓕ. 
 
ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᓇᓗᓇᐃᖅᓯᕕᐅᒍᒪᕋᑖᕋᒪ ᐅᖅᓱᐊᓗᓕᕆᓂᕐᒧᑦ ᑳᓐᑐᕌᒥᑦ, 
ᐊᑕᐅᓰᓐᓇᐅᒻᒪᖔᖅ ᑳᓐᑐᕌ. ᐅᖃᐅᓯᖃᕈᒪᖅᑲᐅᒐᒪ ᐅᖅᓱᐊᓗᒻᒧᑦ ᑳᓐᑐᕌᓕᕆᓂᕐᒥᑦ ᑭᕙᓪᓕᕐᒧᑦ ᕿᑭᖅᑖᓗᒻᒧᑦ 
ᐊᒻᒪᓗ ᕿᑎᕐᒥᐅᓄᑦ, ᖃᖓ ᐅᖅᓱᐊᓗᓕᕆᓂᕐᒧᑦ ᑳᓐᑐᕌ ᐃᓱᓕᕝᕕᖃᖅᐸ? 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᖓᔪᖅᑳ. 
 
ᐊᖓᔪᖅᑳ ᐲᑕ ᕿᓚᒡᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑳᓐᑐᕌ ᐃᓱᓕᓛᖅᐳᖅ ᐊᕐᕌᒎᓛᖅᑐᒥ 
ᑕᐃᒪᐃᔅᓴᐃᓐᓇᕐᓂᐊᖅᑐᓂ ᐱᖓᓱᓂᑦ ᓄᓇᓖᑦ ᐊᕕᑦᑐᖅᓯᒪᔪᓂᑦ ᓄᓇᕗᒻᒥ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᑰᓕ. 
 
ᑰᓕ: ᐅᖅᓱᐊᓗᖃᖅᑎᑦᑎᓂᕐᒧᑦ ᑳᓐᑐᕌ ᐃᓱᓕᕝᕕᔅᓴᖃᖅᐳᖅ 2005-ᒥ ᐲᖅᑕᐅᔪᒫᕐᓂᐊᖅᑐᓂ ᐊᒻᒪᓗ ᖃᓄᐃᑦᑑᕙᑦ 
ᓄᑖᙳᖅᑎᑦᑎᓂᕐᒧᑦ ᐊᑐᖅᑕᐅᔪᓐᓇᖅᑐᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᒡᕙᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᑐᖅᑕᐅᔪᓐᓇᖅᑐᖅ ᓄᑖᙳᖅᑎᑦᑎᓂᕐᒧᑦ ᒪᕐᕉᕘᒃ ᐊᕐᕌᒎᒃ 
ᐅᖅᓱᐊᓗᖃᖅᑎᑦᑎᓂᕐᒧᑦ ᑳᓐᑐᕌᓄᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐊᖓᔪᖅᑳ. ᐃᓚᒋᐊᕈᑦ, ᑰᓕ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑐᑭᓯᑦᑎᐊᕈᒪᑐᐃᓐᓇᖅᑐᖓ ᐊᖏᓪᓕᒋᐊᕆᐊᖃᑲᓪᓚᓂᖅᐸᑦ ᐸᕐᓇᐅᑎᒃᑲᓐᓃᑦ 
ᐊᖏᓂᖅᓴᓂᒃ ᐅᖅᓱᐊᓗᖃᐅᑎᓕᐅᕈᔅᓯ ᓄᓇᓕᓐᓂᑦ ᐅᖅᓱᐊᓗᖃᒃᑲᓐᓂᕈᓐᓇᖁᓪᓗᒋᑦ ᓄᖑᕈᑎᖁᓇᒋᑦ 
ᐅᖅᓱᐊᓗᒻᒥᑦ ᓯᕗᓂᔅᓴᖅᑎᓐᓄᑦ. ᐅᖃᐅᓯᕆᖅᑲᐅᒐᕕᐅᒃ, ᖃᑦᑎᕌᕋᔭᕐᒪᖔᑖ ᓇᓗᓇᐃᕈᑎᑕᖃᖅᐸ 
ᐅᖅᓱᐊᓗᑦᑐᖃᑦᑕᕐᓂᖏᑦ ᓄᓇᓕᒻᒥᑦ ᐃᒻᒪᖃ 10-15 ᐊᕐᕌᒎᓂᐊᖅᑐᓄᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᓇᐃᓈᕐᓗᒍ, ᓱᓕᔪᐃᓐᓇᐃᑦ ᐅᖃᐅᓯᐅᕋᑖᖅᑐᑦ. ᑭᓯᐊᓂ, 
ᐃᒃᓯᕙᐅᑖᖅ, ᐅᖃᐅᔾᔨᔪᒪᓪᓗᖓ ᒪᓕᒐᓕᐅᕐᕕᒻᒥᑦ ᑕᒪᒃᑯᐊ ᒪᓕᑦᑕᐅᒋᐊᓖᑦ ᒪᓕᒻᒪᑕ ᖃᓄᐃᓐᓂᐅᔪᓂᑦ ᐃᓚᖏᑦ 
ᐅᖅᓱᐊᓗᖃᐅᑏᑦ ᐊᖏᓪᓕᒋᐊᕆᐊᖃᖅᐸᑕ ᐊᔾᔨᒋᙱᑕᖏᓐᓄᓪᓘᓐᓃᑦ ᐅᖅᓱᐊᓗᓐᓄᑦ ᐊᔾᔨᒌᙱᑦᑐᓂᑦ 
ᓄᓇᓕᓐᓂᑦ. ᑕᒪᓐᓇ ᖃᐅᔨᒪᑦᑎᐊᖅᐸᕋ ᑕᑯᓯᒪᒐᒃᑯ ᐸᓐᓂᖅᑑᒥᑦ ᐱᓕᕆᐊᖑᑎᓪᓗᒍ ᒫᓐᓇᒫᖑᓚᐅᖅᑐᖅ 
ᐊᒥᒐᖅᓯᓕᓚᐅᕐᒪᑕ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐊᖓᔪᖅᑳ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑰᒑᕈᒻᒥ, ᖃᓄᕐᓕ ᐅᖅᓱᐊᓗᒃᑕᖃᑦᑕᕐᒪᑕ ᒫᓐᓇᐅᔪᖅ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᓛᒃ, ᓯᕗᓪᓕᖅᐹᒥ, ᐱᔪᓐᓇᓚᐅᖅᑐᒍᑦ ᐅᖅᓱᐊᓗᒻᒥᒃ 
ᐅᖅᓱᐊᓗᒃᑕᐅᑎᒃᑯᑦ ᑕᕝᕗᖓ ᑰᒑᕈᒻᒧᑦ, ᓯᕗᓪᓕᖅᐹᑦᑎᐊᒥ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᓄᓇᓖᑦ, ᓄᓇᓕᑐᐃᓐᓇᖅ ᐅᖅᓱᐊᓗᒻᒥ ᓄᖑᕈᑎᓐᓂᖅᐸᑕ ᐅᕝᕙᓘᓐᓃᑦ 
ᑎᑭᓐᓂᐊᖅᑐᖅ ᐅᖅᓱᐊᓗᐃᒍᑎᓐᓂᖅᐸᑦ, ᖃᖓᑕᓲᒃᑯᑦ ᑎᑭᑦᑎᑦᑎᒋᐊᖃᕋᔭᕋᕕᑦ, ᐅᖅᓱᐊᓗᖃᑦᑎᑦᑎᓂᐊᕐᓗᑎᑦ, 
ᖃᓄᕐᓕᑭᐊᕐᖓᐃ ᑮᓇᐅᔭᖅᑐᕈᑎᖃᕋᔭᖅᐸ ᐅᖅᓱᐊᓗᒃᒥᒃ ᖃᖓᑕᓲᒃᑯᑦ ᑎᑭᑎᑦᑎᓗᑎᒃ ᓄᓇᓖᑦ ᐅᖅᓱᖃᕐᓂᐊᕐᒪᑕ 
ᑎᑭᓐᓇᓱᐊᕐᓂᖓᓄᑦ ᐅᒥᐊᕐᔪᐊᖅ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᒪᓕᑐᐃᓐᓇᖅᑐᖅ ᖃᓄᐃᑦᑐᒥᒃ ᒑᓯᒥᒃ, ᑭᓂᖅᑐᒥᒃ, 
ᐅᖅᓱᐊᓗᒻᒥᒃ. ᒪᓕᑐᐃᓐᓇᖅᑐᓂᓗ ᐊᖏᔫᓂᖓᓂᒃ ᑎᑭᑎᑕᐅᓂᐊᖅᑑᑉ. ᖃᖓᑕᓲᒃᑯᑦ  

ᑎᑭᑎᑦᑎᔪᖃᕆᐊᖃᖅᓯᒪᒻᒥᔪᖅ ᐊᕐᕌᒍᓚᐅᖅᑐᓂ ᑮᓇᐅᔭᖅᑐᕈᑎᖏᑦ ᒫᓂᓕᓚᐅᖅᑐᖅᑲᐃ $250,000 ᐅᖅᓱᐊᓗᒻᒥᒃ 
ᐅᓯᔭᐅᓂᖏᓐᓄᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᐃᒪᓕ, ᐅᖅᓱᐊᓗᖃᕐᓂᕐ ᐅᖅᓱᐊᓗᖃᐅᑎᑦᑎᓐᓂ ᐊᑯᓂᒧᑦ ᐊᑭᓖᓂᐊᕐᓗᑕ 
ᑖᔅᓱᒥᖓ ᐊᖏᔪᒻᒪᕆᐊᓘᒍᓐᓇᖅᑐᖅ ᐊᒻᒪᓗ ᑕᐃᒪᓐᓇᖑᓇᖅ ᐅᓄᖅᓯᒋᐊᖅᑎᑦᑎᔪᖅᔫᔮᖅᑯᒍᑦ ᐱᔪᓐᓇᕐᓂᖓᓄᑦ 
ᒪᓕᒃᑕᐅᒋᐊᓕᒻᒥᒃ ᐊᒥᓱᓂ ᓄᓇᓕᓐᓂ ᓄᓇᕗᒻᒥ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. J-14, ᓄᓇᓕᓐᓂ ᐊᒻᒪᓗ ᒐᕙᒪᒃᑯᓂᓪᓗ ᐱᔨᑦᓯᕋᖅᑎᒃᑯᑦ. ᓇᓗᓇᐃᖅᓯᓯᒪᔪᑦ 
ᐊᑭᑐᔪᓂᒃ. ᐱᖁᑎᓪᓚᑦᑖᖑᔪᑦ. ᑲᑎᑦᑐᒋᑦ ᑭᕙᕐᓕᕐᒥᐅᑦ, $2,550,000. ᐊᖏᖅᐱᑕ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᑦ. 
 
ᐃᒃᓯᕙᐅᑕᖅ: ᑲᑎᑦᑐᒋᑦ ᕿᑎᕐᒥᐅᓄᑦ $50,000. ᐊᖏᖅᐱᑕ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᑦ. 
 
ᐃᒃᓯᕙᐅᑕᖅ: ᒪᒥᐊᓇᖅ. ᐄ, ᐅᖃᕋᑖᖅᑐᖓ $50,000. ᖁᔭᓐᓇᒦᒃ. ᐱᑦᑎᐊᖅᑐᒥᓂᐅᔪᖓ. ᓱᓕᔪᒥᓂᐅᔪᖓ. 
ᑲᑎᑦᑐᒋᑦ ᐱᖁᑎᓪᓚᑦᑖᖑᔪᑦ, $4,800,000. ᐊᖏᖅᐱᓯ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᑦ. 
 
ᐃᒃᓯᕙᐅᑕᖅ: ᐅᑎᕐᓗᑕ J-4ᒧᑦ. ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᓯᕋᖅᑎᒃᑯᑦ, ᐱᓕᕆᕕᒃᑯᑦ ᓇᓗᓇᐃᖅᓯᒪᔭᖏᑦ. 
ᓇᓗᓇᐃᖅᓯᓯᒪᔪᑦ ᑮᓇᐅᔭᖅᑐᕈᑎᒥᓂᕐᓂᒃ. ᑲᑎᑦᑐᒋᑦ ᐊᑭᑐᔪᓄᑦ ᑮᓇᐅᔭᖅᑐᕈᑎᑦ, $21,173,000. ᐊᖏᖅᐱᑕ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᑦ. 
 
ᐃᒃᓯᕙᐅᑕᖅ: ᒪᓕᒐᓕᐅᖅᑏᑦ ᐊᖏᖅᐸᑦ ᑖᓐᓇ ᐱᓕᕆᕕᐅᔪᖅ ᐱᐊᓂᒃᑐᖅ. 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᕈᒪᓪᓗᒍ ᒥᓂᔅᑕ ᐊᒻᒪᓗ ᐱᓕᕆᔨᖏᑦ. ᐊᖓᔪᖅᑳ, ᓄᖅᑲᕈᑎᓂᒃ ᐅᖃᐅᓯᒃᓴᖃᑉᐱᑦ? 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐋᒡᒐ. ᖁᔭᓐᓇᒦᕈᒪᑐᐃᓐᓇᖅᑐᖓ ᒪᓕᒐᓕᐅᖅᑎᓕᒫᓂᒃ 
ᐅᖃᐅᓯᕆᔭᖏᓐᓄᑦ ᐊᒻᒪᓗ ᐃᓱᒪᒋᔭᖏᓐᓄᑦ ᐊᒻᒪᑕᐅᖅ ᐃᖅᑲᓇᐃᔭᖅᑎᒃᑲ ᐅᕙᓃᖃᑎᒃᑲ ᐅᓪᓗᒥ ᐊᒻᒪᓗ 
ᑕᐃᒃᑯᐊ ᐅᑕᖅᑭᔪᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒪᕆᐊᓗᒃ ᐊᖓᔪᖅᑳ. ᓄᖅᑲᖓᑲᐃᓐᓇᕐᓂᐊᕐᕋᑦᑕ 5-ᒥᓂᔅᒥᒃ ᐊᒻᒪᓗ ᐅᑎᕈᑦᑕ 
ᐱᓕᕆᐊᖃᕐᓂᐊᕐᕋᑦᑕ ᐃᓕᓐᓂᐊᖅᑐᓕᕆᔨᒃᑯᓐᓂᑦ ᑖᓐᓇ ᓇᑦᑎᖅ ᐃᒃᓯᕙᐅᑕᕆᔭᐅᓗᓂ. 5-ᒥᓂᔅᒥᒃ 
ᓄᖅᑲᖓᑲᐃᓐᓇᕐᓗᑕ. 
 
>>ᑲᑎᒪᔩᑦ ᓄᖅᑲᖓᑲᐃᓐᓇᖅᑐᑦ 17:19-ᒥ ᐊᒻᒪᓗ ᐅᑎᖅᑐᑎᒃ 17:31-ᒥ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ ᐅᑎᕈᓐᓇᕋᔅᓯ. ᐲᑕᓴᓐ. 

ᐲᑕᓴᓐ: ᐃᒃᓯᕙᐅᑖᖅ, ᓄᖅᑲᕈᒪᓕᖅᑯᖓ. 
 
ᐃᒃᓯᕙᐅᑕᖅ: ᐱᒋᐊᖅᑎᑦᑎᓯᒪᔪᖃᖅᑯ. ᖁᔭᓐᓇᒦᒃ, ᐲᑕᓴᓐ. ᐱᒋᐊᖅᑎᑦᑎᓯᒪᔪᖃᖅᑯ ᓂᕈᐊᖁᔨᔪᒥᑦ 
ᓄᖅᑲᕈᒪᓕᕐᓂᕐᒧᑦ. ᑖᓐᓇ ᐱᒋᐊᖅᑎᑕᐅᓯᒪᔪᖅ ᐊᐃᕙᔾᔪᑕᐅᔪᓐᓇᖏᑦᑐᖅ. ᓈᒻᒪᓴᖅᑐᑦ? ᓈᒻᒪᓴᙱᑦᑐᑦ? 
ᐱᒋᐊᖅᑎᑕᐅᓯᒪᔪᖅ ᑲᔪᓯᕗᖅ. ᓂᑯᕕᓐᓂᐊᓕᖅᑯᖓ ᓄᖅᑲᑎᑦᑎᓗᖓ. 
 
ᐅᖃᖅᑎᐅᑉ ᑐᖏᓕᖓᑦ (ᑐᓵᔨᒃᑯᑦ): ᐃᖏᓪᓗᓯ. ᖁᔭᓐᓇᒦᒃ. ᑲᑎᒪᔾᔪᑎᔅᓴᖅ 20, ᐅᓂᒃᑳᓕᐊᖅ 
ᑲᑎᒪᑐᐃᓐᓇᓂᕐᒧᑦ. ᐋᕆᐊᖅ. 
 

ᑲᑎᒪᔾᔪᑎᒃᓴᖅ 20: ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 
 
ᐋᕆᐊᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᖃᖅᑎ, ᑲᑎᒪᔨᕋᓛᑎᑦ ᐃᓱᒪᒃᓴᖅᓯᐅᕈᑎᖃᖅᓯᒪᒻᒪᑕ ᒪᓕᒐᒃᓴᒥᒃ 
4-ᒥᒃ ᐊᒻᒪᓗ ᐊᑭᑑᔫᑎᓄᑦ ᐊᑐᖅᑐᒃᓴᓂᒃ ᐊᒻᒪᓗ ᒫᓐᓇ ᓄᖅᑲᕈᒪᓕᕋᑦᑕ. ᐊᒻᒪᓗ, ᐅᖃᖅᑎ, ᐱᒋᐊᖅᑎᑦᑎᕗᖓ 
ᑲᑎᒪᔾᔪᑎᒥᓂᖏᑦ ᑲᑎᒪᑐᐃᓐᓇᖅᑎᓪᓗᒋᑦ ᐊᖏᖅᑕᐅᖁᓪᓗᒋ.ᑦ ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎᐅᑉ ᑐᖏᓕᖓᑦ (ᑐᓵᔨᒃᑯᑦ): ᖁᔭᓐᓇᒦᒃ. (ᑐᓵᔨᒃᑰᕈᓐᓃᖅᑐᖅ) ᐱᒋᐊᖅᑎᑦᑎᓯᒪᔪᖃᕐᒪᑦ. 
ᑭᖑᕝᕕᖅᑎᑕᖃᖅᐸ? ᐱᑯ. ᐱᒋᐊᖅᑎᑦᑎᔾᔪᑎ ᑲᔪᓯᑐᐃᓐᓇᕈᓐᓇᖅᓯᒻᒪᑦ. ᐊᖏᖅᑐᐃᓐᓇᐅᕙᑦ? ᐊᖏᙱᑦᑐᑦ? 
ᐱᖁᔨᕗᖔᕈᑎ ᑲᔪᓯᔪᖅ. ᑲᑎᒪᔾᔪᑎᒃᓴ 21. ᑲᑎᒪᔾᔪᑎᒃᓴᖅ 22. ᑲᑎᒪᔾᔪᑎᒃᓴᐃᑦ. ᑎᑎᕋᖅᑎ. 
 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 
 

ᑎᑎᕋᖅᑎ: ᖁᔭᓐᓇᒦᒃ, ᐅᖃᖅᑏ. ᑲᑎᒪᔾᔪᑎᒃᓴᑦ ᐅᓪᓗᕈᓗᑐᐃᓐᓇᕐᒧᑦ, ᓄᕖᕝᕙ 26: 
 
1. ᑐᒃᓯᐊᕐᓂᖅ 
 
2. ᐊᖓᔪᖅᑳᑦ ᐅᖃᐅᓯᒃᓴᖏᑦ 
 
3. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ 
 
4. ᑭᐅᔾᔪᑎᖏᑦ ᐊᐱᖅᑯᑎᓄᑦ 
 
5. ᐃᓕᓴᕆᔭᐅᓂᖏᑦ ᓈᓚᒋᐊᖅᑐᖅᓯᒪᔪᑦ. 
 
6.  ᐊᐱᖅᑯᑎᒃᓴᑦ 
 
7. ᑎᑎᕋᖅᓯᒪᔪᖅᑎᒍᑦ ᐊᐱᖅᑯᑎᒃᓴᑦ 
 
9. ᑭᐅᔾᔪᑏᑦ ᒪᑐᐃᕈᑎᒋᔭᒥᓂᕐᓄᑦ 
 
10. ᐃᓄᓐᓄᑦ ᑎᑎᕋᖅᑕᐅᓯᒪᔪᑦ ᖃᓄᐃᓕᐅᖁᔨᓪᓗᑎᑦ 
 
11. ᑲᑎᒪᔾᔪᑎᒥᓂᖏᑦ ᑲᑎᒪᔨᕋᓛᓄᑦ ᑲᑎᒪᔨᕋᓛᖑᑲᐃᓐᓇᖅᑐᓄᓪᓗ 
 
12.  ᑲᑎᒪᔾᔪᑎᒥᓂᖏᑦ ᑲᑎᒪᔨᕋᓛᓄᑦ ᕿᒥᕐᕈᔨᓄᑦ ᒪᓕᒐᒃᓴᓄᑦ 
 
13. ᓴᖅᑭᖅᑎᑕᐅᓂᖏᑦ ᑎᑎᖅᑲᑦ 
 
14. ᑐᓴᖅᑎᑦᑎᔾᔪᑏᑦ ᐱᒋᐊᖅᑎᑦᑎᔾᔪᑎᓂᒃ 

15. ᐱᒋᐊᖅᑎᑦᑎᔾᔪᑏᑦ ᐅᖃᓕᒫᖅᑕᐅᖁᔭᐅᓪᓗᑎᑦ ᓯᕗᓪᓕᖅᐹᒥᒃ ᒪᓕᒐᒃᓴᑦ 
 
16. ᐱᒋᐊᖅᑎᑦᑎᔾᔪᑏᑦ 
 
17. ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ 
 
18. ᑭᖑᓪᓕᕐᒥᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ 
 
19. ᐃᓱᒪᒃᓴᖅᑦᓯᐅᕈᑎᖃᕐᓂᖏᑦ ᑲᑎᒪᑐᐃᓐᓇᖅᑎᓪᓗᒋᑦ ᒪᓕᒐᒃᓴᓂᒃ ᐊᓯᖏᓐᓂᓪᓗ 

• ᒪᓕᒐᒃᓴᖅ 4 
 
20. ᑲᑎᒪᔾᔪᑎᒥᓂᖏᑦ ᑲᑎᒪᑐᐃᓐᓇᖅᑎᓪᓗᒋᑦ 
 
21. ᐱᖓᔪᐊᓐᓂ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ 
 
22. ᑲᑎᒪᔾᔪᑎᒃᓴᑦ 
 
ᖁᔭᓐᓇᒦᒃ. 
 
ᐅᖃᖅᑎ ᑐᖏᓕᖓᑦ (ᑐᓵᔨᒃᑯᑦ): ᖁᔭᓐᓇᒦᒃ, ᑎᑎᕋᖅᑎ. (ᑐᓵᔨᑰᕈᓐᓃᖅᑐᖅ) ᑲᑎᒪᔨᐅᔪᑦ ᓄᖅᑲᖅᐳᖅ 
ᐅᓪᓗᕈᓗᑐᐃᓐᓇᕈᕋᓱᐊᕐᓂᖓᓂᒃ, ᓄᕖᕝᕙ 26, 2004 ᓯᕿᙳᔭᖅ 10:00-ᒨᖅᑲᑦ ᐅᓪᓛᒃᑯᑦ. 
 
ᐃᖅᓱᒃᑎ. 
 
>>ᑲᑎᒪᓂᖅ ᓄᖅᑲᖅᑐᖅ ᓯᕿᙳᔭᖅ 17:36 ᐅᓐᓄᒃᑯᑦ 
 
 



 

 

 


